
        
            
                
            
        

    
	пүүЖЕК ЛОНДОН

	ТӨМӨР ӨСГИЙ

	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Америкийн орчин үеийн дэвшилтэт урам зохиолын суурийг тавигчдын нэгэн, авьяаслаг зохиолч Жек Лондоны хүн, хүний оюун ухаанд бишрэн итгэсэн энэрэнгүй үзэлт олон сайхан зохиолыг манай уншигч авхай нар эх хэлээрээ амтархан уншсан билээ.

	Бидний хуучин танил энэ их зохиолч 1876 онд Сан-Франциско хотноо ядуу гэр бүлд мэндэлжээ. Амьдрал нь ядуу зүдүү байсан учраас хар багаасаа хатуу ширүүн ажил хийж, бэрх хэцүү зам туулсан байна. Лондон зохиолч болохоосоо өмнө сонины худалдагч, консервын үйлдвэрийн ажилчин, усан цэрэг, загасчин, сонин сурвалжлагч зэрэг олон янзын ажил хийж явжээ.

	Түүний 1893 онд бичсэн «Японы эргийн далайн шуурга» хэмээх найруулал нь Сан-Францискийн нэгэн сонины уралдаанд тэргүүн байр эзэлсэн байна. Гэвч тэр үеийн томоохон дэвшилтэт зохиолчдын дунд өөрийн байр суурийг эзэлтэл түүнд бас ч нэг бус жил хэрэгтэй байжээ.

	Зохиолч 1896 онд аз жаргал, адал явдал эрэгч мянга мянган хүний хамт Аляск руу очиж алтны уурхайд ажилласан боловч өвдөөд жилийн дараа Сан-Францискодоо эргэн иржээ. Тэнд байгаль ертөнцтэй эрэлхэг ширүүн тэмцэл хийж өнгөрөөсөн үйл явдлууд нь түүний уран бүтээлд шинэ хуудас нээж өгсөн байна.

	1899 онд «Замд явагсдынхаа төлөө», «Нам гүм» хэмээх хоёр өгүүллэг нь хэвлэгдэн гарч, зохиолчид их нэр хүнд авчирчээ. Үүний дараа өгүүллэг, тууж, романууд нь хойно хойноосоо цувах болов. Жек Лондон 1902 онд Англи-бурийн дайны үеэр америкийн нэгэн сонины сурвалжлагчаар өмнөд Африк руу явсан байна. Гэтэл хүрээгүй явтал нь дайн дууссан учир зохиолч, Лондон хотноо нэлээд саатжээ. Тэнд байхдаа хожим нь бичсэн «Харанхуйн хүмүүс» найрууллынхаа номд зориулж ихээхэн материал цуглуулан английн ядуу доод давхаргын эрх мэдэлгүй, ядуу зүдүү байдлыг нүднээ харагдам дэлгэн харуулжээ.

	1905—1910-аад оны үе бол Жек Лондоны уран бүтээлийн амьдралд томоохон алхам хийсэн үе байлаа. Америкийн ажилчны хөдөлгөөн, оросын хувьсгал, М. Горькийн зохиолын нөлөөгөөр нэртэй томоохон бүтээлүүд болох «Төмөр өсгий (1907), «Мартин Иден» (1909), «Ангийн тэмцэл» (1905) хэмээх нийтлэлийн түүвэр, «Хувьсгал» (1908) роман зэргээ туурвижээ.

	Зохиолчийн хүнлэг үзэл, амьдралыг сэргээн босгох өөдрөг бодлыг нь В. И. Ленин өндрөөр үнэлэн бичдэг байв. Амьдралын элдэв үзэгдэл, үйл явдлыг гүн бодит байдлаар өгүүлэн, түүнээ хурц романтик сэтгэлтэйгээ холбож чаддаг учраас Жек Лондоны уран бүтээлүүд их амьд, сонирхолтой болсон байдаг. Түүний энгүүн уран хэллэг нь уншихад таатай, хүний сэтгэл татах нөлөөллөөр асар их байдаг юм.

	Эдүгээ бидний орчуулан нийтэлж буй «Төмөр өсгий» хэмээх зохиолын ач холбогдлыг үнэлж, АНУ-ын коммунист намын үндэсний хорооны дарга байсан Улъям З. Фостер хэлэхдээ: «Фашизмын аажим хөгжлийг зөгнөн харсан юм гэж хэлж болох «Төмөр өсгий» гэдэг энэ ном социалист намын гишүүдийн бүтээсэн олон зохиолын дотор чухал ач холбогдолтой болно» гэжээ. Үнэхээр ч зохиолч эл романдаа капитализмын хар тахал, төмөр өсгий-олигархийн мөхлийн зайлшгүй болохыг харуулж ажилчин ангийг хүчээ нэгтгэхийг уриалан дуудсан юм. Зохиолын гол баатар Эрнест Эверхард бол ажилчин ангийн чин зоригт удирдагч, эрх чөлөө аз жаргалын бэлгэ тэмдэг болсон аймшиггүй баатрын дүр болно. Түүний гэргий Эвис Эверхардын «Хань нөхрийнхөө чин халуун хайр, хувьсгалын төлөө зүтгэсэн нэгэн үзүүрт бодол, тэмцлийн тухай, бослогын хүнд хүчир жилүүдийн тухай» дурсан бичиж байгаад дуусгаагүй орхисон тэмдэглэл маягаар энэ зохиол бичигдсэн байна.

	Эл романд оршил бичсэн Энтони Мередит гэдэг нь зохиомол нэр бөгөөд Жек Лондон энэ хүний нэрээр өөрөө өөрийнхөө романд оршил бичин, тайлбар-зүүлт хийсэн гэдгийг уншигч авхай нар урьдаас ойлгох хэрэгтэй юм.

	Манай уншигчид, олон оюутан сэхээтний мэдлэгийн хүрээ өдрөөс өдөр ирэх тутам өргөжин тэлж, зохиол бүтээлийг эх хэлнээс нь орчуулан нийтлэх шаардлага амьдралаас аяндаа урган гарч бийтэй нийцүүлэн, «Төмөр өсгий» романыг англи эхээс нь орчуулж хэвлэв.

	Орчуулагч, редакторын аль алин нь шинэдэн, туршлага багадаад, их зохиолчийн яруу сайхан хэл найрлагыг нь тэр хэвээр буулгахад хүч мөхөстсөнөөс ахин дахин хянаж харууштай газар басхүү бий гэдгийг хүлээн зөвшөөрч, уншигч авхай нараас санал бодлоо хэлэн, хойшдын бүтээлд маань чин халуун тусламж үзүүлэхийг эрхэмлэн хүснэ.

Англиас орчуулсан Н. Цэвэгмид 


ОРШИЛ

	Эвис Эверхардын тэмдэглэлийг түүхийн найдвартай баримт бичиг хэмээн үзэж болохгүй. Түүхчид, түүнд гарч байгаа баримтуудаас эс болох нь ээ тэдгээрт өгсөн тайлбаруудаас багагүй алдаа илрүүлнэ. Тэр үеэс хойш бүтэн долоон зуун жил нэгэнт өнгөрсөн болохоор тэр үеийн үйл явдлууд, энэхүү дуртгалын эзэнд учрыг нь ойлгоход төвөгтэй байсан бүхэн өнөөгийн бидэнд оньсого мэт байхаа больсон байна. Эвис Эверхард түүхийн талаар зохих хэмжээний мэдлэггүй хүн байжээ. Тэрээр гагцхүү өөртөө хамаатай зүйлээс л бичсэн байна. Тэгэхдээ тэр энд бичигдсэн үйл явдлуудын ид гүнд нь явсан хүн билээ.

	Хэдийгээр хайрын сэтгэлд автагдан өрөөсгөл талтай дүгнэлт, үнэлэлт олонтоо хийсэн боловч «Эверхардын гар бичмэл» хүн судлалын баримт бичгийн хувьд бидэнд маш их сонирхолтой байна. Хань нөхрийнхөө тухайд сэтгэл нь ихэд хөдөлж байсныг нь уучлан түүний төөрөгдлүүдийн хажуугаар инээмсэглээд л өнгөрцгөөе. Эрнест Эверхард энэхүү дуртгалын эзний баталж байгаа шиг тийм ч гайхамшигтай хүн биш байсан бөгөөд тэр үед болж байсан үйл явдлуудад тийм ч ер бишийн үүрэг гүйцэтгээгүй нь эдүгээ бидэнд тодорхой билээ.

	Эрнест Эверхард агуу их хүн байжээ. Гэхдээ эхнэрийн нь өгүүлж байгаа шиг тийм хүн байсангүй. Тэрээр бүх дэлхийн хувьсгалын үйл хэрэгт амь бие хайргүй зүтгэж явсан баатруудын аварга армид нэгэн байлдагч нь байжээ. Гэвч Эверхардад ажилчин ангийн гүн ухааныг боловсруулах хийгээд суртал нэвтрүүлгийн талаар байгуулсан хувийн онцгой гавьяа бий. Өөрийнхөө гүн ухааныг тэр «пролетарийн шинжлэх ухаан», «пролетарийн гүн ухаан» гэж нэрлэж байснаас нь үзэхэд явцуудуу үзэлтэй хүн байсан нь мэдэгдэж байна. Гэвч түүхийн тэр үед үзлийн ийм явцуурал зайлшгүй тохиолдох жамтай байжээ.

	Дуртгалдаа эргэн орцгооё. Уул дуртгалын гавьяа нь аймшигт тэр эриний ахуй байдлыг өнөөгийн бидний нүдний өмнө амилуулан босгож өгсөнд оршино. 1912—1932 онуудын хооронд аж төрж байсан хүмүүсийн сэтгэлгээ ба тэдний хязгаарлагдмал бөгөөд харалган байдал, аймшиг, эргэлзэл, ёс суртахууны төөрөгдөл, их шунал, элдвийн муу санаа, гайхам аминч үзлийг энэ мэт яруу тод дүрслэн харуулсан баримт бидэнд огт олддоггүй билээ. Ухаалаг, зөв өнөө үеийн бидэнд энэ бүгд сайн ойлгогддоггүй юм. Түүх бидэнд тийм байсан л гэж баталдаг, биологи яагаад гэдгийг тайлбарладаг. Гэвч түүх, биологи, сэтгэлзүйн аль нь ч гэсэн өнгөрсөн тэр үеийг бидэнд амилуулан босгож өгч чаддаггүй. Бид тийм үе байжээ гэдгийг зөвшөөрөөд л өнгөрдөг бөгөөд тэр үе бидний сэтгэлд нэг л тод торниун буухгүй, ойлгогдохгүй өнгөрдөг юм.

	Эверхардын гар бичмэлийг уншихад тэр бүхэн ойлгомжтой болж ирнэ. Бид ертөнцийн тэр их дуулианд оролцож явсан хүмүүсийн дотоод ертөнцөд нэвчин орж, тэдний бодол, тэдний мэдрэхүйгээр хөтлөгдөж эхэлнэ. Эвис Эверхард өөрийн баатарлаг ханьдаа яагаад тийнхүү сэтгэлтэй байсны учрыг ойлгохоос гадна, ертөнцийг нөмрөн ирсэн олигархийн аюул заналыг бид Эрнест Эверхардын хамт мэдрэх болно. Төмөр өсгийн (оноосон нэр байгаа биз) эрхшээл хүн төрөлхтнийг няц дарахаар хэрхэн заналхийлэн айсуйг харна.

	Дашрамд нь бид «Төмөр өсгий» хэмээх нэрийг тухайн үедээ анх Эрнест Эверхард гаргасан болохыг гар бичмэлээс олж мэдлээ. Энэ бол түүх сайтар тогтоож чадаагүй байсан асуудлыг тодруулсан бага биш сонирхолтой нээлт мөн. «Төмөр өсгий» хэмээх нэрийг 1912 онд нийтлэгдсэн, төдий л нэрд гараагүй сэтгүүлч Жоржа Мильфордын «Та нар бол боолууд» хэмээх товхимолд анх гарсан гэж үздэг билээ. Жоржа Мильфордын тухай өөр ямар ч мэдээ бидний үед уламжлагдан ирээгүй бөгөөд гагцхүү Эверхардын гар бичмэлд түүнийг Чикагогийн яргаллын үед алагдсан гэж дурдагдаж байна. Энэ нэрийг Мильфорд Эрнест Эверхардын амнаас сонссон байх. 1912 оны намар сонгуулийн өмнөх компанийн үеэр үг хэлж байхад нь дуулсан байх. Гар бичмэлд гарч байгаагаар Эверхард тэр нэрийг бүр 1912 оны хавар нэгэн айлд дайлуулж байхдаа хэрэглэсэн байна. Энэ он сарыг баттай он сар гэж үзвэл зохино.

	Түүхчид, гүн ухаантнуудын хувьд олигарх ялсан нь үүрд тайлагдашгүй оньсого хэвээр үлдэнэ. Түүхийн үе шатууд солигдож байсныг нийгмийн хувьслын хуулиудаар тайлбарладаг билээ. Тэдний солигдож өөрчлөгдөхийг тэнгэрийн эрхсийг судлагч од гарагийн хөдөлгөөнийг яг тооцон хэлдэгтэй адил урьдаас баттайяа мэдэж болно. Тэдгээр үе шатууд хувьслын системд зайлшгүй үзэгдлүүд билээ. Балар эртний коммунизм, боолын нийгэм, хамжлагын эрх, хөлсний хөдөлмөр эд бол нийгмийн хөгжлийн явцад зайлшгүй тохиолдох үе шатууд байсан юм. Харин төмөр өсгийн ноёрхлыг тэдний адил зайлшгүй тохиолдох үе байсан гэж үзвээс инээдэмтэй хэрэг болох биз. Эдүгээ бид тэр үеийг түүх, эхэн үед нь зайлшгүй байсан аймшигт дарангуйллын харгис үе рүүгээ санамсаргүй хазайсан буюу ухарсан үе гэж үздэг билээ.

	Феодализм түүхэнд тааламжтай бус дуртгал үлдээсэн, гэвч тэр системийг зайлшгүй тохиолдох байсан хэмээн түүх зөвтгөдөг. Ромын хаанчлал мэт төвлөрсөн, хүчирхэг улсыг нурж унасны дараа феодализмын үе дэвшин гарах нь зайлшгүй байжээ. Харин төмөр өсгийн хувьд ийн дүгнэж болохгүй юм. Нийгмийн хувьслын зүй тогтолт явцад төмөр өсгийд эзлэх байр суурь байхгүй юм? Түүний засаг төрийг удирдах эрхийг гартаа авсан нь түүхийн хувьд зайлшгүй байсангүй. Түүх тэгж үздэггүй билээ. Энэ явдлыг бид түүхийн ямар нэг гайхалтай өвчин, түүхийн алдаа, ямар нэг санамсаргүй санаанд багташгүй тохиолдол гэж үздэг. Энэ, нийгмийн процессуудыг шууд дүгнэдэг улс төрийн гэнэн бодлоготнуудад сургамж болох болтугай.

	Тэр үеийн нийгэм судлагчид, капитализмыг хөрөнгөтний төрийн дээд цэг, хөрөнгөтний хувьсгалын боловсорсон үр гэж үздэг байсан өнөө үеийн бид гагцхүү энэ тодорхойлолттой санал нийлдэг. Капитализмын оронд социализм бий болох ёстой байсан. Үүнийг Герберт Спенсер мэт социализмын дайсны талын том төлөөлөгчид хүртэл баталдаг байсан юм. Өөрийгөө булшилсан капитализмын булшин дээр зуу зуун жилийн мөрөөдөл болсон тансаг цэцэг-хүний нөхөрлөл дэлгэрэн хөгжинө гэж хүлээцгээж байжээ. Гэтэл бидэнд, ялангуяа уул үйл явдал болж өнгөрсөн үеийн хүмүүст айх, гайхахыг төрүүлэн өмхрөн унаж байсан капитализм дахин нэг удаа гайхалтай соёолон цэцэглэж, олигарх өндийж ирэв.

	Олигархийн гарч ирснийг хорьдугаар зууны эхний үеийн социалистууд даанч орой мэдсэн ажээ. Тэднийг дөнгөж ухаарч эхлэхэд, олигарх нэгэнт цусаар хэвлэгдсэн баримт, аймшигт үнэн болоод байжээ. Эверхардын гар бичмэлээс үзэхэд тэр үед олигархийг урт насална гэж хэн ч үнэмшдэггүй байсан ажээ. Хувьсгалчид олигархийг унагах нь хэдхэн жилийн дотор болох хэрэг гэж үзэж байсан байна. Тэд тариачны бослого аяндаа гарсныг болон нэгдүгээр бослого дэндүү эрт эхэлснийг ойлгож байсан байна. Гэвч сайтар бэлтгэгдсэний дээр тохироо нь бүрдсэн хоёрдугаар бослого нь ч гэсэн мөн тэр мэт сүйрэх тавилантайн дээр улам ч харгис ширүүнээр бут цохигдоно гэж тэдний хэн нь ч мэдээгүй байжээ.

	Эвис Эверхард тэмдэглэлээ хоёрдугаар бослогын өмнөх өдрүүдэд бичсэн бололтой. Түүний харамсалтай төгсгөлийн тухай юу ч гарахгүй байна. Түүнээс гадна тэр бас гар бичмэлээ төмөр өсгийг унамагц нийтлүүлж талийгаач өөрийнхөө дурсгалыг зүй ёсоор хүндэтгэнэ гэж найдаж байсан нь гарцаагүй юм. Гэтэл гамшиг нөмрөн ирэхэд, оргохоор бэлтгэхдээ буюу баривчлагдах болсноо мэдмэгц тэмдэглэлээ Уэйк-Робинлажийн өвгөн царсны хонгилд нууж орхисон хэрэг ажээ.

	Эвис Эверхардын цаашдын тавилан мэдэгддэггүй. Түүнийг лав хөлснийхөн цаазаар аваачсан биз ээ. Төмөр өсгийн үед цаазаар авагдсан хүмүүсийг тоолж бүртгэсэн хүнгүй юм. Баттай хэлж болох нэг үг гэвэл: Гар бичмэлээ нуун, оргохоор бэлтгэж байхдаа тэр, хоёрдугаар бослогыг ямар аймшигтай бут цохигдсоныг гарцаагүй мэдсэн биз. Тэрээр даян дэлхийд ажилчны хөдөлгөөн төгс ялтал нийгмийн хөгжлийн хэцүү бэрх бөгөөд тахир махир зам ойрын гурван зуун жилийн дотор бас гуравдугаар, дөрөвдүгээр бослогууд болон далай мэт цус асгаруулсан өөр олон хувьсгал шаардана гэж урьдчилан мэдсэнгүй. Эрнест Эверхардад өгсөн хайрынхаа дурсгал болгож бичсэн тэмдэглэл нь Уэйк-Робинложийн түмэн наст нэгэн царсны хонгилд хүний гарт өртөгдөлгүй бүтэн долоон зуун жил хэвтэнэ гэж түүний ухаанд бас орсонгүй.

	Энтони Мередит


НЭГДҮГЭЭР БҮЛЭГ - БҮРГЭД МИНЬ

	Зуны урьхан салхинд аварга улаан моддын навчис сэрвэлзэн, Зэлүүд ус нэрт бяцхан горхи хөвдтэй чулуун дундуур чихнээ тааламжтай хоржигнон урсана. Илчит нарнаа алаг эрвээхэйнүүд налайн, зөгийн нөзөөн дуу газар сайгүй сонстоно. Энд ийнхүү хамаг юм амгалан тайван агаад гагцхүү би л бодолд дарагдан сэтгэл түгшиж суунам. Намуун тайван байдал л сэтгэлийг минь түгшээх ажээ. Гэвч энэ бүхэн юутай хуурамч билээ. Өвч дэлхий амгалан тайван байна. Энэ нь догшин салхийг зөгнөн тийнхүү тайван байгаа ажээ. Нөмрөн ирэх тэр догшин салхийг би чих тавин чагнаж, түүнийг бүх л цогцсоороо мэдэрч байлаа. Ээ дээ цаг бус эрт л бүү хөдлөөсэй! Тун болохгүй юм сан1.

	Сэтгэл минь түгшиж суугаад гайхах юмгүй сэн. Би түмэн бодолд дарагдаад, больё гэвч түүнээ зогсоож эс чаднам. Он удаан шуугиант амьдралын ид гүнд нь явсан болохоор энэ нам гүм байдал надад юунд таалагдах сан билээ. Өрвөлзөн ирэх үхлийн догшин хуй, хэзээ хэзээгүй дэлхий ертөнцийг нөмрөх их сүйрлийг чимээгүйхэн хүлээн сууж эс чаднам. Ажил хаягсдын хашхиралдах дуун чихэнд сонстон, тас хэрчигдсэн ариун бүхэн, гуа сайхан цогцос, бахархам сайхан хүмүүсийн хар хүчээр тастагдсан сэтгэл зүрхнүүд бурхан болсон тэр өдрийг тодхон үзнэм би2. Ийнхүү хөөрхий бид газар дэлхийдээ энх тайван, аз жаргалыг авч ирэхийн тулд эвдрэл сүйрэл цуст замыг туулдаг бус уу.

	Өнчин ганцаараа байна би. Ирээдүйн юмыг бодохоо болиход, урьд байсан юмс, үүрд эс эргэн ирэх тэр минь, хүн төрөлхтний эрх чөлөөгөөр нараа хийж, түүнийхээ зүг хүчирхэг хоёр далиараа өндөрт дүүлэгч бүргэд минь бодогдоно. Хэдийгээр тэр минь өөрөө эс үзсэн ч, түүнийхээ гардан хийж байсан аугаа их үйлсийн биелэх цагийг санаа амар хүлээн гар хумхин сууж чадахгүй би. Тэр минь тоолох нас, төөлөх биеэ тэр их хэргийн төлөө зориулан, эцэст нь алтан амиа өргөсөн билээ. Тэр бол түүний минь сэдсэн их ажил, бүтээсэн их үйлс байлаа3. Эл учраас болох их үйлсийг хүлээн, сэтгэл түгшиж суухдаа би түүнийхээ тухай бичихээр шийдсэн юм. Түүнийг мэдэх хэн бүхнээс илүү мэдэх юм надад өчнөөн бий. Гэвч хэчнээн яриад ч түүний минь зан төрхийг өгүүлж эс барах сан бус уу. Тэр минь уужим дотортой алсын хараатай хүн байжээ. Түүнийгээ өөрийн эрхгүй мөрөөдөн ирэх тэр сайхан өдрийн үүрийн гэгээг өөрийнхөө нүдээр үзэж чадаагүйд нь элэг эмтрэн харамсаж суунам. Их үйлст бид ялна. Тэр минь ялах бүх нөхцөлийг баттайяа бүрдүүлж задрахын аргагүй зангидсан билээ. Төмөр өсгий чамд хараал хүрэг! Чамд тахлуулж байгаа хүн төрөлхтөн удахгүй чамайг түлхэж хаяна. Цаг нь болоход ертөнцийн хөдөлмөрчид өндийх болно. Тэгээд энэ дэлхий дээр урьд өмнө үзэгдээгүй аугаа их хэрэг үүсэн мандана. Дэлхийн хөдөлмөрчид эв санаагаа нэгтгэж, түүхэнд дэлхий дахины ууган хувьсгал4 дүрэлзэн бадарна. Өрнөн буй их үйл явдлаар сэтгэл зүрх минь дүүрэн. Миний өдрийн бодол, шөнийн зүүд минь зөвхөн тэр болж, ой тойнд минь үүрд хоногшжээ. Тэгэх тусмаа би эр нөхрөө дурсан бодохдоо тэр их хэргийг бодохгүй байж яахин чадах сан билээ. Нөхөр минь тэр агуу их үйл хэргийн амин сүнс нь байсан болохоор би түүний үйлсийг яаж өөрөөс нь тусгай бодох билээ.

	Түүний зан төрхийн талаар өгүүлэх юм зөвхөн надад бий гэдгийг би дээр өгүүлсээн.

	Түүнийг эрх чөлөөний төлөө амь бие хайргүй зүтгэн, зовж зүдэрч явсныг нь хэн бүхэн мэдэх билээ. Гэвч түүний ямар хүнд байдалд ажиллан, яаж зовж зүдэрч явсныг надаас илүү хэн мэдэх сэн билээ. Хорин жил түгшүүрт амьдралын дунд бие биеэ түшиж явсан хань нөхөр минь хоёрхон сарын өмнө амиа өргөсөн тэр их хэргийнхээ төлөө ямар их мятаршгүй тэсвэр, цуцашгүй зүтгэл, хязгааргүй тэмүүлэлтэй явсныг нь би мэдэхгүй бол хэн мэдэх билээ дээ.

	Эрнест Эверхардтай амьдралынхаа замыг хэрхэн холбосон тухайгаа, түүнтэй хамгийн анх нүүр учирсан тухайгаа, хүсэл сэтгэлийг минь тэр хэрхэн эзэмдсэн тухай, амьдралд минь гарсан агуу их өөрчлөлтийн тухай нэмж шимэлгүй энгүүн өгүүлэхийг хичээе би. Тэгвэл эрхэмсэг уншигч авхай нар миний нүдээр түүнийг үзэж өгүүлэхүйеэ бэрх амраг сэтгэлийн тансаг сайхан нэгэн зүйлээс бусад түүнээс мэдсэн бүхнийг минь олж мэдрэх сэн биз ээ.

	1912 оны арван хоёрдугаар сард манайх Берклид байх үе, аав5 түүнийг үдийн хоолонд урьж, би түүнтэй анх нүүр учирч билээ. Тэр анх надад тийм аятай харагдсан гэж би хэлж чадахгүй. Тэр үдийн хоолонд уригдсан олон зочдын нэг байсан бөгөөд хүлээн авах өрөөнд цугласан хүмүүсээс хамгийн хачирхалтай нь байж билээ. Тэр өдөр цугларагсад гол төлөв лам улс байсан агаад аавын хэлдгээр «Санваартны үдэшлэг» болох гэж байсан юм. Тэдний дотор Эрнест үнэхээр харийн хүн мэт харагдаж байж билээ. 

	Юуны өмнө өмссөн хувцас нь үзэмж, тохиромж муутай, биед нь огт таараагүй бараан өнгийн бэлэн хийцийн костюм байв. Түүнд бэлэн хийцийн хувцас ер таардаггүй байсан юм. Тэр орой түүний өмссөн хувцас нь булчинг нь барьж, ханхар мөрнүүд дээр нь үрчлээтэж байлаа. Түүний хүзүү нь эгээ л мэргэжлийн боксчных6 лугаа адил бухан хүзүү ажээ.

	Түүнийг хараад би «аавын нөгөө танилцсан лантуучин агсан, нийгэм судлалын гүн ухаантан нь энэ байх нь ээ» гэж бодож билээ. Зангирсан булчин, лухгар хүзүүг нь харахад арга буюу тэгж бодоход хүрсэн юм. Удалгүй би түүнийг шижир эрдэнэд тооцон, ажилчин ангийн «сохор Том7» байна шүү гэж бодож билээ.

	Бас тэр надтай мэндлэхдээ гарыг минь яаж атгасан гэж санана. Гарыг минь чанга боловч дулаахнаар атгаж, тас хар нүдээрээ нүүр лүү минь гал бутартал ширтэж билээ. Түүнийг тэгэхэд би «яасан ичгүүр сонжуургүй амьтан бэ» гэж бодсон юм. Усыг нь уувал ёсыг нь дагадаг болохоор би тэгэхэд өөрийн ангийн ёс журмыг сүрхий баримталдаг байлаа. Хэрэв манай ангийн хүн надтай түүн шиг харьцсан бол би лав уучлаагүй байх. Би өөрийн эрхгүй харцаа түүнээс буруулан, цаашилж, хамба лам Морхаузын зүг эргэхэд, сая нэг дотор онгойж билээ. Хамба лам Морхауз бол дунд зэргийн настай, царай зүс сайхан, зан ааш нь эгээ л Христос бурхан гэмээр, бас тэгээд эрдэм боловсролтой хүн байсан юм. Би түүнийг ихэд хүндэтгэдэг байв.

	Гэвч миний ичгүүр, сонжуургүй гэж үзсэн Эрнест Эверкардын тэр зоримог зан чанар түүний төрөлхийн зан төрх байлаа. Тэрээр шулуун шударга, хээ шаагүй, аймшиггүй зоригтой агаад дэмий ёсорхон нахилзаж цаг үрдэггүй хүн байсан юм. Хожим нь тэр «чи анх надад тун хосгүй хүн харагдаж билээ. Сэтгэлд таарсан юмыг хүн ер яагаад харж болохгүй байх сан билээ дээ?” гэж байж билээ. Түүнийг аймшиггүй чин зоригтой хүн гэж би сая хэллээ. Тэр гаднаа аристократ мэт харагдавч, үнэндээ жирийн ам бүлээс гаралтай хүн байв. Ницше8 бол түүнийг дээд төрөлтөн буюу өөрийнхөө нэрлэдгээр цагаан араатан гэх байсан. Гэвч Эрнест гал дөл шиг хурц ардчилсан үзлээрээ л түүнээс ялгаатай байв.

	Би бусад зочдыг сонирхоод, надад тааламжтай бус сэтгэгдэл төрүүлсэн ажилчин ангийн тэр гүн ухаантны тухай хэдий нь мартжээ. Тэр, хүн хүний яриа чагнан нүдээрээ жоготой инээмсэглэж суусан нь хоолны үед миний нүдэнд нэг бус удаа тусаж билээ.

	«Бас л хошин хүн байх нь байна шүү» гэж бодов. Тэр үед түүний зохимжгүй хувцасны тухай бол бүүр умартсан байв. Лам нар ажилчин ангийн тухай, ажилчин анги сүм хийдийн холбооны тухай, сүм хийдээс ажилчин ангийн тусын тулд юу хийсэн хийгээд хийж байгааг зогсоо зайгүй хөөрсөөр цаг мөчийг барж, идээ будаа ч шувтрах тийшээ хандлаа. Гэвч Эрнест ер ам нээсэнгүй. Түүний ийнхүү дуугүй суугаа нь аавд ер таалагдсангүй бололтой. Нэг удаа яриа түр намжихад аав түүнийг юм яриач гэв. Эрнест юу ч ярих вэ дээ гэсэн шиг дал мөрөө хавчисхийлгээд, давсалсан гүйлс авч амандаа хийв.

	Гэвч аав дуугүй өнгөрсөнгүй. Жаахан байзнаад, 

	— Бидний дунд өнөөдөр ажилчин ангийн төлөөлөгч байгаа болохоор бид түүнээс сонирхолтой бөгөөд сургамжтай юм сонсоно гэдэгт найдаж болох юм. Одоо ноён Эверхардаар юм яриулахыг хүсэж байна гэв.

	Цаадуул нь их л найрсгаар хүлээн авч байгаа дүр үзүүлэн, «санал онолоо ярь, ярь!» хэмээцгээв. Тэдний харьцах нь их л хүлцэнгүй, эелдэг агаад үнэхээр түүнийг дэмжих шинжтэй байв. Эрнест түүнийг нь ажиж мэдээд дотроо их л таатай байгаа бололтой. Тэр нүдээрээ үл мэдэг инээмсэглэн, тэнд суугсдыг тойруулан харснаа:

	— Би бурхны ном хаялцаж чаддаггүй гэж хэлснээ ичих, зориггүйдэхийн завсарт тээнэгэлзэн дуугүй болтол хүмүүс, доктор Хаммарфильд:

	— Ярь, ярь гэж тал талаас нь өгүүлээд, 

	— Бид үнэний тухай хэн ч ярьсан дуртай. Тэгэх тусмаа чин сэтгэлийн үгийг ихэд таашаана хэмээв, 

	Эрнест:

	— Чин сэтгэлээсээ ярих, үнэн хоёр маань хоёр өөр зүйл болох нь уу? гэж инээд алдахад доктор Хаммарфильд:

	— Хамгийн лут хүн ч алддаг юм залуу минь, алддаг юм гэв.

	Эрнестийн дуу агшин зуур өөрчлөгдөж, огт өөрөөр — За яах вэ яръя. Та нарын саяын ярьж өнгөрсөн буруу ярианаас эхлэн хэлэлцье. Та нар ажилчин ангийн талаар юу ч мэдэхгүй, тэгэх тусмаа мэдэхгүйгээсээ ч долоон дор юм ярьж байна. Та нарын нийгмийг үзэх үзэл тань сэтгэх аргын тань адил алдаатай үр ашиггүй байна.

	Түүний хэлсэн үг цөөн боловч цаанаа жинтэй байлаа. Түүнийг үгээ эхэлмэгц би өөрийн эрхгүй өндөсхийж билээ. Түүний үг яг л харц шиг нь шийдэмгий байлаа. Түүний үгэнд сэтгэл зүрхийг догдлуулах их хүч байв. Нэгэн хэвийн ярианд нозоорсон зочид ч давхийн сэргэцгээв.

	— Залуу минь, бидний сэтгэх аргад юу нь тийм алдаатай, үр ашиггүй байна вэ? гэж доктор Хаммарфильд асуув. Түүний ярианы өнгө, нүүр царайд нь дургүйцсэн шинж илэрхий.

	— Та нар бол метафизикчид байна. Та нар юм бүхнийг метафизикийн үүднээс тайлбарлах мөртөө өөрсдийгөө зөвтгөх гэж нөгөө метафизикээ ч буруутган баталж байна. Сэтгэхүй аргын хувьд анархист, хий үзэгдэл бүтээгч мулгуу улс байна. Дор бүрээ өөрсдийн таалсан хүсэл бодлын эрхээр хий ертөнц бүтээж, тэндээ амьдарч байна. Бодит ертөнцийг та нар мэдэхгүй, та нарын сэтгэх арга бодит ертөнцөд төөрөгдлийн замаар хааяа нэвтрэхээс биш, тэнд өөр байр суурь эзэлж чадахгүй.

	Та нарын саяны зогсоо зайгүй ярьсан зүйл надад юу санагдуулсан гэж бодож байна? Зүүний үзүүр дээр хэчнээн бурхан сахиус бүжиж болохыг маш чухал асуудал гэж түвэг гарган шүүмжлэн ярилцдаг байсан дундад зууны үеийн схалистикууд санаанд орлоо. Эрхэмсэг ноёд минь та нар яагаад хорьдугаар зууны үеийн сэтгэхүйн амьдралаас тасарч арваад мянган жилийн өмнө, зэлүүд ойд тарни бясалгаж суусан Энэтхэгийн домч нар шиг болж орхио юу? 

	Эрнест ярьж байхдаа улам таатай харагдаж байлаа. Царай нь улаа бутран, хоёр нүд нь гялалзан оч мэт агаад уур хилэндээ болоод эрүү нь улам урт болсон мэт харагдаж, уруул нь жимэлзэж байв. Тэр, хүнтэй маргахдаа тийм байдалтай болдог байв. Түүнтэй маргахдаа эсрэг этгээдүүд нь уурладаг бөгөөд түүний хүнд лантууны цохилт мэт ширүүн үгэнд тэд бүрмөсөн барьц алддаг байсан юм. Энэ удаа ч мөн цугларагсад барьц алдацгааж байв. Хамба лам Морхауз урагш тонгойн, чих тавин сонсоно. Доктор Хаммарфильд хилэгнэн, царай нь улалзана. Бусад нь бас ууртай, зарим нь тоомсоргүй дүр үзүүлэн, дооглонгуй инээмсэглэнэ. Миний хувьд бол цугларагсдын тавгүй байдалд орсон нь тун таатай санагдаж билээ. Галт бөмбөг шиг энэ хүнийг авчирсан минь буруу боллоо гэж тачаадаж байгаа болов уу хэмээн би аавын зүг харж байлаа.

	— Таны ярьж буй зүйл тун бүрхэг байна. Чухам юунаас нь биднийг метафизикчид гэж байгаагаа хэлж өгнө үү? хэмээн доктор Хаммарфильд Эрнестийн яриаг таслахад:

	— Яагаад гэвэл та нар юмыг гагцхүү метафизикийн үүднээс тайлбарлаж байна. Та нарын юмыг тайлбарлаж буй арга тань шинжлэх ухааны арга биш. Дүгнэлт хийхдээ хүртэл хоосон дүгнэлт хийж байна. Та бүгд юуг ч баталж чадах боловч тэр бүхэн чинь хий хоосон байна.

	Ядаж та нарын хоёр тань ч санал нийцэх асуудал ганц ч алга байна. Та нар өөрийгөө хийгээд ертөнцийг тайлбарлахдаа дор бүрдээ өөр өөрсдийнхөө санаснаар ярьж байна. Ухамсрыг ухамсраар тайлбарлахыг оролдовч, өөрөө өөрийнхөө чихийг мушгин бодит ертөнцөөс хөндийрч байна гэхэд Хамба лам Морхауз, 

	— Би сайн ойлгохгүй байна. Бодвол, сэтгэхүйд төрсөн бүхэн метафизикт хамаарагдмаар санагдана. Шинжлэх ухааны дотроос хамгийн нарийн, хамгийн зөв нь болох тооны ухаан хүртэл цэвэр метафизик шүү дээ. Эрдэм шинжилгээний ажил хийж буй хүмүүсийн аливаа бодол метафизикт хамаарах биш үү. Үүнийг зөвшөөрөхгүй гэж үү? гэв.

	— Та үнэхээр юу ч ойлгосонгүй. Метафизикчид аливаа үзэгдэл юмсыг дедукцийн аргаар тайлбарладаг учир тэдний дүгнэлт цаг ямагт хийсвэр байдаг. Харин шинжлэх ухаан бол үзэгдэл юмсыг баримтад тулгуурлан индукцийн аргаар тайлбарладаг юм. Метафизикчид онолоос практик руу, харин эрдэмтэд практикаас онол руу шилждэг. Метафизикчид ертөнцийг өөрөөрөө уламжлан танин мэддэг байхад эрдэмтэд эхлээд ертөнцийг танин мэдээд дараа нь өөрсдийгөө ойлгодог гэхэд, 

	— Бурхны авралаар бид эрдэмтэд болоогүй юм гэж доктор Хаммарфильд эгдүүцэн дүнгэнэв.

	— Та нар тэгээд ямар улс болж байна? гэж Эрнестийн сөргөн асуухад:

	— Гүн ухаантнууд хэмээв.

	— Тэгж таарна аа, гээд Эрнест инээд алдан, та нар эх дэлхийгээсээ алс хол хий агаарт нисэж яваа улс шүү дээ. Танууд өөрсдийнхөө хоосон яриагаар л жигүүрлэж яваа юм. Сэтгэл тань болгоовол, эх дэлхийдээ эргэн бууж, гүн ухаан гэж чухам юуг хэлдгийг надад тайлбарлаж өгнө үү? гэхэд доктор Хаммарфильд:

	— Гүн ухаан гэдэг бол гэснээ түгдэрч хоолойгоо засаад гүн ухаан гэдэг бол зөвхөн ухаант хүмүүс л ойлгон, тайлбарлаж чадах тийм нэг зүйл байгаа юм. Хуруун шил шагайж суудаг явцуу эрдэмтэд түүнийг ер ойлгодоггүй юм гэв.

	Гэвч Эрнест түүнийг огт тоосонгүй. Хүнийг өөрийн нь үгээр эргүүлэн мадлах нь түүний дуртай арга байсан бөгөөд энэ удаа ч мөн тэр аргаа хэрэглэн цаадхадаа найрсаг царай үзүүлэн ажиггүй сууж байв.

	— За тэгвэл та нар одоо гүн ухаан гэж юуг хэлдгийг сонс! Гүн ухааны тодорхойлолтыг та нар лав ойлгоно байх гэж бодож байна. Харин юуны өмнө нэг зүйлийг анхааруулъя. Намайг буруу юм ярилаа гэж үзвэл тэр дор нь саналаа хэлээрэй. Хэрвээ санал огт нийлэхгүй байвал би та нарыг метафизикчид хэвээр үлдлээ гэж үзье. Гүн ухаан бол хамгийн өргөн түгээмэл шинжлэх ухаан. Гүн ухаан ертөнцийг тайлбарлахдаа бусад шинжлэх ухаануудын адил, өөрөөр хэлбэл бүх шинжлэх ухааныг нэгтгэсэн тийм аргаар тайлбарладаг. Тодорхойлон хэлбэл индукцийн аргыг хэрэглэн, бусад тодорхой шинжлэх ухаануудыг нэгтгэн нэгэн шинжлэх ухаан буй болгож байна. Спенсерийн хэлснээр аливаа тодорхой шинжлэх ухаан бол нэгдмэл нэг бүхэл нь тайлбарладаг. Бүх тодорхой шинжлэх ухаануудын судалсан үйлсийг гүн ухаан нэгтгэж байна. Тэгэхлээр гүн ухаан бол шинжлэх ухааны шинжлэх ухаан бөгөөд шинжлэх ухааны хаан юм. За миний тодорхойлолтыг ойлгов уу? 

	Доктор Хаммарфильд мухардсан янзтай, 

	— Ай, тун сайшаалтай байна, тун сайшаалтай байна хэмээв.

	Гэвч Эрнест өрсөлдөгчөө хайрлахыг үл мэднэ.

	— Миний тодорхойлолт метафизикт халтай шүү! Та нар түүнээс өө олж чадахгүй бол бут цохигдсон метафизикчид болж энэ мэт маргаанд дахин орох тавилангүй болно шүү. Цаашид амьдралд гүн орж өөрсдийнхөө өө сэвийг хайн түүнийг олон олтлоо дуу шуугүй метафизикчид явахаас өөр замгүй гэв. Эрнест хариу хүлээн хэсэг дуугүй суув. Бүгд дуугүй, сэтгэл зовмоор байв. Доктор Хаммарфильд хэцүү байдалд орсон бололтой. Эрнестийн гал халуун нотолгоо түүнийг барьц алдуулсан ажээ. Тэрээр энэ мэт илэн далангүй жир байдлаар маргаж явсангүй. Ширээнээ суугсдыг уриалах мэт тойруулан харсан боловч нэг нь ч эс дуугарав. Аав алчуураар амаа таглан, инээмсэглэж байлаа.

	Эрнест, доктор Хаммарфильдийн өчих хариугүй болсныг мэдээд, 

	— Метафизикчдыг бут цохих өөр нэг арга бол тэдний үйл хэргийг илчлэх арга байдаг. Тэд өөрсдийнхөө сүүдрийг бурхан гэж эндүүрээд юм уу, агаараас хий юм шүүрээд хүн төрөлхтөнд юу бүтээж өгсөн юм бэ? Зугаацуулж байсан гэх үү? Тийм гэж бодъё. Тэгвэл ер нь хүн төрөлхтөнд биетэй юу бүтээж өгсөн юм бэ? Эрдэмтэд цусны эргэлтийн зүй тогтлыг нээж байхад метафизикчид зүрх бол сэтгэлийн хөдөлгөөний төв юм гэж цэцэрхэж байсан юм. Уучлаарай, би «цэцэрхэх» гэдэг үгийг зохисгүй газар хэрэглэх шиг боллоо. Эрдэмтэд элеватор болон хотуудад бохир усны суваг байгуулж байхад метафизикчид өлсгөлөн ба тахлыг бурхны гэсгээлт гэж зарлаж байсан. Эрдэмтэд хотуудыг холбосон зам гүүр байгуулж байхад метафизикчид өөрсдийнхөө зүс царай, араншныг дуурайлган бурхан бүтээж байсан. Эрдэмтэд Америк тивийг нээж, бас од гарагийн хоорондох зайг тодорхойлж тэдгээрийн оршин тогтнох зүй тогтлыг нээж байхад метафизикчид газар бол орчлон ертөнцийн төв гэж баталж байсан. Товчхон хэлэхэд метафизикчид хүн төрөлхтөнд юуг ч бүтээж өгөөгүй шүү дээ. Тэд шинжлэх ухааны шинэ шинэ ололтуудад түлхэгдэн алхам алхмаар ухарсаар явна. Шинжлэх ухаан тэдний субьектив онолыг бодит баримтаар бут цохих бүр тэд юмыг түүний дотор шинэ нээлтийг тайлбарлах шинэ субьектив онол боловсруулдаг. Гэвч тийм арга нь ч эцэстээ ойртож яваа нь маргаангүй. Ноёд оо, метафизикч бол домч нар юм. Хөвдөөр хооллогч гөрөөсний арьсан дээлтэй бурхан шүтдэг эскимос ба та нарын хоорондын ялгаа гэвэл ердөө хэдэн зуун жилээр хуримтлагдсан туршлага л байна. Зөвхөн энэ л байна.

	— Аристотелийн үзэл Европ дахинд хоёр зуун жилийн турш ноёрхсон. Гэтэл Аристотель метафизикч байсан биш үү! хэмээн доктор Боллинфорд их л олзуурхан өгүүлээд ширээнээ суугсдыг тойруулан харахад, цаадуул нь зөвшөөрөн толгой дохиж түүнийг баяртайяа дэмжив.

	Эрнест, 

	— Таны хэлдэг тун хөөрхийлөлтэй баримт байна. Та хүн төрөлхтний түүхийн хамгийн харанхуй үеийг дурдаж байна. Тэр үеийг бид харанхуй үе л гэж нэрлэдэг шүү дээ. Тэр үед метафизикч шинжлэх ухааныг дарангуйлж, физикчид гүн ухааны чулууны эрэлчид, химичид, алхимичид, одон орныг судлагчид, шүлэгчид болон хувирч байсан юм. Одоо Аристотелийн тань тэр үзэл ноёрхохоо хэдий нь больсон шүү дээ гэв.

	Доктор Боллинфорд уруу царайлснаа овоо сэргэн:

	— Таны ярьдаг аймшигт явдлууд байх нь байсан юм. Тэгэхдээ метафизик хүн төрөлхтний тэрхүү харанхуй үеэс дараагийн гэгээн үед шилжихэд нь нөөц хүч болсон гэдгийг та хүлээх хэрэгтэй гэхэд:

	— Метафизикт түүний тулд бүтээсэн юм байхгүй гэж Эрнест хариу өчив.

	— Юу гэнэ ээ? Өдий төдий нээлт гаргах түлхэц болсон аяллууд бодол сэтгэхүйн үр биш байсан гэж үү? хэмээн доктор Хаммарфильд өндөр дуугаар өгүүлэхэд:

	Эрнест, 

	— Эрхэмсэг ноёнтон минь! Та нар миний түрүүн хэлсэн гүн ухааны тодорхойлолтоос өө олоогүй биз дээ? Та нар одоо газар дээр байгаа боловч таныхаар бол энд биш байна. Ер нь ч матефизикчдийн жам тийм юм чинь дээ. Тийм болохоор таныг уучлах боломжтой юм. Харин дахин хэлэхэд дээрх асуудлын талаар бүтээсэн юм метафизикт огт байхгүй шүү. Бидний өдөр тутмын хэрэгцээт зүйлс талх, тос, торго, дурдан, эрдэнийн чулуу, мөнгө төгрөг цаашилбал 1453 онд Константинополийг унасны дараа туркчүүд Энэтхэг орох хуурай замыг хаасан явдал л нээлт хийхэд хүргэсэн шүү дээ. Европын худалдаачид өөр зам олох хэрэгтэй боллоо. Чухам тийм ч учраас Колумб Энэтхэг орох шинэ зам нээсэн шүү дээ. Энэ тухай та нар түүхийн аль ч номоос уншиж болно. Тэгээд энэ урт удаан аяллуудын ачаар дэлхий ертөнцийн мөн чанар, хэмжээ, хэлбэрийн талаар баримтууд гарч ирэн, улмаар Птолеймийн систем тодорч ирсэн юм.

	Доктор Хаммарфильд дэмий л хоолойгоо засна.

	Эрнест түүнд хандан:

	— Миний хэлсэн буруу байна уу? Тэгвэл юу нь буруу байна? гэхэд

	— Би өөрийнхөө л үзлийг батална. Одоо түүнийг хөндөөд дэмий, урт удаан яриа болно гэж доктор Хаммарфильд хэгжүүрхэн хариулав.

	— Эрдэмтэн хүнд ямар ч урт яриа садаа болдоггүй. Тиймээс ч тэд мэдэх юмаа мэдэж, тиймээс ч Америк тивийг нээсэн шүү дээ.

	Анх Эрнест Эверхардтай танилцсан тэр үе тэгэхэд болж өнгөрсөн үйл явдлуудыг нэгд нэгэнгүй дурсах нь надад тааламжтай хэрэг боловч, тэр оройн явдлыг бүгдийг нь тоочихоо больё.

	Товч хэлэхэд, маргаан тийнхүү ширүүхэн болж зочдын царай барайн, Эрнестийн «хөөрхий болсон гүн ухаантнууд», «Хий үзэгдэл бүтээгчид» гэх зэргээр нэрлэхэд тэдний эгдүүцэл шатаж байж билээ. Эрнест тэднийг бодит баримтаар булан, хэн нэгнийг нь мохоох бүрдээ «марташгүй баримт шүү ноёнтон» гэж бахдалтайяа хэлж байлаа. Тэрээр бодит баримтаар тэднийг мухардуулж, мөнөөх л баримтаараа дээрээс нь галт мөндөр буулгаж байлаа.

	— Та баримтад шүтдэг хүн үү? гэж доктор Хаммарфильдыг ёжлон хэлэхэд:

	— Бурхан байдаггүй, гагцхүү баримт л байдаг бололтой. Ноён Эверхард бол баримтын бие төлөөлөгч байна гэж доктор Боллинфорд хошуу нэмэв.

	Эрнест магнайгаа тэнийтэл инээж, тийм гэсэн шиг толгой дохиод:

	— Би нөгөө Техасын хүн шиг л байгаа биз гэхэд цаадуул нь ямар техас болохыг лавтай дуулах хүсэлтэй байгаа мэт харагдахаар, цааш үргэлжлүүлэн

	— Миссоури нутгийн хүн бол «нүдээр үзэхээс нааш үнэмшдэггүй» гэдэг шиг техас хүн бол «гараар барихаас нааш үнэмшдэггүй» юм. Тэгэхлээр техас хүн метафизикч байж таарахгүй шүү дээ гэв.

	Нэг удаа Эрнест «метафизикч гүн ухаантнуудад үнэний шалгуур байдаггүй» гэж хэлэхэд доктор Хаммарфильд уурлан:

	— Залуу! Үнэний шалгуур гэдэг чинь юу юм бэ? Танаас илүү ухаантай олон арван хүний толгой юунд өдий болтол будилаад байгаа юм бэ? Надад хэлээд өгөөч! гэв.

	— Тэгье, тэгье.. Яагаад ухаантай толгойнууд тэгж будилдаг юм бэ? гэвэл тэд үнэнийг олж үзсэнийхээ дараа агаарт гараад явчихдаг юм. Эх газар дээрээ үлддэг бол тэгж будилахгүй үнэний шалгуурыг олох байсан юм. Алхам бүрдээ үнэнийг амьдрал дээр мадаггүй шалгаж байгаагаа ухаарч, амьдрал ахуйгаа эргэцүүлэн бодож чадах байсан юм гэв.

	Эрнестийн далдирахыг мэддэггүй шийдэмгий зан тэдний уурыг хүргэж байлаа.

	— Хэлэх юмандаа ор, хэлэх юмандаа ор... Бидэнд оршлын хэрэггүй. Бидний эрээд олоогүй нөгөө үнэний шалгуурыг л хэлээд орхи. Түүнийг л хэлээд өгвөл бид амьд бурхан болох нь байна хэмээн доктор Хаммарфильд уураа дарж ядан өгүүлэв.

	Түүний хэлж байгаа үг ярианы нь өнгөнд Эрнестийг мухардах болов уу хэмээн хоосон горилсны шинж илт бөгөөд тэр нь хамба лам Морхаузд яршигтай мэт байсан боловч ихэнх нь битүүдээ түүнтэй санаа нийцэж байгаа бололтой.

	— Доктор Жордан9 энэ тухай тодорхой хэлсэн байдаг. Тэр «хэрэглэж болох уу?” «Амьдралаа даатгаж болох уу?” тэдгээр л үнэнийг нь шалгах хэрэгтэй юм гэсэн байдаг.

	Доктор Хаммарфильд:

	— Фүү! гэснээ инээмсэглэн, та хамба лам Беркелийн хэлснийг бодолцохгүй байна. Түүний хэлсэн үнэний шалгуурыг хэн ч үгүйсгээгүй байгаа юм шүү гэхэд

	— Метафизикчдийн сор нь уу? гээд Эрнест инээмсэглэснээ

	— Энэ ч ядарсан жишээ байна. Беркели өөрөө хэлснээр түүний метафизик газар авахаа больсон шүү дээ гэв.

	Доктор Хаммарфильд Эрнестийг хулгай хийж байхад нь юм уу, худал хэлж байхад нь барьж авсан юм шиг уурлахын ихээр уурлав. Тэгээд өндөр дуугаар:

	— Залуу, чиний энэ нотолгоо өнөө орой ярьсан бусад зүйлийн чинь адил олиггүй эд байна. Үндэс баримтгүй дэмий зүйл байна гэв. Эрнест, 

	— За, за. Би бууж өгье. Тэгэхдээ намайг юу бут ниргэснийг би мэдэхгүй өнгөрлөө. Доктор та намайг цохисон юмаа алган дээр минь тавиад өгөөч гэж хүлцэнгүй өгүүлэв.

	Доктор Хаммарфильд:

	— Өгнө дөө хө, өгнө. Яана гэнэ ээ? Хамба лам Беркели өөрийнхөө метафизикийг үнэгүй болсон гэж хэлсэн удаагүй дээ хө. Юугаар нь чи тэгж баталж байгаа юм бэ? Тэр чинь хэрэглэгдсээр байгаа юм, банди минь хэмээн шүлсээ үсчүүлэв.

	— Беркели10 өөрийнхөө метафизикт итгэдэггүй байсны баталгаа бол гээд Эрнест түр дуугүй болсноо

	Беркели орж гарахдаа ханаар биш хаалгаар нэвтэрдэг амьд явахад талх, шар тос, бас шарсан мах хэрэгтэйг ойлгодог, сахал самбайгаа хусахдаа хүртэл сайн авдгийг нь мэдээд тонгорог хэрэглэдэг байсан юм гэхэд, 

	— Тэр хамаагүй, жирийн явдлууд метафизик гэдэг чинь бодол хүрэхгүй ертөнцөд үүсдэг зүйл гэж доктор Хаммарфильд хашхирав.

	— Гэвч тэр метафизик чинь хүний тархинд багтана биз дээ гэж Эрнест намуухнаар хариу асуув.

	Цаадуул нь толгой дохино.

	— Тархин дотор үй олон шүтээн нэгэн зүүний үзүүр дээр багтан бүжиглэж тархи дотор бас хөвдөөр хооллогч гөрөөсний арьсан дээлт бурхан оршиж, үйл ажлаа явуулж байна. Тархин дотор ер баталж болохгүй юм алга хэмээн өөртөө дүгнэн хэлээд бодвол доктор та ч өөрийнхөө ухаан тархинд багтдаг биз дээ? гэж асуув.

	— Миний ухаан, миний хаан байхгүй юу.

	— Өөрөөр хэлбэл та энэ орчинд амьдардаггүй гэсэн үг үү? Гэвч та хоолоо зооглохоор эх дэлхийдээ бууж ирдэггүй гэж үү. Бас газар хөдлөхөд та хаана сууж байгаагаа мэдэрдэггүй гэж үү. Ер нь тэгээд газар дэлхий хөдлөхөд гарт барих юмгүй таны ухаан бодлыг таны бодол сэтгэлд байгаа тоосго, хага цохичихно гэж та боддоггүй биз дээ? 

	Доктор Хаммарфильд өөрийн эрхгүй давхийж дагзандаа байгаа сорвийг гараараа дарж үзэв. Эрнест огт санамсаргүй эгзэгтэй үг хэлсэн ажээ. 

	Их хөдлөлтийн11 үед доктор Хаммарфильд нурсан зууханд дарагдаж үхэх шахсан юм санж. Цугларагсад түүнийг нь мэдэх учир бөөн инээдэм болцгоов. 

	Инээд хөгжөөн намдсаны дараа Эрнест 

	— Нөгөө баталж болохгүй зүйлсийн талаарх яриа юу боллоо? гэв. Хэн ч хариу эс өгүүлнэ Эрнест асуултаа улам лавшруулан, 

	— За аль вэ? Бас л байдаггүй юу? Гэвч маргах зүйл маань та нарт нэг их базаалтай юм байсангүй дээ гэв.

	Доктор Хаммарфильд түүгээр бас л буулт хийсэнгүй, маргаан цааш өөр чиглэлээр үргэлжлэв. Эрнест тэдний хэлсэн үг бүрийг дор нь няц цохино. Ажилчин ангийн тухай сайн мэднэ гэж тэднийг батлахад Эрнест ажилчин ангийн бодит байдлыг яруу тод ярин тэднийг энэ талаар юу ч мэдэхгүй байгааг дүгнээд би буруу ярьж байгаа бол залруулаарай хэмээн өднө. Тэднийг гагцхүү бодит баримтаар шахан, хийсэн нотолгоо нь хий хоосон болохыг нотлон, ярьсан зүйл бүрийг нь биет зүйлээр баталж байв.

	Тэр бүхэн одоо надад тодхон санагдана. Тэр бээр эсрэг этгээдүүдээ бодит баримтуудаар булан тэр баримтуудаа яаж хэлэх үеийг нь олон уран цэцэн, уян хэрэглэж байсан нь тодхон санагдаж, түүний төмөр мэт хангинасан дуу нь одоо ч гэсэн чихэнд сонсогдном. Тэр өрөвдөх гэдгийг мэддэггүй байлаа. Ер нь өөрийгөө ч өрөвдүүлэх гэдэггүй дайснаа ч өрөвдөхийг мэддэггүй хүн байсан юм12. Маргааны эцэст тэдэнд хэлсэн үг нь санаанаас огт гардаггүй юм.

	— Та нар энэ оройн маргаан дээр ажилчин ангийг мэддэггүй болохоо, дуугүй сууж өнгөрсөн агшин, ихэмсэг үг яриагаараа дахин дахин харууллаа. Ер нь ч та нар ажилчин ангийг яаж мэдэх билээ? Наад зах нь, та нар ажилчдын дунд суудаг бол өөр хэрэг. Гэтэл та нар капиталистуудын дунд амьдардаг. Тэгэх ч ёстой биз дээ? Капиталист анги та нарт хөлс олгож, та нарыг хооллож, хувцаслаж байгаа юм чинь хариуд нь та нар тэр ангид тааламжтай метафизик онолоо номлох нь зүй. Капиталистуудад нийгмийн тогтоогдсон дэглэмийг барьж байхад нь чин үнэнчээр тусалдаг болохоор метафизик онол тэдэнд эрхмээс эрхэм зүйл шүү дээ. 

	Цугларагсад дургүйцэн дуу алдацгаав.

	— Би та нарын үнэнч эсэхийн тухай энд ярихгүй. Та нар яриа байхгүй үнэнч улс. Та нар шүтдэг зүйлийнхээ л төлөө амь насаа тавьдаг. Тиймдээ ч капиталистуудад үнэлэгддэг бөгөөд та нарын хүч чадал, үнэ цэнэ түүнд оршдог биз дээ? Та нар хэрэв үзлээ тогтоогдсон дэглэмд харшаар өөрчилбөл эздэдээ үнэлэгдэхээ больж, хоолноосоо сална13. Хэзээ нэг үед та нарын хэн нэгэнд тань тийм явдал тохиолдож ч болох юм. Аль эсвэл би худал ярьж байна уу? 

	Тэр удаа тэд үймэлдэж шуугьсан ч үгүй чив чимээгүйхэн түүний ярьсныг зөвшөөрөн хүлээцгээв. Гагцхүү, доктор Хаммарфильд

	— Үзэл санаагаар харш болж хувирвал тэгэлгүй яах вэ гэхэд

	— Өөрөөр хэлбэл үзэл санаа тань тэдэнд тохирохоо боливол шүү дээ. Тэгээд та нарт миний захих зүйл гэвэл: Зүтгээд бай, зүтгээд бай! Аль л болохоор арвин шан хүртэхийг хичээцгээ, гагцхүү буян санаж, ажилчин ангийг зөнд нь орхиж үзээрэй! Та нар бол ажилчин ангийн дайсны талын хүмүүс. Та нарт ажилчин хүнтэй төстэй ч юм байхгүй. Бусдыг зарсаар гар чинь цайж, бусдын бэлтгэснийг идсээр гэдэс чинь хөхүүр болсон улс. (Ингэж хэлэхэд доктор Боллинфорд өөрийн эрхгүй агзайв. Бүгдийн харц түүний гэдэс рүү чиглэсэн байлаа. Том гэдэснээсээ болоод хоёр хөлөө харж чадахгүй болсоор удсан гэж түүнийг хүмүүс шоолдог байсан юм) Та нарын зүрх сэтгэлд хоногшсон тэр дэглэмийг хамгаалахыг сургахаас өөр юу ч та нарт байхгүй. Та нар урьдын швейцар торгон цэргийнхэн14 шиг хөлсний улс. Яах вэ, би та нарыг хөлснийх мөртөө үнэнч зүтгэлтнүүд гэе. Та нар тэжээсэн эздэдээ үнэнч, ашиг сонирхлын нь төлөө зүтгэцгээж л яв. Гагцхүү доош орж ажилчин ангийн хуурамч удирдагчид бүү болцгоож үзээрэй. Нэгэн зэрэг хоёр эзэнд үнэнч зарц байж болохгүй шүү дээ. Ажилчин анги та наргүй болсоор ирсэн юм. Цаашид ч болно. Болох болохдоо та нартай хамтарснаас ч дээр болно. Надад бүгдээр итгэцгээгээрэй гэж билээ.

	 


ХОЁРДУГААР БҮЛЭГ: АМЛАН АВСАН НЬ

	Зочдоо явуулсны дараа аав түшлэгтэй сандалдаа сууж. Гаргантьагийн инээдээр инээж гарав. Ээжийг талийгаач болсноос хойш аавын ийнхүү сэтгэл тэнийм инээж байхыг би үзээгүй билээ. 

	— Доктор Хаммерфильд энэ насандаа ийм маргаан үзээгүй хүн шүү. Бурхны ном хаялцана гэдэг юу болохыг үз ээ вий! Тэр Эверхардыг бас хараа биз чи! Хурга шиг номой эхэлснээ дорхноо уурт арслан шиг бол оо биз? Ямар саруулхан ухаан бэ! Шинжлэх ухаанд авьяас билгээ зориулбал гайгүй сайн эрдэмтэй хүн шүү хэмээн инээсэн хэвээр өгүүлэв.

	Тэр надад хэчнээн их өндөр сэтгэгдэл төрүүлснийг хэлээд баршгүй ээ. Тэгэхдээ хосгүй айхтар марган, ямар үг хаана хэрэглэхээ гарамгай мэдэж байснаараа бус хүн чанарын хувьд сэтгэлийг минь хөндөж билээ. Тийм хүнтэй би ер урьд өмнө таарч явсангүй.

	Тиймээс ч хорин хэд хүртлээ хань нөхөртэй болох тухай ганц ч удаа бодоогүй юм бол уу даа. Тэр надад таалагдсаныг харваас хэн ч үгүйсгэж эс чадах сан. Түүний сэргэлэн ухаан, маргах уран чадвар хоёр нь л надад таалагдсан гэвэл юутай дутмаг. Харин зангирсан булчин, боксын хүнийх шиг лухгар хүзүү нь хүртэл сайхан санагдаж, эгээ л гуалигхан эр байсан шиг бодогддог болов. Хурц шийдэмгий зан нь хүртэл цаанаа л нэг эелдэгхэн санагдана. Түүний чухам юу нь надад тийм бодол төрүүлж асныг би хэлж чадахгүй. Тэр бол эмэгтэй хүний совин байсан юм.

	Түүний хангинасан дуунд зүрхийг минь зүсэх ер бусын хүч байж билээ. Түүний дуу одоо ч чихэнд сонсогдном. Тэр дууг би дахин дахин сонсож догшин зүс царайг нь аялаг болгодог нүднийх нь инээмсэглэлийг дахин дахин үзэхийг мөрөөддөг болсон минь жирийн хэрэг биш болов уу. Түүний тухай мянган бодол тархинд минь багтаж ядан оволздог байлаа. Тэр үед би түүнд сэтгэлтэй болж байсан шиг санагдана. Гэвч түүнтэй дахин уулзаагүй өнгөрсөн бол догдолсон сэтгэл минь хөрж, тэгсхийгээд түүнийгээ мартах байсан болов уу гэж бодном.

	Гэвч би түүнтэй дахин уулзах тавилантай байсан юм. Эцэг минь нийгэм судлалын талаар сонирхож эхэлсэн бөгөөд цаг ямагт зочид гийчид урих болсон нь бид хоёрыг хэзээ нэг үед заавал уулзуулахаас зайлаагүй билээ. Эцэг маань нийгэм судлагч байсангүй. Эхтэй минь гэрлэн сууснаас хойш төвшин жаргалтай, өөрийн эрхэлсэн физикийн шинжлэлийн ажилдаа сэтгэл хангалуун, амжилттай ажилладаг байлаа. Ээжийг талийгаач болсноос хойш дуртай ажил нь хүртэл уймарсан сэтгэлийг нь засаж чадахаа больжээ. Тэрээр гүн ухааныг эхлээд зугаа болгон оролдож байснаа сүүлдээ бүр шохоорхон үзсээр эдийн засаг, нийгэм судлалын ухаан руу гүнзгийрэн орсон билээ. Уулаас шударга ёсыг эрхэмлэдэг хүн байсан учир эцэстээ буруу бүхнийг устгах хүсэлд автсан юм. Би эцгийнхээ шинэ номд сонирхолтой болж, сэтгэл нь сэргэсэнд баяртай байсан боловч энэ бүхэн нь юугаар төгсөхийг ер боддог ч үгүй явлаа. Аав ч гэсэн өөрөө шинэ ажил нь түүнийг чухам юу руу хөтөлж болохыг боддоггүй байсан бөгөөд эгээ л идэр хөвүүн адил урам зоригтой, хийж буй ажилдаа чин сэтгэлээсээ тэмүүлдэг байлаа.

	Лабораторид ажиллах явдал бол аавд заншил болсон бөгөөд харин шинэ зүйлд сонирхолтой болсноосоо хойш гал тогооныхоо өрөөг нийгэм судлалын лаборатори болгон хувиргалаа. Оройн хоолон дээр аавын зочноор эрдэмтэн, улс төрч, банкны эзэн, худалдаачин, профессор, ажилчны удирдагч, социалист, анархист зэрэг төрөл бүрийн мэргэжлийн олон янзын хэргэм тушаалтан ирдэг байв. Аав тэдний дунд маргаан үүсгэн дараа нь нийгэм, амьдралын тухай тэдний үзэл санааг задлан шинжилдэг байлаа.

	Аав Эрнест хоёр «Санваартны үдэшлэгээс» өмнөхөн танилцсан хэрэг байжээ. Зочдыг явсны дараа аав Эрнесттэй танилцсанаа надад ярьсан юм. Нэг үдэш гудамж уруудан алхаж явтал нь олон ажилчид цугларч нэг хүн савангийн хайрцаг дээр зогсон тэдэнд хандан үг хэлж байжээ. Аав тийш очиж түүний яриаг сонсжээ. Тэр хүн Эрнест байв. Тэр зөвхөн энд тэнд ажилчны цуглаанууд дээр илтгэл хийдэг байсан бус социалист намын удирдагчдын нэг байсан бөгөөд төв хороонд нь дээгүүр алба хаадаг, социализмын гүн ухааны талаар нэрд гарсан онолч хүн байжээ.

	Аав түүний илтгэхийг шохоорхон сонсож түүнтэй тэр дор нь танилцсан аж. Тэгээд тэр оройн, лам нарт зориулсан зоогт урьсан хэрэг байжээ. Аав Эрнестийн тухай мэдсэн бага сага зүйлээ надад оройн хоолны дараа ярьсан нь энэ билээ. Эрнест Америкт15 хоёр зуу гаруй жилийн өмнө амьдарч агсан Эверхардынхаас гаралтай боловч ажилчин хүний бүлд төржээ. Арван настайдаа фабрикт ажилд орж, төмрийн дархны мэргэжил сураад дархан хийх болжээ. Бие даан боловсрол олж авсан бөгөөд герман, франц хэл сурч, тэр үед Чикаго хотноо байгуулагдсан социалист хэвлэлийн газар зориулан гүн ухаан болон бусад шинжлэх ухааны бүтээлүүдээс орчуулж хөлс мөнгийг нь амьдралдаа нэмэрлэдэг байжээ. Түүний өчүүхэн хөрөнгө зөөрт бас эдийн засаг, гүн ухааны талаар өөрийнх нь бичсэн зохиолуудын мөнгө нэмэр хандив болдог байжээ.

	Унтахынхаа өмнө би ааваас Эрнестийн тухай ийм зүйлийг сонсоод, зүрх сэтгэлийн гүнд түүний дуу хангинан, удтал унтаж чадсангүй. Бас хачин бодлууд төрж, айдас хүрч байлаа. Тэр манай дээд ангийн хүмүүстэй огт адилгүй, харь элгийн маш их чадмаг хүн байлаа. Түүний маргах уран чадвар надад айх гайхахыг зэрэг төрүүлж билээ. Элдвийг дүрслэн бодсоор түүнд сэтгэлтэй болно. Тэгээд түүний эхнэр болно гэдэг бодолд хүрэхэд гэнэт айдас хүрэв. Урьд нь би эмэгтэй хүнийг өөрийн эрхгүй өөртөө татдаг нь эр хүний чанар, хүч чадалд л байгаа юм гэж ярихыг олонтоо сонссон билээ. Гэвч надад түүний тийм хүч чадал нь даанч дэндүү юм шиг санагдана. Тэгээд би «үгүй, үгүй яасан ч болохгүй, дэмий хэрэг» гэж өөрөө өөртөө батлан өгүүлж билээ. Гэвч өглөө босоход ямар нэг юм мөрөөдсөн хэвээр. Эргэцүүлэн бодвоос түүнийг л мөрөөдөж байлаа. Би түүний цэцэн цэлмэг маргахыг үзэж хүнгэнэсэн дууг нь сонсон, эсрэг этгээдээ сүлд хийморийг нь зайлтал мад тавиад, гялалзаж байхыг нь үзэхийг тэсгэлгүй хүснэм. Хэрвээ тэр дайсныхаа толгойг авбал би яах бол? гэж бодоод түүний өөрийнх нь хэлсэн үнэний шалгуураар шалгаж үзэхэд, «толгойг авч болно» гэдэг хариу гарч байлаа. Миний бодож буй юм ер нь үзүүштэй сайхан зүйл шиг санагдаж, яг л тулалдааны дохио адил сэтгэл догдлуулж байлаа.

	Би Эрнестийн номыг ааваас авч хэдэн өдөр уншив. Бичсэн бүхэн нь яг л ярьдаг шиг нь яруу бөгөөд асар их итгүүлэх чадалтай байлаа. Эргэлзээтэй юмыг хүртэл итгүүлж чадах их хүч чадал нь түүний хэллэгийн маш жирийнд байлаа. Тэр юмыг ойлгуулж чадах авьяастай төрсөн уран илтгэгч ажээ. Түүний номд хэллэг нь яруу сайхан боловч санаанд нийцэхгүй газар бас ч олон байлаа. Тэр ангийн тэмцэл, хөдөлмөр ба капиталын эсрэг тэсрэг зөрчил, сонирхлуудын мөргөлдөөн гэж нэрлэсэн зүйлсээ их онцолсон байлаа.

	Аав, Эрнестийн ярьсныг дүгнэж ярих завсар доктор Хаммарфильд Эрнестийг «өөдгүй бөгөөд үл ялих мэдлэгтээ халуу оргисон муу гөлөг» гэж хэлсэн гэж инээдэм болголоо. Доктор Хаммарфильд Эрнесттэй дахиад уулзахаасаа зайлсхийдэг болов.

	Харин хамба лам Морхауз Эрнестийг тун их сонирхож, дахин уулзахыг нэн хүсэмжлэх болов. Тэрээр Эрнестийг «айхтар чадалтай залуу, за даа бас их юм хийнэ дээ, их юм хийнэ ер. Гагцхүү өөртөө л дэндүү итгэмтгий юм даа, итгэмтгий юм» гэдэг байв.

	Нэг удаа үд өнгөрсөн хойно Эрнест аавтай хамт манайд ирэв. Тэр үед хамба лам манайд ирчихсэн, бид хоёр цай ууж суусан юм.

	Дашрамд хэлэхэд Эрнест «Гүн ухаан ба хувьсгал16» хэмээх шинэ зохиолоо шамдан туурвихын зэрэгцээ их сургуульд биологийн ухааны талаар тусгай курс хичээл заалгаж байсан учир Беркелигээр үзэгдэлгүй нэлээд болжээ.

	Эрнестийг ороод ирэхэд сууж байсан өрөө маань зайгүй болчих шиг санагдаж билээ. Үнэндээ тэр тийм их том биетэй биш, ердөө таван фунт найман дюйм хэр өндөр хүн байсан юм. Гэвч орж ирээд зогсож байгаа нь тун аварга амьтан гэж харагдаж билээ. Тэр надтай чийрэг гар, шийдэмгий харцтайгаа үл авцалдам эв хавгүйхнээр мэндлэв. Харц нь нөгөө л шийдэмгий бөгөөд итгэл төгс хэвээрээ байлаа. Тэгэхдээ харцанд нь ямар нэгнийг асуух гэсэн эрмэлзэл ил байсан бөгөөд намайг урьдын адил удтал ширтэв.

	— Би таны «ажилчин ангийн гүн ухааныг» уншиж байна гэхэд сэтгэлд нь таатай байгаа бололтой инээмсэглээд, 

	— Та ямар уншигчдад зориулж бичсэнийг нь бодолцоорой гэхэд нь:

	— Бодолцсон. Тийм ч учраас тантай би маргах бодолтой байна гэж түүнийг өдөв.

	— Би ч гэсэн ноён Эверхардтай маргана гэж хамба лам өлгөж авав.

	Эрнест надаас аягатай цай авах зуур гайхсан янзтай мөрөө хавчисхийлгэв.

	Хамба лам урагш бөхийн, намайг эхэл гэх шиг дохив.

	— Та нэг анги нөгөө ангиа үзэн ядах үзлийг номлосон байна. Миний бодоход, явцуу догшин зан авиртай ажилчин ангийг энэ зүгт уриалах нь буруу, тэр ч байтугай ялт хэрэг болно.

	Ангийг үзэн ядах үзэл бол нийгмийн эсрэг тэр ч байтугай социализмын эсрэг хэрэг гэж үзэж байна гэхэд, 

	— Миний бичсэн номд ангийг үзэн ядах гэсэн санаа байтугай үг ч байхгүй.

	— Байна даа хэмээн зэмлэнгүй хэлээд номыг нь авч дэлгэв.

	Намайг номын нь хуудаснуудыг эргүүлэх зуур Эрнест цайгаа оочсоор над руу инээмсэглэж суув.

	— За энэ, гучин хоёрдугаар хуудсанд байна гээд би «нийгмийн хөгжлийн одоогийн шатанд ангийн тэмцэл хөлс олгогч ба хөлсөөр ажиллагч хоёрын хооронд явагдаж байна» хэмээн чанга уншив. Тэгээд «би ч дийлэв бололтой» гэж бодон, түүн рүү харав. Тэр, 

	— Ангийг үзэн ядах тухай юм алга байна шүү дээ гээд инээмсэглэнэ.

	— Та ангийн тэмцэл гэсэн байна шүү дээ гэхэд 

	— Тэр бол ангийг үзэн ядахаас өөр ойлголт. Бид нэг анги нөгөө ангиа үзэн ядах үзэл сурталчилдаггүй юм. Та итгээрэй! Бид ангийн тэмцлийг нийгмийн хөгжлийн хууль гэж үздэг. Бидэнд үүнээс өөр хүлээх хариуцлага байхгүй. Ангийн тэмцлийг бид бий болгоогүй юм. Бид Ньютон ертөнцийн таталцах хуулийг тайлбарласан шиг ангийн тэмцлийг тайлбарладаг юм. Бид анги, түүнийг үүсгэж байгаа ашиг сонирхлын зөрчлийн мөн чанарыг тайлбарладаг юм.

	— Ашиг сонирхлын зөрчил байх ёсгүй гэж би эрс эсэргүүцэв.

	— Миний санал тантай тун сайн нийлж байна. Социалист бид чухамхүү сонирхлуудын зөрчлийг арилгахыг зорьдог юм. Уучлаарай би танд нэг хэсэгхэнээс уншиж өгье гээд номоо авч хэд эргүүлээд, 

	— «Хүй нэгдлийн нийгэм мөхөж, хувийн өмч буй болсон үеэс эхэлсэн ангийн тэмцэл хувийн өмч, нийгмийн оршин тогтноход шийдвэрлэх хүчин зүйл болж чадахаа больсон цагт л сая дуусна» гэж уншив.

	Хамба лам Морхауз сэтгэл нь хөдөлсөн бололтой цайвар царай нь улайсхийж ирээд:

	— Би зөвшөөрөхгүй. Таны үндэслэл буруу байна. Хөдөлмөр капитал хоёрын хооронд зөрчил гэж юм байхгүй. Ер нь ч байх ёсгүй гэв.

	Эрнест тун намбатайяа:

	— Танд их баярлалаа. Таны сүүлийн үг миний ойлголттой таарч байна.

	— Ер нь зөрчил яагаад байх ёстой юм бэ? гэж хамба лам үнэн цагаан санаанаасаа бололтой асуув.

	Эрнест мөрөө хавчисхийлгээд, 

	— Хүний араншин заяаны тиймээс гэх үү дээ гэхэд

	— Үгүй, хүн бид заяаны тийм чанартай биш хэмээн нөгөөдөх нь өндөр дуугаар өгүүлэв.

	— Та дэлхий дээр өдрийн од шиг ховор тохиолддог бодит байдлаас онхид, зөвхөн зүрх сэтгэлд оройн тэнгэр бологч ер бишийн хүнийг хэлж байна уу, эсвэл алхам бүрд тааралдах жирийн нэг хүнийг хэлж байна уу? 

	— Үй олноороо тохиолддог жирийн хүнийг хэлж байна.

	— Хүч чадлаар дорой, алдаж осолдох нь амархан? 

	Хамба лам толгой дохино.

	— Аар саар юмны хойноос хөөцөлдөмхий, аминчхан? 

	Хамба дахин толгой дохив.

	— Та анхаараарай! Би аминчхан гэж хэлсэн шүү хэмээн Эрнест сануулахад, 

	— Жир хүмүүс аминчхан шүү дээ хэмээн хамба лам зоригтойёо батлан өгүүлэв.

	— Өгөөд л байвал аваад л байдаг!

	— Аваад л байдаг, яая гэх вэ үнэн нь тийм юм чинь.

	— Тэгвэл би таныг дийллээ хэмээн Эрнестийн өгүүлэх нь хавхны тэвх буухтай адил. Тэгээд цааш үргэлжлүүлэн:

	— За би танд ярьж өгье. Трамвайны үйлчлэгч хүн байлаа гэж үзье.

	— Капитал байгаагүй бол тэр ажиллаж чадахгүй байсан хэмээн хамба яриаг нь таслахад:

	— Тэр үнэн. Хөдөлмөр хэрэглэхгүй бол татвар орохгүй, капитал сүйрнэ гэдгийг та бас хүлээж байгаа байх.

	Хамба дуугүй байв.

	— Тийм биз дээ? хэмээн Эрнестийг лавлахад их лам толгой дохив.

	— Тэгэхлээр бид одоо хэл амаа ололцлоо. Яриандаа эргэн оръё. Трамвайны үйлчлэгч хөдөлмөрөө, хувь нийлүүлэгчид капиталаа оруулна. Тэгээд хөдөлмөр капитал хоёрын хамтын чармайлтаар хөрөнгө орно17. Капиталд ногдох хувийг татвар, хөдөлмөрт ноогдох хувийг хөлс гэнэ гэхэд хамба:

	— Тун зөв. Тэгэхлээр хуваарийн талаар зөрөх юм байхгүй.

	— Та дээр ярилцаж зөвшөөрснөө мартах гэж байна. Жир хүмүүс аминчхан гэж бид тохирсон шүү дээ. Бидний ярьж байгаа бол жир хүн шүү дээ. Харин та бол хий агаарт амь сүнсгүй улсад юм хуваарилах гэж байх шиг байна. Бид газар дэлхийнхээ л юмны тухай ярилцах хэрэгтэй. Тэгвэл, аминчхан ажилчин хүн ч аль болохоор авах гэнэ. Бас капиталтай хүн ч аминч учир аль болохоор л авах гэнэ. Гэтэл авах гээд байгаа юм нь нэг л зүйл болохоор хоёр этгээдийн сонирхол зөрчилтэй болж ирнэ. Энэ бол хөдөлмөр капитал хоёрын зөрчил бөгөөд эвлэршгүй зөрчил юм. Ажилчин хөрөнгөтөн гэж хоёр анги байсан цагт л орлогыг хуваах маргаан хэзээд байх болно. Хэрэв та Сан-Францискод байсан бол өнөө орой лав явган алхаж байгаа байх. Тэнд трамвай ажиллахаа больсон.

	— Яагаа вэ, дахиад ажил хаялт18 бол оо юу? гэж хамбыг сэтгэл зовсон байдалтай асуухад, 

	— Тэгэлгүй яах вэ. Трамвайн орлого хуваах гэж маргацгаагаад л тэр.

	Хамба их гашуудаж байгаа бололтой. Тэгснээ:

	— Буруу хэрэг! Энэ ажилчид ер юутай харалган улс вэ? Ийм байж тэд бидний талархлыг яаж хүлээх юм бэ? 

	— Биднийг явган явуулчхаад уу? гэж Эрнест эвтэйхэн лавтгаж хэлэв.

	Хамба лам түүний хэлснийг үл ойшоон:

	— Дэндүү мунхаг байна. Хүн л бол адгуус шиг биш хүн шиг л байх ёстой. Хүч түрэлт, аллага хядлага болж өчнөөн амьтан өнчин өрөөсөн болно доо. Капитал хөдөлмөр найзууд байх хэрэгтэй. Бие биедээ харилцан ашигтай ажиллах ёстой.

	— Ээ, та дахиад л тэнгэрт гараад явчихлаа. Бууж ир! Бид түрүүн жир хүмүүс аминчхан гэж тохироогүй сэн үү гэж Эрнест хүйтнээр өгүүлэв.

	— Аминчхан байх ёсгүй! хэмээн лам өндөр дуугаар өгүүлэхэд, 

	— Таны түмэн зөв. Хүн аминчхан байх ёсгүй. Гэвч гахайн ёсон дээр тулгуурласан нийгмийн үед хүн аминч байхаас өөр замгүй юм.

	Хамба лам уурлан амьсгаа нь давхцах бөгөөд аав тэнд жуумалзаж суугаа харагдав.

	Эрнест:

	— Яриа байхгүй гахайн ёс шүү дээ. Капиталист ёсны мөн чанар нь тэр. Танай сүм хийдийг хамгаалаад байдаг юм, та бүгдийн индэрт гарах болгондоо магтаад байдаг юм чинь тэр. Гахайн ёс. Өөрөөр юу гэх вэ.

	Хамба лам ямар нэг юм асуух мэт аавын зүг эргэн харахад цаадах нь инээмсэглэсэн хэвээрээ толгой дохиод:

	— Хэцүү юм, гэхдээ ноён Эверхардын хэлдэг үнэн. Манайд хүн бүхэн өөрийнхөө амийг, чөтгөр бүгдийн амийг гэдэг ёс ноёрхож байна. Түрүүчийн үдэш ноён Эверхард сүм хийд бол нийгмийн тогтоогдсон дэглэмийг дэмждэг тэр дэмжлэг дээр нийгэм суурилан тогтож байна гэж хэлсэн шүү дээ гэхэд, 

	— Христос тэгж сургаагүй юм хэмээн хамба лам өндөр дуугаар өгүүлэв.

	Эрнест хөндлөнгөөс орж:

	— Өнөөгийн сүм хийд Христосын сургаалыг номлохоо больсон байна. Тийм болохоор ажилчин хүн сүм хийдтэй ямар ч холбоогүй. Сүм хийд хөрөнгөтөн ангиас ажилчин ангийг мөлжих, тонох зэрлэг хэрцгий ёсыг дэмждэг.

	— Сүм хийд дэмждэггүй гэж хамба лам эсэргүүцэв.

	— Тэгвэл эсэргүүцдэггүй шүү дээ. Тэгэхлээрээ дэмжиж байгаа хэрэг, аргагүй өөрсдөө хөрөнгөтөн ангийн дэмжлэгээр оршиж байдаг хойно доо. Хамба гэнэн цагаанаар:

	— Би огт тэгж боддоггүй. Таны ярьдаг буруу л байх шиг байна. Энэ хорвоод худал хуурмаг явдал их байгаа нь ч байгаа... Бас сүм хийд олон шавиа - та нарын хэлдэг нөгөө пролетари19 нарыг алдсан ч тал бий гэхэд, 

	— Пролетари анги та нарт ердөө хамаагүй. Тэр, сүм хийдээс хол, түүний оролцоогүйгээр төрж өссөн юм гэж Эрнест тачигнан өгүүлэв.

	— Би таны хэлж байгааг ойлгохгүй байна хэмээн хамба номой дуугарав.

	— Тэгвэл яриад өгье! Машин, фабрикийн систем үүсэхийн хамт хөдөлмөрийн хуучин систем устаж, үй олон хүн газар тариаланг орхисон юм. Ажилчид тосгоноос хотод шилжин суудаг болж, хүүхэд, эмэгтэйчүүд, эхчүүд хүртэл машин дээр ажилладаг боллоо. Өрх гэрийн урьдын амьдрал өөрчлөгдөж эхэллээ. Амьдралын нөхцөл маш бэрх болов. Энэ бүхэн хүний цусаар бичигдсэн түүхийн хуудаснууд болж үлдсэн шүү дээ.

	— За би мэднэ ээ, мэднэ. Аймшигтай юм болж байсан юм. Гэвч тэр бүтэн хагас зууны өмнө болж өнгөрсөн хэрэг хэмээн хамба лам Морхауз яриаг нь таслав. Түүний царайд сэтгэл нь өвдсөн шинж илхэн.

	— Тэгвэл тэр бүтэн хагас зууны чинь өмнө пролетари анги үүсэж сүм хийд түүнийг тоомсорлоогүй юм. Капиталистууд бүхэл бүтэн үндэстэн ардыг яргалж байхад сүм хийд амандаа ус балгасан юм шиг таг дуугүй байсан юм. Одоогийнхтой л адил эсэргүүцдэггүй байсан. Остин Люис20 тэр цагийн тухай «хонийг нь хариулах даалгавартай» хүмүүс, капиталистууд хонь малыг нь боол мэт худалдахыг харж, үхтлээ талхиулж байхдаа огт эсэргүүцээгүй21 гэж хэлсэн байдаг. Сүм хийд тэр үед дуугарч үү дээ, үгүй юү. 

	Хамба лам тээнэгэлзэж байв. Тэрээр доктор Хаммарфильдын адил энэ мэт хүчит, Эрнестийн хэлдгээр «сөрөх давшилттай» тулгарч явж үзээгүй ажээ.

	— Арван наймдугаар зууны түүх хэдийн бичигдсэн. Сүм хийд дуугарч байсан бол тэр түүхэнд гарах ёстой хэмээн Эрнест нотлоход, 

	— Бурхан минь, сүм хийд тэгэхэд нээрэн дуугүй байж шүү хэмээн хамба лам хүлээв.

	— Одоо ч гэсэн дуугүй л байна гэхэд, 

	— Түүнийг би зөвшөөрөхгүй!

	Эрнест дуугүй болон хамбыг сонжин харж байснаа зөөлрөн:

	— За яах вэ, тийм болог! Тэгвэл жишээ аваад үзье. Чикагод эмэгтэйчүүд ерэн цент олох гэж долоо хоног хүчээ шавхан зүтгэж байна. Сүм хийд үүнийг эсэргүүцсэн үү? гэхэд хамба:

	— Надад энэ чинь шинэ зүйл байна. Долоо хоногт ерэн цент гэнэ ээ! Яасан аймшигтай хэрэг вэ!

	— Сүм хийд үүнийг эсэргүүцсэн үү? хэмээн Эрнест намуун дуугаар асуув.

	— Үүнийг сүм хийд дуулаагүй хэмээн хамба өчгөө өгөхгүй санаатай дуугарав.

	Эрнест: 

	— «Хонийг нь хариулах даалгавартай» хүмүүс нь та нар шүү дээ хэмээн ёжлоод цааш үргэлжлүүлэн, хамба та уучлаарай! Бид та нарыг харахаар нүд хорсдог болсонд та гайхдаг уу? Тэтгэгч капиталистуудаа өмнөдийн нэхмэлийн фабрикуудад22 хүүхэд ажиллуулж эхлэхэд нь эсэргүүцэл тавьсан уу? Бүр цаашилбал, долоо найман настай хүүхдүүдийг шөнийн 12 цагийн ээлжид ажиллуулахыг эсэргүүцсэн үү? Тэд нарны гэгээ харахгүйгээр өт хорхой мэт хиарч байна. Ашгийг тэдний цусаар олж байна. Тэгээд тэр шинэ ашиг олзоороо шинэ англид ч юм уу, хаана ч юм бэ, нүсэр их сүм хийдүүд бариулж тэнд нь та мэтийн хуврагууд бирд болсон ашиг орлогын эздийн төлөө залбирч суудаг.

	— Би мэдэхгүй юм аа, хэмээн хамба дороо бувтнав.

	Түүний царай дотор нь эвгүйрхсэн мэт зэвийв.

	— Тэгвэл дээр өгүүлснийг та нар эсэргүүцэхгүй биз дээ? 

	Хамба лам толгой сэгсрэв.

	— Тэгвэл сүм хийд өнөөдөр арван наймдугаар зуунд байсантайгаа адил ус балгасан мэт дуугүй суугаа хэрэг мөн биз дээ? 

	Хамба лам дуугүй хэвээр. Эрнест дахин хариу шаардсангүй.

	— Харин нэг зүйлийг битгий мартаарай. Сүм хийдийнхэн түүнийг эсэргүүцвэл хоолноосоо сална шүү.

	— Сүм хийдийг та арай ч дэндүүлж байх шиг байна гаж хамба лам дургүйцлээ.

	— Та тэгээд яаж эсэргүүцэх юм бэ? 

	— Саяныхаа ярьдаг шиг чөтгөр шулмуудыг миний орчноос олоод өг! Тэгвэл би эсэргүүцэж чадах байна.

	— Үзүүлж чадна гэдэгт надад итгэж үзээрэй! Таныг би дагуулаад чөтгөрүүдийн дундуур явуулаад өгөмз гэхэд, 

	— Би эсэргүүцнэ ээ! гээд хамба биеэ эгцлэн засаж суухад, эелдэг зөөлөн царайд нь гашуудан хөрсөн шинж илрэн:

	— Сүм хийд дуугүй сууж болохгүй гэв.

	— Та тэгвэл ажлаасаа халагдана даа хэмээн Эрнест түүнд сануулахад, 

	— Би өөрөөр батална. Хэрэв таны хэлдэг үнэн байвал сүм хийд олж хараагүйгээс болсон гэж батална. Түүгээр ч барахгүй үйлдвэржсэн нийгэмд байнга гарч байгаа эдгээр аймшигт зүйлсийг сүм хийд ч капиталист анги ч олж хараагүйгээс л болж байна. Капиталист ангид үүнийг мэдүүлбэл дорхноо шал өөр болно, харин мэдүүлж өгөх нь сүм хийдийн үүрэг юм.

	Эрнест инээж гарав. Түүний инээд айхтар доогтой инээд байсанд би хамбыг өмгөөлөх санаатай:

	— Та ганцхан талаас нь дүгнэж байна. Биднийг дүүрчихсэн амьтад болгон ярьж байна. Гэвч бидэнд сайн сайхан чанар зөндөө бий. Хамба лам зөв юм хэллээ. Таны ярьсан тэр нийгмийн гай гамшиг түүнийг олж хараагүйгээс л болж байна. Энэ бол нийгмийг бүрдүүлэгч ангиуд бие биеэсээ хөндий байгаагийнх юм гэхэд Эрнест:

	— Зэрлэг хэрмэл индиан нар ч гэсэн капиталист ангийнхнаас ч номхон шүү дээ.

	Эрнестийг ингэж хэлэхэд зэвүү хүрэв.

	— Та биднийг мэдэхгүй байна. Бид тийм харгис зэрлэг улс биш гэхэд, 

	— Түүнийгээ та нар батлах хэрэгтэй гэж Эрнест намайг өдөөв.

	— Танд... яаж би батлах юм бэ? гэж уур улам шатан хариулахад Эрнест толгой сэгсрэн:

	— Таныг надад батал гээгүй, харин өөртөө батал гэсэн юм.

	— Батлалтгүй би мэднэ.

	— Та мэдэхгүй байна гэж тэр дайрав.

	Аав тайвшруулахыг оролдон:

	— Хүүхээд, хүүхээд, битгий хэрэлдээрэй гэв.

	— Би хэрэлдэх гээгүй байна гээд ууртай хэвээрээ цааш ярих гэтэл Эрнест таслан, 

	— Би мэдэж байна. Танай эцэг, та ч өөрцгүй Сиеррийн фабрикаас олсон хөрөнгө мөнгөтэй биз дээ? гэв.

	— Энэ ярианд тэр ямар хамаатай юм бэ? гэж намайг хэгжүүрхэхэд, 

	— Таны өмсөж байгаа энэ хөнгөн хувцас цусан толботой гэхээс өөр хамаа алга. Иддэг хоол чинь хүртэл хүний цусан хольцтой. Толгой дээр чинь байгаа дээврээс балчир хүүхэд, чийрэг эрсийн цус зай завсаргүй дусалж байна. Ингээд нүд аниад чагнахад л под под хийн дусалж байгаа нь дуулдаж байна гэв.

	Тэгээд үнэхээр чагнах гэж байгаа мэт нүдээ анин арагш налав. Би доромжлуулсандаа уур бадран, хоёр нүдэнд минь нулимс бүрхэв. Амьдралдаа би ийм үг сонсоогүй билээ. Хамба лам, аав хоёр ч гэсэн байж ядна. Тэр хоёр яриагаа аятай зүг эргүүлэх гэж оролдоход Эрнест нүдээ нээн, гараараа дохин тэр хоёрыг зогсоогоод, над руу цог шиг хоёр нүдээрээ эгцлэн харав. Тэр уруулаа жимийн нүд нь гурвалжилсан агаад нүдэнд нь инээмсэглэлийн сүүдэр ч харагдсангүй. Надад юу гэж хэлэх гэж, ямар шийтгэл өгөх гэж байсан бол доо. Би мэдэж чадаагүй өнгөрсөн юм. Учир нь яг тэр үед явган хүний замаар явж байсан нэгэн эр зогсож бидний зүг хараагаа чиглүүлэв. Тэр нүсэр биетэй эр хулсан сандал, номын тавиур, халхавч зэрэг нэлээд эдлэл үүрчээ. Бидэнд хандан, эдлэлээсээ аваач гэж хэлье үү байя уу хэмээн тээнэгэлзэж байгаа бололтой.

	Эрнест, 

	— Энэ хүнийг Жексон гэдэг юм гэв.

	— Ийм лут эр үүргийн худалдаа23 хийж явахаар, өөр олигтой ажил хийх нь яасан юм бол доо гэж би шазруухан дуугарлаа.

	— Зүүн гарыг нь л хараач даа гэж Эрнест зөөлөн дуугарав. 

	Түүний зүүн гарын ханцуй хоосон унжиж байлаа.

	— Сая миний сонссон цусан дуслын зарим нь энэ хүнийх байгаа юм. Энэ хүн Сиеррийн фабрикт ажиллаж байгаад гаргүй болоход нь та нар түүнийг өттэй нохой шиг гудамжинд хөөж гаргасан шүү дээ. Би «та нар» гэж та нарын болон хувь нийлүүлэгч бусад баячуудаас хөлс авч, фабрикийг та нарын сонирхлоор захирагч албаны хүмүүсийг хэлж байна. Ажлын дундуур осол гарахад энэ хүн пүүстээ24 хэдхэн ч болсон долларын хохирол гаргахгүйг хичээн тэмцээд нэг гараасаа салсан юм даа. Хамгийн шүдэт зээрэнцэгт гараа тас татуулжээ. Хэрвээ амиа бодсон бол зээрэнцгийн шүдэнд орсон хайргыг тэр чигт нь явуулаад, хоёр эгнээ төмөр савх эвдүүлээд л зүйл дуусах байсан юм. Гэвч тэр хайргыг авах гэж гараа хүргээд хуруунаасаа мөрөө хүртэл бяцлуулсан нь тэр. Энэ явдал шөнө тохиолджээ. Фабрик илүү цагаар ажиллаж, хувь нийлүүлэгчид ашиг хонжоо хагартлаа олж байсан үе. Жексон тэр өдөр олон цаг ажиллаж булчин нь ядран уян хатан, эв дүйтэй ажиллаж чадахгүй болсон байж л дээ хөөрхий. Ялимгүй удаан хөдлөөд, гараа хавчуулчихсан байна л даа. Эхнэртэй, бас гурван хүүхэдтэй эцэг шүү гэж Эрнест нөгөө зөөлөн дуугаараа өгүүлэв.

	— Пүүс нь түүний төлөө ямар анхаарал тавьсан бол? гэж намайг асуухад,

	— Ямар ч анхаарал тавиагүй. Үгүй, үгүй тавьсан тал бий. Жексоныг эмнэлгээс гарахад, учруулсан хохирлыг нь төлүүлж амжсан. Пүүсийн мэдэлд тун зальтай хуульчид байдаг шүү дээ.

	— Та болсон явдлыг бүрэн ярьсангүй. Бүгдийг нь мэдээгүй байх. Тэр хүн өөрөө зүй бус загнасан байж болох юм гэхэд, 

	— Зүй бус загнасан гэнэ шүү! Ха! Ха! гэж Эрнест, Мефстафелийн инээдээр инээгээд, бурхан гэж байдаг бол харсан байх та минь! Зүй бус загнасан гэнэ! Хүн гараасаа салж байхад шүү! Жексон бол хүлцэнгүй номхон зарц байсан болохоор түүнийг зүй бус загнасан гэхэд хэн ч үнэмшихгүй гэв.

	— Шүүх бий шүү дээ. Хэргийн учир таны ярьдаг шиг байсан бол шүүх түүнийг хохируулан шийдэх ёсгүй гэж би сөргөв.

	— Пүүст хурандаа Ингрэм гэж ерөнхий хуульч бий. Тэр тун зальтай хуульч гэж хэлээд Эрнест над руу ширүүн харснаа, хатагтай Каннинхэм та Жексоны хэргийг авч судалмаар юм даа гэв.

	— Танаар хэлүүлэлгүй би өөрөө судлах бодолтой байна гэж би эгдүүцэв.

	— Сайн байна. Жексоны байдаг газрыг би танд зааж өгөмз. Гэвч Жексоны гараас болон таныг ямар зүйл мэдэж авах бол гэж бодохоос сэтгэл өвдөж байна гэж тэр чин сэтгэлээсээ өгүүлэв.

	Ийнхүү хамба лам, бид хоёр Эрнестийг амлан аваад унасан билээ. Хамба, Эрнест хоёрыг гарахад би өөрийн анги болон өөрийнхөө хийж байгаа хууль бус үйлсийг бодон, сэтгэл шаналан хоцров. Түүнийг би «ёстой гайхал гэдэг л энэ байх» гэж бодож билээ. Би түүнд дургүйцэхийн ихээр дургүйцэж, ажилчин ангийн төлөөлөгч болоод л ийм ааш зантай байгаа хэрэг гэж өөрийгөө тайвшруулав.

	 


ГУРАВДУГААР БҮЛЭГ: ЖЕКСОНЫ ГАР

	Жексоны гарын хөөрхийлөлтэй явдал миний амьдралд тийм их өөрчлөлт гаргана гэж би зүүдлээ ч үгүй явжээ. Сураглан уулзахад тэр надад нэг их гайхмаар юм санагдуулсангүй. Тэр далайн хоолойн ойролцоох намгийн захын муу навсгар байшинд суудаг ажээ25. Байшингийн нь эргэн тойронд өтгөн ногоон намаг хөөсөрч түүнээс тэсэхийн аргагүй муухай үнэр ханхална.

	Жексон, Эрнестийн ярьсанчлан дуу цөөнтэй, хүлцэнгүй хүн байлаа. Намайг очиход юм дархлан, надтай ярихдаа түүнээ үл зогсооно. Өнгөн дээрээ хүлцэнгүй байсан боловч «надад уг нь манаачийн ажил өгч болох байсан шүү дээ»26 гэж хэлэхдээ дотроо гомдож явдаг нь ил харагдлаа. Надтай олныг ярьсангүй. Ганц гараараа ид шидтэй юм шиг ажиллаж байгааг нь эс өгүүлбэл жаахан мулгуу хүн болов уу гэж бодмоор. Түүний чадмаг ажиллагаа надад нэгнийг бодуулсанд би, 

	— Та яаж байгаад гараа тастуулчихсан юм бэ? гэж асуувал, Жексон гайхсан янзтай өөдөөс харан, толгой сэгсрээд, 

	— Бүү мэд. Тастуулж л орхисон юм.

	— Болгоомж алдсан юм болов уу даа? 

	— Үгүй ээ. Би ер тэгж боддоггүй шүү. Харин илүү цаг ажиллаад дэндүү яаруу тэвдүү ажиллаж байгаад л ийм боллоо гэж санадаг. Би арван долоон жил ажилласан юм. Ажилдаа ихэнхдээ яндан дуугарахаас өмнөхөн гарна. Яндан дуугарахаас өмнө гарсан өдөр бусад өдрийг бодвол илүү их осол гаргана27. Бодвол, өдөржин ажилласан хүн ажил тарах үед ядарч гүйцсэн байдаг байх л даа. Олон хүн тийнхүү зэрэмдэг болсон доо. Заримдаа чухам тэр гэхийн тэмдэггүй болсон хүн ч байдаг л байсан.

	— Олон гэнэ ээ? 

	— Хэдэн зуугаар ярина шүү. Бас муусайн хүүхдүүд байхыг нь яана.

	Жексоны яриа эл аймшигт шинэ мэдээг эс оруулбал цөм урьд нь миний сонссон зүйлс байлаа.

	— Магадгүй, техникийн дүрмийг зарим талаар зөрчсөн юм байлгүй гэхэд тэр толгой сэгсрээд:

	— Баруун гараараа ременийг салгаж зүүн гараар хайргыг авах хэрэг боллоо. Ремень салсан эсэхийг харахын оронд би баруун гартаа найдсан юм. Тэгэх нь ээ гүйцэд салж чадсангүй. Зүүн гараа барьтал мөр хүртэл аваад явчих нь тэр.

	— Айхтар их өвдөө биз? гэж сэтгэл түгшин асуувал, 

	— Яс яйрч байхад өвдөхгүй яах вэ дээ гэв.

	Жексон тэтгэврийн учрыг сайн мэдэхгүй байсан боловч өөртөө тэтгэвэр олдоогүй гэдгийг андахгүй байв. Үүнийгээ тэр удирдах хүмүүс болон мастерууд нь шүүхэд буруу мэдүүлэг өгснөөс болсон гэж үздэг ажээ. Түүний хэлснээр тэдний мэдүүлэг «өгвөөс зохих» мэдүүлэг байсангүй. Би тэдгээр хүмүүстэй уулзахаар шийдлээ.

	Жексоны амьдрал туйлдаа хүрсэн нь ойлгож ядах юмгүй ажээ. Эхнэр нь өвчинд нэрвэгдсэн учир гагцхүү өөрөө л дархны ажлыг, үүргийн худалдаатай хослон хийж энэ айлыг өөд татахаас өөр замгүй болжээ. Байрынхаа хөлсийг ч дийлэхээ больж, арван нэгтэй хүүгээ арга буюу фабрикт ажилд оруулжээ. Намайг тэднийхээс гарахад тэр, 

	— Надад ядаж манаачийн ажил өгч болох л байсан даа гэж билээ.

	Жексоны хэргийг шүүсэн хуульч, мэдүүлэг өгсөн хоёр мастер болон захирагч нартай уулзаж ярилцаад, Эрнестийн хэлсэн лавтай үнэн болохыг ухаарч билээ.

	Жексоны өмгөөлөгч ёстой нэг хийморьгүй эр байв. Түүнийг хараад би яагаад Жексоны хэрэг ташаа шийдэгдсэнд гайхахаа болив. Жексонд түүнээс өөр өмгөөлөгч яаж ч олдоо гэж дээ гэж юуны өмнө бодлоо. Бас Эрнестийн «Пүүсийн хуульчид зальтай», «Хурандаа Ингрэм бол хамгийн аргатай хуульч» гэж байсан нь санаанд нь орлоо. Жексон шиг ядуу ажилчныг бодвол Пүүс элдэв далд аргаар хавьгүй илүү байлгүй яах вэ дээ гэж бодогдоно. Гэвч энэ бүхэн аар саархан зүйл бөгөөд түүний цаана Жексоны хэргийг буруутгасан өөр ноцтой шалтгаан зайлшгүй байсан нь гарцаагүй ээ. Би өмгөөлөгчөөс, 

	— Та яагаад тэр хэргийг зөвтгөж чадаагүй юм бэ? гэхэд, тэр тэвдэн үрчилзэж хэсэг дуугүй суув. Аргаа барсан өчүүхэн амьтан болох өмгөөлөгчийг харахад сэтгэл өвдмөөр байв. Сууж байснаа тэр учиргүй гасалж гарав. Тэр нь түүний төрөлхийн зан ажээ. Тэр ер энэ насандаа урагштай явж үзээгүй бололтой. Тэгээд, гэрчүүд муу мэдүүлэг өгсөн гэж зэмлэж байв. Тэд гагцхүү эсрэг этгээдэд тус болох мэдүүлэг өгсөн гэнэ. Тэд үмх талх хэн нь өгөхийг сайн мэдэж байсан болохоор Жексонд тус болох ганц ч үг хэлсэнгүй. Жексон угийн донгио хүн болохоор түүнийг хурандаа Ингрэм элдэвчилсээр буруутай болгож амжжээ. Хурандаа, хүнийг тулгаж байцаахдаа гаргууд авьяастай төрсөн учир Жексоноос эргээд өөрт нь хор хүргэх мэдүүлэг авч дөнгөжээ.

	— Жексоны зөв байсан юм бол яагаад мэдүүлэг нь өөрт нь эргээд хор болсон юм бол? гэхэд, 

	— Зөв байсан нь ямар хамаатай юм бэ? гэж надаас эргүүлж асуугаад бяцхан өрөөнийх нь хануудыг дагуулж тавьсан тавиур дээрх олон номыг зааж, 

	— Энэ бүгдийг уншиж, судлаад би хууль бол нэг зүйл, харин үнэн гэдэг бол өөр зүйл гэж ойлгосон юм. Хуулийн ямар ч хүнээс асуусан тэгж л хэлнэ байх. Үнэн гэж юу болохыг та ням гарагийн мөргөлөөс ойлгож болно. Харин хууль гэгч юу болохыг зөвхөн энэ номуудаас л мэднэ гэв.

	— Та тэгээд Жексоны зөв байсан боловч хэрэг нь буруу шийдэгдсэн, цаашилбал Кэльдвеллийн шүүх шударга биш гэж хэлж байгаа юм уу? хэмээн сорьж асуувал, 

	— Надад ямар ч арга олдоогүй. Тэд Жексоноор зогсохгүй намайг ч бас дөнгөсөн. Миний байдал ямар байсныг бодооч! Хурандаа Ингрэм гэдэг чинь их нэр сүртэй хуульч. Тийм хуульч биш сэн бол түүнийг «Сиеррийн фабрик», «Эрстон ландын синдакат», «Беркели Консолидейтэд», «Окланд», «Сан Леандро Плизантон электрик» хуульчаа болгох байсан уу? Тэр бол бүх Пүүсүүдийн ерөнхий хуульч хүн. Пүүсүүдийн нэгдэл хуульчдыг тэнэг бай гэж тэжээж28 байдаг юм биш. Гагцхүү Сиеррмиллийн фабрик түүнд жилд хорин мянган доллар олгож байдгийг та ямар учиртай гэж санаж байна? Яагаад гэвэл тэр тэднийд жилд хорин мянган долларынхоо юмыг хийдэг хүн! Надад тийм үнэ алга, тийм үнэтэй байсан бол би юунд түүний дэргэд нуруу хотолзон, Жексоны хэрэг мэтхэнээр амжрахыг оролдож явах билээ. Жексоны хэргийг зөвтгөсөн бол би юутай үлдэх байсан гэж санаж байна та? 

	— Та түүнийг лав шулж гүйцэх байсан байх гэхэд, Өмгөөлөгч уурлан:

	— Тэгэхгүй яадаг юм бэ! Би чинь амь зуухыг29 бодох ёстой биз дээ.

	— Жексон чинь гурван хүүхэд, эхнэртэй хүн шүү дээ гэж түүнийг зэмлэхэд, 

	— Би ч бас эхнэр хүүхэдтэй. Би хэрвээ тэдний ам руу юм хийе гэж бодоогүй бол хэн тэгж бодох билээ дээ ер.

	Өмгөөлөгчийн царай гэнэт аятай болж энгэрийн зүүдэг цагнаасаа хоёр хүүхэдтэй нэгэн эмэгтэйн зураг гаргаж үзүүлэв.

	— Хар л даа эднийг! Эднийгээ би аятай байлгаж чадахгүй байна. Жексоны хэргийг зөвтгөж дөнгөвөл эднийгээ хөдөө явуулъя гэж бодож байсан юм. Энд өвдөж зовцгоогоод болохгүй байна. Тэгээд явуулах гэсэн чинь энэ!

	Намайг гарахыг завдахад, тэр бас л гасалж гарав.

	— Тэр хэргийг зөвтгөх ямар ч үндэс байгаагүй юм. Хурандаа Ингрэм Кэльдвеллийн шүүгч нартай зузаан түнш. Би гэрчийн этгээдүүдийг тулган байцааж, олигтой мэдүүлэг авсан ч гэсэн уул хэргийг тэр «андын холбоо» өөрөөр шийдэх байсан биз. Тийм мэдүүлэг авах бололцоог ч Кэльдвеллийн шүүгчид хаасан гэж би баттай хэлнэ. Кэльдвеллийн шүүгчид хурандаа Ингрэм нар нэг клубт явдаг, нэг суудал эзэлдэг нь дэмий хэрэг биш. Тэгээд ч бас тэд айл хөрш улс. Миний хөл тэнд хүрэхгүй ээ. Эхнэр хүүхдүүд нь хүртэл байнга бие биеийнхээрээ орж гарч, дандаа л дайллага, цайллага болцгоож байдаг юм. 

	Би босож хаалга руу очиж хэсэг дуугүй хүлгэлзээд:

	— Ер нь тэгээд Жексоны зөв байж ээ дээ? гэхэд, 

	— Яриа юу байх вэ. Эхний үед би түүнийг зөвтгөж болно гэж бодож байсан юм. Гэхдээ би болгоомжлоод эхнэртээ ч хэлээгүй юм. Хөдөө явна гээд тэрний минь хөл газар хүрэхгүй байсан болохоор баярлуулан гомдоовол сүйд болох нь тэр шүү дээ.

	Гэрчийн хувьд мэдүүлэг өгсөн хоёр мастерын нэг Питер Доннеллитэй уулзан, 

	— Жексон машиныг гэмтлээс хамгаалах гэж оролдсон гэдгийг яагаад та дурдаагүй юм бэ? гэхэд тэрээр бодлогошрон хэсэг дуугарсангүй. Тэгээд над руу тайван биш харцаар хяламхийгээд, 

	— Би халамжтай сайн эхнэр, эрээд олдомгүй гурван хөөрхөн үртэй хүн. Тэднээсээ болсон юм гэв.

	— Таны ярьж байгааг ойлгохгүй байна гэхэд, 

	— Өөрөөр хэлбэл тэдэнд муу юм болох байлаа.

	— Та тэгээд... гээд залгуулан ярих гэтэл тэр уурсан;

	— Би хэлдгээ хэллээ. Энэ фабрикт би олон жил ажиллалаа. Эрхийн чинээ байхдаа энд ажилд ороод өдий хүрлээ. Бие хайргүй зүтгэж явж энэ зэрэгт хүрсэн юм. Би мастер хүн шүү! Намайг дарагдахад татаж гаргах хүн энэ фабрикт ганц ч байхгүй гэдэгт эргэлзэх юм алга. Би уул нь үйлдвэрчний эвлэлд хамаатай байсан. Гэвч сүүлийн хоёр ажил хаялтаар Пүүсийн талд зогссон. Одоо ажилчдын маань дунд надтай хамт аяга шар айраг уух хүн ганц ч байхгүй. Толгойг минь үзэхгүй юу! Хаанаас ч юм тоосго ирээд хага цохичихсон юм. Машин дээр ажилладаг хүүхдүүдийн дотор намайг зүхдэггүй хүүхэд ганц ч байхгүй. Ингэхлээр Пүүсээс өөр түших тулах хүн надад алга байна. Фабрикт үнэнч байх нь хувийн үүрэг биш, амьжиргаа, гурван хүүхдийн минь хувь заяаны хэрэг болж байна. Ийм л учиртай юм даа.

	— Жексоныг буруутгаж болох байсан уу? гэхэд

	— Түүнд тэтгэвэр өгч болох байсан. Хөөрхий, хэрэг түвэг гаргадаггүй сайн ажилчин байсан юм.

	— Та тэгвэл тангараг ёсоороо хуулийн өмнө туйлын үнэнээ хэлэх бололцоогүй байсан юм шив дээ? 

	Тэрээр толгойгоо сэгсрэв.

	— Ердөө л үнэн мөнийг хэлж болохгүй байсан гэж үү? гэж би сүржин асуув.

	Түүний царайд гэмшлийн шинж дахин илэрч толгойгоо дээш болгон тэнгэр харав. Тэгээд, 

	— Амь сүнс хоёр минь миний хүүхдүүдийн төлөө халуун тамд үүрд тарчлаг! гэв.

	Захирагч Хэнри Даллес гэгч үнэг шиг зальхай этгээд элэг барих янзтай, надтай ярилцахаас ч татгалзав. Өдүүлсэн хэрэг, гэрчийн мэдүүлгийн талаар түүнээс би ганц ч үг дуулж чадсангүй. Харин нөгөө мастер Жеймс Смидтэй уулзсан минь овоо урагштай боллоо. Тэр харахад ширүүн харцтай хүн байсан бөгөөд түүний царайг хараад би бас л юу ч олж сонсохгүй нь дээ гэж айж билээ. Ярихад бас л амархан амьтан биш гэмээр сэтгэгдэл төрүүлсэн бөгөөд ухаан бодлын хувьд ердийн ажилчидтай зүйрлэшгүй гэдэг нь танигдаж байв. Тэрээр Питер Доннеллийн адил, Жексонд тэтгэвэр олгох ёстой байсан гэсний дээр осолд орж эрэмдэг болсон хүнд даанч хүний мөсгүй муухай хандсан гэлээ. Тэр иймэрхүү осол гэмтэл нэг бус удаа гардаг бөгөөд тахир дутуу бологсдод оногдвол зохих тэтгэврийг өгөхгүй гэж фабрик бузар булай бүгдийг хийдэг гэж нэмж өгүүлэв.

	— Ийм аргаар хувь нийлүүлэгчдийн жилийн орлогыг хэдэн түмэн доллароор нэмэгдүүлдэг юм даа гэхэд нь сүүлийн сар аавд үйлдвэрийн ашиг хонжоо болгон өгсөн их мөнгө, түүний заримаар худалдаж авсан гоё даашинз минь, аавын авсан номууд өөрийн эрхгүй санаанд оров. Даашинз дээр минь бусдын цусны дусал бий гэж Эрнестийн зэмлэж хэлсэн нь санагдаж яс хавтайх шиг болов.

	— Мэдүүлэг өгөхдөө та, Жексон машиныг гэмтлээс хамгаалах гэж оролдсоны улмаас осолд орсон гэдгийг онцлон хэлээгүй юм уу? гэхэд, 

	— Үгүй гээд гашуудан харамсах аятай амаа жимийлгэснээ, 

	— Жексон өөрийнхөө хайнга болгоомжгүйгээс болж гэмтсэн бөгөөд Пүүс түүнийг зэмлэх буюу зөвтгөх ямар ч үндэсгүй гэж би мэдүүлсэн.

	— Хайнга хандсанаас болсон хэрэг мөн үү? 

	— Юу л гэж үзнэ дураараа бол! Юутай ч гэсэн тэр хүн олон цаг ажиллаж, ядарсан байсан нь лав.

	Смидтын үг надад улам аятай болж ирэв. Тэр үнэхээр ердийн ажилчдаас давуутай байлаа.

	— Та олонх ажилчдаас мэдлэгээр илүү бололтой гэхэд, 

	— Би бүрэн дунд боловсролтой хүн. Хашаачнаар ажиллах завсраа суралцсан юм. Их сургуульд орох санаатай байсан. Гэтэл эцэг маань өөд болж, ажилд орохоос өөр аргагүй боллоо. Уул нь би байгаль судлагч болох гэж боддог байсан гэснээ өөрөөс нь гарч болмооргүй үг хэлсэн юм шиг бэмбэгэнэж, би ан амьтан их сонирхдог хүн. Даанч ажил хийхээс өөр аргагүй боллоо. Мастер болсныхоо дараа гэрлэж, хүүхэд шуухадтай ч болсон. За тэгээд өөрөө өөрийнхөө толгойг мэдэхээ больсон доо.

	— Юу гэсэн үг вэ? 

	— Шүүхэд, дээр хэлснээр мэдүүлэг өгөх заавар авч, түүнээ дагах болсноо ярьж байна. 

	— Хэний заавар? 

	— Хурандаа Ингрэм миний өгөх мэдүүлгийг зааж өгсөн юм.

	— Түүнээс л Жексон хохирчээ дээ? 

	Түүний царай хүрлийн, толгой дохилоо.

	— Жексон ч бас түүний гарыг хардаг эхнэр, хоёр хүүхэдтэй шүү дээ.

	— Би мэднэ ээ, гэж тайван дуугараад, царай нь улам барайв.

	— Надад нэг зүйлийг хэлж өгөөч та! Урьдынхаа, тухайлбал сургуульд байх үеийнхээ зан чанарыг өөрчилж, өөр хүн болж тийм мэдүүлэг өгөхөд амархан байв уу? 

	Смидт бөмбөг дэлбэрэх мэт гэнэт догшроход, миний айх гайхах зэрэгцэв. Элдэв хараал урсган, цохиод авах нь уу гэмээр гараа зангидав.30 Тэгснээ тэр удалгүй зөөлөрч:

	— Уучлаарай! Яалаа гэж амар байх вэ дээ. Одоо та намайг орхих болсон бол уу гэж найдна. Надаас дуулах гэснээ бүгдийг дууллаа. Явахын чинь өмнө нэг зүйл сануулахад: Та миний ярьсныг ашиглах гэвэл бүтэхгүй байх шүү. Би тантай хэзээ ч уулзаж ярилцаагүй л гэнэ. Тэгэх тусмаа бид хоёрын гэрч байгаагүй юм чинь. Би хожим ганц ч үг хүлээхгүй. Гэрч гарлаа гэхэд би хэлээгүйгээ андгайлж чадна.

	Смидтийнхээс гараад химийн факультетын байранд байдаг аавын тасалгаанд очвол, Эрнест тэнд ирчихсэн байв. Түүнтэй тэнд дайралдана гэж бодоогүй юм.

	Тэр хуучнаараа над руу эгцлэн ширтэж гарыг минь чанга атгалаа. Түүний ичимхий бүрэг боловч чөлөөт харьцаа нь хэвээрээ аж. Нөгөө ширүүн маргааныхаа тухай хэдийн умартсан бололтой. Харин би бол ер мартаагүй байлаа.

	— Жексоны хэрэгтэй танилцаад ирлээ гэж би түүнд хэлэв.

	Тэрээр сэртхийн, анхаарлаа төвлөрүүлж цааш ярихыг хүлээх нь, над руу ширтэх харц нь ч гэсэн намайг лав өөр ойлголттой бол оо вий гэж найдсан нь илт.

	— Түүнтэй үнэхээр шударга биш харьцсан байна. Би... би манай дээврээс ч түүний цусны дусал урсаж байгаа гэж бодож байна.

	Эрнест:

	— Тэгэлгүй яах вэ. Жексон болон түүний адил олон хүнд шударга хандсан бол та бүгдийн ашиг хонжоо тийм ч их байхгүй бол уу.

	— Гоё даашинз өмсөх дур минь бүрмөсөн арилав бололтой гэж би нэмж хэлэв.

	Надад түүнтэй эвлэрэх сэтгэл, ухаалаг бодол төрж, «тэр надад нэг ёсны эцэг минь болжээ. Түүний үг эцгийн сургаал юм» гэж цээж тэнийн баярлав. Хожим нь түүний хүч чадал надад бат түшиг болж, надад айж эмээлгүй амар тайван явахын найдвар болж билээ. Эрнест, 

	— Зотон хувцас өмссөн ч танд таатайгүй л байх. Маалингын фабрикийнхан ч ялгаагүй. Ер нь хаа газар адилхан. Бидний магтан гайхдаг соёл маань ч цусан дээр цус урсган буй болжээ. Та бидний хэн маань ч гэсэн тэр цусан толбоноос зайлах замгүй ээ! гэж ноцтой өгүүлээд, та ямар ямар хүмүүстэй уулзав? гэж асуулаа.

	Би түүнд бүх болсон явдлыг ярив. Тэгэхэд Эрнест, тэд цөм өөрийн мэдэлгүй хүмүүс байгаа юм. Цөм хайрлахыг үл мэдэгч үйлдвэрийн машинд хүлэгдсэн улс. Хамгийн аймшигтай, харамсалтай нь тэд тэрхүү машинд зүрх сэтгэлээрээ уягдсан юм. Үр хүүхэд гэдэг амьдралын цэцэг! Тэд бүгдээр зөвхөн үр хүүхдээ л хамгаалах сэтгэлийг өвөрлөж явдаг. Тэдний тэр сэтгэл ямар ч зан суртахуунаас хүчтэй. Хөөрхий муу аав минь ч гэсэн дээ! Миний төлөө, хэдэн дүү нарын минь төлөө худал, хулгай, муу муухай бүхнийг хийж явжээ. Аав минь бусад хүмүүсийн л адил тэр машинд хүлэгдэж, амьдралаа зэрэмдэглүүлээд, эцэст нь алтан амиа алджээ.

	— Харин та бол... Та бол ёстой чөлөөт хүн байх аа гэж яриаг нь таслахад, 

	— Бүрэн чөлөөтэй биш ээ. Тэгэхдээ үйлдвэрийн машинд зүрх сэтгэлээрээ хүлэгдээгүй юм. Би уул нь хүүхдэд их хайртай. Гэвч өөрөө үр хүүхэдгүйдээ баярлаж явдаг. Гэр бүлтэй боллоо ч үр хүүхэдгүй байхыг хүсэж явдаг.

	— Тэр ч базаахгүй санаа байна даа гэж би дуу алдав. 

	— Тийм ээ. Гэвч энэ учиртай. Би хувьсгалч хүн. Хувьсгалын ажил бол хамгийн аюултай ажил шүү дээ.

	Би итгэлгүйхэн инээмсэглэв.

	— Хэрвээ би танайд нэгэн шөнө Сиерр фабрикаас хувь болгон авсан ашиг хонжооны тань мөнгийг хулгайлахаар сэм ирвэл аав чинь яах бол? 

	— Аав орныхоо дэргэдэх тавиур дээр дандаа гар буу тавьж унтдаг. Таныг лав буудах байх.

	— Тэгвэл би, өөрийн нөхөд бүтэн хагас сая31 хүний хамт бүх л баячуудын гэр орон руу чиглэвэл мөн сүртэй тулалдаан болох вий? 

	— Тэгэх нь ч тэгнэ. Гэвч та тийм ажил хийх хүн биш шүү дээ. 

	— Чухам л ийм ажил хийнэ. Тэгэхдээ бид зөвхөн гэрт нь байгааг аваад зогсохгүй уурхай, төмөр зам, фабрик, банк, дэлгүүр гэх мэтчилэн хөрөнгийн бүх уурхайг гартаа авахаар тэмцэнэ. Энэ маань л хувьсгал болно. Аюултай ажил шүү! Миний бодож байгаагаас ч илүү сүртэй буудалцаан болж мэднэ. Тэгээд миний түрүүчийн хэлснээр одоо үед чөлөөт хүн гэж огт байхгүй. Бүгд үйлдвэрийн машинд ямар нэг хэмжээгээр уяатай болсон байна. Та ч, таны уулзан ярилцсан хүмүүс ч бүгд хүлээтэй байгааг та мэдлээ шүү дээ. Цаашид, улам олон хүнтэй уулз! Хурандаа Ингрэмийг олж уулз. Жексоны хэргийн материалыг дарсан сонины сурвалжлагч, сонины эрхлэгчидтэй уулзаад үз. Тэд цөм машины боолууд гэдэг нь танд тодорхой болно.

	Цаашдынхаа яриан дунд би ажилчид яагаад амархан осолд ордог юм бэ? гэж асуугаад Эрнестээс тоо бүртгэлийн бүхэл бүтэн лекц сонссон билээ.

	— Энэ талаар хэвлэлд маш их бичигдсэн. Хуримтлагдсан баримтаас үзэхэд осол өглөөний цагаар цөөн гардаг бөгөөд цаг хойшлох тутам түргэн өсдөг байна. Энэ нь ажилчдын хүч чадал барагдан, тархи мэдрэл нь ядардагтай холбоотой юм.

	Харин танай эцэг бол амь нас, эрүүл мэндийн талаар жирийн ажилчнаас гурав дахин илүү найдвартай байх боломжоор хангагдсан гэдгийг та мэдэх үү? Үүний нарийн учрыг даатгалын Пүүсүүд андахгүй32. Тэд жилд мянган долларын болзолтой ослыг даахдаа танай эцгээс дөрвөн доллар хорин цент, жирийн ажилчнаас бол арван таван доллар авна.

	— Таныг бол яаж даах бол? гэж асуухдаа тэрхэн мөчид түүний төлөө санаа зовж байдгаа ухаарав.

	— Би бол хувьсгалч хүн болохоор тахир татуу болох, алагдах аюулын хувьд жирийн ажилчдаас найм дахин илүү. Тэсрэх бодис дээр ажилладаг туршлагатай химичдийг жирийн ажилчдаас найм дахин илүү үнэтэй даадаг юм даа. Намайг ч даая гэхгүй биз дээ гэж хайнгуут хэлээд яагаад та ингэж асууж байна? гэж надаас сөргүүлж асуулаа. Тэгэхэд нь миний нүд далдиран, нүүр шатах шиг болов. Түүний төлөө санаа тавьдгийг тэр мэдээгүй боловч би өөрөө, бас тэгээд түүний дэргэд ухаарснаас тийнхүү нүүр шатсан биз ээ.

	Яг энэ үед аав гаднаас орж ирээд надтай хамт гарахаар юм хумаа эмхэлж эхлэв. Эрнест ааваас авч уншсан хэдэн номоо буцааж өгөөд хаалга руу алхав. Босго хүрээд, миний зүг эргэн харж, 

	— Та өөрөө өөрийнхөө сэтгэлийг, би хамба ламын сэтгэлийг зовоож байгаа энэ үед та хатагтай Уйксон, Пержонуайт хоёртой уулзахад зүгээр шүү гэдгийг хэлье гэж бодлоо. Та тэднийг мэднэ. Тэд фабрикт хувь нийлүүлэгчдийн дотроос хамгийн томоохнуудын нь эхнэрүүд шүү дээ. Тэр хоёр бүх нүгэлт хүмүүсийн адил үйлдвэрийн машинд хүлээстэй, тэгэхдээ хэзээ ч тэр машины орой дээр нь сууж байхаар хүлэгдсэн улс шүү дээ гэв.

	 


ДӨРӨВДҮГЭЭР БҮЛЭГ: МАШИНЫ БООЛУУД

	Жексоны гарыг бодох тусам сэтгэл улам шаналж байлаа. Би үйлийн үргүй үнэн явдалтай тулгарчээ. Амьдралын үнэн нүүр царайг анх олж харсан минь энэ ажээ. Оюутан ахуйн амьдрал, хичээл сургууль, соёл боловсрол цөм хуурамч зүйлс байжээ. Нийгэм, амьдралын тухай сайн сайхнаар бичсэн номын хуудаснуудаас мэдсэн маань зөвхөн онол байсан бөгөөд жинхэнэ амьдралыг би одоо л үзэж байгаа ажээ. Жексоны гар жинхэнэ амьдралын баталгаа байлаа. «Баримт шүү. Ноёнтон, маргашгүй баримт» гэж Эрнестийн хэлж байсан нь зүрх сэтгэлийн гүнд тасралтгүй хангинаж байлаа.

	Нийгэм маань тэр чигээрээ хүний цусан дээр тулгуурлаж байгаа нь байж болшгүй зэрлэг зүйл мэт санагддаг болов. Тэгж бодоход бас л Жексон санаанд орж ирнэ. Би түүнийг бодохгүй байж яагаад ч чадахгүй байлаа. Миний бодол цаг ямагт луужингийн зүү адил Жексоны зүг чиглэж байв. Түүнд үнэхээр зэрлэг ханджээ. Арвин их ашиг хонжоог нь хэвээр үлдээх гэж цусаа урсгасных нь төлөө түүнд ямар шан хүртээгээ вэ? Жексоны цусыг нэмж арвитгасан их ашиг хонжоогоороо чинээлэг баян аж төрж байгаа олон айл өрхийг би сайн мэдэх байлаа. Нэг хүнд тийнхүү зэрлэг хандаад, түүнийг нь нийгэм хайхрахгүй өнгөрч болсон гэхэд бусад олон хүнд тэгж хандахгүй байж болохгүй гэж үү? гэж өөрөөсөө асууна. Эрнестийн ярьсан долоо хоногт ерэн цент олох гэж бие хайргүй хөдөлмөрлөдөг Чикагогийн бүсгүйчүүд болон өмнөдийн нэхмэлийн фабрикийн балчир боолууд санаанд ордог байв. Миний гоё даашинзны эдийг бүтээх гэж цусаа соруулсан тэдний эцэнхий гарууд нүдэнд үзэгдэх шиг болно. Бас Сиеррын фабрикаас авдаг ашиг хонжоо маань санаанд орж, даашинзан дээр минь байгаа Жексоны цусны дусал нүднээ харагдах шиг болдог байв. Жексоны тухай бодохгүй байж ер боломгүй. Бодол сэтгэл маань түүний зүг эргэн эргэн очдог байлаа.

	Сэтгэлийн минь гүнд нэгэн шинэ бодол гэрэлтэн харагдах агаад үүнийг эргэцүүлэн бодвол би хурц ирмэг дээр зогсож байгаа мэт санагдах ажээ. Амьдралын өөр шинэ шинэ аймшигт үнэн нүдэнд харагдах шиг болно. Зөвхөн сэтгэл ч биш миний бүх л ертөнц тэр чигээрээ үймэрч байлаа. Эцэг маань ч гэсэн Эрнестийн нөлөөнд автагдаж байгааг ажиглахгүй өнгөрч чадамгүй. Хамба лам ч гэсэн дээ. Сүүлчийн удаа түүнтэй дайралдахад тэр бүр өвчинд шаналсан хүн шиг харагдсан. Айхтар уцаарлангуй болж, нүдэнд нь сүүмгэр гуниг үзэгдэх болжээ. Тэгэхэд нь би Эрнест нөгөө чөтгөр шулам үзүүлэх амандаа хүрч дээ гэж бодож билээ. Хамба дуу шуугүй болчихсон болохоор чухам ямар шулмын газар очиж үзсэнийг нь эс мэдлээ.

	Нэгэн удаа надад «бяцхан ертөнц маань хөмрөх нь» гэдэг бодол аяндаа төрөхөд, Эрнестээс л болсон гэж бодогдон, «түүнтэй уулзаагүй бол бид хэчнээн төвшин тэнүүн байх сан билээ» гэж бодогдов. Гэтэл агшны дараахан тэр бодол маань үнэнээс урвах гэсэн хэрэг шиг санагдав. Эрнестийн дүр өмнө минь тодорч тэр бүхнийг хамгаалагч бурхан шүтээн шиг санагдан, гэгээн магнай, аймшиггүй чин зоригтой, үнэн шударгын төлөө, дарлагдсан олон ядуучууд, өнчрөгсдийн төлөө тэмцэж яваа, баатар эр шиг харагдаж билээ. Бас түүний зэрэгцээ Христын дүр орж ирлээ. Тэр ч гэсэн бас дарлагдсан олныг өмгөөлөн ферази болон лам нарын тогтоосон эрхшээлийн эсрэг тэмцэж явжээ. Түүнийх нь шанг хүртээж Христыг цовдлон алсан нь санаанд орж, Эрнестийн төлөө зүрх шимшрэв. Хүний хамгийн сайн сайхан чанарыг биедээ агуулагч, болд мэт хангинасан дуут тэр дайчин эр бас түүн лүгээ адил төгсөх тавилантай хүн болов уу гэж бодогдов.

	Тэгж бодоод би Эрнестэд сэтгэлтэй болсноо өөрийн эрхгүй ухаарч, түүнийг хайрлан халамжлах хүсэлд автлаа. Түүний туулж ирсэн амьдралыг бодлоо. Мэдээж, баяр цэнгэлгүй, хүнд хүчир, түгшүүрт амьдрал туулжээ. Эцэг нь түүнийг тэжээх гэж хулгай хийж, худал хэлэхээс ч буцахгүй тэмцсээр өөд болжээ. Өөрөө аравхан насандаа ажилчин болсон байна. Түүнийг тэврэн, толгойг нь, түмэн бодолд автагдан шаналж яваа хөөрхий толгойг нь цээжиндээ энхрийлэн нааж агшин зуур ч атугай бодлыг нь мартуулан амсхийлгэх хүсэл зүрхэнд шатнам.

	Хурандаа Ингрэмтэй мөргөлийн үеэр дайралдлаа. Би түүнийг аль хэдийний сайн мэддэг байв. Өндөр дал модод, каучукийн бутнууд ургасан буланд надтай тааралдана гэж зүүдлээ ч үгүй явахад минь уулзлаа. Тэр надтай ердийнхөөрөө сандарч тэвдсэн юмгүй хөгжилтэй мэндлэн уулзав. Хурандаа бол ёсорхуу бас их залирхаг хэрсүү, нүдэнд харагдах нь төв хүн билээ. Манай нийгэмлэгийн дотор тэр бээр дээгүүр байр суурьтай хүн бөгөөд түүний дэргэд их сургуулийн эрхэмсэг захирал хүртэл энгийн, өчүүхэн мэт харагдах ажээ. Гэвч тулж яривал хурандаа Ингрэм боловсрол муутай харанхуй машин техникийн ажилчдаас онц ялгарах юмгүй нь илт. Тэрээр бас л машины тэнхлэгт хүлэгдсэн хүмүүсийн нэг байлаа. Жексоны хэргийг дурсангуут царай нь хувьсхийсэн нь ер санаанаас гардаггүй юм. Нүүрэнд нь гэрэлтэж байсан сайхан инээмсэглэл хоромхноо хий үзэгдэл мэт ул мөргүй арилан одож, төвшин царай нь уур хилэнгээр дүүрч, хүн аймаар болов. Тэгэхэд нь Жеймс Смидтыг зад уурлахад айсан шигээ зүрх алдлаа. Гэвч Ингрэм хурандаа арай Смидт шиг авир гарган харааж загнасангүй. Тэр нь л түүний ажилчин хүнээс ялгагдах ганц ялгаа нь байлаа. Хурандааг цэцэн үгтэй хүн гэлцдэг боловч тэр үед түүний цэцэн мэргэн үг нь ор сураггүй нисэн оджээ. Тэрээр зайлах зам хайн ийш тийш хулмалзана. Гэвч эргэн тойрон мод, бут хүрээлсэн учир түүнд гарах газар олдсонгүй.

	Хурандаа, Жексоны нэрийг дуулангуутаа л өвчин туссан юм шиг болчхов. Тэгэхэд нь би юунд ч түүний тухай асуучхав даа гэж бодов. Миний үг түүнд таалагдаагүй ажээ. Миний болчимгүй асуулт надад ч гэсэн миний томоогүйг харуулав. Ийм ажлын хүнд хувийн бодол байдаггүйг би мэдэхгүй байсан гэж үү? Ийм хүн ажилдаа явахдаа хувийнхаа бодлыг гэртээ орхидог юм. Ажил дээрээ гагцхүү ажлын бодолд дарагдана.

	— Жексонд тэтгэвэр олгох боломж байсан уу? гэхэд, 

	— Яриангүй! гэснээ миний хувийн санал шүү. Гэтэл хэргийн нь бүх материалтай танилцвал тийм боломжгүй байсан юм.

	Түүний цэцэн үгс сая л нэг юм эргэж ирэх шиг болов. 

	— Үнэнийг олоход л хуулийн хүч чадал байдаггүй бил үү? 

	— Та үгээ буруу байрлуулчих шиг боллоо гэж хурандаа инээмсэглэнэ.

	— Тийм гэж үү? гэвэл тэр толгой дохив.

	— Тэгвэл шударга ёсыг хууль л хамгаалах ёстой биз дээ? 

	— Буруу ярьж байна. Шударга ёсыг бид бий болгодог юм.

	— Та мэргэжлийнхээ үгийг ярьж байх шив дээ? 

	Хурандаагийн царай улаа бутарч, ийш тийш бултах зам харуулдан хулмалзав. Гэвч би түүнд саад болж амжлаа.

	— Хувийнхаа бодлыг ажил хэрэгтэйгээ хутгана гэдэг тань нэг ёсондоо хүний ухаан бодлыг зэрэмдэглэнэ гэсэн үг биш гэж үү? 

	Хурандаа хариу дуугарсангүй урагш ухасхийн, саванд тарьсан дал мод дайрч унагаад ичгүүр сонжуургүй зугтан одов.

	Хожим нь хэвлэлийн газар Жексоны хэргийн талаар уур хилэн багатай, гагцхүү болсон үйл явдлыг дурдан нэгэн өгүүлэл бичиж өглөө. Түүндээ уулзаж ярьсан хүмүүсээ буруутган зэмлэсэн ч үгүй, тэдний нэр усыг ч дурдсангүй. Гагцхүү уул хэргийн үнэн байдлыг илчлэн, Жексоны тус фабрикт олон жил ажилласан бөгөөд өөрийнхөө эзэмшиж байсан техникийг гэмтээхгүйн төлөө бүхнийг хийж өөрөө осолд орсныг, түүний улмаас хүнд хүчир амьдралтай, ядуу зүдүү амьдарч байгааг тоочин бичив. Гэвч миний өгүүллийг орон нутгийн гурван сонин, долоо хоногт хоёр удаа гардаг сэтгүүлийн аль нь ч нийтэлсэнгүй.

	Тэгэхлээр нь би Перси Лейтоныг олж уулзав. Тэр их сургууль төгсөөд, сэтгүүлч болохоор шийдэн, дээр дурдсан гурван сонины хамгийн нөлөө бүхий нэгэнд нь сурвалжлагчаар ажиллаж байсан юм. Жексоны хэргийн талаар тэр байтугай түүний нэр орсон ямар ч зүйлийг нийтлэхгүй байгаагийн учрыг асуухад тэр миний урдаас зөвхөн инээмсэглэв. Тэгээд, 

	— Энэ бол хэвлэлийн бодлого. Мань мэтийн улс юу мэдэх билээ. Эрхлэгч нар түүгээрээ шийднэ шүү гэв.

	— Ямар бодлого гэж? 

	— Бид Пүүсүүдтэй ойр нягт ажилладаг. Та зарлал нийтлүүлэхээс ялгаагүй их мөнгө өгнө гэсэн ч таны өгүүллийг нийтлэх хүн олдохгүй. Нийтлэх гэсэн хүн гарвал тэр ажилгүй болно. Зарлалынхаас арав дахин их мөнгө өгнө гээд ч та нийтлүүлж чадахгүй.

	— Тэгвэл та өөрөө ямар бодолтой хүн бэ? Бодвол, та дээд хүмүүсийнхээ заавраар үнэнийг гуйвуулж, түүний тань ачаар танай эрхлэгчид Пүүсүүдтэй зузаан түншээ хадгалах хэрэг үү? 

	Лейтон жаахан эвгүйрхсэнээ, удалгүй 

	— Миний хувьд хамаа алга. Би худал юм нэг ч бичдэггүй, үнэн баримттай юмыг л өөрийнхөө ойлгосноор бичдэг. Үнэндээ ажлын явцад элдвийн юм гардаг тал ч байх л даа. Өдөр тутмын ажилд хааяа тийм юм гарч болох шүү дээ гэж цагаахнаар өгүүллээ.

	— Хэрвээ эрхлэгчийн ширээнд суучихвал өөрөө мөн тийм бодлого явуулж эхлэх үү? 

	— Тэр болтол би хал үзэж, хашир таних байлгүй

	— Тэгвэл одоо хал үзэж хашир таниагүй байхдаа ерөнхий эрхлэгчийнхээ бодлогыг юу гэж үзэж байна? 

	— Надад «сайн сэтгүүлч болъё гэвэл урдуураа татсан олсыг харах хэрэгтэй» гэж боддогоос өөр бодол байдаггүй. Урдах замаа сайтар харах талаар л би үргэлж бодож явдаг.

	Лейтон ингэж хэлээд ариг залуу тэргүүнээ ихэмсгээр дээшлүүлэв.

	— Гэвч үнэн хаа байна? 

	— Та хэргийн учрыг сайн олохгүй байх шиг байна. Болж байгаа юм гэдэг маань мэдээжийн хэрэг гагцхүү үнэн юм байх шүү дээ. Яагаад гэвэл юм заавал үнэн үндэс, шалтгаантай байх ёстой. Тийм биз дээ? 

	— Тийм нь ч тийм ээ, гэж би амандаа бувтнав. "Түүний залуу нас надад хайран санагдлаа. Түүний төлөө сэтгэл түгшин, бас нулимс унагамаар ч санагдана. Өөрөө дунд нь амьдарч байгаа нийгмийнхээ сайн мууг танин эхлэхэд, түүнд нуугдаж буй бузар булайг ойлгодог ажээ. Жексоны эсрэг хуйвалдсан байлаа. Түүнийг аварч чадаагүй хөөрхий өмгөөлөгчийг өрөвдөх сэтгэл төрнө. Гэвч энэ хуйвалдаан бол жижигхэн хуйвалдаан биш шиг санагдана. Энэ бол ганцхан Жексоны эсрэг биш, фабрикийн бүх ажилчдын эсрэг хуйвалдаан байлаа. Нэг фабрикийн бүх ажилчны эсрэг хуйвалдаан байж болсон юм бусад олон фабрик, заводод бас ажилчин бүрийн эсрэг хуйвалдаан зохиож болохгүй гэж үү? Тэгээд бодохоор энэ үзэгдэл бүх үйлдвэрлэлд гарч болох нь лавтай биш үү? 

	Хэрвээ энэ үнэн бол нийгмийн хуурамч нь үнэн! Ингэж бодохлоор л дотор аргагүй юм бодогдоно. Үнэн! гэж бодоход аймаар санагдана. Гэвч Жексоны амьдрал түүний гар, миний өмссөн хувцсан дээр улайж, дээврээс минь дусалж байгаа цусан дусал бол түүний цус гэдгийг баталж байв. Зөвхөн Жексон ч биш түүний цаана тэрний хэлснээр хэдэн зуун Жексон зогсож байгаа юм. Жексон! Тэр санаанаас минь үл гарна. Сиерр фабрикийн орлогын ихэнхийг барьдаг ноён Уиксон, Пертонуайт хоёртой уулзаж ярилцлаа. Тэднийг би зарц нар шиг нь хөдөлгөж чадсангүй. Тэд хүнийг дээрэнгүйлэх, минийхээр бол аристократ буюу ноёрхуу33 үзэлтэй хүмүүс байлаа. Тэд улс төрийн бодлогын талаар хөрвүүлэхдээ бодлого, эрх хоёрыг адилтгаж байлаа. Тэд намайг нас залуу, цус шингэн байна гэж үзэн, надтай эцэг хүний ёсоор харьцлаа. Тэр хоёр миний уулзаж ярилцсан хүмүүсийн дотроос Жексоны хэрэгт хамгийн муугаар хандаж байв. Тэд өөрсдийнхөө зөвд үнэхээр итгэдэг ажээ. Үүнд асуух, гайхах юм огт үгүй билээ. Тэд амьдарч буй нийгмээ авран хамгаалагчид бөгөөд үй олон хүн аз жаргалтай байгаа нь тэдний л хүч чадал гэж бат итгэдэг ажээ. Тэд «баячуудын мэргэн ухаан байгаагүй бол ажилчин ангийн зовлон зүдүүр ийм ч байх байсан, тийм ч байх байсан» гэж сэтгэл шимшрэм олон юм ярилаа.

	Тэдгээр ноёдтой ярьснаа дараа нь Эрнестэд хэлэхэд, тэр надад сэтгэл хангамжтайгаар хандан:

	— Тун сайн байна. Үнэний хойноос өөрөө махран хөөцөлдөж, үнэнийг олж байгаа чинь сайн байна. Энэ бол амьдралын бодит байдалд дүгнэлт хийж байгаагийн гэрч. Маш сайн байна. Томоохон хөрөнгөтнүүдээс бусад нь бүгд үйлдвэрийн машинд хүлэгдсэн хүмүүс. Том хөрөнгөтнүүд ч гэсэн бас сэтгэл санааны хувьд уяатай улс байгаа юм. (Ирландизмийг минь уучлаарай)34 Эзэд ноёд хийж байгаа бүхнээ зөв гэж бүрэн итгэж байгаа биз. Энэ бол инээдэмтэй, мунхаг хэрэг. Тэд хийж байгаа зүйлээ буруу гэж бодвол хэзээ ч биелүүлж чадахгүй. Энэ бол хүний төрөлхийн зан юм. Тиймээс ч тэд аливаа хэргийг үйлдэхдээ зөвтгөх шалтаг эрдэг шүү дээ.

	— Ямар нэг хэрэг үүдэхдээ тухайлбал эдийн засгийн үйл ажиллагаагаа явуулахдаа тэд түүнийгээ зөвтгөх шашны юм уу, ёс суртахууны эсвэл шинжлэх ухааны юм уу, гүн ухааны ямар нэг зөвтгөх шалтаг олохыг хичээдэг. Тийм шалтаг бол бодит байдлаас бус хүний санаа бодлоос урган гардгийг тэд үл хайхран үйл ажлаа явуулж эхэлдэг. Сэдэж үйлдсэн бүхэндээ зөвтгөх шалтаг хэзээ ч олж чадна. Тэд үнэг шиг зальтай бэртэгчид. Буруу хэрэг үйлдээд зөвтгөж ч чадна. Тэдний зохиосон хамгийн дуртай баталгаагүй үнэн бол «бид оюун ухаан хүч чадлаар жирийн олноос давуутай» гэдэг ойлголт юм. Түүнээ урдаа барьж, хүн төрөлхтнийг жолоодон, бүх л амьдралыг нь гартаа атгахыг боддог шүү дээ. Түүгээр ч үл барам бүтээгдэхүүнийг хуваарилахад тэдэнд арслангийн хувь (тэдний хувьд худалдааны арслангийн35) ноогдох ёстой гэдэг онол гаргажээ.

	— Тэдний хамгийн сул тал нь тэдний эдийн засгийн овжин үйл ажлаас өөр юу ч мэддэггүйд оршино. Тэд бол гүн ухаантнууд ч биш, бас биологичид юм уу, нийгэм судлагчид ч биш. Тэд хэрвээ дээрх шинжлэх ухаануудын талаар мэддэг байсан бол юм бүхэн сайн сайхан байх байсан нь дамжиггүй шүү дээ. Тэд биологи, нийгэм судлалын талаар мэдлэгтэй байсан бол хүний төлөө юу хийвэл зохихыг төсөөлөх ёстой байсан. Гэвч тэд эдийн засгийн овжин үйл ажиллагаагаа явуулахаас өөр юу ч мэддэггүй улс. Гагцхүү түүнийг л мэднэ. Хүн, нийгмийн зүй тогтлыг огт мэдэхгүй, тэр мөртөө өлсгөлөн олны, нийт олны хувь заяаг гартаа атган орой дээр нь заларч байна. Түүхэнд тэдний гэмт хэргийг хатуу цээрлүүлэх цаг ирнэ.

	Хатагтай Уйксон, Пертонуайт хоёртой ярилцсан яриа надад нэг их гайхалтай санагдаагүй билээ. Тэр хоёр бол нийгэмлэгийн хатагтай нар байсан билээ.36

	Тэдний олон орд харш нь улс гүрний хамгийн үзэсгэлэнтэй газрууд: уул нуруу, далай тэнгисийн эрэг зэрэг газруудад энд тэнд байдаг ажээ. Тэр хоёр бас үй олон хүн зарцална. Ая тал засах ажил л тэдний цорын ганц хийдэг ажил билээ. Дээд сургууль, сүм хийдүүдийг тэтгэдэг учир ялангуяа лам нар тэдний өглөгч сайныг магтан өлмий дор нь дуулгавартай сөгддөг болой37. Тэр хоёрын асар их хөрөнгө мөнгө нь тэднийг бүхнээс хүч чадалтай бүхнээс илүү мэдэлтэй болгожээ. Хөрөнгө мөнгөөрөө тэд хүмүүсийн санаа бодлыг үлэмж ихээр худалдан авдаг байжээ. Үүнийг би удалгүй Эрнестээс мэдэж авав.

	Тэд өөрсдийнхөө нөхрүүд шиг улс төрийн бодлого хийгээд баячуудын эрх үүргийн тухай хөвүүлэв. Бас анги ба ангийнхаа үзлийг хамгаалах зарчмын тухай өөрсдөө ч сайн учрыг нь мэдэхгүй өдий төдий юм нөхрүүд шигээ номчирхон ярив.

	Жексоны тэсэхүйеэ бэрх амьдралын тухай ярьж, түүнд туслах талаар ямар ч санаачилга гаргаагүйг гайхан ярихад тэд учиргүй уурлацгаав. Тэд нийгмийнхээ өмнө хүлээсэн үүргээ биелүүлэхэд нь хөндлөнгөөс хүн оролцож, зааж сургахыг таашаадаггүй гэж надад мэдэгдлээ. Эцэст нь би Жексонд туслах хэрэгтэй! гэж тулган хэлэхэд түүнээс татгалзаж байгаагаа шууд хэллээ. Би тэдэнтэй нэг бүрчлэн ярилцсан бөгөөд тэр хоёрын хэлсэн үг бие биетэйгээ сүүдэр шиг адил байсан нь гайхал төрүүллээ. Тэр хоёр болгоомжгүй явдал гаргагсдад шагнал олгох нь тэдний үүрэг биш гэдгээ дурдах завшаан тохиолдсонд сэтгэл хангамжтай байгаагаа илэрхийлээд, осол эндэл гаргасан хүнд мөнгө олгоод байвал ядуу ажилчид зориуд осолд ордог38 болно гэдгийг яг хэлэлцсэн юм шиг хоёул тэмдэглэн хэлж билээ.

	Энэ бол тэр хоёрын үнэн сэтгэлийн бодол байлаа. Тэр хоёр өөрсдийгөө, өөрийнхөө ангийг бусдаас давуу гэдэг бодолд хэдийн мансуурч гүйцсэн ажээ. Учир нь тэр хоёрын хийж байгаа бүрийг зөвтгөх шалтгийг ангийн нь ёс суртахуун тэдэнд олгодог ажээ. Би Пертонуайт хатагтайн дорвилог байшингаас гарч яваад эргэж харлаа. Тэгэхэд «тэд ч гэсэн үйлдвэрийн машинд хүлээстэй, тэгэхдээ тэр машиныхаа гагцхүү орой дээр нь сууж байхаар хүлэгдсэн улс» гэж Эрнестийн хэлсэн санаанд орж билээ.

	 


ТАВДУГААР БҮЛЭГ: ФИЛОМАТЧУУД

	Эрнест манайхаар ирэх нь улам олшров. Түүний шалтгаан нь аав тэр хоёрын ойр дотно харьцаанд ч биш, оройн хоолон дээр болдог маргаан ч биш байлаа. Тэр надаас болоод манайхаар ирэх дуртай болсон юм биш байгаа гэж би тэгэхэд баясан боддог байлаа. Миний таамаглал үнэн болохыг би удалгүй мэдлээ. Мэдэхгүй байхын ч аргагүй байв. Хайр сэтгэлээ Эрнест Эверхард шиг илчилдэг хүнтэй би урьд нь ер уулзсангүй. Тэр над руу улам шийдэмгий ширтэн, гарыг минь улам ч чанга атгадаг боллоо. Түүнээс шийдэмгий хүчтэй юм гэж ер байдаггүй байх. Надтай анх нүүр учирсан өдрөө нүднийхээ харцаар надад тавьсан тэр асуулт нь улам улам нухацтай болов.

	Анхны өдөр тэр надад ер таалагдаагүй. Дараа нь түүнд сэтгэл дотроо сэмхэн тэмүүлэх болж, хожим нь өөрийгөө болоод ангиа зэрлэгээр дайрч доромжлоход тэр сэтгэл минь хөрж билээ.

	Тэр манай ангийн талаар чин үнэн ярьж, түүний харгис, гашуун үйл явдлуудыг үнэн зөвөөр шүүмжлэн хэлснийг нь нүдээр үзмэгц түүнд дахин талтай болж билээ. Тэр бол миний багш юм. Эрнест нийгмийн хуурамч халхавчийг хуу татаж, хүрэлцэшгүй бөгөөд үгүйсгэшгүй үнэнийг надад харуулж өгсөн юм. 

	Хайр сэтгэлээ тэгж илчилдэг хүнтэй урьд нь ер уулзсангүй гэж би түрүүнд хэлсэн. Их сургуулиар хорин дөрвөн нас хүртлээ явахдаа хайр дурлалыг мэдэхгүй өнгөрсөн эмэгтэйг би үзээгүй. Бага курсийн оюутан, буурал профессоруудаас эхлээд нэр цуутай тамирчин, хөл бөмбөгийн аваргууд хүртэл надад хайр сэтгэлтэй боллоо гэж байхыг бишгүй л сонссон. Гэвч тэдний хэн нь ч Эрнест шиг хүн байсангүй. Би түүнд яаж тэврүүлснээ ч өөрөө мэдсэнгүй. Эсэргүүцэх, дуугүй байх алиныг ч шийдэж амжаагүй байтал түүний уруул уруулд минь хүрч билээ. Түүний эрс зангийн өмнө өчүүхэн бүсгүйн нэр төр инээдтэй харагдана. Түүний буцашгүй гайхамшигт хандлага намайг барьц алдахад хүргэв. Тэр надад хайр дурлалын талаар ганц ч үг дуугарсангүй. Гэвч намайг тэврэн үнсээд, бид одоо гэрлэхэд саадгүй боллоо гэж боджээ. Түүнд үнэхээр маргах юм байсангүй. Хэзээ гэрлэх вэ гэдэг асуудал л хожим нь бид хоёрын ганц тохиролцох зүйл боллоо.

	Энэ явдал болоогүй юм шиг, байж болшгүй ч юм шиг санагдана. Гэвч Эрнестийн үнэний шалгуураар шалгасан ч тэр аргагүй болсон байлаа. Тийм болохоор амьдралдаа би итгэнэ. Итгэл маань ч өлзийтэй сайхан болсон билээ. Үнэндээ Эрнестэд сэтгэлтэй болсон анхны өдрүүдэд түүний эрс шулуун зан, хайр сэтгэлээ илчилсний нь бодон, юу болох бол гэж сэтгэл зовдог байлаа. Гэвч тэгж зовох нь дэмий хэрэг байжээ. Нэг ч эмэгтэйд номой, зөөлөн нөхөр заяасангүй. Эрнестийн эелдэг зөөлөн ааш, тэмүүлэлт сэтгэл, эв хавгүй гадаад байдал нь хосгүй сайхан зохицсон ажээ. Өөрийнхөө яльгүй эв хавгүй байдлыг мэдэж түүнээ засах гэж оролдовч чаддаггүй сэн. Тэр нь надад юунаас ч сайхан харагддаг байлаа. Зочдын өрөөнд сууж байгаа нь сав суулгын мухлагийн номхон үхэр шиг санагддаг сан39. Түүнд үнэн голоосоо хайртай эсэхдээ эргэлзэж явсан минь (ухамсрын гадна бүрэлзэж байсан) тэр үед үгүй боллоо. Эрнест эздийг үүрэнд нь дайрч, гайхамшигт тулалдаан болсон шөнө филоматчуудын клубт миний сэтгэлд тийм өөрчлөлт гарлаа. Филоматчуудын клуб Номхон далайн эргийн хамгийн шилмэл газар байлаа. Филоматчуудын клубыг хөгшин, баян хатагтай Брентвуд санаачлан байгуулсан бөгөөд тэр нь түүнд эр нөхөр, үр хүүхэд наргиан цэнгээнийг нь орлож чаддаг ганц газар байв. Клубт хамгийн их хөрөнгө зөөртэй. нэр сүр, заль ихт хөрөнгөтнүүд ордог байв. Клубийнхээ нэр төрийг бодон зарим нэг эрдэмтдийг бас гишүүн болгон авчээ.

	Филоматын клуб нь тодорхой нэг байшин биш, өвөрмөц газар байв. Гишүүд нь хэн нэгнийдээ сард нэг удаа цугларч лекц сонсоцгоодог байжээ. Бараг бүх лекторууд нь хөлсний хүмүүс байдаг байв. Хэрвээ Нью-Йоркийн хэн нэг химич радийн талаар нээлт хийлээ гэхэд түүнд ирэх очих замын зардал хийгээд цагийн хөлсийг ханатал өгөөд, лекц уншуулах жишээтэй ажилладаг байлаа. Дэлхийн туйл хүрэх аялалд яваад ирсэн жуулчид буюу урлаг утга зохиолын цуутнуудыг мөн энэчлэн урьдаг байжээ. Клубийнхэн ярилцсан зүйлээ хэвлэлд нийтлүүлэхгүйг шаарддаг бөгөөд гаднын хүн оруулдаггүй байв. Тийм учир улс төрийн нэрт зүтгэлтнүүдэд тэнд санаа бодлоо бүрэн илэрхийлэх бололцоотой байсан бөгөөд илэрхийлдэг ч байжээ. 

	Эрнестийн хорин жилийн өмнө надад бичсэн үнгэгдэж хуучирсан захидал өмнө минь дэлгээстэй байна. Түүний нэг хэсгийг нь сийрүүлбэл:

	«Аав чинь филоматын гишүүн учир чамд тэнд очих бололцоо бий. Иймд ирэх мягмар гарагийн орой тийш очоорой. Маш сонин юм үзэх болно гэдгийг чамд амлая. Чи саяхан эзэд ноёдтой ярилцаад тэднийг хааш нь ч хөдөлгөж чадаагүй шүү дээ. Тэднийг яаж хөдөлгөдгийг би чамд тэнд үзүүлэмз. Тэднийг би өлөн чоно шиг болтол уурлуулж чадна. Ёс суртахуунтай ярихаар тэд дэмий их зал гаргаад болдоггүй юм. Би тэдний мөнгөний хүүдий рүү дайрна. Тэгэхэд л тэдний араатан шинж ил харагдах вий! Чи тэнд очоод ёслолын хувцастай зэрлэг хүмүүс шүдээ ярзалзуулан яс булаалцалдах мэт уралцаж байхыг үзэх вий. Чамдаа би муурын концерт тоглуулж өгье, араатан шинжийг нүдэнд чинь илхэн харуулж чадахаа амлая. Тэд намайг тасчин хаях гэж урьжээ. Тэр нь Брентвуд авхайн санал болов уу. Намайг урихдаа тэр үг алдаж, тиймэрхүү юм цухуйлгасан. Брентвуд авхай нэг биш удаа тэднийг тэгж эрхлүүлсэн хүн. Цаадуул нь итгэмтгий, номхон хувьсгалчийг зооглох дуртай улс байх. Брентвуд авхай намайг тугал шиг дорой, ачааны шар шиг хүлцэнгүй хүн гэж бодож байх шиг байна. Би өөрөө түүнийг тэгж бодоход хүргэсэн юм. Намайг гэм хоргүй амьтан гэж ингэтлээ тэр элдвийг хийсэн. Надад бас хоёр зуун тавин долларын шагнал өгөх гэнэ. Радикал байснаа ганц үсрээд муж улсын захирагч болсон хүний үлгэр шиг юм болж байна. Би бас ёслолын хувцас өмсөх хэрэгтэй гэнэ. Амьдралдаа ингэж маяглаж үзээгүй юм сан. Нэгтэйгээс зээлж өмсдөг юм билүү дээ. Гэвч би филоматын клубт очихын тулд түүнээс ч илүү түвэг гаргахаас татгалзахгүй байна» гэсэн байв.

	Клубийн гишүүд тэр үдэш Пертонуайтын байранд цугларсан байв. Зочид хүлээн авах уужим өрөөнд сандал нэмж тавьсныг үзвэл Эрнестийн яриаг сонсох гэж лав хоёр зуугаад филоматчууд цугларсан байх. Тэд ёстой нийгмийн эзэд байлаа. Би цугларагсдын өмссөн зүүсний нь сонирхон үнэ цэнийг нь дотроо бодож үзвэл төдхөнөө хэдэн зуун саяд хүрлээ. Тэд зөвхөн их хөрөнгө зөөрийн эзэд төдий улс биш, улс төр, үйлдвэрийн амьдралд идэвхтэй оролцдог их гарын баячууд байлаа.

	Цугларагсад дөнгөж суудлаа эзэлцгээгээд байтал Брентвуд авхай Эрнестийг дагуулан орж ирлээ. Тэр хоёр тэдэнд зориулан тусгай бэлтгэсэн суудлын зүг шууд чиглэв. Эрнест ёслолын хувцас өмсжээ. Түүний ханхар цээж, ихэмсэг тэргүүн нь үзэмжтэй сайхан харагдаж байв. Гэвч нөгөө эв хавгүй дүй муутай хөдөлгөөн нь үл мэдэг харагдана. «Гагцхүү үүнийх нь төлөө ч гэсэн би түүнд сэтгэлээ өгөхөд бэлэн!» гэдэг бодол орон гаран байв. Түүнийг үзээд, сэтгэлд минь баяр хөөр бялхав. Тэр гарыг минь дахин атгаж уруулд минь дахин хүрэх шиг болоход бахархах сэтгэл цээж дүүрээд, «наадах чинь минийх! Тэр чинь намайг цээжиндээ тэвэрсэн хүн. Түүний олон бодолд дарагдаж зай завгүй байгаа ухаан бодлыг ганц би л эзэмдэж чадсан юм» гэж босож хашхирмаар санагдав.

	Брентвуд авхай зассан ширээний дэргэд очоод, Эрнестийг хурандаа Ван Гильбертэд танилцуулав. Би цуглааныг Ван Гильберт даргалах нь гэж бодож байсан юм. Тэр асар их баян хүн бөгөөд Пүүсүүдийн нэгдлийн ерөнхий хуульч хүн юм. Тэр наад зах нь зуун мянган долларын шан авч байж хөдөлдөг хүн билээ. Тэр бол хууль зүйн жинхэнэ эзэн нь юм. Түүний гарт орохоороо хууль хүүхдийн тоглоом бөгөөд тэр хуулийг баримлын шавар мэт базаж, хятад бодлого таавар мэт хувилган юу дуртайгаа хийж чадна. Тэр анх Шардуэлийн гэрээсийг задлан нэрд гарсан болой.40 Тэгээд таван зуун мянган долларын шагнал авчээ. Түүнээс хойш тэр суга дэвшсэн бөгөөд улсын их хуульчдын тоонд орж амжжээ. Хуульчдыг ямраар ч ангиллаа гэсэн түүнийг улсын гурван их хуульчийн тооноос хасаж чаддаггүй ажээ.

	Тэрээр Эрнестийг танилцуулахаар босож чамин хошин үгээр яриагаа эхлэв. Ажилчин ангийн төлөөлөгч нийгэм судлагчийг танилцуулах завсар түүний урсгасан залирхаг, уран хошин үгэнд цугларагсад хөхин баясаж инээцгээж байв. Уур минь хүрч, Эрнестийн зүг харлаа. Түүний байдал уурыг минь улам ч хүргэв. Эрнест түүний хортой егөөдлийг огт ойлгохгүй мэт, түүгээр ч барахгүй ерөөсөө мэдэхгүй байгаа бололтой, нойрмоглож байгаа юм уу гэмээр номой хүлцэнгүй байдалтай сууж байв. Тэгэхэд нь миний санаанд «Энэ олон ухаантан, чадалтныг үзээд айдас нь хүрээ юм болов уу?” гэдэг бодол гялсхийв. Гэвч хоромхноо инээд хүрэв. Эрнест намайг хуурахгүй. Тэр Брентвуд авгайг хуурсан шигээ эд нарыг л хуурах гэж байна гэж бодогдов. Брентвуд авхай хамгийн урд эгнээнд суусан агаад хоёр талынхаа хүнтэй инээд хөөр болон ярилцаж байв.

	Хурандаа Ван Гильбертийг суухад, Эрнест сая бослоо. Тэр бага зэрэг сандарч байгаа бололтой түгдрэсхийн, нам дуугаар яриагаа их л даруухан эхлэв. Өөрөө ажилчин гаралтай бөгөөд хүний бие сэтгэлийг эрэмдэг зэрэмдэг болгодог үгээгүй хоосон байдалд өссөнөө ярив. Бас дээд ангийн хүмүүсийн ажил үйл, амьдралыг ариун сайхан зүйл хэмээн итгэж түүнд хүрэхийг эрмэлзэж, түүн рүү зорьж явснаа ярив. Түүний ярьсан нь:

	— Би дээд ангийнхныг нийтэч бөгөөд ариун, эрхэм сайхныг сэтгэдэг, оюун төгс хүмүүс гэж боддог байлаа. Би «Сийсайд»41 маягийн номуудаас тэгж ойлгож авсан юм. Тэдгээр номуудад гардаг муу санаатнууд, адал явдалтнуудаас бусад баатрууд цөм ариун сайхныг сэтгэдэг, яруу сайхан үг яриатай, баатарлаг үйлстэй хүмүүс байдаг. Товч хэлэхэд би, дээд ангид сайн сайхан бүхэн, амьдралыг бахдалтай бөгөөд хүндтэй, баяр баясгалантай болгодог бүхэн, зовж зүдрэн бүтээсэн бүхэн, хүнийг сайшаан хүндэтгэдэг ёс цөм байдаг гэж нар зүүнээс гардагт итгэдгийн адил бат итгэж явсан.

	Цааш хэрхэн фабрикт орж ажилласнаа хөндөн, төмрийн дархны мэргэжил олж авсан хийгээд социалистуудтай танилцсан тухайгаа ярив. Социалистуудын дотор авьяас билигтнүүд буруу номтны ёсыг христосын сургаалаар зөвтгөж чадаагүй хуврагууд, тэрчлэн дээд ангид бялдуучилж чадаагүй профессоруудтай тааралдаж явснаа ярив. Социалистууд бол одоогийн нийгмийн зохисгүй байдлыг эвдэж, ирээдүйн шинэ зохистой нийгмийг байгуулах гэж тэмцэж яваа хувьсгалчид гэж тэр хэллээ. Түүний ярьсан бүгдийг бичээд баршгүй хувьсгалчдын амьдралын тухай ярьсан нь санаанаас гардаггүй юм. Тэр тухай ярихдаа түгдэрч байснаа болин дуу нь чангарч, итгэл төгс, оргилуун сэтгэлтэй байсан бөгөөд үг нь ч улам улам урсаж байлаа.

	Хувьсгалчидтай уулзаад тэдэнд хүний сэтгэлийн нандин бөгөөд дайчин чанар болох: хүн нь хүндээ итгэх ёс, үзэл сурталдаа хэлбийлтгүй үнэнч байх, хар амиа бодохгүй байх, зовлон зүдүүрээс халшраагүй, зорьсон хэргийнхээ төлөө баяртайяа тэмцэх хэрэгтэйг олж мэдсэн. Тэдний амьдрал хиргүй тунгалаг, алдар хүндтэй, цог хийморьтой амьдрал болохыг үзсэн. Тэд хүний бие, сэтгэлийг алтнаас дээгүүр үзэж, ядуусын өлсгөлөн хүүхдийн хөөрхийлөлт дууг, дэлхийг эзэгнэх, арилжаа худалдааг дэлгэрүүлэх гэж хөөцөлдөх төвөгтэй ажлаас ч чухалчлан үздэг оргилуун сэтгэлт хүмүүс юм. Тэдний эрхэм зорилго, баатарлаг тэмүүллийг үзсэнээс хойш бүрхэг өдөр ч нартай, харанхуй шөнө ч гэгээн юм шиг болж, тэр шинэ мөнхийн туяанд социалистууд удтал нухчуулан зовж явсаар эцэст нь эрх чөлөөг олсон халуун сэтгэлт хувилгаан Грель шиг харагддаг болсон билээ.

	Тэр надад урьд урьдынхаас тун өөр харагдлаа. Түүний цээжинд бишрэлийн гал дүрэлзэж, хоёр хөмсөг нь гэрэлтэн, түүнээс найман зовхист гэгээ цацарч түүн дундаас хоёр нүд нь зул мэт гэрэлтэж байх шиг санагдлаа. Гэвч тэр гэгээг надаас өөр хүн хараагүй байх шиг санагдахад зөвхөн би л хайр сэтгэлдээ автан, баяр хөөрийн нулимс унаган, тийм бодолд дарагдсанаа мэдэв. Ямар ч байсан миний ард сууж байсан ноён Уйксонд тэгж харагдаагүй бололтой. Тэрээр «Утопиан»42 гэж хошигнон хэлэх нь тод сонстов.

	Эрнест цааш нь нийгмийн дотор дэвшсээр, эцэст нь дээд ангийнхантай харилцаатай болж улмаар өндөр тушаалтнуудтай уулзаж учирдаг болсноо ярив. Тэдэнтэй танилцаад урам нь хугарчээ. Урам нь хэрхэн хугарснаа тоочин ярихад, тэр нь сонсогч олны сэтгэлд ер нийцэхгүй байгаа бололтой байлаа. Тэдний дунд бузар булай явдал нийтлэг байдгийг үзээд ихэд гайхан, амьдралд нь сайн сайхан юм байхгүйг ойлгож, хар амиа бодсон аминчхан улс болохыг нь мэдээд хирдхийн цочжээ.

	Тэд оюун санааны хувьд доогуур байсан нь хамгийн их гайхал төрүүлжээ. Дараа нь хувьсгалчидтай танилцаад ноёрхогч ангийнхны ямар мулгуу болохыг тууштай ойлгожээ. Ноёрхогч ангийн эрэгтэй эмэгтэй хэн боловч дорвитой сүм хийд бариулж, лам хуврагуудыг дэмжиж байдаг ч гэсэн үнэндээ эд материалын сонирхолд баригдсан хүмүүс гэдгийг таньж авчээ. Гайхуулдаг үзэл сурталрхуу юм тэдэнд байдаг боловч, амьдралыг нь жолооддог гол зүйл нь эд материалын хахир тооцоо байв. Тийм ч учраас тэдэнд үнэнхүү үзэл суртал, ядаж урьд номлогдож байгаад орхигдсон Христосын ёс суртахуун ч байдаггүй ажээ. Энхийн бурхны нэрийг дуудан дайныг галзуурсан мэт эсэргүүцдэг мөртөө Пипкертоныхонд43 өөрийн гараар буу зэвсэг олгож өөрийнхөө фабрикийн ажил хаягсдыг хядуулж байгаа хүнийг би үзсэн. Боксыг зэрлэг явдал хэмээн хөөс цахруулан шүүмжилдэг мөртөө хуурмаг чанартай хүнс үйлдэж жил тутам урьдын яргачин Херодоос ч илүү олон хүүхдийн амь бүрэлгэж байгаа хүнтэй би дайралдсан. Харахад аристократ байдалтай эрхэм чухамдаа өнчин хүүхэд, бэлэвсэн эхнэрүүдийг далдуур тоногч Пүүсүүдийн төлөөлөгч, тэдний гар хөл байдаг. Ховор ном цуглуулж, утга зохиолыг хамгаалагч эрхэм машины эзэн хар хөмсөгт, том шанаат эрхмийн дураар наадах тоглоом байдаг. Баталгаат эмийн тухай зарлан нийтэлдэг хэвлэлийн эрхлэгч тэдгээр эмийнхээ үнэн чанарын тухай бичсэн өгүүллийг нийтлүүлье гэхэд намайг «адгийн муу хоосон ам» гэж нэрлэж байлаа. Бурхны нигүүлсэл, үзэл суртлын яруу сайхныг гайхан магтагч худалдаачин түншүүдээ хэрхэн хуурч чаддаг сан билээ. Гадаадын мөргөлчдийг чармайн дэмжигч сүм хийдийн тулах багана болсон хүн маань эмэгтэйчүүдийг өдөрт арван цаг өчүүхэн бага хөлсөөр ажиллуулж, тэднийг янхны зам руу түлхэж байдаг билээ. Хөрөнгө мөнгөөрөө баярхан, их сургуульд шинэ тэнхим нээн, шинэ шинэ сүм хийд бариулдаг өглөгийн эзэн маань шүүхийн танхимд шунаг сэтгэлээ барьж ядан худал өчиг өгөөд, ажиггүй их шан хүртдэг юм билээ. Төмөр замын баян эзэн өөрийнхөө баян хүний ёс төрх, иргэн, шашны ёс горимыг эвдэн, хөнгөлөлт тарифын талаар далдуурхан хэлэлцээ хийж явдгийг би мэднэ. Тэгэхдээ бүр тогтмол шүү. Төрийн сенатч боловсролгүй харгис машины эзний44 боол, тоглоом нь байдаг юм. Муж улсын захирагчид дээд шүүхийн гишүүд ч мөн ийм байдаг. Тэд бол төмөр замаар үнэгүй зорчдог дээдэс билээ. Гэвч тэр үрчгэр капиталист нь машин, тэр машины эзэн, үнэгүй зорчих билет олгогч нөгөө төмөр замын эзнийг бүгдийг нь өмчилдөг юм билээ. Ийм ч учраас би бурхны оронд очихыг горилдог байсан авч, худалдаа наймаа цэцэглэсэн хуурай цөлд унасан юм. Тэр цөлд би арилжаа панзнаас бусад нь бүгд мулгуу тэнэг гэдгийг үзсэнээс өөр, сайн сайхан юм юу ч олж үзээгүй. Ариун үйлстэй, сайн санаатай, хийморьтой хүн тэндээс нэгийг ч олоогүй. Харин муу муухай юманд гаргууд хүн мундахгүй байсан. 

	Эрнест тэдний ба өөрийнхөө тухай цааш нь олныг өгүүлж билээ. Тэдний оюун ухааны талаар сул дорой байсан нь түүнийг залхааж, ёс суртахуун ба үзэл санааны талаар эмгэгтэй болгоход хүргэсэн учир тэднээс салж хувьсгалчдын талд баяртайяа иржээ. Хувьсгалчид бол ариун үйлстэй, сайхан санаатай, хийморьтой улс ажээ. Капиталистуудад ийм чанар байсангүй. 

	— Одоо би та нарт хувьсгалын тухай ярьж өгье гэж Эрнест хэлэв. 

	Энэхүү ширүүн шүүмжлэл сонсогчдыг бачимдуулаагүй гэдгийг би урьдаар хэлье. Ойр суугаа хүмүүсийн царайг харахад үл тоомсорлох байдалтай дүмбийцгээж байв. Тэгэхэд би «тэдний ёс суртахууныг шүүмжлэхэд тэд ер хөдөлдөггүй юм» гэж Эрнестийн хэлснийг санаж байлаа. Гэвч түүний шийдэмгий үгс Брентвуд авхайг зовоосон нь илт байв. Тэрээр айж, гашуудсан царайтай харагдлаа.

	Эрнест хувьсгалт армийн тухай ярьж эхэлсэн бөгөөд түүний хүч чадлын талаар тоо баримт (янз бүрийн муж улсуудад сонгуулийн үеэр өгсөн саналуудын тоо) дурдахад цугларагсдын тайван байдал алдагдав. Тэдний царайд зовнисон шинж илэрч уруулаа жимэлзүүлцгээж байв. Гэтэл Эрнест тэдэнд тулалдаан уриалж байлаа. Тэрээр АНУ-ын бүтэн хагас сая ажилчныг дэлхийн бусад орнуудын хорин гурван сая ажилчидтай нэгтгэж байгаа олон улсын социалист байгууллагын тухай ярьсан юм.

	«Хорин таван сая хүнтэй хувьсгалын арми буй болоод байгаа нь засгийн эрх баригчид хийгээд ноёрхогч ангийнхныг эргэцүүлэн бодоход хүргэх их хүч мөн. Энэ армийн лоозон нь: Бид та нарын эзэмшиж байгаагийн хагасыг биш бүгдийг нь авна. Бүгдийг авахаас нааш бид тэмцлээ зогсоохгүй. Бүх эрх мэдэл, хүн төрөлхтний хувь заяаны жолоог гартаа авахыг бид зорьж байна. Бидний гар энэ! Бидний гар хүчирхэг гар! Бид та нарын эрх мэдэл, орд харш, амар тайван бүгдийг нь авна. Тэр цагт та нар амь тэжээх гэж хөдөө талын тариачид шиг эсвэл бүхнийг шиншлэгч өлөн хоосон албан хаагчид лугаа адил хүчээ гаргаж байж хөлс авдаг болно. Бидний гар энэ! Бидний гар хүчирхэг гар!»

	Эрнест ингэж ярихдаа төмрийн дархны ажилд чийрэгжсэн аварга хоёр гараа урагш сунган, бүргэд мэт зангидан атгаж байв. Тийнхүү зогсож байгаа нь агуу хүчирхэг хөдөлмөрийн түмний бэлгэ тэмдэг болон урагш сунгасан хоёр гараар нь сонсогчдыг эгээ л тасчин хаях гэж байгаа мэт үзэгдэнэ. Түүний үгийг сонсогчид зайлшгүй ойртон заналхийлж буй хувьсгалын асар их хүч, тоо баримтыг дуулаад мэгдэн чичирч буй нь илт байлаа. Эмэгтэйчүүд улам ч их сандарч байв. Харин эрчүүд нь айсан шинжгүй байв. Тэд бол баячуудын залхуу хойрго хэсэг биш, идэвхтэй тэмцэх зоригтой хэсэг ажээ. Тэд ам амандаа дүнгэнэн шуугьж эхэлснээ түр намдав. Тэр шуугиан бол тэдний хашхичиж эхлэхийн дохио байсан бөгөөд тэр үдэш тэд хүнд байдаг араатан шинж, шуналт сэтгэл нь дэлбэрэн орилон хашхичиж байхыг нь би олонтоо үзсэн билээ. Тэд өөрсдөөсөө тийм дуу гарна гэдгийг мэдэхгүй байв. Чухамдаа тэдний дуу бол архиралт өөрсдөө ч эс мэдэх архиралт байлаа. Тэдний нүүр царайд тодрох их хилэн, нүдэнд нь улалзах тэмцлийн очийг үзээд би дэлхийг ноёрхох эрхийг тэдний гараас булааж авна гэдэг тийм ч амархан хэрэг биш гэдгийг ойлгосон билээ.

	Эрнест тэдэн рүү зогсон зайгүй дайрч байв. Тэр АНУ-д өнөөдөр бүтэн хагас сая хувьсгалчид буй болсныг илтгэн, энэ бол капиталист анги өөрийн нийгмээ буруу удирдсанаас үүсэж гарсан хэсэг гэж хэллээ. Эрнест балар эртний хүмүүсийн эдийн засгийн байдлыг өнөөгийн соёлт хүмүүсийн байдалтай харьцуулан тодорхойлоод, дээр цагийн хүмүүс хөдөлмөрийн багаж, зэвсэг машин хэрэгсэл байгаагүй бөгөөд тэдний бүтээх хүч нь гагцхүү биеийн хүч байсныг онцлон тэмдэглэв. Тэр цааш нь машин хэрэгсэл, нийгмийн байгуулалтын хөгжлийн тухай өгүүлэн соёлжсон өнөө үеийн хүний бүтээх чадвар зэрлэг хүнийхээс мянга дахин их байна гэж дүгнэв.

	Өнөөдөр мянган хүн идэх талхыг тавхан хүн хийж байна. Нэг хүн хоёр мянган хүний хэрэгцээг хангах хөвөн эдлэл буюу гурван мянган хүний хэрэгцээг хангах ноосон эдлэл, эсвэл мянган хүний хэрэгцээг хангах гутал үйлдвэрлэж байна. Үүнээс үзэхэд нийгмийг зөв удирдаж чадах юм бол өнөөгийн соёлт хүний амьдрал эрт дээр үеийнхнийг бодвол хавьгүй сайн байж болохыг хэн ч үгүйсгэхгүй юм.

	Гэвч манай амьдрал өнөөдөр ямар байгааг аваад үзэцгээе! Өнөөдөр АНУ-ын ядуучуудын тоо арван таван саяд45 хүрсэн байна. Ядуучууд бол хоол хүнс орон сууцгүй түүний улмаас болж бүтээх хүчний хамгийн наад захын хэм хэмжээнд хүрэхгүй амьдралын нөхцөл байдалд амьдарч буй хүмүүсийг хэлж байна. Өнөөдөр АНУ-д та нарын гайхуулдаг хөдөлмөрийн хууль гэгчийг зөрчин, гурван сая хүүхэд ажиллаж46 байна. Тэдний тоо арван хоёр жилийн дотор хоёр дахин нэмэгдсэн байна. Энэ завшаанд нийгмийн жолоодогч та бүгдээс нэг асуулт асууя. 1910 оны хүн амын тооллогын мэдээг яагаад нийтлээгүй вэ? Би та нарыг төлөөлөн өөрөө хариулж чадна. Та нар айсан. Өлсгөлөн гуйланчлалыг харуулсан тэр мэдээ тэртэй тэргүй ойртож буй хувьсгалыг улам ч түргэтгэх байсан юм. Эргээд би зэмлэлдээ оръё. Өнөөгийн хүний бүтээх чадвар эртний хүнийхээс мянга дахин их байхад яагаад өнөөдөр АНУ-д тохитой сууц, хүрэлцэх хоолгүй арван таван сая хүн байна вэ? Яагаад өнөөдөр АНУ-д гурван сая ажилчин хүүхэд байна вэ? Энэ бол үнэхээрийн зэмлэлтэй хэрэг! Энэ бол нийгмийг буруу удирдсан капиталист ангийн балаг! Өнөөгийн хүний бүтээх чадвар нь мянга дахин их боловч, амьдрал нь эрт дээр үеийн хүнийхээс дор байгааг үзэхэд капиталист анги эрхэмсэг ноён та нар нийгмийг буруу, буруугаар барахгүй бүүр ял, зэмлэл хүлээн буруу удирдаж байна гэж дүгнэхээс өөр арга алга. Энэ талаар өнөө орой надтай нүүр харалцан суугаа та нар ба танай анги, АНУ-ын бүтэн хагас сая хувьсгалчдад хариу өгч чадахгүйн адил надад хариу өгч чадахгүй. Чадахгүй гэдгийг би бардам хэлж чадна. Гарцаагүй үнэн болохыг би дахин хэлнэ. Та нарт надад хариу хэлэх ганц ч үггүй гэдгийг би бүүр бардам хэлнэ. Хаа хамаагүй өөр зүйлийн талаар бол та нар сүр бадруулан ярина. Гэвч энэ асуудлын талаар хэлгүй юм шиг сууж байгааг тань би харж байна. Та нар нийгмийг удирдаж чадахаа байжээ. Та нар өнөөгийн соёл амьдралыг гутааж байна. Та нар харалган, ховдог шунахай болсон байна. Та нар манай хууль дүрэм тогтоох хурлын танхимд (өнөөдрийн адил) хүүхэд, эмэгтэйчүүдийн хөдөлмөрийг ашиглахгүйгээр орлого нэмэгдэх нөхцөлгүй гэж ичгүүр сонжуургүй ярьдаг. Би та нар шиг үндэсгүй юм яриагүй байна. Та нарын эсрэг зогсох бүх баталгаа надад байна. Та нар өөрсдөдөө таатай өчүүхэн үзэл, эрхэм ёс суртахууны талаар сүрхий донгосон сэтгэлээ хуурцгаадаг. Та нарын эрх мэдэл, эд хөрөнгө төгсөж, амжилтдаа сагсууран толгой чинь эргэснийг мэдэх хэрэгтэй. Та нар ажилчин биднээс, хураасан бал авахаар очиход тал бүрээс хатгаж хөөдөг зөгийн хариултаас аятай юм горилсны хэрэггүй. Та нар нийгмийг удирдаж чадахаа больсон байна. Та нарыг зайлуулах хэрэгтэй. Бүх ажилчин ангийг өөртөө нэгтгэн, та нараас удирдлагыг булааж авах хэрэгтэй болсныг бүтэн хагас сая хүн та нарт хэлж байна. Хувьсгал гэж үүнийг л хэлээд байгаа юм, эрхэмсэг ноёд минь. Чадал чинь хүрвэл зогсоогоорой!

	Эрнест яриагаа дууссан ч түүний дуу их танхимд цуурайтсаар байв. Түрүүн намдаж ам амандаа дүнгэнэсэн их шуугиан дахин дэгдэв. Ван Гильбертээс үг хэлэх зөвшөөрөл авах гэж хэдэн арван хүн өндөлзөж байв. Брентвуд авхайн хоёр мөр татвалзан, Эрнестийг шоолон инээж байгаа дүрээр уурлаж суув. Тийм ээ! Инээх нь байтугай унадаг өвчин нь хөдлөөд татвалзаж байлаа. Гал шиг дүрэлзсэн энэ хүнийг эрхэмсэг клубтээ авчирсандаа айн сандарчээ.

	Хурандаа Ван Гильберт, царай нь хувьсаж, өөрөөс нь үг хэлэх зөвшөөрөл эрэн тэсэж ядаж байгаа хүмүүсийг олж харахгүй байв. Нүүр царай нь танигдашгүй хувирчээ. Тэр суудлаасаа босож, хоёр гараа сарвалзуулан, хэлэх үгээ олж ядсан янзтай амаа ангалзуулан хэсэг болов. Тэгээд арай гэж нэг юм ярьж эхлэв. Гэвч түүний яриа зуун мянган долларын үнэтэй нөгөө сүрхий хуульчийн яриа ч биш, арга нь урьдын нөгөө сүрхий уран илтгэлийн арга ч биш байлаа.

	— Эх адаггүй төөрөгдөл! Энэ яваа насандаа цаг хүрэхтэй үгүйтэй хугацаанд ийм олон төөрөгдөл сонсож үзээгүй би. Түүнээс гадна энэ залуугийн ярианд шинэ юм огт алга. Саяны чиний ярьдгийг би чамайг төрөхөөс өмнө сургуульд байхдаа дуулсан юм. Чиний тэр социалист онолыг Жан Жак Руссо хоёр зуугаад жилийн өмнө гаргасан хэрэг. Тэр хүй нэгдэлд шилжихийг номлож байсан юм. Гайхуулах юмаа олж ядсан хэрэг шүү! Хүй нэгдэлд буцаад шилжинэ гэдэг чинь юу гэсэн үг вэ! Үүний ёс бус болохыг биологийн ухаан хүртэл баталж байгаа юм. Хоёрын хооронд мэдлэг хортой гэдэг үнэн үг байна. Чиний өнөө орой ярьсан эсэн бусын юмнууд үүнийг гэрчилж байна. Эх адаггүй төөрөгдөл гэм! Ийм болтлоо төөрөлдсөн хүнтэй тааралдаж яваагүй юм байна. Үүний хааш яаш дүгнэлт гэнэн баталгаанд өгөх хариу ердөө энэ байна.

	Хурандаа тоохгүй байгаа бололтой хуруугаа час хийлгээд байрандаа суув. Бүсгүйчүүд сайшаан шивэр авир хийх, бүстэйчүүд батлан сайшааж амандаа бувтнах нь дуулдаж байв. Тэсэж ядаж байсан нөгөөдүүлийн хэсэг нь ам булаалдан ярьж эхлэв. Өгүүлэхийн аргагүй бужигнаан, шуугиан дэгдэв. Брентвуд авхайн уужим тасалгааны энэ дөрвөн ханын хооронд ийм явдал гарч байсан удаагүй ажээ. Хэрэлдэн уулгалж байгаа ёслолын хувцастай эдгээр зэрлэг хүмүүс хүйтэн царайлсан үйлдвэрийн мундагчууд, нийгмийн тэргүүнүүд байдаг сан билээ. Эрнест тэдний мөнгөний нь сав руу гараа сунгасанд тэд үнэхээр тэсэж чадалгүй хөдөлжээ. Эрнестийн гар тэдэнд түүний бүтэн хагас сая хувьсгалч нөхдийн нь гар шиг харагдсан ажээ.

	Эрнест хэзээ ч сандарч барьц алддаггүй хүн байсан юм. Хурандаа Ван Гильбертийг сууж гүйцэв үү үгүй юу босож ирээд, 

	— Нэг нэгээрээ ярьцгаая. Урьдаар би Ван Гильбертэд хариу хэлээд орхиё. Дараа нь та нар надтай ярьцгаагаарай. Харин нэг нэгээрээ ярина шүү. Энд ямар олон хүний тоглоом болж байгаа биш. Энэ ямар хөл бөмбөгийн талбай биш гээд хурандаа Ван Гильбертын зүг эргэн:

	— Таны тухайд гэвэл, та миний асуултад хариу болох ганц ч юм хэлсэнгүй. Зөвхөн миний оюун мэдлэгийг дайрсан ууртай хэдэн үг хэлээд л зогслоо. Иймэрхүү яриа ажил дээр чинь танд хэрэг болдог биз. Надтай ингэж яриад яах вэ. Таны өмнө би цалин ахиулах буюу машины ослоос хамгаалж өгөөч гэж гуйн малгайгаа нухлан гөлөлзөн зогсож байгаа ажилчин биш. Надтай ярихдаа үнэн юмнаас булзаарах гэсний хэрэггүй. Тэр зангаа хөлсний зарц нартаа гаргавал л таарах байх. Тэдний амь нас, амьжиргаа таны гарт байдаг болохоор тэд өөдөөс чинь дуугарч зүрхлэхгүй биз.

	Намайг төрөөгүй байхад таны дуулж мэдсэн зүйлсийн тухайд гэвэл, уул асуудлын талаар таны мэдлэг тэр цагаас хойш ер нэмэгдсэнгүй. Социализм хүй нэгдэлд шилжих хоёрын ялгаа нь бурхны ном, дифференциалын бодлого хоёрынх шиг өөр юм. Би танай ангийг арилжаа наймаанаас бусад юман дээр мулгуу гэж хэлсэн. Ноён та миний тэр үгэнд яг таарах жишээ болж өглөө.

	Зуун мянган долларын үнэтэй хуульчийг нь ийнхүү гутамшиг болгон түлсэн нь базаахгүй мэдрэлтэй Брентвуд авхайд давахын аргагүй хүнд зүйл болжээ. Тэрээр унаж, татах нь улам даамжирч, уйлах инээхийг холин түшүүлж тулуулсаар танхимээс гарав. Чухам л танагтай дээрээ зайлсан юм. Түүнээс хойш хэцүү юм их болсон билээ. Брентвуд авхайг гармагц Эрнест яриагаа үргэлжлүүлэн:

	— Би худал хэлээгүй. Танай ангийн нэр цуутай хүмүүс ч гэсэн таныг мулгуу амьтан гэдгийг нэгэн дуугаар хэлнэ. Таны хөлсний эрдэмтэд ч гэсэн таны хэлснийг буруу болохыг гэрчилнэ. Ямар ч хамаагүй нийгэм судлалтан хамгийн дуулгавартай өчүүхэн зааварлагчаас Руссогийн хүй нэгдэлд шилжих онол, нийгэм журмын онол хоёрын ялгааг асуугаад үз. Жижиг хөрөнгөтний ортодокс эдийн засгийн болон нийгэм судлалын ухааны бурхан гэгдэгч мэргэжилтнүүдээс асуугаад үз. Өөрийн чинь тэтгэдэг номын сангуудын тавиур дээр байгаа энэ талын номуудаас уншаад үз! Цөм хүй нэгдэл, нийгэм журам хоёрт төстэй юм байхгүй гэдгийг хариулж өгнө. Ер нь ч хүй нэгдэл, нийгэм журам хоёр бол хойд урд туйл мэт эсрэг тэсрэг зүйлс гэдгийг хэн ч хэлнэ. Таны мунхаг болохыг таны насандаа бариагүй номуудад тань өгүүлсэн байгаа. Үүнийг мэдэхгүй яваагаараа та бас өөрийн ангийн шилдэг төлөөлөгч гэдгээ харуулж байна!

	Хурандаа та арилжаа наймааг бол сайн мэднэ ээ. Хуулийг хэрхэн мушгиж Пүүсүүдийн орлогыг нэмэгдүүлэхийг та гаргууд сайн мэднэ. Сайн байна. Чаддагаас хойш мэдэх л хэрэгтэй. Харин хуулийн хувьд ховорхон сайн, түүхийн хувьд ядуухан, нийгэм судлалын талаар мад, биологийн талаар Плиний үе дээр байгаа хүн байна.

	Хурандаа Ван Гильберт суудалдаа тогтож ядна. Тэнхимд чив чимээгүй байв. Бүгдийн царай хувиран эгээ л саа дайрсан мэт болсон байв. Хүмүүс агуу их Ван Гильберттэй, шүүхийн танхимд үг хэлэх болоход нь шүүгч нарын хийморь зайлдаг энэ хурандаатай хүн ингэж ярьж болдгийг үзэх байтугай зүүдэлсэн ч үгүй. Өөрсдийн нүд чихэнд үл итгэцгээжээ. Гэвч Эрнест дайснаа дутуу цохиод орхидоггүй хүн билээ.

	Гэвч энэ бүхэн танд муу юм болохгүй. Хүн бүхэнд эрхэлсэн ажил гэж байдаг. Та нэг ажилтай, би ч бас нэг ажилтай. Та ажилдаа гоц мэргэжсэн хүн. Луйварч Пүүсүүдийн орлогыг нэмэгдүүлэхийн тулд шинэ хууль гаргах буюу тэр зүгт хуулийг мушгих хэрэг дээр бол би таны чигчий хуруунд хүрэхгүй хүн. Харин нийгэм судлалын тухай (миний эрхэлсэн ажил) асуудал дээр бол та миний өлмий дор хэвтэнэ. Ингэж л ойлгоорой. Бас хууль гэдэг яргуйн настай байдаг болохоор таны мэдлэг ч мөн тийм настай гэдгийг санаарай! Түүх ба нийгэм судлалын талаар таны түрүүнд хийсэн эрс дүгнэлт, ярьсан үхширмэл үгс, тэднийг өгүүлэхдээ гаргасан уур хилэн цөм нийлээд ч түүнийг мэдэхийн тулд таны идсэн хоолны үнэд хүрэхгүй байна.

	Эрнест дуугүй болон хэсэг зуур хурандаагийн зүг юм бодсон мэт харахад хурандаагийн уур багтаж ядан нүүр нь барайн татвалзаж, амьсгаа нь дээр болсон агаад нарийхан цагаан хуруунуудаа нэг атгаж нэг тавьж байлаа.

	— Та гаргах ууртай хүн шиг байна. Гаргах шалтгийг нь би нээгээд өгье. Би танай ангийг зэмлэсэн. Та түүнийг буруу гэж байлаа. Би өнөөгийн хүний хөөрхийлөлтэй амьдралын тухай, тухайлбал хөдөлмөрийг нь хэрэглэхгүй бол орлого орохгүй хэмээн ажиллуулж байгаа гурван сая зарц хүүхэд болон өл хоол өмсөх хувцсаар даржин, орон сууц муутай арван таван сая хүн АНУ-д байгааг ярьсан. Тэгэхдээ машин ба нийгмийн хөгжилтэй уялдан өнөөгийн хүний бүтээх чадвар эртний хүнийхээс мянга дахин илүү гэдгийг онцлон хэлсэн шүү дээ. Энэ хоёр баримтад тулгуурлан капиталист анги нийгмээ буруу удирдаж байгааг хэлсэн. Үүнд л би зэмлэсэн шүү дээ. Тэгээд танаас хариу өгөхийг хэрэг болгон гуйж байна. Бас та нарыг би миний асуултад хариулж чадахгүй гэдгийг урьдчилан хэлсэн. Тэгж хэлсэн минь ядаж уураа гаргахад тань шалтаг болох сон болов уу. Миний ярьсныг та төөрөгдөл гэсэн. Юун дээр би төөрсөн байна. Заагаад өгөөрэй! Миний болон бүтэн хагас сая нөхдөөс танай ангид, танд тулгаж байгаа энэ зэмлэлд хариу өгөхийг шаардаж байна.

	Хурандаа Ван Гильберт цуглааныг даргалж байгаагаа, өндөлзөж буй олон хүмүүст үг хэлэх зөвшөөрөл найр тавин олгох ёстой гэдгээ огт мартсан байлаа. Өөрөө год үсрэн босож ирээд, нөгөө уран илтгэлийн арга, биеэ барих чадвараа бүгдийг умартан, гараа сарвалзуулан дохиж, Эрнестийг амны нь салиа арилаагүй жаал, хий донгосогч гэх зэргээр загнасны дээр ажилчин ангийг авьяас, урагшгүй хэмээн зэрлэгээр доромжлов.

	— Хуульчийн хувьд та миний таньдагуудын дотроос юмыг булзааруулахдаа хамгийн сүрхий нь байна. Миний хэлсэн үгэнд миний нас залуу, ажилчин ангийн урагшгүй хоёрт аль нь ч хамаагүй. Би хөрөнгөтөн ангийг нийгмийг буруу удирдсан гэж зэмлэсэн. Та түүнд хариу өгсөнгүй. Хариулъя гэж оролдсонгүй. Яагаад тэр вэ? Хариулах юмгүй дээ тэр үү? Та энд цугларсан олны сор нь биш үү. Надаас бусад энд байгаа хүн бүхэн өөрсдөө өгөх хариултгүй болоод таны л амыг харцгааж байна. Миний хувьд гэвэл түрүүн хэлсэн ёсоор та хариу өгөх ч үгүй, өгье ч гэж оролдохгүй байх гэдгийг мэдэж байна.

	— Хэтэрхий байна! Доромжилж байна! хэмээн хурандаа хашхирав.

	— Харин таны хариу өгөхгүй байгаа чинь хэтэрхий байна. Бодлоо илчлэн хэлэхийг доромжлох гэдэггүй юм. Доромжлол гэдэг бол мөн чанараараа уурын мунхгаар гарсан үгс байдаг юм. Тайвширч үз! Капиталист анги нийгмийг буруу удирдаж байна гэж миний бодлоо хэлсэнд та мөн өөрийнхөө бодлоор хариу өг!

	Хурандаа Ван Гильберт танхай этгээдийн үгийг сонсоод яах вэ гэсэн хүний адил тоомсоргүй ихэмсэг царай гарган таг дуугүй болов.

	— Сэтгэлээр унасны хэрэггүй. Танай ангиас энэ асуултад хариу өгсөн хүн нэг ч байхгүй гэдгээр сэтгэлээ тайвшруул! гэж Эрнест тайван хэлээд ярих гэж өндөлзөж байсан хүмүүст хандан:

	— Одоо та нарт завшаан тохиолдлоо. Галлаад байцгаа! Харин хурандаа Ван Гильбертийн хариулаагүй асуултыг хариул гэж өдөөснийг минь битгий мартаарай!

	Тэр оройн маргаан дээр ярилцсан бүгдийг тоочихын нөхцөл алга. Тэр болтол би гуравхан цагийн дотор өчнөөн үг хэлж болдгийг мэдээгүй явсан билээ. Ямар ч гэсэн надад тааламжтай сайхан байсан. Эсрэг этгээдүүдээ уурлах тусам Эрнест улам тайвширч хорыг нь малтаж байсан. Нэвтэрхий толь шиг арвин их мэдлэгтээ жолоодогдон оновчтой ганц үг буюу өгүүлбэрээ жад болгон эсрэг этгээдүүдийнхээ эмзэг газрыг мэргэн хатгаж байв. Ярианы нь авцалдаагүй газруудыг илчилж буруу бодол, тэр дүгнэлт ч урьдчилсан баримтгүй, энэ ч баримт зорьсон дүгнэлтийг зөвтгөх гэсэн дээрээс буруу боллоо гэнэ. Эндээс ч алдаа тэндээс орхигдуулсныг олно, эсвэл сурах бичгүүдэд хүртэл байдаг жирийн үнэний эсрэг зүйл ярилаа гэнэ. Маргаан энэ мэт үргэлжилж үе үе Эрнест мэдлэгээ бороохой болгож тэдний бодлыг баруун солгойгүй балбаж байв. Ямагт баримт шаардан онол ярихаас зайлсхийж байв. Өөрийн нь дурдсан баримт бүхэн тэдэнд ватерлоо болж байв. Ажилчин ангийг дайрахад нь «хоёр хэрээ бие биеэ хар гэдэг шиг юм болж байна. Энэ бол та нарыг нийгмийг буруу удирдсан бузар булай явдалтан гэсний хариу биш» гэж байв. Өөртэйгөө маргалдагч болон нийтэд хандан:

	— Танай ангийг, нийгмийг буруу жолоодсон гэж зэмлэснийг яагаад хариулахгүй байна? Та нар юунд тэмээ гэхэд ямаа гэж яриад байна. Өгөх хариугүй болоод энэ үү?” гэж байв.

	Маргаан дуусах тийшээ хандаж байтал ноён Уйксон үг хэлэхээр босов. Тэрээр бусадтайгаа адилгүй тайван байсан бөгөөд Эрнест түүнд хүндэтгэлтэй хандаж байв.

	Ноён Уйксон тайвнаар:

	— Хариултын хэрэггүй. Энэ бүх маргааныг чагнан гайхах, ой гутах хоёр зэрэгцэж суулаа. Миний ангийн төлөөлөгч ноёд та нарт ой гутаж байна. Та нар сургуулийн нусгай жаалууд шиг загнаж байна. Ийм юман дээр ёс суртахуун, улс төрийн бодлогын аянга мэт үг яриа ямар хэрэгтэй юм бэ. Та нар юмыг дүгнэж цэгнэж чадахаа байж, анги чанараа алдаж гүйцжээ. Их л юм ярьцгаалаа. Оносон юм огт алга. Та нар баавгай тойрсон шумуулууд шиг л дэмий жингэнэцгээж байлаа. Эрхмүүд ээ! (Эрнест руу заан) Энд баавгай ирээд зогсож байна. Та нарын ярьсан түүнд шумуулын дуун чинээ л юм боллоо. Байдал ноцтой байгаа нь үнэн. Баавгай ичээнээсээ шөнө гарч манийг няц дарах гэж байна. АНУ-д бүтэн хагас сая хувьсгалчид байгаа гэж тэр хэллээ. Энэ үнээн. Манай засгийн газар, маний орд харш амар тайван бүгдийг булааж авна гэлээ. Энэ бас үнээн. Нийгэмд маань нүргээнтэй өөрчлөлт гарах гэж байна. Гэвч аз болоход тэр нь баавгайн санаж байгаа шиг өөрчлөлт биш ээ. Биднийг няц дарна гэж баавгай хэллээ. Бид өөрийг нь няц дарвал яасан юм бэ? 

	Их танхимд амандаа ярилцах битүүлэг дуу ихсэн хүмүүс нэг нэгэндээ хандан, баталж толгойгоо итгэлтэйеэ дохилцож байв. 

	— Тэгэхдээ хангинах жингэнэх дуугаар биш ээ. Түүнийг авлана. Бид түүнд үгээр биш, тугалгаар хариулна. Эрх мэдэл бидэнд байна. Хэн ч түүнийг үгүйсгэхгүй. Эрх мэдлийнхээ хүчээр бид эрх мэдлээ хамгаална.

	Тэр бээр Эрнестийн зүг цочир эргэсэн бөгөөд тэр нь их сонин байлаа. Тэгээд:

	— Бидний хариу энэ мэдэв үү! Чамд гарздах үг бидэнд алга. Миний орд харш амар тайвныг булаах гэж гайхуулдаг сүрхий хүчтэй гараа сунгахаар чинь бид хүч гэж юу байдгийг үзүүлж өгнө. Сумны исгэрэх, бөмбөгний дэлбэрэх, пулемётын тачигнах дуу манай хариу болно47. Хувьсгалч та нарыг бид улан дороо хийж нүүрэн дээгүүр чинь гишгэчнэ. Энэ дэлхий биднийх, бид түүний эзэд, эзэд ч хэвээрээ үлдэнэ. Хөдөлмөрийн эздийн тухайд гэвэл тэд түүх үүссэн цагаас адаг шаар байсаар ирсэн юм. Би бас түүх гадарлана. Би болоод манайхан, манийн халааг авагчид эрх мэдэлтэй байсан цагт хөдөлмөрийн эзэд та нар хэвээрээ байх болно. Эрх мэдэл! Энэ бол үгийн дээд үг юм шүү! Бурхан, чөтгөр хоёр түүний дэргэд юу ч биш. Хэлээ нугартал хэлж тогтоож аваарай! Эрх мэдэл!

	— За би хариултаа авлаа. Үүнээс өөр хариу байх ёсгүй юм. Эрх мэдэл гэнэ ээ. Ажилчин ангийн мөрөөдөж явдаг юм энэ билээ. Үнэн шударга, хүнлэг ёсыг та нараас гуйгаад олохгүйгээ бид гашуун туршлагаасаа андахгүй мэднэ. Та нарын сэтгэл, бидний нүүрэн дээгүүр гишгэлэх тэр тавхай шигээ хатуу. Тийм дээрээс бид эрх мэдлийг мөрөөддөг. Санал өгөх эрх мэдлээрээ бид сонгуулийн өдөр засгийн эрхийг гартаа авах вий.

	— Сонгуулиар та нар ихэнхийн, бүр дийлэнх хэсгийн саналыг авбал яах вэ? Сонгуулиар дийлсэн ч гэсэн бид засгийн эрхээ өгөхгүй гэвэл та нар яах юм бэ? хэмээн ноён Уиксон яриаг нь таслан асуухад Эрнест:

	— Түүнийг бас бодсоон бид. Бид тугалгаар хариулна. Эрх мэдэл гэдгийг та үгийн дээд гэсэн. Зүйтэй. Тийм байг. Сонгуулиар бид ялж, үндсэн хуулийн дагуу энх амгалан замаар авсан засгийн эрхийг өгөхгүй гэвэл биднийг яах вэ. Бид хариу өгнө гэдгээ хэлье. Сумны исгэрэх, бөмбөгний дэлбэрэх, пулемётын тачигнах дуу бидний хариу болно. Та нар биднээс хааш ч зайлж чадахгүй. Таны түүх гадарладаг гэсэн чинь үнэн байна. Түүх үүссэн цагаас эхлэн хөдөлмөрчид хүний адаг байсан нь үнэн. Та болон танайхан, та нарын халааг авагчид эрх мэдэлтэй байсан цагт хөдөлмөрчид шаар хэвээр байна гэдэг түмэн үнэн. Би үүнийг хүлээе. Таны хэлсэн бүгдийг хүлээе. Эрх мэдэл л хэзээ ч шүүгч нь болно. Энэ бол ангийн тэмцэл юм. Цагтаа танай анги урьдын феодал ангийн сүр хүчийг дарж мөхөөсөн шиг, манай анги, ажилчин анги танай ангийг мөхөөнө. Та түүх гадарладаг шигээ биологи, нийгэм судлалыг гадарладаг бол миний ярьж байгаа энэ төгсгөлийн үгийг зайлшгүйг ойлгоно байх. Нэг жил үү, арав бүр мянган жилийн дараа юу гэдэг нь хамаагүй танай анги нэгэн цагт мөхнө. Тэгэхдээ эрх мэдлийн хүчинд дарагдан мөхнө. Хөдөлмөрийн эзэд бид тэр үгийг мах цусандаа шингэтэл ойлгоод байгаа юм. Эрх мэдэл! Үгийн дээд үг ээ!

	Филоматчуудтай тэр үдэш хийсэн уулзалт ингэж төгссөн болой.

	 


ЗУРГААДУГААР БҮЛЭГ: СҮҮДЭР

	Ойртон буй их үйлсийн дохио бидний эргэн тойронд улам тод, улам яруу мэдэгддэг болж байлаа. Эрнест аавыг социалистууд болон ажилчны удирдагчдыг гэртээ цуглуулдаг хийгээд социалистуудын хурал цуглаан дээр эрээ цээргүй очдогт нь сэтгэл зовон цаашид яахыг нь хэв дүй нь асууж амжсан боловч аав даажигнасан инээдээрээ хариулсан билээ. Миний хувьд гэвэл би ажилчин ангийн удирдагчид, сэтгэгчдээс ихийг сурч, мэдэж байлаа.

	Би ертөнцийн нөгөө нүүрийг таньж эхэлсэн байлаа. Урд минь нээгдсэн социализмын гүн ухаан ба шинжлэх ухааны арвин их ном зохиолуудыг ойлгоход амаргүй байсан боловч социалистуудын өндөр үзэл санаа, чин зүтгэл гайхамшигтай сайхан санагддаг байв. 

	Миний мэдлэг түргэн ахиж байлаа. Гэвч бид ямар аюулд ороод байгааг ухаарахаар түргэн ахиж чадаагүй байна.

	Сэтгэлд сэвтэй явдлууд болж л байсан. Гэвч би ойлгодоггүй байлаа. Жишээ нь их сургуулийн хойхно олон нийтийн сүр хүч болсон хатагтай Пертонуайт, Уйксон хоёр намайг бусдын хэрэгт хөндлөнгөөс оролцдог зантай, биеэ дэндүү тоосон, саваагүй хүүхэн гэж ярьж байсан.

	Гэвч би түүнийг Жексоны хэргийг судлах гэж оролдох үед болсон явдлыг л зүгээр ярьснаас цааш юманд бодоогүй билээ. Нийгмийн сүр хүч болсон тэр хоёр хатагтайн үг ямар их жинтэй болохыг би дутуу үнэлсэн байжээ. Бас танил нөхөд хөндий хүйтэн болж байгааг нь намайг Эрнесттэй суух нь гэж зиндааныхан маань дургүйцэж байна гэхээс цааш юманд боддоггүй байв. Удалгүй Эрнест миний ангийн ийм ерөнхий хандлагын цаана зохион байгуулалттай явууллага нуугдаж байгааг надад тодорхой тайлбарлаж өгсөн билээ. «Чи ангийнхаа дайсанд орон гэр, тэр ч байтугай бие сэтгэлээ өгсөн байна. Энэ бол ангиасаа урвасан хэрэг. Залхаагдалгүй өнгөрнө гэж бүү бодоорой» гэсэн билээ.

	Энэ яриа нэгэн оройн явдлаас өмнө болсон билээ. Тэр орой аав гадуур яваад ирсэн бөгөөд гүн ухаантны уур хилэн аавыг эзэмдсэн нь Эрнест бид хоёрт мэдэгдэж байв. Аав их уурлах нь ховор. Гэвч хэмжээтэй уурлахаас татгалздаг бөгөөд түүнийгээ «хүч нэмэгдүүлэх уур» гэж нэрлэдэг байсан юм. Тийнхүү орж ирэхдээ «хүч нэмэгдүүлэх» ууртай байгаа нь илт байв.

	— Юу болсон гэж санаж байна? гэж асууснаа, би Уилкокстой цайлаад ирлээ гэж үргэлжлүүлэн өгүүлэв.

	Уилкокс бол их сургуулийн үе улирсан захирал бөгөөд аль 1870-аад оны үзэл санаа, зан заншлыг хэвээр нь хадгалсан хүн билээ.

	Тэр намайг урин, хүн ирүүлэхээр нь би очсон юм гээд хэсэг дуугүй болоход нь бид цааш ярихыг нь хүлээж суув.

	— Цайллагыг их сайхан бэлтгэжээ. Тэр талаар ярих юм алга. Харин намайг зэмлэж байна. Намайг шүү!

	Очиж очиж тэр муу хуучны үзмэр намайг зэмлэж байна шүү.

	— Таныг юу гэж зэмлэснийг хэлэхэд амархан байна гэж Эрнестийг хэлэхэд аав, 

	— Үгүй, бодоод бодоод хүний санаанд орохоор юм биш гээд инээв.

	— Нэг бодоход л санаанд орно. Чухамдаа энэ нь таавар биш, дедукц юм. Таны хувийн амьдралын талаар зэмлэсэн байх ёстой.

	— Чухам гэм! Чи яаж мэдэв? гэж аав дуу алдав.

	Тийм хэрэг гарах нь гэж би мэдэж байсан юм. Тэгээд л би танд сануулж байсан.

	— Сануулах нь сануулж л байсан. Тэгэхдээ би нэг л үнэмшдэггүй байсан юм. Энэ ч харин номд минь сайхан материал боллоо

	— Энэ юу ч биш. Та цаашид социалистууд, радикалууд гээд л зүсэн зүйлийн хүн, түүний дотор намайг гэртээ уриад байвал үүнээс ч дор юм болно шүү. Хөгшин Уилкокс яг л ингэж хэлсэн. Бас хачин юм. Зохимж, ашиггүйн дээр их сургуулийн уламжлалт ёс, бодлогод нийцэхгүй гэнэ. Тэр нэг л ийм иш мухаргүй юм яриад би нарийн учрыг нь хэлүүлэх гээд чадсангүй. Бид ширүүн үзсэн тэгэхэд тэр нөгөө л хэлдгээ давтаад бас өөрөө болон бүх дэлхий намайг эрдэмтний хувьд маш их хүндэтгэдэг гэхээс өөр юм хэлж өгсөнгүй. Энэ нь түүнд зохисгүй ажил шиг байсан. Өөрөө дургүй байгаа нь илт байсан.

	Уилкокс бас л чөлөөт хүн биш. Дөнгө48 зүүхдээ дуртай хүн хаана байх вэ.

	— Үнэн би тэгж бодсон. Энэ жил их сургуульд, муж улсын засгийн газраас өгөх зардлаас хавьгүй их мөнгө хэрэгтэй. Тэр мөнгийг баян чинээлэг хүмүүсээс оруулах ёстой. Тэгээд их сургууль улс төрийнхөөс бусад шинжлэх ухааныг улс төрийн бус аргаар заах өндөр үзэл суртлаасаа хазайж тэр хүмүүсийг гомдоож болохгүй гэнэ. Миний хувийн амьдрал их сургуулийг тэр өндөр үзэл санаанаас нь хазайлгахаар ямар хор учруулаад байгаа юм бэ гэж тулган асуухад хоёр жилийн чөлөө авч Европ руу оч, биеэ тэнхрүүл, бас судалгаагаа үргэлжлүүл гэсэн. Ийм нөхцөлд би тэр зөвлөгөөг хүлээж аваагүй нь мэдээжийн хэрэг.

	— Хүлээж авсан нь дээр байсан юм даа гэж Эрнест ноцтой өгүүлэв.

	— Үгүй, худалдаж авах гэж байна гэж аавын хэлэхэд! Эрнест батлан толгой дохив.

	— Тэр гуйлгачин бас танай охин тантай адилхан шийдсэн этгээдтэй гадуур дотуур хамт үзэгдэж байна гэх мэтийн хов живийн юм ярилаа. Тэгээд тэр нь их сургуулийн ёс дэглэм нэр төрд таарахгүй гэж байна.

	Ингэж хэлж байгаа нь өөрийн нь санаа биш шиг байсан. Ер нь тийм яриа гарч дээ гэж би ойлгосон.

	Эрнест хэсэг бодолхийлснээ уур нь бадарч байгаа бололтой царай нь маш ширүүн болж ирээд:

	— Энэ хэргийн цаана их сургуулийн үзэл суртлаас өөр юм оршиж байгаа хэрэг. Уилкоксыг цаанаас нь өөр хэн нэгэн хүн түлхэж байгаа хэрэг.

	— Чи тийм гэж бодож байна уу? гэж аав асуугаад, царайд нь айсан биш харин хачирхсан шинж илрэв.

	— Энэ талаар миний дотор төрж байгаа бүрхэг таамгийг танд ярихыг би хүсэж байна. Түүхийн аль ч үед хүний нийгэм өнөөгийнх шиг ийм аймшигт хямралтай байсангүй. Үйлдвэрлэлийн явцад гарсан ноцтой өөрчлөлтүүд манай шашин шүтлэг, улс төр, нийгмийн байгуулалтад бас ноцтой өөрчлөлт оруулжээ. Нийгмийн цогцос түүний эс бүрд нүднээ үл үзэгдэх аймшигт хувьсгал явагдсаар байна. Хүмүүс үүнийг бүдэг бадаг мэдэж байгаа юм. Гэвч тэр нь өнөөдөр орчны агаарт шингэсэн байна. Тэр нь аварга том бөгөөд хүч, аюул ихтэй болох нь хэдийн мэдэгдэж байна. Тэр нүдэнд үл үзэгдэгч их хүчин ямар янзаар биеллээ олох бол гэхээс миний сэтгэл зовдог. Өнөө орой Уилкоксын хэлснийг та сонссон. Түүний үгийн цаана тийм гэх нэр, хэлбэргүй нөгөөх л хүчин зүйлс нуугдаж байгаа юм гэхэд, 

	— Энэ чинь нөгөө...? хэмээн аав ярих гэснээ дуугүй болов.

	Энэ бол аварга том бөгөөд аюул ихтэй юмны сүүдэр гэсэн үг. Тэр сүүдэр газар дээр тусаж эхэлж байна. Та түүнийг олигархын сүүдэр гэж нэрлээрэй. Миний өгч чадах хамгийн наад захын нэр энэ байна. Чухам ямаршуу төрх хэлбэртэй болохыг нь таамгаар49 хэлэхээ больё.

	Харин танд, миний сануулах зүйл гэвэл: Та аюултай байдалд ороод байна. Тэр их аюул надад ч гэсэн аймшигтай санагдаж байна. Учир нь түүнийг хэмжихийн арга алга. Миний зөвлөгөөг ойшоож, тэр амралтыг нь ав та.

	Хулчийсан хэрэг болно гэж аав зөрөв.

	— Тийм биш. Та бол настай хүн. Дэлхий дээр амьдрахдаа та өөрийнхөө хэргийг, агуу их хэргийг бүтээжээ. Одоо та тулалдааны талбарыг хүч чадалтай залуу бидэнд орхи. Залуу бид өөрсдийнхөө хэрэг үйлсийг бүтээх үүрэгтэй. Айсуй яваа тэр их хэрэгт Эвис надтай мөр зэрэгцэн зүтгэнэ. Эвис тулалдааны талбарт таныг орлоно.

	— Тэд надад хор хүргэж дийлэхгүй. Бурхны ачаар би чинь биеэ даасан хүн. Харин эдийн засгийн хувьд гэвэл их сургуульд захирагддаг профессоруудыг цалингаар нь хавчдаг тал байдгийг би мэднэ. Би бол биеэ даасан хүн. Би цалин бодож профессор болоогүй юм. Тэдний боох ганц юм бол цалин. Би өөрийнхөө жаалхан хөрөнгөөр тов хийтэл амьдраад байж чадна гэж аавын зөрөхөд:

	— Та хэргийн учрыг бүрэн ойлгож чадаагүй байна. Миний айгаад байгаа тэр их хүчин ярьсанчлан биелбэл тэд таны хөрөнгө, юу байгааг чинь цалинг чинь адил амархан салгаж чадна.

	Аав дуугүй болж, хэдэн мөч болов.

	Бодлогошрон санаа нь шулуудсан мэт царай нь хүрлийж

	— Би амралт авахгүй гэснээ дуугүй болон, номоо үргэлжлүүлнэ50. Чиний хэлсэн буруу ч байж болно. Тэгэхдээ буруу зөв нь надад хамаагүй би сонгосон замаараа л явна.

	— За өөрөө л мэд. Та бас нөгөө хамба лам Морехаузын замаар орж, сүйрэл тийш явах нь. Та хоёрыг санаснаа бүтээхээс чинь өмнө пролетари болгож орхино доо.

	Яриа хамба лам Морехаузын тухай эргэж, түүнийг яаснаа ярьж өгөхийг бид Эрнестээс хүсэв.

	— Надтай хамт чөтгөр шулмын дундуур явснаасаа хойш амар заяа үзэхээ байсан. Би фабрикийн зарим ажилчны гэрээр оруулсан. Бас үйлдвэрийн машинд таягдуулж, сүг болсон хүмүүстэй уулзуулж, түүнд тэдний түүх намтрыг нь яриулсан. Түүнийг бас Сан-Францискогийн борчуулын хороогоор дагуулж, архичин, янхан, гэмт хэрэгтнүүдийг үзүүлсэн. Тийнхүү тэр нүгэлт хүний нүглээс хэтэрсэн гай гамшгийг олж үзсэн юм. Тэрнээсээ хойш бүр өвчтэй юм шиг болсон. Тэр нь ч бас яах вэ. Нэг айхавтар юм нь тэмцэнэ гээд байдаг. Уул нь их сүжигтэй ёсорхуу хүн юм хөөрхий! Тэр бүхнийг үзээд сэтгэл нь өвджээ. Тэгэхдээ бас л аанай дадлагагүй хандаж байна. Бурхны ёс, чинээлэг хүмүүсийн дунд явуулах ажлын төлөвлөгөө энэ тэр гэж яриад газраас хөндийрч агаарт нисээд болдоггүй. Сүм хийдийн эрт урьдын үзэл санааг сэргээх, ихэс дээдсийн бичиг илгээхийг өөрийн ариун үүрэг гэх юм. Бүр замаа алдах гэж байна. Эрт орой хэзээ нэг цагт тэр санаа нь дэлбэрэн гарч нэгмөсөн сүйрэх нь ээ тэр. Юу болохыг нь тааж мэдэхийн арга алга. Ариун болоод бадарсан сэтгэлтэй боловч амьдрал гэдгийг мэдэхгүй хүн юм. Яах ч арга алга. Газар дээр тогтоох гээд би чадсангүй. Нөгөө Гетсеманыхаа цэцэрлэгт очих гэж тэмүүлээд болдоггүй. Эцэст нь цовдлуулж дуусна гэсэн үг. Иймэрхүү сэтгэлтэй хүн цовдлуулах гэж төрсөн байдаг шүү дээ.

	— Чамайг бол яах бол? хэмээн би гаднаа инээмсэглэсэн боловч дотроо сэтгэлтэй хүндээ үнэхээр зовнин асуухад, 

	— Намайг цовдлохгүй. Харин хорлох юм уу, цаазаар авч болох юм. Би газар дээр хөдөлшгүй бат зогсож байгаа хүн гээд инээд алдав.

	— Тэгвэл хамба ламыг яагаад цовдлуулна гэж байгаа юм бэ? Түүний цовдлуулахын шалтгааныг чи өөрөө хийснээ үгүйсгэхгүй биз дээ! гэж намайг асуухад

	— Сая сая хүн ажил хийж, үгээгүй ядуу байдалд зовж байхад санаа амар яваа хүнийг би яаж тэр чигт нь байлгах вэ? 

	— Тэгвэл чи аавыг болохоор яагаад амралт авах нь дээр гээд байгаа юм бэ? 

	— Би цэвэр бөгөөд оргилсон сэтгэлтэй хүн биш болоод тэр. Амьдралын учрыг мэддэг, аминчхан болоод тэр. Чамд хайртай болоод эцгийг чинь өөриймсөг бодоод тэр. Хамба ламын тухайд гэвэл түүнд хоргодох охин алга. Түүнээс гадна, уйлагнах дуу нь дорой боловч хувьсгалын хэрэгт дусал болно. Хувьсгал бол өчүүхэн ч байсан нааштай нэмрийг түлхдэггүй юм.

	Хамба ламын эрхэм сайн зан чанарыг мэддэг болохоор Эрнестийн ярьсантай санал нийцэхгүй байлаа. Тэгээд ч би үнэнийг хамгаалж буй дууг нь уйлагнахаас хэтрэхгүй зүйл гэж хэлснийг нь итгэж чадахгүй байв. Би амьдралын нарийн учрыг Эрнест шиг нүдээр үзэж, гараар барьж үзээгүй. Эрнест, хамба ламын бадарсан сэтгэлийн тавиланг тод харсан байжээ. Түүний хэлсэн үнэн болохыг удалгүй болсон явдлууд надад баталж өгсөн юм.

	Тэр өдрөөс хойхно Эрнест надад тааламжтай сонин дуулгав. Засгийн газраас түүнийг өндөр тушаалын ажилд тухайлбал АНУ-ын хөдөлмөрийн комиссараар томилъё гэжээ. Баяр хөөр минь бялхаж ирэв. Цалин мөнгө нь ч ихсэх учир хоёр биесийн амьжиргааны төлөө санаа зоволтгүй болох байлаа. Бас ч тэр нь Эрнестэд зохих ажил санагдан, хайрлан бардамнах сэтгэл минь хайртай хүнээ, үнэхээр авьяас чадалтайд баярлан гийж байлаа.

	Гэтэл Эрнест намайг ажиглан нүдээ ирмэн, инээмсэглэж байлаа.

	— Чи... Чи тэгээд зөвшөөрөхгүй гэж байгаа юм уу? хэмээн зэмлэнгүй асуухад, 

	— Худалдаж авах гэж байна. Энэ хэрэг Уиксоны гараар хийгджээ. Түүнийг өөрөөс нь хүчтэй хүмүүс цаанаас нь хатгасан байна. Энэ хуучин арга. Ажилчин ангийн жанждыг худалдаж авдаг бол ангийн тэмцлийн адил эртний хуучирсан арга. Хуурагдаж мэхлэгддэг хөөрхий ажилчин анги! Хэчнээн удирдагчийг нь ийм аргаар худалдаж авч байсныг чи мэддэг ч болоосой. Жанжин хүнтэй муудалцаж түүний бүхэл бүтэн армитай байлдсанаас өөрийг нь худалдаж авах нь хавьгүй дээр хэрэг! Худалдагдсан хүмүүс бишгүй л байсан даа. Нэрсийг нь хэлэхээ больё. Харамсаад бардаггүй юм. Хайрт минь! би чинь ажилчин ангийн жанждын нэг шүү дээ. Биеэ худалдаж болохгүй. Бусад юмыг хамаагүй гэж бодсон ч хөөрхий хөгшин эцгээ, амь зуух гэж явж амиа алдсаныг нь бодоход би тийм хэрэг хийх ёсгүй.

	Аварга биет, хүчит баатрын минь нүдэнд нулимс мэлтгэнэж байв. Эцэст нь хэдэн хүүхдээ тэжээх гэж худал хэлж, хулгай хийхэд хүргэж байсан амьдралын нүглийг тэр хэзээ ч уучилдаггүй байсан юм. Нэг удаа тэр, 

	— Эцэг минь уул нь сайн хүн байсан юм. Сайхан санаатай. Гэвч гачигдал зовлонтой амьдрал нь түүнийг эвдэж гүйцсэн юм. Эзэд залхай адгууснууд түүнийг эрэмдэг зэрэмдэг болгосон юм. Өнөөдөр ч гэсэн чиний эцэг шиг энх тунх байж болох л хүн шүү дээ. Уг нь бие сайтай хүн байгаа юм. Гэвч машинд баригдаж эздийнхээ орлогыг нэмэгдүүлэх гэж тарчилсаар өөд болсон юм даа. Бодоод үз л дээ. Эцгийн минь цус тэдгээр сорон шимэгч, залхуу баян эзэд, зальхай адгууснуудын үдийн цэнгээнт хоолны дарсанд ч юм уу, эсвэл, ямар нэг чимэглэл мэтийн таатай юманд нь хольцолдсон байна шүү дээ! гэж байж билээ.

	 


ДОЛООДУГААР БҮЛЭГ: ХАМБА ЛАМЫН ХИЙ ҮЗЭГДЭЛ

	Хамба лам гараас алдуурч, дээд тэнгэрт хөөрөөд байна. Өнөө үдшээс манай энэ гаслант ертөнцийг үнэний мөрт оруулах ажлаа эхлэх гэнэ. Захидал илгээх юм байх. Надад тэгж хэлсэн. Түүнийг хориод дийлсэнгүй. Өнөө үдэш ИПХ51-ийн хурлыг даргалан, үг хэлэхдээ захидлаа уншиж танилцуулах гэнэ. Чи надтай хамт очихгүй юу? Тэр мэдээж бүүр хөгөө тарина. Чиний ч тэр өөрийн нь ч тэр зүрхийг зүссэн хэрэг гарна. Гэвч тэр явдал чамд бодит санамж болох биз. Надад сэтгэлээ өгсөнд чинь би хэчнээн бахархаж явдгийг хайрт чи минь мэднэ. Тэгээд миний бодол алдаагүй зөв болохыг чамдаа үзүүлэх юм сан гэж бардамнах сэтгэлээсээ хүсэж байгаа юм би. Миний үзэл хатуу байдаг. Хамба лам мэтийн хүндтэй хүний арчаагүй байдалд орох нь миний тийнхүү хатуу байдгийн зөв болохыг чамд гэрчилж өгнө байх. Өнөө үдэш тэнд очихыг гуйя. Тэнд гунигтай явдал болох боловч тэр чи бид хоёрыг улам ойртуулах байх гэж бодож байна гэж Эрнест надад бичжээ.

	Тэр үдэш ИПХ-ийн хурал Сан-Францискод52 болов. Хурал нийгмийн ёс суртахууны зөрчлүүд ба тэдгээрийг засах аргын тухай асуудал авч хэлэлцэх ажээ. Хурлыг хамба лам Морехауз даргалав. Хурлын тэргүүлэгчдийн ширээнээ сууж байгаа нь их л ууртай тэсэж ядаж байгаа нь надад илт байв. Түүний хоёр талд хамба лам Диккинсон, Калифорны их сургуулийн ёс суртахууны тэнхимийн эрхлэгч X. X. Жоунс, буянт үйлсийн нэрт зохион байгуулагч хатагтай Хьюрз болон их өглөгч Филипп Уард бас ёс суртахуун ба буянт үйлсийн нэрд бага гарсан хэд хэдэн хүн сууж байв. Хамба лам Морехауз суудлаасаа босож шууд ярьж эхэлсэн нь:

	— Нэг үдэш бүхээгт тэргээрээ гудамжаар явж байлаа. Ердийн адил цонхоороо энэ тэрийг харж явтал нүд минь нээгдэх шиг болж, амьдралыг яг л байгаагаар нь олж харлаа. Эхлээд би тэр аймшигт юмсыг харахгүй гэж хоёр нүдээ гараараа таглав. Тэгтэл «Яах вэ би? Одоо яах вэ?» гэдэг асуулт тулгарав. Дараахан нь “Бурхан багш минь бол яах байсан бол?” гэж би өөрөөр бодлоо. Тэгж бодохын хамт нүд таглаатай боловч гэгээн саруул болж Саул өөрийн үүргийг Дамаск орж явах замдаа олж харсан шиг би ариун үүргээ олж харав. 

	Тэргээ зогсоож, гадагш гарч хэдэн мөч яриа хөөрөө болж байж хоёр янхан бүсгүйг тэргэндээ оруулж суулгав. Хэрэв Есүс бурхан худал хэлэх гэж байдаггүй юм бол тэр золгүй хоёр амьтан надад дүүгээс минь өөрцгүй бүсгүйчүүд байлаа. Тэр хоёрыг ариутгах ганц найдлага нь миний зүгээс энхрийлэх, тэтгэж өөд татах явдал байлаа.

	Би Сан-Францискогийн нэгэн үзэмжтэй сайхан газар суудаг юм. Миний суудаг байшин буман долларын үнэтэй, бас тавилга, ном урлалын зүйлс нь нийлээд тэрнээс илүү үнэ хүрнэ. Байшин минь харш. Харш ч гэж дээ өдий төдий зарцтай болохоор бүр ордон гэсэн үг. Ордон гэдэг юунд тохиромжтой байдгийг би тэр болтол мэддэггүй явсан. Хүн сууг л гэж барьсан байдаг юм гэж боддог байсан. Одоо харин юунд тохиромжтой байдгийг нь мэддэг болсон. Гудамжны тэр хоёр бүсгүйг би ордондоо аваачсан, тэр хоёр одоо цаашид надтай хамт амьдрах гэж байгаа. Цаашид би ордныхоо өрөө бүгдийг ийм дүү нараар дүүргэнэ гэж бодож байгаа.

	Сонсогчдын сэтгэл зовних нь улам бүр ихэдсээр бөгөөд тэргүүлэгчдийн байрнаа суугчдын царайд айж, жигших шинж дүүрэн болов. Тэгтэл хамба лам Диккинсон босож, ой нь гутсан царайтай гарч одов. Гэвч хамба лам Морехауз энэ бүгдийг анхаарахгүй нүдэндээ үзэгдсэнийг цааш ажиггүй ярьж байв. 

	— Ах, эгч, дүү нар минь би чинь тулгарсан бэрхшээлийг ингэж шийдвэрлэсэн шүү. Тэрэг юуны тулд байдгийг мэддэггүй явснаа мэдэж авсан. Тэрэг бол сул дорой, өвчтэй болон өндөр настай хүмүүсийг зөөхийн тулд байдаг юм байна. Бас ичих нүүрээ алдтал гаргуундаа гарсан хүмүүст нигүүлсэл үзүүлэхийн тулд байдаг юм байна. Ордон юуны тулд байдгийг мэддэггүй явснаа мэддэг болсон. Ордон, дуган, сүм бол эмнэлэг буюу гудамжинд хаягдан үхэх гэж байгаа хүмүүсийг сувилах газар байх ёстой юм.

	Хамба лам санаа бодлоо илэрхийлэх зохистой үг олж чадахгүй бухимдаж байгаа бололтой дуугүй баахан зогсов. Тэгээд:

	— Би ах дүү та нартаа ёс суртахуун заагаад байхаар ч хүн биш, бусдыг сургах нь байтугай өнөө болтол өөрөө худал хэлж, бялдуучилж явлаа. Гэвч дүү нар минь тэр хоёр бүсгүйн тухайд бүтээсэн миний буянт үйлс хүн зөв замд амархан орж болохыг харуулж байна. Есүс бурхан түүний ариун номын сургаалд биширдэг хэн ч байсан хүнийг нигүүлсгэн хайрлахаас өөрөөр хандах ёс байж болохгүй. Хайр гэдэг бол нүгэл, тэр ч байтугай үхлээс хүртэл хүчтэй зүйл ээ. Тэгээд би та нарын дотор байгаа чинээлэг хүмүүст, миний үйлдсэн ба үйлдэж байгаа мэт буян үйлдэцгээ гэж уриалъя. Гэр орондоо зайтай бүгд нь хулгайч буюу янхан бүсгүйчүүдээс авчирч суулган ах дүү шигээ асарцгаа, тэгвэл Сан-Францискод шүүхийн газар байхгүй болно. Шоронгууд эмнэлэг болж гэмт хэрэгтэнгүй болж улмаар гэмт хэрэг гэж юу байдгийг мэдэхгүй болно. Бид хүнд тус хийхдээ зөвхөн мөнгө хөрөнгөө биш бас биеэ зарцуулах хэрэгтэй. Бид Христосын нэгэн адил байх ёстой. Өнөөдрийн сүм хийдийн номлол үүнд зориулагдах ёстой. Бид бурхан багшийн сургаалаас холдож гүйцжээ. Энэ биеийн жаргалыг эрхэмлэж, сүнс, хойд насаа огоорч байна. Христосын оронд мөнгө зоосонд шүтэн мөргөдөг болжээ. Энэ байдлаа илчилсэн нэг шүлгийг та нарт уншиж өгье. Тэр шүлгийг, элдвийг үзэж нүгэл хилэнцэд хүлэгдсэн нэг хүн байсан юм53. Түүнийг зөвхөн католик шашны сүм хийдийг дайрсан юм гэж ташаарч болохгүй. Бурхан багшийн заасан замаас гажиж, түүний олон зарц нараас хөндийрсөн аливаа шашин сүм хийдийн хуурамч сүр, ганган чаминг дайрсан юм. Одоо би шүлгээ уншъя.

	 

	Мөнгөн бишгүүрийн дуун дуган дүүрэн хангинаж, 

	Мөргөлчин олон сөхрөн, бишрэл төгс залбирна

	Манлай их бурхан адил Ромын тэргүүн лам

	Мөнөөх олны хүзүүн дээгүүр хөвөлзөнө

	Хөөснөөс цагаан чалмаа юуг нь харваас хувраг гэлтэй тэр

	Хаан төрийн улаан өнгөт орхимж юуг ороож, 

	Гэгээ татуулан малилзсаар өргөө тийшээ залран, 

	Гурван алтан титэм гялалзуулсныг нь үзвээс хаан гэлтэй тэр 

	Харван өнгөрсөн түмэн жилийн эхэнд би хүрч

	Хоргодох орон юугаа дэмий эрсээр 

	Хөдөө тэнгисийн эргээр тэнүүчлэгч лүгээ уулзвал

	«Халтар үнэг, хээрийн шувууд хүртэл ууртай байхад

	Хүн би хөлөө баран, хөдөө талаар хэрнэм билээ.

	Хар нулимсанд нэвчсэн дарс юугаа залгилнам билээ»

	 

	хэмээжээ.

	Сонсогчид үймэлдэцгээв. Гэвч тэр нь хамба ламын үгийг хүлээж авч байгаагийнх биш байлаа. Хамба лам түүнийг огт анзаарахгүй бодсоноо ярьсаар л байв.

	— Тэгээд би та нарын дунд байгаа баячууд ер нь нийт баячуудад хэлэхэд та нар бурхан багшийн хонинуудыг гашуунаар дарлаж байна. Та нарын зүрх чулуу шиг болжээ. Чих чинь, замбуулин дээр гарч байгаа дууг сонсохоо больжээ. Сонсохгүй байгаа гаслангийн тэр дууг та нар мөд сонсоно. Би... хэрвээ...

	Энэ үед хэдий нь босоод зогсож байсан X X. Жоунс, Филлип Уард хоёр хамба ламыг индрээс татан буулгахад, сонсогчид нам жим болж, амьсгаа ч дуулдам болов.

	Тэндээс гармагц Эрнест догшин чангаар инээж гарав. Тэр инээд зүрхийг минь зүсэх шиг болж байлаа. Би уйлан алдав.

	— Захидлаа илгээх нь энэ. Хамбын эрэлхэг зориг, агуулж явсан нигүүлсэнгүй сайхан чанар нь дэлбэрэн гарч, хайрлаад байдаг сүжигтэн олон нь өөрийг нь галзуурч гэж дүгнэлээ. Индрээс түүнийг хичээнгүйлэн буулгацгаахыг нь чи хар аа биз дээ? Тэр үед чөтгөр лав элгээ хөштөл инээсэн байх гэж Эрнест чанга дуугаар өгүүлэхэд, 

	— Хамба ламын хэлсэн үг, хийсэн хэрэг хүмүүст ямар ч гэсэн өндөр сэтгэгдэл төрүүлнэ гэж би хариу өчив.

	— Чи тэгж бодно уу? гэж түүний ёжтой асуухад, 

	— Их дуулиан болно. Сурвалжлагч нар түүний үгийг зогсоо зайгүй бичиж байсныг хараа биз дээ? гэв.

	— Гэтэл маргаашийн сонинуудад түүний үгнээс ганц ч мөр гарахгүй.

	— Худлаа! хэмээн би ууртайяа хэлэв.

	— Үзээрэй л дээ. Түүний ярьснаас нэг ч санаа, нэг ч үг гаргахгүй. Өдөр тутмын хэвлэл гэдэг чинь өдөр тутмын хүнд суртал байдаг юм.

	— Сурвалжлагч нарын бичсэнийг яах вэ? Би нүдээрээ харсан хэмээн эсэргүүцэхэд, 

	— Тэд бичсэн ч гэсэн хамбын ярианаас ганц ч санаа нийтлэгдэхгүй. Чи эрхлэгчид байдгийг мартаж байна. Тодорхой бодлогыг хамгаалуулах гэж эрхлэгч нарыг тэнд суулгаж цалин өгч байдаг юм. Тэдний бодлого тогтоогдсон дэглэмд аюултай бүхнийг нийтлэхгүй байхад оршдог юм. Хамба ламын ярьсан бол тогтоогдсон ёе суртахууныг шууд дайрсан этгээд яриа мөн. Цааш даврахаас нь болгоомжлон түүнийг индрээс буулгасан хэрэг. Сонинууд түүний дэвшүүлсэн санааг дуугүй өнгөрөөх аргаар устгана. АНУ-ын хэвлэл үү? Капиталист ангийн биед идээшсэн ёстой шимэгч хорхой мөн.

	Түүний зорилго нь олон нийтийн санал бодлыг тогтоогдсон ёсонд нийцүүлэн боловсруулах явдал байдаг юм. Үүнийгээ ч гаргууд сайн хийж чаддаг юм.

	Юу болохыг би урьдчилан хэлье л дээ. Маргаашийн сонинууд, хэт ажилласан учир хамба ламын эрүүл мэнд муу байна. Өчигдөр үдшийн цуглаан дээр бие нь эвгүйрхлээ гэх мэтчилэн дурдаад л өнгөрнө. Үүнийгээ бататгахын тулд хэдэн өдрийн дараа Хамба мэдрэлийн ядаргаатай болсон тул нинжин сэтгэлт шавь нар нь амралт өглөө гэж гарна. Дараа нь нэг бол Хамба алдаагаа ойлгож амралтад явж, нүдэнд нь элдэв юм үзэгдэхгүй эрүүл саруул болон буцаж ирнэ. Эсвэл тэр чигээрээ зүтгэж, сонинууд түүнийг солио өвчтэй болж хэмээн хөөрхийлөн, харамссан мэдээнүүд нийтэлнэ. Тиймд хүрэх юм бол Хамба нүдэндээ үзэгдсэн бүхнийг зөөлөвчтэй дөрвөн хананд ярьж суудаг болно.

	— Хэтрүүлж байна гэж би дуу алдав.

	— Олны нүдэнд нээрэн л солиотой хүн шиг байлаа шүү дээ. Нэр төр, эрүүл ухаантай ямар хүн, янхан хүүхэн, хулгайч нарыг гэр орондоо суулгаж ах дүү шигээ байлгах юм бэ? Христ хоёр хулгайчийн дунд үхсэн нь үнэн. Гэвч тэр бол шал өөр учиртай үлгэр. За солио гэж юуг хэлдгийг би чамд хэлж өгье! Хүлээн зөвшөөрөх аргагүй санааг буруу гэдэг. Тэгээд тийм санаа гаргасан хүнийг солиотой гэдэг юм. Тэгвэл эрүүл ухаан солио галзуу хоёрын зааг нь хаанаа байдаг вэ? Эрүүл ухаантай хүн нь эрүүлээс эрүүл нөгөө хүнийхээ хэлснийг үндсээр нь зөвшөөрөхгүй байхад л байдаг юм. Энэ тухай оройн сонинд аятайхан жишээ гарсан байна. Мери М. Кенна бүсгүй Маркет-Стрит гудамжны уртдаа суудаг. Мери ядуу боловч шударга, эх оронч үзэлтэй хүн. Гэвч америкийн төрийн далбаа түүнийг яаж хамгаалах ёстойг буруу ойлгосон байжээ. Тэгээд үүнээс болон хүнд байдалд орсон юм. Нөхөр нь осолд орж гурван сар эмнэлэгт хэвтэж, Мери амьтны юм угааж мөнгө оловч байрныхаа хөлсийг дийлэхээ больж, өчигдөр тэндээсээ хөөгджээ. Хөөх гээд хүмүүс ирэхэд нь тэр үүдэндээ америкийн төрийн далбаа босгож биеэ түүнд ороогоод ийм хамгаалалттай байхад намайг та нар хүйтэн гудамжинд хөөж гаргаж чадахгүй гэжээ. Тэгэхээр нь яасан гэж санана? Солио өвчин туссан гэж баривчлан, хуулийн газар хүргэсэн байна. Өнөөдөр түүнийг шүүхийн мэдрэлийн өвчний байнгын магадлагч нар үзээд солио өвчин тусаж гэж дүгнэсэн байна. Мэрийг тэгээд Непа гэдэг галзуугийн эмнэлэгт хүргэжээ.

	— За боль гэм дээ. Тэгвэл ямар нэг номыг яаж бичсэн тухай хүн бүгдтэй маргаад байя л даа. Тэгвэл намайг галзуугийн эмнэлэгт хүргэхгүй шүү дээ, 

	— Үнэн үг. Яагаад гэвэл ийм саналын зөрөө нийгэмд хоргүй. Онцлог нь үүнд байгаа юм. Харин Мери М. Кенна, Хамба хоёрын гаргасан зөрөөтэй саналууд бол нийгэмд хортой юм. Ядуу хүн болгон төрийн далбаагаар халхавч хийгээд байрныхаа хөлсийг төлөхгүй гээд байвал юу болох вэ? Орон сууцны эзэд сүйрнэ. Хамба ламынх нийгэмд бас л иймэрхүү хортой. Тэгэхлээр л галзуугийн больницод хүргэгдэнэ гэсэн үг.

	Би итгэж чадахгүй л байлаа. Үзээрэй чи! гэж Эрнестийн хүссэн ёсоор би түүнийг үзэхээр шийдсэн билээ.

	Маргааш өглөө нь би гадагш гарч бүх сонины дугааруудыг авав. Эрнестийн хэлсэн үнэн байлаа. Хамба лам Морехаузын хэлснээс ганц ч үг байхгүй байв. Нэг хоёрын зэрэг сонинд Хамба лам сэтгэл ихэд догдлон үг хэллээ гэж дурдсан байлаа. Гэтэл бусдын нь ярьсан эсэн бусын юмнууд тэр чигтээ нийтлэгдсэн байв.

	Хэд хоногийн дараа Хамба лам ядаргааны улмаас амралт авлаа гэсэн товч мэдээ нийтлэгдсэн билээ. Гэвч солиордог өвчин гэх нь байтугай мэдрэлийн ядаргаа ч гэсэн үг байхгүй байв. Энэ үед ч гэсэн би Хамба лам маань Эрнестийн ярьсанчлан Гетсманыхаа цэцэрлэгт очиж, цовдлуулах аюулт замдаа орсон гэж зүүдлэх ч үгүй байсан билээ.

	 


НАЙМДУГААР БҮЛЭГ: МАШИНЫ ЭРЛЭГҮҮД

	Эрнестийг социалист намаас нэр дэвшигдэн Конгрессын сонгуульд орохоор явахын өмнөхөн аав «орлого зарлага» хэмээх цайллагаа хийсэн билээ. Эрнест түүнийг машины эрлэгүүдийн цайллага гэж нэрлэсэн юм. Үнэндээ тэр цайллага арилжаа наймааны мэдээжийн хэрэг, даржиндуухан хүмүүст зориулагдсан жирийн нэг оройн хоол байсан билээ. Тэдний дотор хамж шимээд хоёр буман доллароос илүү гарын бэлтэй хүн байсан уу, үгүй юу.

	Зильбербергт байдаг «Оуэны Пүүс» хэмээх хэд хэдэн салбартай хуурай хүнсний том фирмийн эзэн Оуэн өөрөө байлцав. Манайх хуурай хүнсээ тэднийхээс авдаг байсан юм. Мөн “Коуальт-Уошбурн” хэмээх хувь нийлүүлсэн эмийн фирмийн эзэд Коуальт, Уошбурн хоёр, Контра Косита хошуунд байдаг чулуу боловсруулах том аж ахуйн эзэн ноён Эсмьюнсен хийгээд тэр мэт бага шиг ажил хөдөлгөдөг фабрик, үйлдвэрийн эзэд, хувь нийлүүлсэн пүүсийн эзэд, товчоор хэлэхэд жижиг хөрөнгөтнүүд байлцсан билээ.

	Тэд овжин царайтай, энгийн бөгөөд ойлгомжтой тод яриатай сонин хүмүүс байв. Тэдний нэгэн дуугаар гомдон эсэргүүцэж байсан юм нь трестүүд бөгөөд цөм «трест сөнөтүгэй!» гэдэг бодолтой хүмүүс байлаа. Трест тэднийг дарангуйлж, тэдний ажил урагш муутай болсон нь трестийн уршиг гэлцэн цөм трестийг гаслан зэмлэцгээж байв.

	Тэд төмөр зам болон холбооны зэрэг трестүүдийг улсын болгох ба капиталын асар их хуримтлалыг устгахын тулд татварыг эрс нэмэгдүүлэх хэрэгтэй гэж улайран зүтгэцгээж байв. Мөн орон нутагт болж байгаа зохисгүй байдлуудыг арилгахын тул ус, хий болон холбоо, трамвай зэрэг нийтийн хэрэгцээний зүйлсийг хотын захиргаануудын мэдэлд шилжүүлэх хэрэгтэй гэлцэж байв.

	Ноён Эсмьюнсен, чулуу боловсруулах аж ахуйн эзний хувьд үзэж байгаа зовлонгоо ярьсан нь сонирхолтой болов. Тэрээр саяхан Сан-Францискод болсон газар хөдлөлт чулуу боловсруулах аж ахуйн хувьд зохистой сайн нөлөө болсон боловч аж ахуй нь огт орлого өгөхгүй байгааг ярив. Сүүлчийн зургаан жилд Сан-Франциског сэргээх ажил явагдаж Эсмьюнсений арилжааны ажил найм дахин нэмэгдсэн боловч орлого нь урьдынхаасаа огт дээшилсэнгүй ажээ.

	— Миний ажлыг төмөр зам надаас илүү мэддэг болсон. Миний зарлагыг сохор зоос ч дутаалгүй тооцоолоод, байгуулсан гэрээнүүдийн болзол бүхнийг мэдээд байх юм. Ажилчдын маань дотроос хэн нэгийг нь өөрийн талд элсүүлэн тагнуул болгосноос зайлахгүй. Бас гэрээ хийсэн нөгөө этгээдүүдтэй эвээ олж харилцдаг байх. Бод л доо овоо юм оруулмаар нэг гэрээ хийгээд орхихоор л чулууг зах зээл рүү тээвэрлэх хөлс нь ойгоод явчих юм. Учрыг гаргах гэж олон юм нуршаад яах вэ. Төмөр зам миний орлогыг булааж байна. Энэ тухай тэдэнд хэлээд ер газар авахгүй юм. Тэгсэн мөртөө урагшгүй явдал тохиолдох буюу ажлын зардал ихсэх эсвэл ашиг муутай гэрээ хийсэн үед бол тээврийн нэмэгдүүлсэн нөгөө хөлс буурчих юм. Эцсийн дүнд юу болж байна вэ гэвэл төмөр зам орлогыг минь их бага ямар нэг хэмжээгээр аваад байна. Эрнест яриаг нь таслан, 

	— Тэгээд танд, хэрэв чулууны аж ахуйг төмөр замын трест эзэгнэж, та захирлаар нь ажиллавал ноогдох цалингийн хэртэй л юм үлдэнэ биз дээ? гэхэд, 

	— Чухам гэм. Тун саяхан өнгөрсөн арван жилийнхээ дансыг эргэж үзлээ. Тэгэхэд энэ арван жилд миний олсон захирал хүний орлогын хэртэй л юм болж байна. Миний аж ахуйг төмөр замын трест авч би захирлаар нь ажиллаж байсан бол мөн тийм л орлоготой байх байж.

	— Ялгаа нь гэвэл, таны үүрч яваа элдэв бэрхшээл таны мөрнөөс салж төмөр замын трестэд шилжих байсан гэж Эрнестийн инээн өгүүлэхэд, 

	— Үнэн үг хэмээн Эсмьюнсен уруу царайлж хэлэв.

	Зочдын яриаг дуусгаад Эрнест тэднээс асууж гарав. Тэр ноён Оуэнээс эхлэв.

	— Та зургаан сарын өмнө энэ Береклид салбар дэлгүүр гаргасан байх аа? 

	— Тийм

	— Тэр цагаас хойш тэнд байсан хуурай хүнсний гурван жижиг дэлгүүр байхгүй боллоо. Тэр таны дэлгүүрээс болсон уу? 

	Ноён Оуэн сэтгэл хангамжтай инээмсэглэн:

	— Надтай өрсөлдөх хүч нь хүрээгүй юм.

	— Яагаад? 

	— Бидний хөрөнгө их. Ахиу ажил хөдөлгөхөд үрлэг бага бүтээл сайтай байдаг юм.

	— Тэгэхлээр таны дэлгүүр тэр гурван дэлгүүрийн орлогыг залгиж дээ? Эзэд нь яасныг та мэдэх үү? 

	— Нэг нь манай хүнс хүргэдэг машины жолооч болсон. Нөгөө нь яасныг би мэдэхгүй.

	Эрнест тэр дороо ноён Коуальт руу эргэн:

	— Та эмээ хямд үнээр худалдах бодлого54 явуулж байгаа шүү дээ. Танд шахагдсан жижиг аптекуудын эзэд яасан бол? 

	— Тэдний нэг нь ноён Хаасфьюртер манайд жорын тасгийн эрхлэгч болсон.

	— Тэдний олж байсан орлогыг та бас сорсон хэрэг биз дээ? 

	— Тийм л юм даа. Тэгэх л гэж арилжаа хийдэг юм чинь.

	Эрнест ноён Эсмьюнсен руу огцом эргэн:

	— Аа та? Та бол төмөр замын трест орлогыг чинь сорж байна гэж дургүйцээд байгаа юм шив дээ? 

	Ноён Эсмьюнсен толгой дохив.

	— Өөрөө л орлого олж байх хүсэлтэй хэрэг үү? 

	Ноён Эсмьюсен дахин толгой дохив.

	— Бусдыг хохироогоод уу? 

	Хариу эс дуугарав.

	— Тийм шив дээ? гэж Эрнестийн шалахад, 

	— Орлого олдог жам тийм юм гэж ноён Эсмьюнсен хайнга өгүүлэв.

	— Тэгэхлээр арилжаа гэдэг маань нэг талаар өөрөө бусдыг хохируулан орлого олох, нөгөө талаар өөрийнхөө орлогыг бусдад соруулахгүй байх ийм л учиртай ажил юм шив дээ? Тийм биз? 

	Дахин нэг асуутал Эсмьюнсен эс хариулав. Тэгж тэгж, 

	— Тийм нь ч тийм. Тэгэхдээ нэг учир бий. Бид хэтрүүлэлгүй бусдын орлого олохыг эсэргүүцэхгүй.

	— Хэтрүүлэх гэж их орлого олохыг хэлж байна уу? Тэгвэл та нар өөрсдөө бол их орлого олохоос татгалзах уу? Үгүй биз дээ? 

	Тийм муу талтайгаа ноён Эсмьюнсен шууд хүлээв. Эрнестийн энэ мэтээр ярилцсан өөр нэг хүн бол урьд сүүний том аж ахуйн эзэн явсан ноён Кэльвин байв.

	— Хэдэн жилийн өмнө сүүний тресттэй өрсөлдөж байгаад одоо өөр бодлоготой болсон биз дээ? Яагаад тэгсэн юм бэ?55

	— Өө би тэмцлээ зогсоохгүй гээд ноён Кэльвиний царай бадрангуй болж ирээд би тресттэй боломжтой нэг талбарт тулалдсаар байна. Тэр талбар улс төрийн талбар юм. Би та нарт ярьж өгье. Хэдхэн жилийн өмнө хүртэл сүүний ажилтай бид өөрийн мэдэлтэй байлаа.

	— Тэгэхдээ өөр хоорондоо өрсөлдөөнтэй байсан шүү дээ гэж Эрнест яриаг тастахад, 

	— Тийм. Тэрнээс л болж бидний орлого муудсан юм. Зохион байгуулалттай болцгоох гэж оролдоцгоосон боловч биеэ даасан нөхөд дур дураараа загнацгаагаад болоогүй юм. Тэгж байтал ч трест гараад ирсэн юм.

	Стандарт ойл56-ын илүүдэл капиталаас санхүүжсэн трест гэж Эрнест нэмэв.

	— Тийм л дээ. Гэвч бид тэр үед мэддэггүй байсан юм. Трестийн төлөөлөгчид «бидэнтэй нийлцгээ! Башийна шүү! Нийлэхгүй бол зайлцгаа! Өлсөнө шүү!» гэсэн бодлоготой бидэнд хандсан. Тэгээд бидний ихэнх нь тэдэнтэй нийлсэн юм. Нийлээгүй нэг нь үнэхээр өлссөн. Эхлээд бидэнд ашигтай юм шиг байлаа. Сүүний үнэ бүтэн хагас центээр нэмэгдэж, түүний дөрөвний нэг нь бидэнд, гурав нь трестэд ордог байлаа. Тэгтэл үнээ дахин нэг центээр нэмэгдүүлэхэд бидэнд түүнээс юу ч өгсөнгүй. Гомдол санал болцгоогоод амжилт олцгоогоогүй билээ. Трест бидний эзэн болж, саварт орсноо мэдэцгээх нь тэр. Байсаар байгаад нөгөө хорин таван центээ ч өгөхөө больж биднийг шахаж эхэлсэн. Тэгээд л сүүний мухлагийнхан арилж, сүүний трест бий болсон юм.

	— Та нар сүүнийхээ үнийг хоёр центрээр нэмэгдүүлж тресттэй өрсөлдөж болох байсан юм биш үү? гэж Эрнест зальтайхан асуув.

	— Бид тэгж бодоод өрсөлдөж үзсэн гээд ноён Кэльвин дуугүй болсноо, тэгээд л сүйрсэн юм. Трест зах дээр сүүгээ биднийхээс хямд үнээр худалддаг болсон. Тэгэхдээ л биднийг алдаад байхад бага ч болов орлого олоод л байсан. Үүнээс болж би тавин мянган доллароо алдсан шүү. Эцэст нь ихэнх маань хувхайрч, сүүний мухлагийнхан гэгчид үгүй боллоо шүү дээ.

	— Тэгээд трест та нарын орлогыг булаан авч, та нар хууль зүйн аргаар трестээ устган, алдсан орлогоо буцааж авах гэж улс төрийн тэмцэлд шилжээд байгаа юм биз дээ? гэж Эрнестийг асуухад ноён Кэльвины царай нь гялалзан:

	Фермерүүдэд би чухам л ингэж хэлж байгаа юм. Энэ бол бидний эрмэлзлийн гол санаа.

	— Трест биеэ даасан мухлагуудыг бодвол сүү хямд үнээр худалддаг биш үү? гэж Эрнестийг лавлан асуухад, 

	— Тэгэхгүй яах вэ, сайн зохион байгуулалт, шинэ машинтай хослохоор тэр их хөрөнгө мөнгө нь сүүний үнийг хямдруулахгүй яах вэ? 

	— Энэ талаар маргах юм алга. Тэгэх ч ёстой, тэгж ч чадсан байна.

	Ноён Кэльвин өөрийн үзлийг хамгаалан улс төрийн яриа хөвүүлж гарав. Түүний ярьсныг зочдын ихэнх нь халуунаар дэмжиж байсан бөгөөд бүгд трестийг устгах нь зүйтэй гэцгээлээ.

	Эрнест надад шивнэн:

	— Хөөрхийлөлтэй энгийн улс байна. Тэнэг биш боловч хамрынхаа үзүүрээс цааш юу ч харахгүй юм гэв.

	Эрнест ярианы идэвхийг дахин өөртөө авч, ердийнхөө зангаараа тэр үдшийн яриаг удирдсан билээ.

	— Та нарын яриаг би хичээнгүйлэн сонслоо. Арилжаа гэдэг тэр тоглоомыг тууштай эрхэлдэг улс байна. Амьдралын утгыг гагцхүү орлого олох явдлаар ойлгодог юм байна. Өөрсдийгөө, орлого олох ганцхан зорилгын төлөө энэ дэлхий дээр хүн болж төрсөн гэж бат итгэж явдаг юм байна та нар. Гэтэл гай газар дороос гэгчээр болжээ. Та нарыг ид ашиг орлоготой болж явтал чинь трест гэгч юм гарч ирэн орлогыг чинь булааж авсан байна. Энэ бол та нарын хүн болсон зорилгод саад хийсэн гамшиг бөгөөд орлогыг чинь авчхаад байгаа тэр юмыг эвдэж сүйтгэхийг түүнээс ангижрах ганц аргаа гэж үздэг юм байна.

	Та нарын яриаг хичээнгүйлэн сонсоод бүгдэд чинь тохирох ерөнхий нэг нэр оллоо би. Та нар бол машины эрлэгүүд байна. Та нар машины эрлэгүүд үнэхээрийн мөн байна. Энэ юу гэсэн үг вэ? Би тайлбарлая. Англи наймдугаар зууны үед цэмбийг хүмүүс болхи гар төхөөрөмжөөр гэр гэртээ нэхдэг байсан. Энэ нь ажлын цаг их иддэг, болхи, бүтээгдэхүүний үнэ өртөг их, үйлдвэрлэлийн муу арга байжээ. Гэтэл уурын хөдөлгүүр бүтээгдэж улмаар хөдөлмөрийг хөнгөвчлөх машинууд гарч ирлээ. Тэгээд том том фабрикууд байгуулагдаж мянга мянган нэхэгч төхөөрөмжүүд нэг дор тавигдаж машины удирдлагаар ажиллаж гар нэхмэлчдээс хавьгүй их бөгөөд хямд үнэтэй цэмбэ гаргадаг болжээ. Тийнхүү төвлөрөлт болж, өөр хоорондын өрсөлдөөн устсан. Өөр өөртөө орлого оруулах гэж гэр гэртээ гар төхөөрөмжөөр ажиллаж байсан хүмүүс фабрикт ирж хөрөнгөтөн эздийн төлөө машин дээр ажилладаг болсон. Балчир хүүхдүүд хүртэл насанд хүрэгчдийг орлон нэхмэлийн машин дээр ажилладаг болсон. Ийнхүү хэцүү бэрх цаг ирсэн юм. Хүмүүсийн амьдралын хэмжээ дор орж, хоол ундгүй явдаг болов. Хүмүүс түүнийг машины буруугаас болж байна гэж үзэж машиныг эвддэг байсан. Тэд мулгуу хүмүүс байсан болохоор ямар ч амжилтад хүрсэнгүй. Та нар тэндээс сургамж аваагүй байна. Тэрнээс хойш бүтэн хагас зуун өнгөрөөд байхад та нар тэдний замаар орж машинаа эвдье гэж бодож байна. Машин бүхий трест та нараас хол илүү далайцтай ажиллаж хямд үнэтэй бүтээгдэхүүн гаргаж чадна гэдгийг та нар өөрсдөө ч гэсэн хүлээж байна.

	Тийм болохоор тресттэй өрсөлдөөд та нар дийлэхгүй. Тэгээд машины нь эвдье гэж байна. Та нар английн тэдгээр мулгуу ажилчдаас долоон дор мулгуу байна. Өрсөлдөөн дахин явуулах гэж мунгинаж байтал чинь трест та нарыг үгүй хийнэ.

	Өрсөлдөөний эрин дуусаж, төвлөрөлтийн эрин ирээд байна гэж та нарын ярьдаг түмэн зөв. Ноён Оуэн та энэ Беркелид салбар дэлгүүр гаргаж, гурван жижиг дэлгүүрийг үгүй хийсэн. Энэ тухайд таны төвлөрүүлэлт хүчтэй байжээ. Тэгтэл өөр төвлөрүүлэлтийн, тухайлбал трестийн төвлөрүүлэлтийн шахалтыг өөрөө амсаад дуу алдаж байна. Та өөрөө трестийн эзэн биш болоод тэгж байна. Та улсын хуурай хүнсний нэгдсэн трестийн эзэн байсан бол шал өөр дуугарах байсан байх. «Трест мандтугай» л гээд байгаа байх. Таны бяцхан төвлөрүүлэлт, тресттэй өрсөлдөх нь байтугай дөнгөн данган амиа л авч явааг та сайн ойлгож байна.

	Удалгүй нэгмөсөн сүйрнэ гэдгийг ч та ухаарч эхэлсэн байна. Та өөрөө болон таны дэлгүүрүүд шатрын хөлгөн дээрх хүүгийн төдий болохыг та сайн ойлгож байна. Орчин тойронд чинь хүчирхэг сонирхлууд үүсэн, өдрөөс өдөрт өсөн бэхжиж байгаа нь ил харагдаж байна. Төмөр замын хийгээд нефть, болд болон нүүрсний трестүүд хэмээн өдий төдий трестүүд буй болж, тэдний хуяглагдсан аварга гар таны орлогын энд тэндээс атга атгаар авч байгааг та ухааран харж байна. Эцэст нь тэд таны өчүүхэн орлогын сүүлчийн зоосыг хуваан авч таныг хувхайруулна гэдгийг та бас мэдэж байна. Эзэнтэн та бодол муутай тоглоомч байна. Та энд Беркелид төвлөрүүлэлтээрээ давамгайлж, гурван жижиг дэлгүүрийг үгүй хийгээд, их л маадгар зан гаргаж, алсын хараа, хүч чадлын тухай дурдан ярьж, тэр гурван жижиг дэлгүүрийг идэж олсон орлогоороо эхнэрээ Европт зугаацуулахаар явуулж байсан. Нохой нохойгоо идэх гэж үүнийг хэлдэг юм. Та тэр гурвыг идсэн нь тэр! Тэгтэл өнөөдөр өөрөө өөр том нохойд идүүлэх болохоороо орилж чарлаж байна. Миний энэ үг ширээнээ сууж байгаа хүмүүст бүгдэд нь хамаарна.

	Та нар бүгд л тоглоомд хожигдох болохоороо орилж чарлаж байгаа улс. Орилох мөртөө та нар бодит байдлыг над шиг илэн далангүй ярихгүй байна. Хүний орлогод шунаж байгаагаа хэлэхгүй бидний орлогыг булаагаад байна гэж ярьж байна. Та нар ингэж ярихааргүй их зальтай улс. Та нар ноён Кэльвины адил жижиг хөрөнгөтний улс төрийн яриа дэгдээдэг. Ноён Кэльвины ярианаас санаанд үлдсэн хэсгээс би дахин хэлье. «Манай дээдсийн үндсэн зарчим зөв. Манай оронд шаардагдаж байгаа нэг зүйл гэвэл америкийн үндсэн арга болох, хүн бүхнийг чөлөөт завшаантай байлгах аргад эргэн орох явдал мөн», «Энэ үндэслэлийг бий болгосон дээдсийн санаа нь эрх чөлөө мөн», «Эцэг дээдсийнхээ зарчимд эргэн шилжье».

	Хүн бүхэн чөлөөт завшаантай байя гэдгээр тэр трестүүдийн орлого олох боломжийг нь таслаад, өөрснөө орлого олох чөлөөт завшаантай байя гэж байгаа юм. Гайхалтай нэг тал нь та нар ингэж ярьсаар байгаад яриандаа уярч яриандаа итгэдэг болжээ. Өөрийнхөө зиндааны капиталистуудыг дээрэмдэж байх завшаантай болох хүсэлдээ мансуурч, эрх чөлөө эрмэлзэх бодол руу халтирч оржээ. Та нар бол шунахай гахайнууд байна, гагцхүү сайхан үгний шидэд автагдан, эх орончид болохоос буцахгүй болсон байна. Хар амиа бодох, санаанаас үүссэн орлого олох ганирсан шуналаа гаслант хүн төрөлхтний төлөө тавьж байгаа харамгүй сэтгэлийн халамж гэж үзэж байна. Энд ядаж өөр хоорондоо ганц удаа ч гэсэн үнэн мөнөөр нь ярьцгааж үз! Үнэний нүүрийг харцгааж, юмыг жинхэнэ нэрээр нь нэрлэцгээж үз!

	Тойрон суугчид дургүйцэж байгаа бололтой царай нь барайцгааж бас эмээсэн шинж байдал буй болов. Тайван бөгөөд бадарсан үгтэй, муу муугаар нь хайр найргүй хэлдэг энэ шийдэмгий залуу тэдэнд бага зэрэг айдас төрүүлсэн ажээ. Гагцхүү ноён Кэльвин тайвнаар:

	— Яагаад болохгүй гэж? Энэ улсыг буй болж байхад мөрдөж байсан эцэг дээдсийнхээ зарчимд эргэн шилжиж яагаад болохгүй гэж? Ноён Эверхард хүлцэхэд хэцүү боловч үнэн юм олныг ярилаа. Энүүхэндээ, өөр хоорондоо илэн далангүй ярьцгаая! Үүссэн дургүйцлээ тэвчин орхиж, ноён Эверхардын илэн далангүй ярьсан үнэнийг хүлээж авцгаа! Жижиг хөрөнгөтөн бид нар орлогын хойноос хөөцөлддөг, бас трест бидний орлогыг булаан авч байгаа гэдэг бол яриагүй үнэн. Бас бид орлогоо эргүүлж авахын тулд трестийг устгая гэж байгаа нь ч үнэн. Үгүй, бид яагаад ингэж болохгүй гэж? Яагаад вэ? Яагаад вэ? Хэлж өгөөч? 

	Эрнест сэтгэл нь ханасан байдалтай, 

	— За одоо л бид юмны мөн чанарт хүрч байх шив. Хэлэхэд хатуу боловч, яах вэ би болдоггүйн учрыг ярьж өгье. Та нар арилжааны арга бага сага сурснаас биш нийгмийн хувьсгалын талаар юу ч сураагүй харчуул байна. Та бид эдийн засгийн хувьсгалын, шилжилтийн үед ирээд байгаа гэдгээ мэдэхгүй л будилаад байна. Яагаад хуучин зарчимд эргэн шилжиж болдоггүй юм бэ? гэвэл та нарын хүч хүрэхгүй. Голын усыг уул өөд эргүүлж болдоггүй шиг эдийн засгийн хувьсгалын бүх явцыг буцааж ирсэн замаар нь явуулж дийлдэггүй юм. Жошьюа бурхан, нарыг Жибеоны дээр түр л зогсоосой гэдэг. Та нар Жошьюа бурхнаас илүү ид шидтэй байх хэрэгтэй. Та нар нарыг зөвхөн зогсоохоор барахгүй бас буцааж л явуулна гэж байна шүү дээ. Үдшийн нарыг өглөөний нь байранд хүртэл буцаахын тулд та нарт цаг хэрэгтэй.

	Хөдөлмөрийг хөнгөвчлөх машин ба зохион байгуулалттай үйлдвэрлэл, илүү их эрчим хүч, төвлөрөлтийн хувьд та нар эдийн засгийн нарыг бүхэл үеэр буюу өөрөөр хэлбэл том капиталист, том машин, төмөр сэлт байгаагүй эдийн засгийн урсгалын байдалд, жижиг хөрөнгөтөн эзэд нэг нэгээ тонон идэж, өрсөлдөж байсан болхи үйлдвэрлэлтэй, зохион байгуулалтгүй, хохирол ихтэй өндөр өртөгт бүтээгдэхүүнтэй тэр л үед эргүүлэн аваачихыг хүсэж байна.

	Итгэцгээгээрэй! Жошьюагийн тавьсан зорилго хялбар байсны дээр түүнд Жеховах тусалсан юм. Цаашилбал жижиг хөрөнгөтөн та нарыг бурхан хаясан хэрэг. Жижиг хөрөнгөтний нар шингэж байгаа юм. Тэр дахиад хэзээ ч мандахгүй. Та нар мөхөж байгаа юм. Та нар нийгмийн нүүрнээс удахгүй арчигдах тавилантай.

	Энэ бол хувьсгал. Энэ бол бурхны зарлиг мөн. Төвлөрөлт өрсөлдөөнөөс илүү хүчтэй. Балар эртний хүн хадны ангалд хоргодон, амиа аргацаадаг дорой амьтад байжээ. Тэд өстөн дайсантайгаа тулалдахдаа хоорондоо нэгддэг, төвлөрдөг байсан шүү дээ. Тэд бол ердөө адгуус байсан. Тэгэхдээ тэд төвлөрч хүчээ нэгтгэхээ мэддэг адгуус байсан болохоор түүнийхээ хүчээр амьд амьтны дээд нь болсон юм. Бүр тэр үеэс эхлэн хүн улам бүр төвлөрсөөр ирсэн байжээ. Энэ бол өрсөлдөх чиглэлтэй төвлөрөлт, өрсөлдөөнөө ямагт алдсаар ирсэн мянга мянган зууны түүхтэй тэмцэл мөн. Өрсөлдөөний замаар орсон хэн бүхэн мөхдөг.

	— Трестүүд ч гэсэн өрсөлдөөнөөс үүссэн шүү дээ хэмээн ноён Кэльвин яриаг таслахад:

	— Үнэн үг. Трестүүд бас өрсөлдөөнийг устгасан. Тэгээд та өөрийнхөө ярьснаар, сүүний арилжаанаас гараад байгаа шүү дээ.

	Ширээнээ суугчид тэр орой анх удаа инээцгээсэн бөгөөд ноён Кэльвин ч гэсэн өөрийг нь даажигнасан үгэнд хүмүүсийг дагалдан инээв.

	— Трестийн тухай ярилцаж байгаа дээрээ хэдэн зүйлийг баталцгаая. Би хэдэн дүгнэлт хийнэ. Та нар зөвшөөрөхгүй газраа саналаа хэлцгээгээрэй! Дуугүй байвал би та нарыг зөвшөөрч байна гэж үзье. Нэхэгч машин гар төхөөрөмжөөс хэмжээгээр их, тийм боловч хямд цэмбэ гаргадаг нь худал биш шүү дээ? гээд дуугүй болон хүлээсэн боловч нэг ч хүн ам нээсэнгүй. Тэгвэл нэхэгч машиныг эвдэж болхи бөгөөд өртөг ихтэй гар нэхмэлийн аргад шилжих нь хамгийн ашиггүй хэрэг биш үү? гэвэл бүгд зөвшөөрөн толгой дохицгоов.

	— Трест нэртэй төвлөрөлт өөр хоорондоо өрсөлдөгч олон жижиг пүүсүүдээс хэмжээгээр их, үнийн хувьд хямд бүтээгдэхүүн гаргадаг нь худлаа гэх үү? 

	Нэг нь ч үл эсэргүүцэв.

	— Тэгвэл тийм бүтээмж сайтай, хялбар төвлөрөлтийг устгах нь ашиггүй хэрэг биш үү? 

	Нэлээд мөч өнгөртөл нэг ч хүн эс дуугарав. Эцэст нь ноён Кэльвин ам нээн:

	— Тэгээд бид яах ёстой юм бэ? Бид трестийн ноёрхлоос салах ганц аргаа тэднийг устгах явдал гэж үздэг юм.

	Тэр зуур Эрнестийн хийморь нь сэргэн эрвэлзэж:

	— Та нарт би өөр арга зааж өгье!

	Арвин бөгөөд хямд өртөгтэй бүтээгдэхүүн өгдөг тэдгээр гайхамшигт машинуудын эрлэг болохоо больцгоо! Харин эзэн нь болцгооё. Бүтээмж, сайтай өртөг хямдтай бүтээгдэхүүн өгдөг талыг нь ашиглан орлого олцгооё! Тэднийг хэрэгцээндээ л ашиглацгаая! Одоогийн эздийг нь авч хаяад, өөрсдөө эзэд нь болцгооё. Эрхмүүд ээ, энэ бол социализм, трестээс хамаагүй том төвлөрөлт, дэлхий дээр урьд өмнө байгаагүй аугаа их төвлөрөлт шүү! Энэ бол хууль ёсоор ирэх хувьсгал юм. Бид трест гэдэг төвлөрөлтийг, өөр аварга төвлөрөлтөөр устгана. Энэ төвлөрөлт заавал хожно. Социалист бидэнтэй нэгдэцгээ, хожих талыг дагаж завшицгаа.

	Энэ уриалга дэмжлэг олсонгүй. Цугларагсад толгой сэгсрэн, ам амандаа бувтнацгаав.

	— За яах вэ, урсгалын чанартай байцгаая гэж бодож байна уу? гэж Эрнест инээмсэглээд, 

	— Идэвхгүй үүрэг гүйцэтгэсэн нь дээр гэж байгаа юм байна. Тэгвэл аливаа идэвхгүйчүүдийн адил мөхнө дөө. Одоогийн трестээс илүү том төвлөрөлт болох цагт яахаа бодоцгоосон уу? Том том төвүүд нэгдэж нийгэм ба эдийн засаг, улс төрийн нэгэн том трест болох цагт хаана ямар байр эзлэхээ бодоцгоож үзсэн үү? 

	Тэгээд Эрнест ноён Кэльвины зүг огцом эргэн, ширүүн харав.

	— Нэг юмны үнэн худлыг хэлж өгнө үү, та? Хуучин намууд цөм трестүүдийн гарт орсон дээрээс та шинэ нам байгуулахад хүр ээ байх. Таны фермерүүдийн намын суртал нэвтрүүлэгт саад тавьж байгаа гол хүч трестүүд байгаа байх. Танд учирч байгаа саад бүхэн, таныг дэлдэн авч байгаа цохилт бүхэн, хүлээж байгаа ялагдал бүхэн цаанаа трестийн гартай. Тийм үү, үгүй юү? Та хэлээд өгөөч!

	Ноён Кэльвин аягүйрхэн үг дуугүй дүнсийнэ.

	— За аль вэ? Та хэл л дээ гэж Эрнестийг шаардахад, 

	— Үнээн Бид Орегон муж улсын хууль тогтоох гарыг гартаа авч, өөрсдийгөө хамгаалах зохистой хууль гаргасан. Түүнийг захирагч зөвшөөрөөгүй. Тэр трестийн талын этгээд байсан. Бид бас Колорадогийн захирагчийг сонгосон, гэтэл хуулийн газар түүнд байраа эзлэх зөвшөөрөл олгохоос татгалзсан. Бид хоёр удаа улсад орлогын татвар төлөхөөс татгалзаж хоёуланд нь дээд шүүх үндсэн хуулийн эсрэг хэрэг гэж хариулт өгсөн. Шүүх трестүүдийн гарт байдаг юм билээ. Бид мэтийн улс шүүгч нарт хангалттай хахууль өгч чаддаггүй бололтой. Гэвч удахгүй өөр цаг ирнэ.

	Эрнест яриаг нь таслан:

	— Трестүүдийн төв бүх хууль зүйг жолооддог, мөн тэр төв өөрөө засгийн газар болох үед... гэтэл Эрнестийн яриаг таслан:

	— Яагаад ч тэгэхгүй! Яагаад ч тэгэхгүй хэмээн орилолдоцгоов. Цөм бачимдацгаажээ.

	— Тийм цаг ирэхэд та нар яах вэ? гэж Эрнест шаардав.

	— Тэгвэл бид хүчээр үзэлцэнэ гэж ноён Эсмьюнсен өндөр дуугаар хэлэхэд олонх нь түүний үгийг дэмжив.

	— Тэгвэл иргэний дайн үүснэ шүү дээ хэмээн Эрнестийг сануулахад, 

	— Яах вэ болбол болог гэж ноён Эсмьюнсенийг хариулахад ширээнээ суугсад цөм дэмжин хашхиралдав.

	— Эцэг дээдсийнхээ эрхэм үйлийг би мартахгүй. Эрх чөлөөнийхөө төлөө тэмцээд үхэхэд бэлэн гэцгээв.

	Эрнест инээмсэглэн, 

	— Эрхмүүд ээ, эрх чөлөө гэж та нарын хувьд бусдын орлогыг чөлөөтэй булаах боломжийг хэлдэг гэж яв цав тохиролдсоноо бүү мартацгаагаарай гэв.

	Ширээнээ суугсдын уур бадран тулалдахаас үнэхээр буцахгүй бололтой харагдана. Гэвч Эрнест тэдний шуугианыг намтган, үгээ хэлэхэд бэлэн болгов.

	— Нэг асуулт байна. Хүчээр үзэлцэх гэдгийн чинь шалтгаан нь засаглах эрх трестүүдийн гарт байгаа явдал биз дээ. Тэгэхлээр танай хүчний эсрэг засгийн газар, байнгын арми, флот, үндэсний хамгаалах цэрэг, цагдаагийн хүчин товчхон хэлэхэд АНУ-ын байлдааны зохион байгуулалттай бүхэл бүтэн машинаар угтана. Тэгэхлээр та нар яах вэ? 

	Бүгд хэлмэгдэж айсан шинж орон, сандарч эхлэхэд, сэхээ авах завдалгүй Эрнест улам нэрмэн:

	— Дөнгөж саяхан манай зэвсэгт хүчин таван түмхэн хүнтэй байсныг санаж байна уу, үгүй юү? Жилээс жилд нэмэгдсээр одоо гурван буман хүнтэй болсон гээд улам лавшран, 

	— Тэгээд зогссонгүй. Та нарыг орлого гэдэг хий юмтайгаа улайран хөөцөлдөж, өрсөлдөөн гэгч амин сүнсээ тавигч юмныхаа хойноос салгалж гангинаж байх хооронд чухал бөгөөд аймаар явдал гарчээ. Үндэсний хамгаалах цэрэг бий болжээ.

	— Үндэсний хамгаалах цэрэг бол манай хүч. Түүгээр бид байнгын цэргийн халдлагыг няцаана гэж ноён Коуальт орилов.

	— Та нар өөрсдөө хамгаалах цэргийн байлдагч болж эрх чөлөөнийхөө төлөө иргэний дайн хийж байгаа армидаа ч юм уу, эсвэл Филлипинд өөр хаана ч юм бэ хөөгдөнө. Тэр хойгуур чинь Канзас, Уйсконсин ч юм уу өөр муж улсуудаас та нарын ижил хүмүүс үндэсний хамгаалах цэрэгт дайчлагдан иргэний дайн хийж байгаа танайхны цусыг урсгахаар Калифорнийд ирнэ.

	Тэд үнэхээр балмагдаж үгний хариу ч үгүй болцгоов. Эцэст нь ноён Оуэн дорой дуугаар:

	— Бид хамгаалах цэрэгт орохгүй. Яадаг юм бэ? Тэгж тэнэглэхгүй гэв.

	Эрнест тачигнатал инээж:

	— Та нар болж байгаа явдлын учрыг огт ойлгоогүй байна. Орохгүй байхын газаргүй. Та нарыг дайчилна.

	— Иргэний хууль гэж юм байдаг шүү дээ хэмээн ноён Оуэныг хэлэхэд, 

	— Түүнийг чинь засгийн газар байлгах цагтаа байлгаж, байлгахгүй цагтаа үгүй хийдэг юм. Хүчээр үзэлцэнэ гэж дуугарах энэ өдөр өөрсдийн чинь хүч өөрсдийн чинь эсрэг эргэнэ. Та нарын дурыг чинь асуухгүй цэрэг болгоно. Халдашгүй эрхтэй гэж сая нэг чинь хэлсэн. Тэр өнгөрч, талийгаачид болоход хүрнэ вий. Хэрэв хамгаалах цэрэгт орохгүй гэх буюу орсон хойноо зүггүйтвэл цэргийн хээрийн шүүхэд шилжиж нохой мэт буудуулна. Энэ бол хууль.

	— Тийм хууль байхгүй гэж ноён Кэльвин эрс хэлээд цааш нь залуу чи ер нь зүүдэлж байх шиг байна. Хамгаалах цэргийг Филиппинд явуулна гэж ямар юмаа ярив аа. Үндсэн хуульд тийм заалт байхгүй. Харин ч хамгаалах цэргийг өөрийн улсаас гадагш гаргаж болохгүй гэж онцлон заасан байдаг.

	— Үндсэн хууль яах вэ дээ. Үндсэн хуулийн заалтыг шүүхийнхэн тайлбарладаг юм. Тэд ноён Эсмьюнсенийн хэлснээр трестийн төлөөлөгчид. Ерөөсөө ч миний ярьсан тэр хууль үнэхээр байгаа юм. Гараад есөн жил болж байна, эрхмүүд ээ.

	— Биднийг, үндэсний хамгаалах цэрэгт дайчилна гэсэн хууль уу? Татгалзвал хээрийн шүүхээр шилжүүлж нохой мэт буудна гэсэн хууль уу? хэмээн ноён Кэльвин үл итгэх царайтай асуухад, 

	— Тийм яг тийм хууль!

	— Бид яагаад дуулдаггүй юм бол? гэж аав их л гайхаж байгаа бололтой асуув.

	— Үүнд хоёр шалтгаан бий. Нэгдүгээрт, одоо хэр нь тэр хуулийг хэрэглэх шаардлага гараагүй байгаа юм. Гарсан бол та нар дор нь дуулах байсан. Хоёрдугаарт, тэр хуулийн төсөл конгресс болон сенатад нууцаар орж бараг хэлэлцэгдэлгүй батлагдсан. Мэдээжийн хэрэг, хэвлэл энэ тухай ганц ч үг цухуйлгалгүй өнгөрсөн. Социалист бид харин, мэдээж, сониндоо нийтэлсэн. Гэвч та нар манай сониныг уншдаггүй болохоор түүнийг мэдээгүй.

	— Би чамайг зүүдэлж байна л гэж бодоод байх юм. Яалаа гэж улс тийм хууль гаргах вэ? гэж ноён Кэльвин гудиггүй өгүүлэв.

	Гаргасан л юм даа гээд Эрнест цааш үргэлжлүүлэн

	— Миний зүүдний тухайд гэвэл гэснээ халаасаа уудлан, жижиг товхимол гарган ирээд:

	— Энэ товхимол зүүд юм шиг байна уу? Хар даа! гээд тэр инээмсэглэснээ, товхимлоо уншиж эхлэв.

	— Нэгдүгээр зүйл. Хууль болгон тогтоох нь... За тэр яах вэ... Үндэсний хамгаалах цэрэг бол зохих муж улсууд ба район мөн Колумб мужийн районы арван наймаас дөчин таван настай биеийн эрүүл мэндээр тэнцэх эрэгтэй иргэдээс бүрдэнэ.

	Долоодугаар зүйл. Цэргийн занги хийгээд цэргийн алба хаах үүрэг бүхий аливаа иргэн (нэгдүгээр зүйлийг санаарай, эрхмүүд та нар бүгд алба хаах үүрэгт улс байна шүү) зарлан дуудсан цагт ирэхээс татгалзах буюу үл тоомсорлох аваас цэргийн хээрийн шүүхэд шилжүүлэх ба уул шүүхийн шийдвэр ёсоор цээрлүүлнэ.

	Наймдугаар зүйл. Занги болон үндэсний хамгаалах цэргийн хүмүүсийн хэргийг шүүх, уул шүүх гагцхүү үндэсний хамгаалах цэргийн зангиудаас бүрэлдэнэ.

	Есдүгээр зүйл. Америкийн Нэгдсэн Улсын тулд үйлчлэх үедээ үндэсний хамгаалах цэрэг нь Америкийн Нэгдсэн Улсын байнгын цэргийн нэг адил байлдааны хууль дүрэмд захирагдана. 

	Ийм л байна даа, эрхмүүд минь, америк иргэд, журамт цэргийн бэлтгэл дайчид минь. Анх есөн жилийн өмнө энэ хуулийг гарахад социалист бид гагцхүү ажилчдын эсрэг чиглэжээ гэж бодоцгоосон. Гэтэл бас та нарын ч эсрэг чиглэсэн байлаа. Конгресст товч хэлэлцэх үед депутат Уаили, шинэ хууль жижгүүдийг (жижгүүд гэж та нарыг хэлсэн юм) дарах хийгээд тэдний зүгээс амь нас, эрх чөлөө, эд агуурсад учруулах аюулаас хамгаалахад чухал нөөц хүч бий болголоо гэж хэлж байсан. Тэгэхлээр та нар хүчээр үзнэ гэж бодох юм бол трестүүдийн хуулиар хамгаалагдсан хөрөнгө, та нарын орлогыг авч байх эрх чөлөөнд нь халдсан хэрэг болно гэдгийг санах хэрэгтэй. Эрхмүүд та нарыг хазах шүд базах саваргүй болгосон байна шүү дээ. Хүчээр үзэх гэж бодсон юм гэхэд танил хорхой шиг хоргүй амьтад болсон байх нь байна шүү дээ.

	Шинийг нээсэн ярианд нь тэд мэгдрэн гайхацгааж, 

	— Худлаа! Тийм хууль байхгүй. Энэ бол социалист та нарын явууллага хэмээн ноён Коуальт хашхирав.

	Эрнест, 

	— Хуулийн төслийг 1902 оны зургаадугаар сарын гучинд Огайо муж улсын депутат Дик төлөөлөгчдийн танхимд оруулсан юм. Төслийг тэнд элдэв маргаангүй баталж 1903 оны нэгдүгээр сарын арван дөрвөнд сенатад нэгэн дуугаар дэмжиж, долоохон хоногийн дараа АНУ-ын ерөнхийлөгч сайшаасан юм57 гэж хариулав.

	 


ЕСДҮГЭЭР БҮЛЭГ: МӨРӨӨДЛИЙН ТООЦОО

	Шинийг нээсэн ярианд нь тэд мэгдрэн гайхацгааж байх зуур Эрнест үргэлжлүүлэн ярьсан нь:

	— Энэ үдэш та нарын олонх чинь социализмыг үл биелэх зүйл гэж ярилаа. Түүгээр ч үл барам та нар социализмыг биелэгдэшгүй зүйл гэж баталж байна. Зайлшгүй болохыг нь би одоо баталъя. Зөвхөн жижиг хөрөнгөтнүүд трестүүд ч гэсэн мөхөх нь зайлшгүй юм. Хувьсгалын урсгал буцаж хэзээ ч явдаггүйг санах хэрэгтэй. Хувьсгалын урсгал бол гагцхүү урагшаа, өрсөлдөөнөөс төвлөрөлт рүү жижиг төвлөрөлтөөс аугаа их төвлөрөлт рүү явж байгаа юм. Социализм бол бүх дэлхийн хэмжээний аугаа их төвлөрөлт мөн.

	Та нар намайг зүүдэллээ гэж байна. Яах вэ, тийм болог! Тэгвэл би зүүдэндээ хийсэн тооцоогоо та нарт ярья. Харин миний тооцоонд алдаа гарвал тухай бүр нь хэлж залруулж байхыг урьдчилан хүсье. Би капиталист системийн нуран унахын зайлшгүйг батална, үүнийг би тооцоогоор үзүүлье. Би дэндүү тойруу замаас эхэлж байгаа юм шиг санагдвал хүлцэх биз дээ.

	Юуны өмнө үйлдвэрлэлийн тодорхой хүрээг авч үзье. Санаанд чинь нийцэхгүй юм гарвал миний яриаг дор нь таслаарай. За, жишээлбэл гутлын үйлдвэр байна гэж бодъё. Тэр үйлдвэр арьс шир худалдан авч гутал болгон гаргадаг. Зуун долларын үнэтэй арьс авлаа гэж үзье. Тэгээд уул арьс үйлдвэрт ороод гутал болсныхоо дараа үнэ нь нэмэгдэж, ухаан нь хоёр зуун доллар болно. Яах нь энэ вэ? Арьсны үнэ дээр зуун доллар нэмэгдсэн байна. Ямар аргаар нэмэгдээ вэ? Аваад үзэцгээе. 

	Нэмэгдэл зуун долларыг капитал хөдөлмөр хоёр оруулсан байна. Үйлдвэрлэлийг явуулахад капиталын хүчээр үйлдвэр байгуулан, машин бас бус зардлуудыг гаргана. Харин хөдөлмөр бол хөдөлмөрөөр л гарна шүү дээ. Тийнхүү капитал болон хөдөлмөр хоёр нэгдэж зуун долларын үнэ нэмэгдсэн байна. Зөвшөөрцгөөж байна уу? 

	Ширээнээ суугсад зөвшөөрөн толгой дохицгоов. Капитал хөдөлмөр хоёр одоо хамтран оруулсан зуун доллароо хувааж авна. Жижиг сажиг тоотой хөөцөлдөлгүй, хялбарчлан тэгш тоо авцгаая. Капитал өөрийн хувьд тавин доллар, хөдөлмөр армийн хувьд цалингийн хэлбэрээр тавин доллар авна гэж үзье. Хуваарилах үед гардаг хэрүүл маргаан дурдахаа больё58. Яаж маргалаа гэсэн бас яаж ийгээд нэг юм хуваадаг. Одоо анхаараарай! Тодорхой энэ үйлдвэрлэлийн хувьд саяны миний ярьсан бүхэн ямар ч үйлдвэрт адил байдаг. Зөв биз дээ? Ширээнээ суугсад цөм зөвшөөрцгөөв.

	— Цааш нь тавин долларын хуваарь авсан хөдөлмөр тэр мөнгөө эргүүлэн гутал худалдаж авна гэж үзье. Тэгвэл тавин долларын л гутал авна. Энэ бол ойлгомжтой хэрэг тийм биз дээ.

	Одоо тодорхой ганц энэ үйлдвэрээс арьс ширээр ч зогсохгүй бусад бүх түүхий эд, тээвэр, борлуулалт гэх мэтчилэн бүх юмыг нь гартаа авч байгаа АНУ-ын нийт үйлдвэрлэлд ерөнхийлөн хандаж үзье. АНУ-д нэг жилд дөрвөн миллиард долларын бараа таваар бүтээдэг гэж үзье. Тэгвэл мөн нэг жилд хөдөлмөр цалингийн хэлбэрээр хоёр миллиард доллар авна. Дөрвөн миллиард долларын бараа таваар бүтээсэн хөдөлмөр түүний хэчнээнийг эгүүлэн худалдаж авч чадах вэ? Хоёр миллиардынхыг биз дээ? 

	Энэ талаар та нарыг би маргахгүй байх гэж итгэж байна. Энэ хуваарь хөдөлмөрийн хувьд бас ихдэж байна. Капиталистуудын үй түмэн арга явууллагын улмаас хөдөлмөр үнэндээ бүх бүтээгдэхүүний тал хувийг бүрэн худалдан авч чадахгүй.

	Одоо, ярьж байгаа зүйлдээ шилжье. Хөдөлмөр хоёр миллиард долларын бүтээгдэхүүн эгүүлэн худалдаж авна гэж үзье. Өөрөөр хэлбэл хөдөлмөр зөвхөн хоёр миллиард долларын бараа таваар хэрэглэнэ гэж үзье. Тэгэхэд цаана нь хөдөлмөр эгүүлэн авч чадахгүй хоёр миллиард долларын бүтээгдэхүүн үлдэнэ.

	Хөдөлмөр өөрийнхөө хоёр миллиардын таваарыг ч бүрэн худалдан авч чадахгүй. Хэрвээ бүгдээр нь эргүүлэн бараа таваар авбал банканд хадгалуулах юмгүй үлдэнэ.

	Ажилчдын банканд хадгалуулдаг мөнгө тэр дорхноо алга болж байдаг нэг ёсны нөөц. Түүнийг өтлөх, өвдөх болон гай зовлон тохиолдох, үхэх цагт хэрэглэх гэж нөөдөг юм. Нэг ёсондоо тэр маргааш идэх гэж хойш хийдэг хэрчим талх юм. Ажилчид цалингаараа гагцхүү бололцооныхоо хэрээр хэрэгцээт зүйлээ худалдаж авдаг. Тэгвэл капитал хоёр миллиардаа яаж зарцуулдгийг авч үзье. Капитал гаргасан зардлаа нөхөөд үлдсэнээр нь бараа таваар авах уу? Хоёр миллиард доллароороо бүгдээр нь таваар авах уу? гэдгийг авч үзье.

	Эрнест асуултаа хэд хэдэн хүнээс тулган асуухад тэд толгой сэгсэрч байсан бөгөөд нэг хүн:

	— Мэдэхгүй гэж үнэнээ хэлэхэд

	— Мэдэлгүй яах вэ. Сайтар бодоод үз.

	Хэрэв капитал өөрийн хувиа бүгдийг нь зарцуулбал капиталын ерөнхий хэмжээ өсөхгүй нэг л хэвд байх ёстой. Гэтэл АНУ-ын эдийн засгийн хөгжлийн түүхээс үзэхэд капиталын ерөнхий хэмжээ өссөөр ирсэн байна. Тэгэхлээр капитал хувиа бүгдийг нь таваар авахад зарцуулдаггүй байна. Англи улс манай төмөр замын облигацыг эзэмшиж байсан цагийг та нар санаж байгаа биз? Бид яваа яваандаа облигацаа эгүүлэн худалдаад авчихсан. Энэ юу гэсэн үг вэ? Капиталын хувийг зарцуулагдаагүй хэсгээр худалдаж авсан гэсэн үг. Өнөөдөр АНУ-ын капиталистууд, Мексик, Орос, Итали, Грекийн облигацуудаас зуу зуун сан доллар авч байгаагийн учир юунд вэ? Тэрхүү зуу зуун сая доллар бол капиталын хувийн зарцуулагдаагүй хэсэг мөн. Нөгөө талаар капиталист систем бүр үүссэн цагаас аваад капитал өөрийнхөө хувийг бүгдийг нь хэзээ ч зарцуулж байгаагүй юм.

	— Одоо тооцоондоо эргэж орцгооё! АНУ-д жилд дөрвөн миллиард долларын таваар үйлдвэрлэдэг. Хөдөлмөр түүнээс хоёр миллиард долларынхыг эгүүлэн худалдаж авдаг. Харин капитал хоёр миллиардаараа бүгдээр нь тэр бүтээгдэхүүнээс авдаггүйг би сая ярьсан. Хэрэглэгдээгүй таваар үлдэнэ. Түүнийг яадаг вэ? Яах ёстой вэ? Ажилчид цалингаа бүгдийг зарцуулсан болохоор тэр илүүдэл таваараас худалдан авч чадахгүй. Капитал хэрэгцээнийхээ хэрээр авдгаа авсан тул цааш авч чадахгүй. Тэгэхлээр илүүдэл таваар байсандаа л байна. Түүнийг яадаг вэ? Яах ёстой вэ? 

	— Гадагш нь худалддаг гэж ноён Коуальт таамаглав.

	— Үнэн үг. Тэр хуримтлалаас болж манайд гадаадад зах зээлийн хэрэгцээ нэмэгддэг. Илүүдсэн таваарыг гадаадад худалддаг. Тэгж л далд оруулдаг. Өөрөөр салах зам байдаггүй. Дотоодод илүүдэж, гадаадад худалддаг тэр илүүдэл, бидний ярьдаг худалдвал зохих зүй ёсны илүүдэл гэгч болдог. Та нар надтай санал нийлж байгаа биз? 

	— Худалдааны цагаан толгойг А, Б-гээс нь ярьж ингэж цаг идээд яах вэ... Бид цөм түүнийг чинь мэднэ гэж ноён Кэльвин төвөгшөөсөн бололтой өгүүлэхэд:

	— Чухам энэ А, Б-г хичээнгүйлэн ярьж та нарыг мохоох гэсэн юм би. Амт нь үүндээ байгаа юм. Одоохон би та нарыг мохоогоод өгье. Харж байгаарай!

	— АНУ бол нөөц нь ихэдсэн капиталист орон. Үйлдвэрлэл нь капиталист системтэйн эрхээр дотооддоо худалдагдаагүй илүүдэлтэй бөгөөд түүнийгээ гадаад орнуудад худалдаж далд оруулдаг59. АНУ-д үнэн гэх энэ байдал нөөц ихтэй капиталист орон бүрд адилхан байдаг. Тэдгээр орон цөм дотооддоо худалдаа хийгээд илүүдэл үлддэгийг бүү мартацгаагаарай. Эдгээр орны хөдөлмөрчид цалингаа нэгэнт зарцуулсан болохоор тэр илүүдлээс авч чадахгүй. Мөн хөрөнгөтнүүд нь зохих хэмжээгээр аваад зогсдог. Тэгээд илүүдэл үлддэг. Нэг капиталист оронд нөгөөдөө илүүдлээ шингээж чаддаггүй. Тэгээд тэр илүүдлээс яаж салцгаадаг вэ? 

	— Нөөц муутай орнуудад худалддаг гэж ноён Коуальт өгүүлэв.

	— Үнэн үг. Миний санаа, та нар ч гэсэн надад хэлээд өгмөөр тийм л жирийн бөгөөд тодорхой байна шүү дээ. Гэвч цааш яръя. АНУ нөөц муутай, ухаан нь Бразил шиг оронд илүүдлээсээ гаргалаа гэж бодъё. Тэгэхдээ дотоодын зах зээл дээр далд орохгүй болсон цагт л ингэнэ шүү дээ. Оронд нь тэгээд АНУ Бразилаас юу авдаг билээ? 

	— Алт гэж ноён Коуальтыг хариулахад.

	— Дан алтаар их наймаа хийхгүй. Дэлхийн алт бас тийм ч их биш гэж Эрнест сөрөв.

	— Алтан баталгаатай цаас буюу облигац мэтийг гэж ноён Коуальт залруулан өгүүлэв.

	— Одоо л та онолоо. АНУ, Бразилаас илүүдлийнхээ хариуд облигац болон үнэт цаас авдаг. Энэ юу гэсэн үг вэ? АНУ, Бразилын төмөр зам, фабрик, уурхайн газруудыг эзэмшиж эхэлнэ гэсэн үг. Тэгээд цааш яана гэсэн үг вэ? 

	Ноён Коуальт гайхаш нь тасран толгой сэгсрэв.

	— Би хэлээд өгье. Бразил нөөцтэй болж ирнэ гэсэн үг. Цааш нь Бразил капиталист системийн нөлөөний дотор нөөц нь ихэссээр өөрийн зарцуулагдаагүй илүүдэлтэй болно. Түүнийгээ АНУ-д гарган далд оруулж чадах уу? Чадахгүй, яагаад гэвэл АНУ өөрөө илүүдэлтэй. АНУ илүүдлээ урьдын адил Бразилд гарган далд оруулж чадах уу? Чадахгүй, яагаад гэвэл Бразил илүүдэлтэй болсон.

	— Тэгээд яах вэ? АНУ, Бразил хоёул илүүдлийнхээ дарамтыг гаргах, нөөц үүсэж чадаагүй өөр орон хайна. Гэтэл илүүдлийг нь авсаар байгаад нөгөө орнууд бас хөгжиж эхэлнэ. Бас л удалгүй илүүдэлтэй болж, бас л гаргах өөр улс орон хайна. Сайн анхаарцгааж байгаарай, эрхмүүд ээ. Дэлхий гэдэг тийм ч их том биш, улс орон гэдэг олон ч гэсэн тоотой. Яваандаа энэ дэлхийн орон бүр хамгийн эцсийн, хамгийн жижгээ хүртэл цөм илүүдэлтэй болж хаашаа ч хандсан дан илүүдэлтэй оронтой тулгардаг болбол юу болох вэ? 

	Эрнест дуугүй болон сонсогчдоо тойруулан ажин тэдний царайг харахад инээдэмтэй байв. Тэд мэл гайхсаны дээр айж сүрдсэн царайтай байлаа. Хийсвэрлэн ярьсан энэ яриагаараа Эрнест тэдэнд зайлшгүй тохиолдох явдлыг илбийн гайхамшиг мэт нүдэнд нь харагдуулжээ. Тэд хямралыг нүдээр үзэж айсан ажээ.

	Эрнест зальтайяа:

	— Би цагаан толгойг А, Б-гээс нь эхэлсэн тийм биз, ноён Кэльвин! Одоо гүйцээгээд өгье. Саяын ярьдаг цөм хялбархан ойлгогдож байгаа биз дээ. Хамаг учир нь үүндээ байгаа юм. Та нар хариу олох гэж лав цөхөж байгаа биз. Дэлхийн бүх орон далд оршгүй илүүдэлтэй болж орхивол юу гэгч болох вэ? Тэр цагт танай капиталист систем яах вэ? 

	Ноён Кэльвин санаа алдан толгой сэгсрэв. Тэрээр Эрнестийн ярианаас өө эрж суусан нь илт байлаа.

	Эрнест, 

	— Бодит баримтад тулгуурлан цааш жаалхан ярьцгаая! Бид үйлдвэрлэлийн тодорхой хүрээ болох гутлын үйлдвэрээс эхэлсэн. Тэгээд нийт үйлдвэрлэлд хамтын бүтээгдэхүүнийг хуваарилах зарчим гутлын үйлдвэрийнхэнтэй адил гэж тогтсон. Бид бас ажилчид бүтээгдэхүүнээс зөвхөн цалингийнхаа хэрээр авдаг, капитал үлдсэн бүх бүтээгдэхүүн бүгдийг хэрэглэж чаддаггүй гэж тогтсон. Бид бас ажилчин бүх цалингаараа, капитал хэрэгцээнийхээ хэрээр авсны эцэст, хэрэглэгдээгүй илүүдэл бүтээгдэхүүн үлддэг гэж тогтсон. Тэр илүүдлийг зөвхөн гадаадад гарган далд оруулдаг гэж тохирсон. Бид бас нөгөө улс илүүдэл авсаар нөөцтэй болж асар удалгүй өөрөө мөн илүүдэлтэй болдог гэж тохирсон. Энэ бүх баримтыг бид дэлхийн бүх орнуудад хамруулж, орон бүхэн жил, сар бүр илүүдэл бүтээгдэхүүн гаргаж түүнийг авах нэг ч орон олдохгүй болно гэж тохирсон. Одоо та нарт дахиад асуулт тавья. Тэдгээр илүүдлийг хааш нь хийх вэ? 

	Нэг ч хүн хариу эс дуугарав.

	— Ноён Кэльвин! гэж Эрнестийг өдөөдөхөд, 

	— Мухардаж байна гээд ноён Кэйльвин эвгүйрхэв.

	— Ийм болно гэж би зүүдэлдэггүй явжээ. Одоо бодоход үнэхээр гарцаагүй юм байна шүү гэж ноён Эсмьюнсен хэлэв.

	Нэмүү өртгийн тухай Карл Марксын60 онолыг анх сонссон минь тэр бөгөөд Эрнест түүнийг маш хялбар аргаар өгүүлж би ч гэсэн мэл гайхаж суусан билээ.

	Эрнест:

	— Тэр цагт илүүдлийг яаж далд оруулах аргыг би хэлж өгье. Далайд хаяна. Жил бүр хэдэн зуун сая долларын гутал, хувцас, талх тарианаас аваад худалдааны өдий төдий бараа таваарыг далайд хаяна. Арга нь мөн биз? гэхэд

	Ноён Кэльвин:

	— Яриангүй мөн байна. Гэвч та дэндүү болхи юм ярьж байна.

	Эрнест түүний зүг сэртэсхийн, 

	— Эцэг дээдсийнхээ аргад эргэн шилжье гэж машины эрлэг та нарын ухуулдгаас болхи байна гэж үү? Илүүдлийг та нар тэгээд яаж далд оруулна гэж бодож байна? Та нар илүү юм үйлдэхгүйгээр илүүдлийн асуудлаас зайлсхийнэ гэж бодож байж болох юм. Тэгвэл яаж илүүдэл гаргахгүй ажиллана гэж бодож байна? Илүүдэл бүтээгдэхүүн буй болгохын нөхцөлгүй болхи, эмх замбараагүй, үрлэг үнэ ихтэй аргад эргэж шилжих үү? 

	Ноён Кэльвин уруулаа зуув. Эрнестийн үг ончоо олжээ. Уруулаа дахин нэг шилэмдэж, хоолойгоо засаад: 

	— Таны хэлдэг үнэн. Би хүлээж байна. Энэ бүтэлгүй арга. Гэвч бид ямар нэг арга олох хэрэгтэй байна. Учир нь энэ бол дунд ангийн бидний үхэх сэхэхийг шийдэх асуудал. Бид сөнөхийг үл хүснэ. Тэгээд бид сөнөснөөс дээр гэж үнэхээр үрлэг ихтэй, тархай бутархай эцэг дээдсийнхээ аргад шилжих гэж сонгосон юм. Үйлдвэрлэлийг бид трестийн өмнөх үед аваачна. Бид машиныг эвдэнэ. Та нар яах вэ? 

	Эрнест:

	— Та нар машиныг эвдэж дийлэхгүй. Хөгжлийн явцыг буцааж явуулахад хүч минь хүрэхгүй. Зам дээр чинь та нараас давуу хүчтэй аварга хоёр хүч хөндөлдөж байна. Том хөрөнгөтнүүд, товч хэлбэл трест, түүхийн дугуйг та нараар гэдрэг эргүүлүүлэхгүй. Машин эвдэх нь тэдний сонирхлын хэрэг биш. Цаана нь бас трестээс хэмжээгээр аугаа том бөгөөд илүү хүчтэй ажилчин анги байна. Тэр ч бас машин эвдэхийг үл зөвшөөрнө. Дэлхийг машинуудын нь хамт ганцаар эзэгнэх л гэж трест, ажилчин анги хоёр хоорондоо тэмцээд байгаа хэрэг. Тэмцэлдэгч хүчнүүдийн байр суурь бол ийм юм. Аль ч тал нь машиныг эвдэх биш, гагцхүү түүний эзэн болохыг зорьдог. Энэ тэмцэлд дунд анги оролцох байргүй. Тэгэхлээр дунд анги бол хоёр аваргын дунд зогсож байгаа зууч хүн мөн байна. Сөнөж байгаа хөөрхий дунд ангийн та нар өөрсдийнхөө байдлыг ойлгохгүй байна гэж үү? Та нар тээрмийн хоёр булын хооронд нэгэнт хавчуулагдаад тээрэмдүүлж эхэлсэн байна шүү дээ.

	Та нарт би капиталист системийн нурж унахын зайлшгүй болохыг тоо баримтаар баталж ярьж өгсөн. Орон бүхэн хэрэглэгдэшгүй бөгөөд гүйлгээгүй илүүдэлтэй болох тэр цагт капиталист систем буй болгосон тоо томшгүй арвин орлоготоо дарагдан сөнөнө. Тэр цагт машин эвдэхийг хэн ч хүсэхгүй. Энэ тэмцэлд ажилчин анги ялбал та нар алзахгүй. Тэр цагаас эхлэн АНУ болон ер нь бүх дэлхий гайхамшигт шинэ эрэнд шилжин орно. Машин хүний амьдралыг сүйтгэхээ больж, харин аз жаргал, хийморь золбоотой болгоно. Сөнөсөн дунд ангийн та нар хөдөлмөрчин олны (хөдөлмөрчдөөс өөр анги байхгүй болох юм шүү) хамт гайхамшигт машины өгөөмөр арвин бүтээгдэхүүнээс тэгш эрхтэй хуваалцан хүртдэг болно. Тэр цагт орлогын хойноос хөөцөлдөх явдал зогсох болохоор хэрэглэгдэхгүй илүүдэл аяндаа гардаггүй болно.

	— Энэ тэмцэлд трест ялна гэж бодъё. Тэгвэл яах вэ? гэж ноён Коуальт асуухад, 

	— Тэгвэл та нар ч гэсэн, ажилчин анги ч гэсэн, нэг үгээр хэлбэл бид бүгдээрээ хүн төрөлхтний түүхийн хуудсыг харлуулж байсан бүх диспотизмоос хамгийн харгис, хайрлаж өрөвдөхийг үл мэдэгч диспотизмын төмөр өсгий дор няц гишгэгдэнэ. Тэр диспотизмыг төмөр өсгий61 гэвэл чухам оносон нэр болно.

	Цөм ер бишийн бодолд гүнзгий автсан бололтой удтал дуу шуугүй, уруу царайлан сууцгаав.

	— Гэвч танай тэр социализм гэдэг чинь зүүд, яриангүй зүүд хэмээн ноён Кэльвин өгүүлэхэд, 

	— Тэгвэл би огт зүүд биш нэг юмны талаар ярья. Тэр юмыг би олигарх гэж нэрлэнэ, та нар Плутокрац гэдэг. Тэгэхдээ бид нэг л юмыг тухайлбал том хөрөнгөтөн буюу трестийнхнийг хэлж байгаа юм. Өнөөдөр эрх мэдэл хэний гарт байна гэдгийг аваад үзье. Үүний тулд нийгмийг бүрдүүлж буй ангиудыг тус тусаар нь авч үзье.

	— Манай нийгэмд гурван том анги байна. Нэг дэх нь банкны баян эзэд болон төмөр замын мундагчууд, том пүүсүүдийн захирлууд, трестийн эздээс бүрдэх плутокрац анги. Хоёр дахь нь ноёд та нарын анги болох газрын эзэд болон худалдаачид, гар үйлдвэрийнхэн мэргэжлийн хүмүүсээс бүрдэх дунд анги. Гурав дахь нь буюу сүүлчийн анги нь миний анги, хөлсний ажилчдаас62 бүрдэх пролетари анги юм.

	Өнөөдөр АНУ-д хэн их хөрөнгөтэй бол тэр их эрх мэдэлтэй байдгийг та нар үгүйсгэхгүй байх. Тэгвэл дээрх гурван ангийн хөрөнгө ямаршуу байна вэ? Тоо баримт аваад үзье. Плутокрац анги 67 миллиардын хөрөнгөтэй. Гэтэл плутокрац ангийнхан улсын ажлын насны бүх хүний дөнгөж аравны есөн хувийг эзлэх мөртөө үндэсний хөрөнгийн далан хувийг эзэмшиж байна. Дунд анги хорин дөрвөн миллиардын хөрөнгөтэй. Ажилчны хүн амын хорин есөн хувийг эзэлж байгаа боловч үндэсний орлогын хорин таван хувийг эзэмшиж байна. Цаана нь пролетари анги үлдлээ. Пролетари анги дөрвөн миллиардын хөрөнгөтэй. Улсын ажилчин ангийн далан хувь болох хэр нь үндэсний орлогын дөрөвхөн хувийг эзэмшиж байна. Тэгэхлээр аль анги нь эрх мэдлийг эзэмшин хүчтэй байна, ноёд оо? 

	— Таны өөрийн чинь дурдсан энэ баримтаас үзэхэд манай дунд анги ажилчин ангиас илүү эрх мэдэлтэй байна гэж ноён Эсмьюнсенийг хариулахад:

	— Биднийг эрх мэдэлгүй гэж хэлснээрээ та нар плутокраци шиг эрх мэдэлтэй болж чадахгүй. Байзнаарай, ингээд ч бас зогсохгүй, хөрөнгө баялгаас илүү хүч бас бидэнд бий. Яагаад илүү юм бэ? гэвэл түүнийг эзнээс нь салган авах боломжгүй юм. Бидний хүч пролетари ангийн хүч бол бидний булчин шөрмөс, сонгуулийн хайрцагт хуудас хийх гар, бууны гох дарах хуруунд байдаг юм. Энэ хүчийг хэн ч биднээс салгаж чадахгүй. Энэ бол амьтай бүхэнд байдаг заяаны нь их хүч. Энэ бол хөрөнгө баялгаас давуутай хүч, учир нь хөрөнгө түүнийг эзнээс нь салгаж дийлэхгүй.

	Та нарын хүч бол хуурмаг юм. Түүнийг та нараас булааж авч болно. Үнэхээр ч плутокрациханд одоо алдаж эхэлж байна, тэд яван явсаар бүгдийг нь шавхаж авна. Тэр цагт танай дунд анги устаж та нар манай эгнээнд орж пролетари болцгооно. Үүний сайн тал гэвэл та нар бидний ангид хүч нэмэрлэнэ. Бид та нарыг ах дүү нар шигээ баяртай хүлээн авна, тэгээд хүн төрөлхтний сайн сайхны төлөө та бид мөр зэрэгцэн хамт тэмцэцгээх болно.

	Ажилчин ангид алдах хөрөнгө байхгүй байгаа биз дээ. Үндэсний хөрөнгөөс түүнд ногдож байгаа хуваарь мөрөндөө өмссөн хувцас, ор дэр, ширээ сандалхан, доторхыг нь өр төлбөрт өгөөд дууссан хөндий байшин төдийхөн ногддог юм. Гэвч байшинтай байх нь өдрийн од шүү дээ. Та нар бол харин алдах хөрөнгөтэй, хорин дөрвөн сая доллартой улс. Түүнийг чинь плутокраци та нараас салгаж авах вий. Пролетари анги өрсөөд авчхаж ч болох юм. Ямар шүү байдалд байгаагаа ухаарч байна уу, эрхмүүд ээ. Дунд анги гэдэг маань арслан, бар хоёрын дунд орсон нүд нь бүлтгэнэж байгаа нялх хурга байна шүү дээ. Тэдний нэг нь эс бол нөгөө нь заавал барьж идэх тавилантай байна. Плутокрац урьдаад учрыг нь олдог юм бол, удахгүй түүний учрыг ажилчин анги олох болно.

	Хөрөнгөтэй, хөрөнгөтэй л гэнэ. Та нар байгаа хөрөнгийнхөө хэрээр эрх мэдэл эдэлж чадахгүй л байгаа шүү дээ. Өнөөгийн байдлаар та нарын хөрөнгөний хүч хоосон хонгиотой адил байна. Тийм учраас амь чинь тэмцэн «эцэг дээдсийнхээ арга руу ухраад» гэж инээдэмтэй уриа хашхиран бужигнацгааж байна. Доройтсон чинь өөрсдөд чинь мэдэгдэж байна. Хүч чадлаа хоосон хонгио шиг болохыг ухаарцгааж байна. Түүний хоосон хонгио шиг болохыг нь би та нарт нэгмөсөн батлаад өгье.

	Фермийн эздэд өнөөдөр ямар хүч байна вэ? Тэдний тавь илүү хувь нь өр зээлийн эрхэнд байна. Фермийн нийт эздийн хувьд гэвэл, тэд, трест хүйтэн агуулах, төмөр замын тээвэр, тарианы агуулах, усан замын тээвэр зэрэг худалдааны түшиг тулгуур бүхнийг хэдий нь эрхэндээ буюу хяналтдаа (бараг адил үг, арай цэвэрхэн юм биз) авсан болохоор трестүүдийн боол болсон байна. Түүгээр ч зогсохгүй трестүүд зах зээлийг хүртэл хяналтдаа авсан. Энэ бүхэнд фермийн эзэд тийнхүү эрх мэдэлгүй болсон байна. Тэдний улс төр, засгийн эрхийн тухайд гэвэл би нийт дунд ангид хамруулан сүүлд ярья.

	Трестүүд фермийн эздийг ноён Кэльвин болон сүүний бусад ажилтнуудын адил шөнө хоногоор хувхайруулж байна. Мөн шөнө хоногоор жижиг худалдаачдыг тэрчлэн хувхайруулж байна. Тамхины трест зөвхөн Нью-Йорк хотод зургаахан сарын дотор сигарын дөрвөн зуу гаруй дэлгүүрийг хаахад хүргэснийг санацгааж байгаа биз? Урьдын нүүрсний уурхайн эзэд одоо хаана байна? Надаар хэлүүлэлтгүй та нар сайн мэднэ. Өнөөдөр антрацит болон битуминод нүүрсний бүх олзворыг төмөр замын трест эрхэндээ буюу хяналтдаа аваад байна. Стандарт ойл63 далайн тээврийн хэдэн арван газрыг мэдэлдээ аваагүй гэж үү? Тэр бас зэсийн бүх үйлдвэрийг цутгах трест мэт дагаврын нь хамт хяналтдаа аваагүй гэж үү? АНУ-д хэдэн арван мянган хот Стандарт ойлын буюу түүний хяналтад орсон Пүүсүүдийн гаргадаг гэрлээр гэгээ залгуулж байдаг бөгөөд хот, хотын дүүрэг, бас хот хоорондын цахилгаан тээвэр аанай л Стандарт ойлын гарт байдаг. Тэдгээр үй түмэн салбарт амьжирч байсан жижиг хөрөнгөтнүүд алга болсон. Үүнийг та нар мэдэж байгаа. Та нар мөн ийм л замаар явж байна.

	— Жижиг үйлдвэрлэгчид фермийн эздээс дээрдэх юм алга. Өнөөдөр тэдний аль аль нь феодалын үеийн ёсонд хүрчээ. Чөлөөт мэргэжлийн ба урлагийн хүмүүс хамжлагат албат нар, улс төрийн бодлогочид зарц нар болж гүйцжээ. Ноён Кэльвин таныг яагаад л фермийн эздийн дунд ангийн бусад гишүүдтэй улс төрийн шинэ намд нэгтгэх гэж нойр хоолгүй ажиллаж байгаа гэх вэ? Яагаад гэвэл, хуучин намын бодлогочид та нарын урьд баримталж байсан үзлийг хэрэгсэхгүй байна. Учир нь гэвэл тэд, миний түрүүн хэлснээр, плутокрацийн зарц нар юм.

	— Би чөлөөт мэргэжлийн ба урлагийн хүмүүсийг плутокрацийн хамжлагат нар гэсэн. Өөр юу гэх вэ? Эрдэмтэн, лам нар, хэвлэлийн эрхлэгчид цөм плутокрацийн ажлыг хийж байгаа юм. Хийж байгаа ажил нь гэвэл плутокрацид ашигтай буюу эсвэл хоргүй үзлийг номлох явдал юм. Хэрэв тэд плутокрацид аюултай үзэл номловол амь тэжээдэг ажлаасаа хагацаж, цаашид ажлаа үргэлжлүүлж чадахгүй болж пролетари ангид шилжиж ирнэ. Тэгээд нэг бол үхэж, эсвэл ажилчин ангийн ухуулагч болж төгсөнө. Олон нийтийн үзэл санааг залж, улсын сэтгэхүйн нүүр царай болж байдаг газрууд нь хэвлэл, сүм хийд, их сургууль гэдгийг битгий мартацгаагаарай. Урлагийн хүмүүсийн хувьд гэвэл тэд ердөө плутокрацийн ой гутам сонирхлын шаардлагыг хангаж байдаг юм.

	Эцсийн эцэст хөрөнгө өөрөө эрх мэдэл биш, гагцхүү эрх мэдэл олох зэвсэг бөгөөд эрх мэдлийг засгийн газар барьж байдаг. Засгийн газар өнөөдөр хэний гарт байна вэ? Харин сая хүнтэй пролетари ангийн гарт байна уу? Ингэж бодоход элэг чинь хөшнө байх. Тэгвэл найман сая хүнтэй дунд ангийн гарт байна уу? Үгүй, тэдэнд пролетари нараас илүү гарах эрх мэдэл алга. Тэгээд хэний гарт байна вэ? Плутокрацийн саяны дөрөвний нэг хүрэхтэй үгүйтэй хүмүүсийн гарт байна уу? Бас ч тийм биш, тэдгээр саяны дөрөвний нэг хүмүүс цөм засгийн эрхийг гартаа авч байгаа юм биш. Тэд засгийн эрхийг баригчдад зөвхөн тусалж байгаа юм.

	Засгийн эрх плутокрацийн тархи толгой болсон асар их хүчтэй долоохон64 бүлэг, хүмүүсийн гарт байна. Өнөөдөр тэд бараг юм бүхэнд нэг санаатай хөдөлж байгааг нь битгий мартацгаагаарай.

	Тэдний ганц нь ч гэсэн жишээлбэл, төмөр замын бүлэг хэр зэрэг эрх мэдэлтэй байдгийг онцлон ярья. Тэрээр хөдөлмөрчин олны эрх ашгийн эсрэг шүүх таслах газартаа дөчин мянган хуульчид ажиллуулж байна. Бас шүүгчид болон банкны эзэд, сэтгүүлчид, лам нар, хууль тогтоох газрын гишүүдийг худалдан авах гэж хэдэн мянган төлбөргүй зорчих билет тараадаг. Бас муж улсуудын нийслэл болон Вашингтонд хээнцэр лоббинуудыг65 ажиллуулж байдгийн дээр хөдөөгийн хот, тосгон бүхэнд бүхэл бүтэн арми жижиг тагнуул, улс төрийн бодлогчдыг ажиллуулж байдаг. Тэдний үүрэг нь их хурал хийгээд сонгуулийн өмнөх цуглаанд оролцох, итгэмжлэгсдийг шилж олох, шүүгч нарыг худалдан авах хийгээд ямар ч хамаагүй арга хэрэглэн том пүүсүүдийн сонирхлыг хамгаалах явдал юм.

	— Эрхмүүд ээ, би плутокрацийн тархи толгой болсон, долоон бүлгийн зөвхөн нэгний66 нь эрх мэдлийн талаар тоймлон ярилаа. Харин дөрвөн миллиардын хөрөнгө чинь та нарт хорин дөрвөн мөнгөний ч үнэ хүрэхүйц засгийн эрх барилцах эрх өгөхгүй байна. Тэгэхлээр та нарын эрх мэдэл гэдэг бол хүүхдийн тоглоом юм байна. Удахгүй тэр тоглоомыг чинь хүртэл булааж авах вий. Өнөөдөр плутокрац бүх эрхийг гартаа барьж байна. Сенат, Конгресс, шүүх хийгээд улсын хууль тогтоох газар түүний мэдэлд байгаа болохоор тэрээр өөрөө хууль гаргадаг. Хуулийг зөвхөн гаргаад зогсохгүй, түүнийг хэрэгжүүлэх хэрэгтэй болдог. Тэгвэл өнөөдөр плутокрац хууль гаргаж орхиод түүнийгээ хэрэгжүүлэх гэж цагдаа, цэрэг, флот болон эцэст нь үндэсний хамгаалах цэргийн (тэр нь та бид нар шүү) хүчийг хэрэглэж байна.

	Маргаан цааш төдий л их үргэлжлэлгүй оройн хоол дууссан билээ. Бүгд уруу царайтай, дуу шуугүй, баяр хөөргүй салцгаасан билээ. Тэд ирээдүйд болох явдлыг ойлгоод айсан ажээ.

	Ноён Кэльвин Эрнестэд хандан:

	— Байдал үнэхээр горьгүй байна. Та үндсэнд нь ярилаа. Гагцхүү дунд ангийг тийнхүү үнэлснийг чинь зөвшөөрөхгүй байна. Бид үзүүлнэ ээ, гайгүй. Трестийг унагаахдаа л унагаана.

	— Тэгээд эцэг дээдсийнхээ аргад шилжинэ гэж Эрнест хажуугаас үгийг нь гүйцээхэд, 

	Ноён Кэльвин эгдүүцсэн дуугаар:

	— Тэгж ч болно. Үүнийг нэг ёсны машин эвдэлт, болхи ажил гэж би мэдэж байна. Гэвч яая гэх вэ, амьдрал гэдэг тийм байдаг хойно плутокрацийн өв явууллагаас аваад үзсэн ч тэр. Тэгэхдээ бидний машин эвдэлт ядаж бодит зорилттой юм. Та нарынх бол хий мөрөөдөл. Та нарын социализм гэдэг бол... ердөө л хий мөрөөдөл. Та нарыг бид яасан ч дагахгүй гэхэд Эрнест салах ёс гүйцэтгэн гар барих зуураа:

	— Миний хүсэх ганц юм: харчуул та нар хувьсал болон нийгэм судлалын талаар жаал жуул юм мэдээсэй. Тэгвэл хэн хэн маань олон гамшгийг тойрон гарч чадах сан даа гэж ёжтой өгүүлэв.

	 


АРАВДУГААР БҮЛЭГ: ЭРГҮҮЛЭГ

	«Орлого зарлага» цайллага болоод төдий л удаагүй байтал аянга мэт аймшигт явдлууд дараа дараагаараа болов. Их сургуулийн амгалан хотхонд өссөн өчүүхэн би, миний ажил үйлс, дэлхийг донсолгосон аугаа их хэргийн эргүүлэгт татагдан оров. Эрнестэд өгсөн хайрын сэтгэл, дотор нь амьдарч байгаа нийгмийнхээ тод дүрийг Эрнестээс ойлгож мэдсэн хоёрын чухам алинаас болсныг бүү мэд, би хувьсгалч болсон билээ. Хувьсгалч болоод би гуравхан сарын өмнө хүртэл санаанд минь багтдаггүй байсан тэр хэргийн хүчит салхинд умбав.

	Амьдралд минь гарсан өөрчлөлтүүд нийгмийн хямралтай давхцаж ирсэн билээ. Эхлээд аавыг ажлаас нь халсан. Үнэндээ арай шууд халаагүй, өөрөө өргөдөл гаргахыг шаардсан. Тэгээд л гүйцсэн. Энэ явдал нэг их ноцтой юм шиг санагдаагүй. Чухамдаа аав баярлаж байсан. «Эдийн засаг ба боловсрол» гэдэг нөгөө ном гарснаас болж халагдлаа гэж аав нэн баяртай байсан. Намайг халж байгаа нь миний бичсэнийг батлах ашигтай баримт гэж хэлдэг байсан юм. Капиталист анги боловсролыг дарангуйлж байдгийг гэрчлэх баталгаа үүнээс илүү байх уу даа? 

	Гагцхүү, аавын энэ баталгааг олон нийт ойлгохгүй байв. Түүнийг их сургуулиас шахалтаар гарсан гэж хэн ч мэдээгүй байжээ. Тэрээр нэртэй эрдэмтэн байсан тул их сургуулиас шахагдан гарсан үнэн учрыг задруулбал дэлхийн олон нийтийн анхаарлыг хөндсөн шуугиан гарч болох байсан юм. Тэгээд сонинууд, аавыг шагшин магтаж, лекцийн бүрхэг танхимаас салж бүх цагаа эрдэм шинжилгээний ажилд зориулах нь гэж баяр хүргэцгээж байв. Анх нь аав инээдэг байсан. Дараа нь «хүч нэмэгдүүлэх» хэмжээгээр уурладаг болсон. Удалгүй аавын номыг цаазлан хураасан билээ. Хураах ажлыг маш нууц байдалд гүйцэтгэсэн бөгөөд анхандаа бид мэдээгүй билээ. Тэрхүү номыг гарсны дараахан улс даяар бага сага шуугиан дэгдэж капиталист хэвлэлүүд аавыг зөөлөн зэмлэж байв. Тэд, ийм их нэртэй эрдэмтэн байж, үндсэн ажлаасаа хөндийрөн нийгэм судлал руу хадууран орж түүний учрыг огт ойлгохгүй төөрөлдсөн нь харамсалтай гэцгээдэг байсан билээ. Ийм зэмлэл долоо хоног хэртэй үргэлжилсэн бөгөөд аав ном нь капитализмын эмзэг газрыг хөндөж чадсанд баярлаж байв. Тэгснээ сонинууд болон шүүмжлэгч сэтгүүлүүд гэв гэнэт аавын номын талаар нэг ч үг дурдахаа больсон. Үүнчлэн мөн гэв гэнэт ном зах дэлгүүрүүдээс алга болов. Ганц хувийг ч олъё гэхэд олдохгүй болсон байлаа. Аав нийтлэгч нартаа захидал бичсэнд осол гарч үсгийн тавиур эвдэрлээ гэсэн хариу ирсэн билээ. Үр ашиггүй баахан бичиг шидэлцсэний эцэст нийтлэгчид нь уул номыг дахин хэвлэхээр өрөлтөд оруулах нөхцөлгүй болсны дээр нийтлэх эрхээ алдахаас татгалзахгүй байна гэж мэдэгдсэн.

	— Та, номд чинь зүрхлэн гар хүрэх хэвлэлийн газрыг энэ улсаас эрээд олохгүй. Би та байсан бол тайван газар очиж яс амрах байна. Төмөр өсгийн цохилтын амтыг та үзлээ, ингээд зогссон чинь дээр гэж Эрнест аавд сануулж байсан билээ. Аав юм болгонд эрдэмтний ёсоор ханддаг хүн байсан юм. Дүгнэлт хийх гэж яардаггүй хүн байсан юм. Лабораторийн туршлага бүх нарийн дэглэмийн ёсоор хийгдээгүй бол түүний хувьд туршлага биш байдаг байсан юм. Аанай энэ зангаараа тэр хэвлэлийн газруудаар уйгагүй хэссэн билээ. Хэвлэлийн газрууд уучлахыг хичээнгүйлэн гуйдаг байсан боловч номыг нь нийтэлж өгье гэсэн нь нэгхэн ч үгүй билээ.

	Номоо бүрмөсөн хураагдсаныг сая ойлгож, энэ учрыг хэвлэлээр дамжуулан илчлэх гэж оролдсон боловч хэвлэлүүд түүний гомдлыг огт хайхраагүй. Тэгэхлээр нь аав сурвалжлагч нар олноороо оролцдог улс төрийн цуглааныг ашиглахаар шийдсэн юм. Цуглаан дээр үг хэлэх завшаан олж, номоо хураагдсан тухай ярьжээ. Маргааш нь юу гэж бичсэн бол гэж инээд алдан сонины дугааруудыг шүүрдэж байв, тэгээд удалгүй царай нь барайж, эцэст нь «хүч нэмэгдүүлэхээс» хол хэтэрсэн их уур гарав. Сонинууд номын нь тухай ганц ч үг цухуйлгалгүй, гагцхүү хэлсэн үгийг нь зоргоороо гуйвуулсан байв. Түүний үг өгүүлбэрүүдийг дур мэдэн найруулж, зөөлөн даруу үгсийг нь анархист дайралт болгон гуйвуулсан байлаа. Бузар чадамгай үйлдсэн байж билээ. Нэг жишээг би санаж байна. Аав яриандаа «нийгмийн хувьсгал» гэдэг үг хэрэглэсэн юм санж. Сурвалжлагч түүнээс зөвхөн «нийгмийн» гэдэг үгийг нь хассан ажээ. Тэгээд өгүүллээ «Ассошейтэд прессийн» хүртээл болгон орон даяар тараасанд түгшүүрийн дуу газар сайгүй өрнөв. Аавыг нигилист, анархист гэх зэргээр хараацгааж байв. Олон хувиар гардаг нэгэн шог сэтгүүлд аавыг зэрлэг харцтай, сэгсгэр үстэй, хутга, бөмбөг, бамбараар далласан бүлэг хүмүүсийн түрүүнд гарт нь улаан туг бариулан зурсан байв. Хэвлэлүүд аавд зориулан урт урт өгүүллүүд нийтэлж эдгээр өгүүллүүддээ түүнийг анархист хэмээн зэрлэгээр дайрахын зэрэгцээгээр бас галзуу өвчин туссан байх гэдгийг цухалзуулж байлаа. Капиталист хэвлэлийн энэ аргыг гэм биш зан гэж Эрнест бидэнд тайлбарлаж байсан. Түүний ярьснаар хүний хэлсэн үгийг гуйвуулах зорилгоор социалистуудын цуглаан болгон дээр сурвалжлагч нарыг шургалуулан оруулдаг ажээ.

	Энэ нь дунд ангийг айлган пролетари ангитай ойртуулахгүй байх алсын зорилготой юм санжээ. Эрнест аавд тэмцлээ зогсоож эсэн мэнд дээрээ тайван газар очихыг ахин дахин зөвлөж байсан билээ.

	Мэдээжийн хэрэг, социалист хэвлэлүүд дуугүй байгаагүй бөгөөд түүнийг уншдаг ажилчны хэсэг аавын ном хураагдсан болохыг мэдэж байсан. Гэвч энэ мэдээ ажилчин ангийн хүрээнээс гадагш гараагүй билээ. Удалгүй «Уриа» хэмээх томоохон социалист хэвлэлийн газар аавын номыг нийтэлнэ гэж мэдэгдэв. Аав баяр хөөр болж, Эрнест харин сэтгэл зовж байв.

	Эрнест:

	— Бид үл мэдэгдэх юмны ирмэг дээр ирээд байна гэдгийг хэлье. Бидний эргэн тойронд асар том үйл явдал далдуур бэлтгэгдэж байна. Энэ бол мэдэгдэж байна. Чухам юу болохыг бүү мэд, ямар нэг үйл явдал бэлтгэгдэх нь бэлтгэгдэж байна. Нийгмийн хэсэг бүрд боловсорч байна. Юу вэ гэж надаас битгий асуугаарай. Нийгмийн энэ хямралаас заавал нэг үр гарна. Гарч эхэлж ч байна. Номыг чинь хураасан нь үүний сэжүүр мөн. Цаана нь хэчнээн ч ном хураагдсан юм билээ, бүү мэд. Бид харанхуйн дунд бэдэрч явна, дуулж мэдэхийн нөхцөл алга. Цаашилбал социалист хэвлэлийг хориглож, социалист хэвлэлийн газруудыг хааж болох юм. Ингэх нь холгүй болсон шиг санагдан, айдас хүрч байна. Бидний багалзуурыг шахах гэж байна шүү дээ гэж батлан өгүүлэв.

	Болж байгаа үйл явдлын судсыг Эрнест бусад социалистуудаас илүү сайн мэдэж байсан ажээ. Ийм яриа болоод хоёр ч хоноогүй байтал анхны цохилт ирэв. «Уриа» бол долоо хоног тутмын сэтгүүл байсан бөгөөд дугаар бүр нь тогтмол долоон бум таван түмэн хувь хэвлэгдэж пролетари нарын дунд тардаг байсан юм. Түүнээс гадна үе үе тусгай дугаар хоёроос таван сая хувиар гаргадаг байсан. Тэдгээр тусгай дугааруудыг гаргахад шаардагдах зардал ба уншигчдад тараах ажлыг, сэтгүүлийг хүрээлэн нягтарсан том биш сайн дурын бүлэг нөхөд хариуцдаг байсан юм. Анхны цохилт энэхүү тусгай дугаар луу чиглэсэн бөгөөд ихээхэн уршиг учруулав. Шуудангийн газар тэдгээрийг уул сэтгүүлийн тогтмол дугаар биш гэдэг шалтгаан зааж хүлээн авахаас татгалзав.

	Долоо хоногийн дараа шуудангийн тасаг, үймээн дэгдээх агуулгатай байна гээд тогтмол дугаарыг ч гэсэн тараахаас татгалзав. Энэ бол социалист суртал нэвтрүүлэгт хүнд цохилт болсон юм. «Уриа» хэвлэлийн газар уншигчдаасаа ийнхүү таслагдав. Буухиа үйлчилгээний Пүүсүүдээр дамжуулан уншигчдад хүргэх гэсэн боловч тэд бас хүлээн авахаас татгалзсан билээ. «Уриа» сэтгүүл ба хэвлэлийн газрын эцэс нь ингэж ирсэн билээ. Гэвч ингээд нэгмөсөн сөнөөгүй, ном хэвлэх ажлаа үргэлжлүүлж байв. Аавын номыг хоёр түмэн хувь хэвлэж хавтаслах тасагтаа шилжүүлээд цааш бас нэмэн хэвлэж байлаа. Тэгтэл нэг шөнө, америкийн далбаа өргөж эх оронч дуу дуулсан бүлэг этгээд гэнэт дайран ирж, «Уриа» хэвлэлийн том үйлдвэрийг галдаж үнсэн товрог болгов. Канзасын Жирард хот бол хэрэг түвэг гардаггүй тайван хот байсан юм. Тэнд ажилчны үймээн огт гардаггүй байсан билээ. «Саруул ухааны туг» ажилчдадаа тогтоогдсон цалинг нь саадгүй өгдөг байжээ. Чухамдаа тэр Жирардын гол үйлдвэр нь байсан бөгөөд эрэгтэй, эмэгтэй, хэдэн зуун хүнийг амь зуух ажилтай байлгадаг байлаа. Тэрхүү бүлэг этгээд Жирардын хүмүүс биш байсан юм. Тэд газар дороос гарсан мэт гэнэт гарч ирэн зорьсон хэргээ бүтээгээд мөн газрын ангаар орох мэт гэнэт алга болов. Энэ хэргийг Эрнест «муу ёртой явдал» гэж үзэж байлаа.

	— АНУ-д хар зуутан67 бий болж байгаа юм байна. Үүгээр ч зогсохгүй өөр хэцүү хэргүүд их гарна. Төмөр өсгий улайрчээ гэж тэр ярьсан билээ.

	Аавын ном ийнхүү сөнөсөн билээ. Өдөр ирэх тусам хар зуутнуудын үзэгдэх нь олширч байв. Социалист хэвлэлүүд долоо хоног бүр шуудангаас хасагдаж, хар зуутнууд социалист хэвлэлийн газруудыг сүйтгэх нь олшров. Энэ завсар капиталист хэвлэл, мэдээжийн хэрэг дээд ангийн харгис энэ бодлогыг хамгаалж байсан юм. Тэр бээр хар зуутныг ёстой эх орончид хэмээн өргөмжлөн магтахын зэрэгцээгээр сүйтгэгдсэн социалист хэвлэлүүдийн газруудыг буруушаан зэмлэж байв. Түүний гүтгэлэг, итгүүлэх их хүчтэй байсан бөгөөд лам хуврагууд хүртэл, хүч хэрэглэх хэрэгцээ гарсанд нь гаславч хар зуутныг адисалж байсан ажээ.

	Хэрэг явдал агшин бүр өрнөж байв. Конгрессын намрын сонгууль ойртож байсан бөгөөд социалист нам Эрнестийг түүнд оруулахаар нэрийг нь дэвшүүлэв. Эрнест сонгогдох их найдвартай байсан юм. Сан-Францискод болсон трамвайн ажилчдын ажил хаялт дарагдаж дараа нь болсон зөөвөрчдийн ажил хаялт бас дарагдав. Энэ хоёр ялагдал ажилчны зохион байгуулалттай хөдөлгөөнд хөнөөл ихтэй цохилтууд болсон юм. Зөөвөрчдийн ажил хаялтыг усан буудлын ажилчдын эвлэл болон барилгачдын эвлэлүүд тэр чигээрээ дэмжиж байсан боловч тэд мөн нэгэн адил хүнд ялагдал хүлээв. Тийнхүү ажилчдын цус, ус мэт урссан болой. Цагдаагийн бороохойд хага цохиулсан толгой тоо алдсаны дээр Марсдены тусгай зөөврийн Пүүсийн агуулахын дээвэр дээр зоогдсон пулемётууд амь үрэгдсэн хүний тоог үлэмж нэмсэн билээ.

	Дүнд нь хүмүүс цухал бөгөөд хорсол заналаар дүүрэн болж ирлээ. Тэд цус урсгах, өшөө авах гэж улайрч байв. Сонгож авсан талбар дээрээ ялагдсан учир тэд улс төрийн тавцан дээр гарч дайснаасаа өшөөгөө авахаас буцахгүй болсон байлаа. Тэд үйлдвэрчний байгууллагаа дэмждэг хэвээр байсан ба тэдгээр байгууллага нь улс төрийн тэмцэл хийхэд нь хүч нэмж байлаа. Эрнестийн сонгогдох найдвар улам бэхэжсээр байв. Нэр дэвшигдсэн социалистуудыг дэмжих саналаа илэрхийлсэн үйлдвэрчний эвлэлийн тоо өдөр ирэх тусам өсөж байв. Яван явсаар бамбар үйлдэгчид, илээчид хүртэл Эрнестийн төлөө саналаа өгөхөөр нэгдэж инээдийг нь хүргэж байсан билээ. Ажилчин олон улангассан байлаа. Тэд хуучин намуудын өв явууллагыг үл хайхран зориг шуудран, социалистуудын цуглаан дээр бөөн бөөнөөрөө очдог болов. Хуучин намын илтгэгчдийг ихэвчлэн хоосон танхим угтдаг болсноос гадна хааяа нэг хүнтэй танхим тааралдвал цагдаагийн хүч ирүүлж байж салахад хүрдэг байв.

	Хэрэг явдал агшин бүр өрнөж байв. Болж байгаа хийгээд болох гэж буй үйл явдлуудын нөлөөнд байдал өөрчлөгдөн, хүндэрч байв. Улс орон хямралын68 ирмэг дээр хүрч ирээд байлаа. Үйлдвэр урагштай хөгжсөн хэдэн жилийн дараа хэт үйлдвэрлэгдсэн бараа таваарыг гадагш гаргах явдал их бэрхшээлтэй тулгарав.

	Үйлдвэрүүд цаг хасан ажиллаж, олон том үйлдвэрүүд илүүдлээ далд хийж гүйцэхийг дэмий хүлээн сул зогсдог болов. Ажилчдын цалинг хайр найргүй хасаж байв. Машинчдын өргөн ажил хаялт болж дахин дарагдав. Хоёр буман машинчид хэзээний хамсаатан металлын таван буман ажилчдын хамт ажил хаяж, АНУ-ын түүхэнд урьд үзэгдээгүй зэрлэгээр нухчуулан, цусаа урсгаж дарагдав. Тэд хөлсний эвлэлүүдээс илгээгдсэн штрейбрехерүүдийн69 бага шиг армитай тулалдсан билээ. Энэ завсар бас хар зуутнууд газар сайгүй хөдөлж, эд агуурсыг эвдэж сүйтгэж байв. Эцэст нь АНУ-ын байнгын цэргээс буман хүнтэй хүч ирж уул хэргийг аймшигтайгаар төгсгөл болгов. Ажилчин ангийн олон удирдагчийг цаазаар аваачин өдий төдийг нь шорон гянданд хорих ял заасан ба цэргүүд ажил хаясан жирийн ажилчдыг бөөн бөөнөөр нь хөөн мал нядалгааны газар хашиж зэрлэгээр загнасан ажээ70.

	Цэцэглэлтийн жилүүд шангаа авав. Зах болгон бараагаар дүүрч, юмны ханш унав. Нийт юмны ханш унасны дотор хөдөлмөрийн ханш бусдаас түргэн унасан байлаа. Улс даяар ангийн тэмцэл өрвөлзөн шатаж ирэв. Газар сайгүй ажил хаялт болж, ажил хаяагүй нэгийг нь капиталистууд ажлаас нь халж байв. Хүч хэрэглэсэн, цус урсгасан тухай мэдээ сонин хэвлэлээр дүүрч, тэр бүхэн хар зуутнуудын гараар хийгдэж байлаа. Дээрэмдэх, дур зоргоороо загнах, эд агуурсыг дэмий сүйтгэх нь тэдний хийдэг ажил байсан ба тэд ч үүнийгээ гаргууд үйлддэг байсан билээ. Хар зуутан71 ийнхүү өдөөн хатгаж зэвсэгт хүчнээс бүтэн бүтэн армиуд ажилчны эсрэг байлдахаар ирсэн байв. Их бага хотууд цэргийн хуаран болж цэргүүд ажилчдыг нохой адил буудан алж байв. Штрейбрехерүүдийн армийг ажилгүйчүүдийн эгнээнээс нөхдөг байсан ба үйлдвэрчний эвлэлүүд штрейбрехерүүдтэй тэмцэх бүр цэргийн хүч ирж тэднийг бут цохидог байв. Энэ хэрэгт бас зохион байгуулалттай үндэсний хамгаалах байнгын цэрэг оролцож байв. Энэ үед үндэсний хамгаалах цэргийн тухай нууц хуулийг ашиглах хэрэг арай шаардагдаагүй байжээ. Зөвхөн үндэсний хамгаалах цэрэг л оролцож байсны дээр тэр их хядлагын үед засгийн газар байнгын цэргийнхээ хүчийг буман хүнээр нэмэгдүүлсэн байв.

	Ажилчин анги урьд өмнө ийм хүнд ялагдал хүлээж байгаагүй ажээ. Үйлдвэрийн эзэд, олигархид дунд ангийн, хөлслөгчдийн холбоонуудтай анх удаа санаагаа нэгтгэж ажилчин ангийн эсрэг тэмцсэн юм. Тэдгээр холбоо дунд ангийн байгууллагууд байсан бөгөөд хямрал болж юмны ханш унасны улмаас үйлдвэрийн эздээс тусламж авч, зохион байгуулалттай ажилчны хөдөлгөөнд үхлийн шийдвэрлэх цохилт өгөлцсөн билээ. Олигарх дунд анги хоёрын энэ холбоо маш хүчтэй холбоо байсан бөгөөд гэвч шинж чанараараа арслан хурга хоёрын холбоо болохыг дунд анги өөрөө удалгүй ухаарсан юм.

	Ажилчин анги цусандаа хутгалдан, өшөө авах хүсэл нь улам шатаж байв. Гэвч тэр, хэмх цохиулаад биеэ даан босож чадахгүй болов. Ажилчин ангийн энэ ялагдал хямралыг эцэс болгож чадаагүй. Олигархийн нэн чухал хүч болох банкнууд олгосон зээлээ нэхсээр л байв. Уол-Стритын72 санхүүгийн мундгууд биржийг нэгэн ёсны тээрэм болгож түүнд нь нийт улсын үнэт хөрөнгө бараг юу ч үгүй болтлоо үрэгдэж байв. Гэтэл эвдэрч нурсан энэхүү балгасан дундаас хүйтэн цэвдэг сэтгэлтэй, яахаас ч буцахгүй зүрхтэй өөртөө бүрэн итгэсэн олигарх өндийж ирсэн билээ. Түүний аминч, цэвдэг хоёр нь хүн аймаар байв. Тэр бээр санаснаа хэрэгжүүлэхдээ өөрийнхөө асар их хүчээр барахгүй, АНУ-ын эрдэнэсийн сангийн бүх хүчин зүйлсийг хэрэглэв.

	Үйлдвэрийн эзэд ажилчин ангийг дарж аваад дунд анги руу дайрсан билээ. Саяхан ажилчин ангийг нухчин дарахад нь гар хөл болж явсан хөлслөгчдийн холбоонууд тэдний зууш болцгоосон билээ. Дунд, жижиг үйлдвэрлэгчид, худалдаачдыг тийнхүү амьсгаагаа хурааж байхад трестүүд хөл дээрээ бат зогсож байлаа. Хөл дээрээ зогсохоор ч барахгүй хэргээ бүтээж байлаа. Салхины хөөргийг зогсоо зайгүй дараад байгаа мэт тэд нэн оновчтой ажиллаж байв. Хуй салхи яаж дэгдээдэг, түүнээсээ ямар ашиг олдгийг тэд мэдэж байсан юм. Тэгээд ямар их ашиг олсон гэж санана! Үүсгэсэн тэр хуй салхиндаа өөрсдөө алзахгүй, харин сүйрэн эвдрээд хөвж яваа хөлгийн зүг шумбан очиж болох бүгдийг авч байв. Акцын ханш харамсалтайяа унаж сул худалдагдаж байх үед трестүүд дайралдсан бүгдээ худалдан авч хөрөнгөө арвитгаж, тэр ч байтугай аж ахуйгаа шинэ шинэ салбартай болгон өргөтгөж байв. Тэд ямагт дунд ангийн хөрөнгийг ашиглаж байсан билээ.

	Тийнхүү дунд анги 1912 оны зун гэхэд бүрэн нугаслагдаж гүйцсэн билээ. Энэ явдал тийм түргэн болж өнгөрсөн нь Эрнестэд хүртэл гайхал төрүүлж байв. Тэрээр ирээдүйн тухай сэтгэл түгшин толгой сэгсэрдэг байсан бөгөөд намрын сонгуулийг ямар ч найдлагагүй хүлээж суусан билээ.

	— Хэрэг алга. Бид ялагдлаа. Төмөр өсгий засгийн эрхийг авах нь энэ. Би засгийн эрхийг сонгуулийн тайван замаар авч болно гэж бодож байсан юм. Энэ маань буруу, Уйксоных зөв байжээ. Одоо бид ганц үлдсэн хөрөнгө эрх чөлөөрхүү юмнаас ч салах байх. Төмөр өсгий бидний нүүрэн дээгүүр гишгэлнэ. Цус асгаруулсан ажилчны хувьсгал хийх л үлджээ. Тэгэх юм бол бид гарцаагүй ялна. Гэвч учрах хохирлыг бодохоор аймаар байна.

	Энэ үеэс эхлэн Эрнест хувьсгалд найдвар тавьдаг болсон юм. Энэ үзлээрээ Эрнест намынхаа дотор тэргүүн нь байсан. Харин нөхөд нь түүний үгийг зөвшөөрдөггүй, засгийн эрхийг сонгуулиар авч болно гэж зүтгэдэг байв. Тэд айж хулчийсандаа тэгж байсан хэрэг биш ээ. Айхааргүй зориг тэвчээртэй хүмүүс байсан юм. Ганцхан байдлыг бүрэн ойлгож чадахгүйдээ тийнхүү найдаж байгаа юм. Эрнест олигарх засгийн эрхэнд ирж байгаа аюулыг тэдэнд хэчнээн яривч тэд ойшоодоггүй байв. Эцэст нь ойлгосон боловч өөрсдийнхөө хүчинд хэт итгэж байв. Тэдний, нийгмийн хувьслын онолд олигархид эзлэх байр суурь байгаагүй бөгөөд тийм учраас тэд олигарх гэж юм байгааг зөвшөөрдөггүй байсан юм.

	Нууц цуглаан дээр нэг удаа тэд Эрнестэд хандан:

	— Чамайг бид Конгресст явуулна. Тэгээд л асуудал шийдвэрлэгдэнэ гэхэд нь, 

	— Намайг Конгрессоос хөөж гаргаад хана налуулан тархийг минь цоо буудвал яана? гэж хүйтнээр өгүүлэв.

	— Тэгвэл бид бүх хүчээ түшиглэн босно гэж нэгэн дуугаар хариулахад, 

	— Тэгээд цусандаа цацаж үхэцгээнэ. Дунд ангийнхан ч гэсэн бас ийм үг хэлцгээж байсан. Яалаа даа тэгээд? гэж Эрнест хариу асуув.

	 


АРВАН НЭГДҮГЭЭР БҮЛЭГ: АДАЛ ЯВДАЛ

	Ноён Уиксон аавтай Сан-Франциско орох замд усан онгоцон дээр санамсаргүй дайралджээ. Тэгэхлээр аавд түүний сануулсан үг өөрийнх л үг байснаас зайлахгүй. Тэр хоёр тийнхүү санамсаргүй дайралдаагүй бол тэгж сануулж чадахгүй байсан биз. Гэвч санууллаа гээд юм өөр болоогүй билээ. Эртний, зоригт «Мейфлаурынхнаас73» гаралтай аав минь буцашгүй зоригтой хүн байсан юм. Аав гэртээ орж ирэнгүүт надад хандан:

	— Эрнестийн хэлдэг үнэн байна. Тун ухаантай хүн юм. Би чамайг Рокефеллер буюу Английн вангийн хатан болгохгүй харин Эрнестийн эхнэр бол дуртайяа болгоно.

	— Юу бол оо вэ? гэж намайг хирдхийн асуухад:

	— Олигарх үнэхээр чи бидний улаан нүүрэн дээгүүр гишгэлж байна. Уиксон бараг л тэгж хэллээ. Тэр олигархийг төлөөлөн надад тун эелдэг байна. Намайг их сургуульд дахин багшлахыг хүсэж байна. Үүнийг чи юу гэж бодож байна? Адгийн муу Уйксон, мөнгөний луйварчин, надад, их сургуульд багшлах эсэхийг заадаг эрхтэй байна. Түүнээс ч аятайхан юм бас зөвлөж байна. Намайг шинээр байгуулагдахаар төлөвлөгдөж байгаа физикийн ухааны нэг том сургуулийн захирал болгоё гэнэ. Тэд илүүдэл хөрөнгөө далд оруулах бас нэг арга олж байгаа нь тэр биз.

	— Танай охины найз, социалист хархүүд миний хэлснийг санаж байгаа биз та? Би түүнд бид ажилчин ангийн нүүрэн дээгүүр гишгэлнэ гэсэн биш үү! Юм ёсоороо л болох вий. Таны тухайд гэвэл, эрдэмтний чинь хувьд би «гүнээ хүндэтгэдэг, гэвч та ажилчин ангитай хувь заяагаа холбовол гагцхүү нүүр амаа мэдэж яваарай гэдгийг сануулъя. Өөр зүйлгүй! гэж хэлээд эргээд явчихлаа.

	Энэ тухай аав бид хоёр Эрнестэд ярьсанд тэр:

	— Бид хоёр таны төлөвлөснөөс өмнө хуримаа хийх нь дээр болох нь байна гэв.

	Юу гэсэн үг болохыг би тэр тухайд нь ойлгоогүй өнгөрсөн бөгөөд харин хожим тодорхой болсон билээ. Сиерр фабрикаас авдаг улирлын ашиг хонжоогоо хувааж байсан (чухамдаа аавд ирдэггүй цаг болоод байсан) үе байлаа. Хэд хоног хүлээгээд ирэхгүй болохоор нь аав нарийн бичгийн даргад нь захидал илгээв. Түдэлгүй «мөнгө байхгүй, ер нь юун мөнгө байх билээ?” гэж зөөлөн асуусан хариу аавын нэр дээр ирлээ.

	— Юун мөнгө байх ёстойг хэлээд өгөмз гээд аав хадгалуулсан мөнгөнөөсөө авах гэж банканд очлоо.

	Буцаж ирээд хувцсаа тайлахад нь тусалж байх зуур: 

	— Чиний Эрнест нээрэн ухаантай хүү юм. Охин минь, нээрэн шүү гэж давтан өгүүлэхийг нь сонсоод Эрнестийг ингээд магтаад ирэхээрээ нэг олиггүй юм болсон байдаг даа гэж бодов. 

	— Олигарх нүүрэн дээгүүр минь гишгэлдгээ гишгэлж гүйцжээ. Хайрцаг маань хов хоосон мөнгө алга байна. Та хоёрын хуримыг даруй хийлгүй горьгүй нь гэв.

	Аав бас л лабораторийнхоо аргыг хэрэглэн, Сиерр милль фабриктай зарга хийлээ. Шүүхэд фабрикийн хүмүүс нь ирснээс биш данс нь ирсэнгүй. Шүүхийг аав захирдаггүй, Сиерр миллийнхэн захирдаг ажээ. Үүнээс бүх юм шалтгаалжээ. Аав хууль дүрмээр мундагдуулж, харин илэрхий луйвар зөв болж хувирав.

	Аавынхаа чадуулж явсныг эдүгээ эргэн санахад гашуун, инээдэмтэй байна. Нэг удаа аав Сан-Францискогийн гудамжинд Уиксонтой дайралдаад түүнийг задарсан луйварчин гэчихжээ. Тэгэхэд нь түүнийг хүнд халдах гэсэн хэмээн цагдаагийн газар хүргэн, торгуулсан билээ. Энэ болхи үйлдлийг дооглон аав гэртээ ирсэн хойноо элгээ хөштөл инээсэн билээ. Орон нутгийн хэвлэл энэ явдлын тухай хэчнээн их сүржигнүүлсэн бэ? Социалистуудтай ойртсон хүнд халддаг «Хүчирхийллийн» нянгийн тухай сүржин яриа дэгдээж байв. Аавыг олон оймс элээсэн аз жаргалтай хүн боловч «хүчирхийллийн нянд» автсан хүний гялалзсан жишээ мөн хэмээн баталж байлаа. Үүний зэрэгцээгээр зарим нэг сонин аавыг эрдэм шинжилгээний ажилд махран зүтгэсээр мэдрэл нь муудсан байх гээд хий судлын өвчтөнийг асрах улсын газар хорих нь зүйтэй гэж бичиж байв. Тэр бүхэн хоосон яриа биш бөөн хар аюул болдог байлаа. Аав үүнийг ойлгохуйц ухаантай хүн байсан юм. Тэрээр хамба лам Морхаузын явдлыг андахгүй бөгөөд тэр нь аавд сайн сургамж болсон юм. Аливаа гүтгэлэг, доромжлолыг үл хайхран, таг дуугүй явдаг болсон бөгөөд түүнд нь дайснууд нь хүртэл гайхдаг байсан байх.

	Дараагийн цохилтод манай байшин, төрж өссөн гал голомт минь өртсөн билээ. Хаанаас ч юм бэ бүү мэд барьцааны бичиг ирж, байраа даруй суллаж өгөхийг шаардсан байлаа. Үнэндээ манай байшинг барьцаанд авах учир огт байгаагүй юм. Газрын өртгийг дор нь төлсний дээр байшинг бэлэн мөнгөөр бариулсан юм. Тийм болохоор газар нь ч гэсэн байшин ч гэсэн аливаа барьцаанаас бүрэн чөлөөтэй байсан юм.

	Гэтэл зохих гарын үсэг бүхий тэр ч байтугай олон жилийн турш хувь төлж байгаа хавсралт бүхий барьцааны албан бичиг бий болсон байлаа. Аав огт сандарч тэвдсэнгүй. Мөнгийг нь луйвардаж болсон юм байшинг нь луйвардаж ч бололгүй яав гэж дээ. Ёстой дээш хэлэх тэнгэр хол доош хэлэх газар хатуу байсан биз. Нийгмийн машин хөнөөж байгаа хүмүүсийн нь гарт байсан хэрэг. Аав зүрх сэтгэлээрээ гүн ухаантай байсан болохоор энэ бүх явдалд бачимдан, царай зүсээ хувилгадаггүй байсан билээ.

	— Би бут цохигдох тавилантай болжээ. Гагцхүү ингэлээ гээд өөрөө өөрийнхөө сөнөх замыг шулуутгаж болохгүй. Мундахгүй талхиуллаа, хөгшин хонины насгүй болсон биеэ бодъё. Бурхан минь, насныхаа эцэст хий судлын өвчтөнийг асрах газар тарчилж үхэхийг л би хүсэхгүй гэж ярьдаг байсан.

	Энэ яриа надад хамба лам Морехаузыг санагдуулдаг байв. Түүний тухай би эдүгээ хүртэл өгүүлсэнгүй. Гэвч урьдаар би хуримынхаа тухай яръя. Ийм олон айхтар үйл явдлуудын дэргэд миний хурим ер юухан байх билээ. Тэгэхлээр би гагцхүү хурим хийсэн гэж дурдаад л өнгөрье.

	Байшингаасаа нүүж гарахдаа аав:

	— Бид хоёр одоо ёстой пролетари болох нь энэ. Чиний нөхөрт би, пролетари ангийг нэвтэрхий мэддэгт нь атаархдаг байсан юм. Одоо би өөрийн биеэр судалж мэдэх болно.

	Аав минь заяаны уран сэтгэгч хүн байсан байх. Тэр бээр тохиолдсон бүх гай гамшгийг ердөө л адал явдал мэт үздэг байсан юм. Уурлах гашуудахыг үл мэднэ. Гүн ухаантны агуу уужим сэтгэлтэй, энгийн даруу зантайн эрхээр аав минь хонзогнох эрмэлзэлд автагддаггүй байсан бөгөөд сэтгэхүйн их хүсэл эрмэлзэлдээ автаад, амьдралынхаа тух таваа алдсанаа ч нэг их юманд боддоггүй байсан юм. Тэгээд бид Сан-Францискод нүүж ирээд, Маркет-стрит гудамжнаас урагшхан байдаг пролетарийн районд дөрвөн өрөөтэй базаахгүй нэг байранд ороход аав хүүхэд шиг баяр хөөр болж байж билээ. Энэ сонин зан нь агуу их сэтгэгч хүнд байдаг няхуур, уужим агаад хянуур бодолтой нь хосолдог байж билээ. Нас нь дээр гарсан ч ухаан нь саруул хэвээрээ байсан. Тэр бээр таамаглалд итгэдэггүй, болзошгүй хийгээд хэвшмэл зүйлийг тоодоггүй, гагцхүү шинжлэх ухаан, түүний дотор тооны ухааны баримтуудад л итгэдэг байсан юм. Аав маань агуу их эрдэмтэн хүн байжээ. Гагцхүү агуу их хүнд байдаг ухаан сэтгэлтэй хүн байсан юм. Зарим талаараа аав Эрнестээс ч давуу хүн байсан бөгөөд би аавыгаа тийм гэж ер боддоггүй явжээ.

	Миний амьдралд гарсан өөрчлөлт надад ч гэсэн түр амсхийх боломж олгосон билээ. Олигархын дургүйг хүргэснээс хойш, их сургуулийн хотхонд зохион байгуулагдан өсөж байсан остракизмаас холдсон нь надад бага юм биш байлаа. Болж өнгөрсөн өөрчлөлт надад адал явдал, хамгийн гайхамшигтай хайр дурлалын адал явдал шиг санагддаг байв.

	Амьдралд минь гарсан өөрчлөлтүүд миний хуримыг улам түргэтгэж, би Эрнестийн гэргий болон Сан-Франциско хотын пролетарийн районы Пелл-стрит гудамжинд байдаг дөрвөн өрөөтэй байрны хаалгыг татсан билээ.

	Эрнестийг аз жаргалтай золгуулсан явдал надад бүхнээс нандин зүйл санагддаг. Түүний дайчин амьдралд би тогтворгүй шинэ хүч биш, баяр баясгалан амар тайвныг амсуулагч хүч болж билээ. Надтай сууснаас хойш тэр сэтгэл амар байхын жаргалыг үзсэн билээ. Энэ бол түүнд тэмүүлсэн миний хайр сэтгэлийн хариу шан, миний үүргээ гүйцэтгэж байгаагийн гэрч байлаа. Шаналалт нүдэнд нь оч бадрааж зай завсаргүй бодлоос нь түр ч атугай салгахаас илүү сайхан юм тэр үед надад байсан гэж үү? 

	Түүний шаналалт нүд! Тэр минь нэгэн үзүүрт бодолд автан бүх насаараа бусдын төлөө ажиллаж явсан юм.

	Энэ нь түүний хүнлэг чанарын хэмжүүр билээ. Тэр хэмжүүрийг ажигласан хэнд ч тэр хүнлэг, энэрэнгүй сайхан сэтгэлтэй хүн байсан нь илт билээ. Тэмцэх дайчин эрмэлзэл, гладиатор мэт тэсвэр хатуужилтай, бүргэдийн зоригт хонгор тэр минь надад яруу найрагч лугаа адил энхрий зөөлөн ханддаг байсан. Тийм ээ! Тэр үнэхээр яруу найрагч байсан юм. Тэр насан туршаа хүнийг магтан дуулсан билээ. Энэ нь л түүний уран бүтээл байлаа. Хүнд л хайртайдаа тэр минь хүний тухай дуулж, хүний төлөө алтан амиа өргөн, цовдлуулсан билээ.

	Энэ бүгдийг тэр хойд насандаа хэрэг болно гэж хийгээгүй нь мэдээж. Тэр минь хойд насны тухай ойлголт ч үгүй байсан билээ. Үхэшгүй мөнх хэргийн төлөө тэмцдэг мөртөө «Үхэшгүй мөнх юм гэж үгүй» гэж ярьдаг байж билээ. Хайрт минь тийм л хүн байсан. Зөөлөн сэтгэлтэй мөртөө материалист монизм хэмээх хүйтэн цэвдэг гүн ухааныг шүтдэг байсан. Үхэшгүй мөнх болохыг чинь би далавчны чинь дэвэлтээр таньж байна, бүрэн танихын тулд өөрөө мөнх наслах хэрэгтэй байх гэж би түүнд хэлдэг байсан билээ. Тэгэхэд тэр инээмсэглэн намайг тэврээд миний жаалхан метафизикч гэдэг байсан, нүдний нь харцанд аз жаргал, хайр сэтгэлийн туяа татна. Тэр нь надад үхэшгүй мөнхийн бэлэг тэмдэг мэт санагддаг байлаа.

	Намайг бас миний хонгор дуалист гэдэг байсан юм. Түүнээ тайлбарлан Кант, бурхны таалалд нийцүүлэх гэж хэрхэн туйлын санаа бий болгосон тухай ярьдаг байсан юм. Миний хэлснийг түүнтэй адилтган намайг тийм хэрэг хийхээс буцахгүй нь гэж шоолдог байсан. Буруу нь юу байгаа юм бэ гээд, хэлснээ зөвтгөх гэж зүтгэхэд улам чанга тэврэн эгээ л бурхны амраг тийм байдаг болов уу гэлтэй сайхан инээдэг байлаа. Амьдралын үндэс болсон, аливаа чанарыг эрдэм шинжилгээний хүнийх бус дүй муутай хуруугаар шинжиж чаддаггүйн адил түүний өвөрмөц зан, авьяас билгийг удамшил юм уу, гадаад орчноор нь тайлбарлаж чадахгүй гэж би түүнд хэлдэг байлаа.

	Би орон зайг бурхны хий үзэгдэл хүний сэтгэлийг бурхны араншны тусгал гэж хэлдэг байсан билээ. Намайг миний жаалхан метафизикч гэхээр нь өөрийг нь миний үхэшгүй мөнх материалист гэдэг байсан. Тийнхүү бид хоёр бие биеэ хайрлан энхрийлж аз жаргалтай амьдарч байсан билээ. Би зорьсон их үйлсийг нь болон хар амиа бодохын сүүдэр ч үгүй ариун сэтгэл, биеэ тоож бардамнадаггүй даруу занг нь бодон, материалист үзлийг нь уучилдаг байсан.

	Гэвч тэр бас бахархаж чаддаг хүн байсан билээ. Бүргэд болж төрсөндөө яах нь ч бахархахгүй байх билээ? Бурхан өөрийгөө бурхан шиг гэж ухаарснаас үхэх тавилантай өчүүхэн амьтан өөрийгөө бурхан шиг гэж ухаарах бахдалтай хэрэг гэж хэлдэг байсан. Тийнхүү хүн төрөлхтний хамгийн сайн сайхан зүйл гэж үздэгээ магтан дуулдаг байлаа. Тэрээр нэгэн шүлгийн хэсгийг их л амтархан уншдаг байсан юм. Тэр шүлгийг би гүйцэд мэддэггүй байсан. Гэвч хэн зохиосны нь мэдэх гэж дэмий оролддог байлаа. Уул хэсгийг нь би дор сийрүүлье. Зөвхөн Эрнест түүнд дуртай байсанд нь биш нөхрийн минь сэтгэл зүрх, ухаан бодлын ертөнцийг ойлгох үзэлд нь байсан зөрөө тэр шүлэгт харагддаг учраас би энд дурдахыг хүссэн юм. Доорх мөрүүдийг сэтгэл нь бадран догдолж, бахархан уншдаг байсан тэр хүн маань ямаршуу тавилантай, дүрэлзэн өнгөрөх ямар гал дөл-эх дэлхийн маань нэгэн эс байж вэ? 

	 

	Аз дээр аз, баяр дээр баяр74

	Аяа! Төрсөн өдрийн минь төөрөг буюу

	Ерөөлт энэ мөнхийн өдрүүдээ бахдан, 

	Ертөнцийн хязгаар хүртэл би дуугаа дуулнам уу

	Хэдийгээр би үхэл гэхээс сэтгэл зовнивч

	Хүн болсныхоо бахархлын хундагыг дуусган ууж

	Хорвоод мэндэлсэн нэгэн насаа бармуу

	Энэ газар дэлхийд, аль ч насанд

	Эр чадлын хүч, Бахархлын омог, 

	Эмэгтэй хүний бал бурмын амтат зан ааль хамгийн ид шид бус уу!

	Балган шимтэхэд таатай хэмээн өвдөг дээрээ бөгдөнхөн би

	Баярт амьдралын төлөөнөө, бас Үхлийн төлөө ч хундагаа барим уу.

	Дарсанд дэвтсэн уруул минь дуугаа үлдээж, 

	Дахиад барихгүй хундага юуг минь хэн нэгэн дуусгана буй

	Эдений төглөөс75 залсан хүн тань

	Ингэхэд би, эзэн минь, би л байсан юм

	Тэр газар омогт далайгаас огторгуйн уудам хүртэл

	Тэнгэр, газрын алинаа ч би амьдрах л байсан юм.

	Тэр бол миний өлгий, миний гайхамшигт хорвоо, 

	Тэр бол миний хамгаас эрхэмлэх сэтгэлийн гуниг, 

	Эмэгтэй хүний яс хавтайм нэгэн зовлонг нимгэлж, 

	Эхээс унахдаа айж орилсон анхны дуу минь билээ, 

	Төрөөгүй хойч үеийг минь цохилох судас

	Төрөлх нутгийнхаа хамт л лугшина.

	Залуу насны минь онгон зүрхний хүчит давлагаан

	Замлин хорвоод нүглийн дөлийг бөхөөж байнам.

	Дуугаа өргөсөн цагаас эх нутгаа орхих хүртлээ

	Би бол хүн, яахын аргагүй хүн!

	Дулаан хэвлийд нойрсож байхаасаа балчирхан ухааны минь гэгээ харватлаа

	Би бол хүн, яахын аргагүй хүн!

	Энэ биеийн минь хугас, мах цусны тасархай

	Эргэгч хорвоо миний бодлоор эргэн, 

	Эденд очих өнийн мөрөөдлөөр цанган, 

	Энэ л хүсэлдээ хүрэх бодол сэтгэлдээ тарчилж байна.

	Түмнийг тэтгэгч Бурхан багш минь ээ!

	Тогтоон өргөх амьдралын хундаганаас минь солонгын туяа цацрахад

	Мөнх шөнийн золгүй гэрлэлт битгий дахиад

	Миний зүүднээ удаан үзэгдээсэй гэж хүсдэг ээ.

	Эдений төглөөс залсан хүн тань

	Ингэхэд би, эзэн минь, би л байсан юм.

	Тэр газар омогт далайгаас огторгуйн уудам хүртэл 

	Тэнгэр газрын алинаа ч би амьдрах л байсан юм.

	Тэр бол миний өлгий, миний гайхамшигт хорвоо, 

	Тэр бол миний хамгаас эрхэмлэх дээдийн жаргал, 

	Хойд туйлын туяаран гийх мөсөн далайгаас

	Хонгор сэтгэл хайрыг булаагч шөнө хүртэл минийх билээ76

	 

	Эрнест ер нь цагийг мэддэггүй байлаа. Түүний ядарсныг чийрэг бие нь далдалж чаддаг ч шаналгаат харц нь нууж чаддаггүй сэн. Хөөрхий тэр хоёр нүд нь одоо ч харагдах шиг болном. Тэр хоногт ердөө дөрвөн цагаас илүүгүй унтдаг байв. Гэвч хэзээ ч хийнэ гэснээ гүйцээж амждаггүй байсан. Суртал нэвтрүүлгийн ажлыг зогсолтгүй хийж байсан болохоор ажилчны байгууллагуудад унших лекцийн хуваариуд нь олон хоногийн өмнө гардаг байв. Тэгтэл бас сонгуулийн ажил нэмэгдсэн юм. Энэ үеэр зөвхөн сонгуулийн талаар бүтэн нэг хүний ажлыг илүү хийж байлаа. Социалист хэвлэлийн газар хаагдсанаас хойш бяцхан орлого нь улам муудаж, аж амьдралын талаар бас бодох хэрэгтэй болов. Үүний төлөө бусад олон ажлаа орхилгүй ажиллах ёстой боллоо. Шинжлэх ухаан, гүн ухааны бүтээлүүдийг ихээр орчуулдаг байсан бөгөөд сонгуулийн бэлтгэл ажлын дараа орой нь орчуулгынхаа ажилд амсхийж амжилгүй орж, үүр цайтал суудаг байв. Тэр минь үхэн үхтлээ ном сурахын хойноос хөөцөлдөн, гайхамшигт ихийг сурч мэдсэн билээ.

	Энэ бүгдийн хажуугаар бас намайг зугаацуулж цэнгүүлэх цаг гаргадаг байлаа. Би өөрийнхөө амьдралыг гагцхүү түүний амьдралд зориулж, алхам бүр минь холбоотой байсан болохоор тийм цаг гаргадаг байсан биз ээ. Би түргэн бичлэг машины бичээчийн ажил сурч түүний нарийн бичгийн дарга боллоо. Эрнест ч намайг өөртөө туслахыг хүсдэг байсан юм. Би түүний ажлыг ойлгож, түүнд тусалдаг боллоо. Тийнхүү бид хоёрын сонирхол нэгдэн, хамт ажиллаж, хамт амьдарч байсан билээ.

	Бид хоёр ажилд дарагдаж суухдаа хайрын үг хэлэлцэх, халамжлалаа илчлэх, энхрийлэх харцаар бие биеэ баясган, аз жаргалтай мөчийг биеэр эдлэн өнгөрөөдөг байлаа. Цаг үргэлж олддоггүй байсан болохоор тэр мөчүүд юм юмнаас амт шимттэй юм шиг санагддаг байсан. Бидний амьсгалах агаар цэвэр тунгалаг, хөдөлмөр маань хүний сайн сайхны төлөө өрнөн, өөрсдийнхөө хар амийг дорд орхин, сэтгэл зүрх хүрэхийн аргагүй өндөрт амьдарч байсан болохоор ч юм бүхэн сайхан санагддаг байсан биз ээ.

	Бид хоёр бие биеийнхээ сэтгэлийг хүндэтгэж, хайрладаг байсан. Хайр сэтгэлээ бид хоёр гутаагаагүй, ариун нандин байлгаж чадсаан. Би өөрийнхөө үүргийг биелүүлж чадсанаа хамгаас чухалчлан үздэг. Бусдын сайн сайхны төлөө бие хайргүй зүтгэж явсан хайртыгаа, шаналалт харцат материалистаа түр ч болох нь ээ амсхийлгэж чадсандаа би баярлаж явдаг.

	 


АРВАН ХОЁРДУГААР БҮЛЭГ: ХАМБА ЛАМ

	Би хуримаа хийснийхээ дараа хамба ламтай дайралдлаа. Болсон үйл явдлыг дэс дараагаар нь өгүүлье. Зөөлөн сэтгэлтэй тэр бээр ИПХ-гийн хурал дээр ширүүн дориун загнасныхаа дараа шахалтаар амралт авчээ. Гэвч амралтад байхдаа захидал илгээх нөгөө бодол нь улам даамжирсан ажээ. Сүм хийд бурхан багшийн сургаалаас хол тэнэж явна, Христийн оронд мөнгө төгрөг эрж явжээ гэж ярьдаг хэвээр л байжээ.

	Тэгж авирласны үр дүнд түүнийг барьж, хий судлын өвчтөнийг анагаах хувийн нэг сувиллын газар хүргэжээ. Сонинууд түүний өвчин засрахгүй байгаа тухай эрүүл биш ааш зангийн нь тухай бичиж байв. Сувиллын газар түүнийг хатуу хяналтад байлгадаг байсан учир би хэд хэд эргэж очсон боловч уулзаж чадаагүй билээ. Эрүүл ухаантай хүнийг нийгмийн харгис хүч, ийм байдалд хүргэсэн нь надад гүн сэтгэгдэл төрүүлсэн юм. Хамба лам үнэндээ эрүүл саруул ухаантай, ариун явдалт сайн хүн билээ. Эрнест түүнийг биологи ба нийгэм судлалын ухааны зүй тогтлуудыг мэддэггүй бөгөөд түүнийхээ хар гайгаар юмны учрыг зөв ойлгож чадахгүй байна гэдэг байв.

	Хамба ламын арчаагүй байдалд айдас хүрч байлаа. Хэрэв тэр өөрийнхөөрөө цааш зүтгэвэл галзуунуудыг хорих газар хүргэгдэх байв. Нэгэнт тиймд хүрвэл юу ч түүнийг эс аврах билээ. Хөрөнгө мөнгө, албан тушаал, боловсролын аль нь ч түүнд тус болж чадахгүй. Түүний үзэл нийгэмд аюултай. Нийгэм тийм үзлийг эрүүл ухаантай хүн гаргасан гэж үзэх дургүй байлаа. Юутай ч асан нийгмийн хандлага тийм байв.

	Гэтэл эелдэг зантай, ариун явдалт хамба маань бас заль хэрэглэхээр шийдсэн байжээ.

	Тулгарч байгаа аюулыг сайтар тунгааваас өөрөө торонд орсноо мэджээ. Тэгээд түүнээсээ аавын юм уу Эрнестийн эсвэл миний тусламжийг авалгүй гагцхүү, өөрийн хар толгойгоор үзэлцэн ангижрах ганц арга олжээ. Тэгээд сувиллын газраас ирэхдээ эрүүл саруул мэт болсон байлаа. Нүдэнд нь хий юм үзэгдэж, нийгэм бол бурхан багшийн хонийг хариулах үүрэгтэй гэж донгосдогоо больсон байв.

	Дээр миний өгүүлснээр хамбын өвчин бүрэн эдгэрсэн бөгөөд сонин хэвлэл болон лам хуврагууд тийнхүү эрүүлжээд ирсэнд нь баяр талархлаа дэвшүүлцгээж байсан билээ. Нэг сүмд нь очиход тэр бээр хэзээ язааныхаа зангаар ном бясалгаж суулаа. Ийм болсныг нь үзээд би ихэд гайхан, урам хугарч билээ. Нийгэм түүнийг буулгаж авсан гэж үү? Хамба маань тийм хулчгар хүн гэж үү? Эсвэл түүнд тулгасан шахалт хавчилт асар их хүчтэй байсан учир тэр бээр түүнийг даагаагүй юм болов уу? 

	Би түүний хээнцэр байранд очоод хамбын жигтэйхэн хувирсныг үзлээ. Турж эцсэн агаад нүүрэнд нь урьд байгаагүй олон үрчлээ нэмэгдсэн байв. Намайг ирсэнд дургүй байгаа нь илт. Ярилцаж суухдаа уурсан ханцуйгаа нухчиж, харцаа буруулан гөлөлзөж байв. Ухаан санаанд нь олон бодол орж гаран, үе үе яриагаа санамсаргүй тасалж, эсвэл өөрчилж нэг юман дээр төвлөрч чадахгүй байв. Христ бурхан шиг төвшин царайтай саруул тунгалаг нүдтэй, сэтгэлийн доторх нь хиргүй сайхан, шуудхан харцтай миний танил нөгөө хүн мөн гэхэд хэцүү байлаа. Тэр бээр хатуу гарт нухлагдан бууж өгсөн ажээ. Дэндүү зөөлөн сэтгэлтэй болоод нийгмийн зүгээс зохион байгуулалттай явуулсан чонын дайралт мэт шахалтын эсрэг сөрж чадсангүй дээ гэж бодогдов.

	Надад өгүүлэхийн аргагүй их гуниг төрөв. Хамба юм ярихаас булзаарахын дээр миний үг дуугарах болгонд юу гэх бол гэсэн шиг сэрэмжилж байв. Тэр өөрийнхөө өвчний тухай хааш яаш дурдаад цааш нь бид түүний сүмийн тухай ба бадралт баг бишгүүрийг нь хэрхэн засварласан тухай, нигүүлсэн үйлсийн тухай сэтгэл сэргэм бас бус юмс хольж хутган ярьсан болов. Тэгээд намайг явахаар завдахад тэр ихэд баярлав. Түүний тэр байдал гаднаа бол инээд хүрмээр байсан боловч дотроо би уйлах шахав.

	Хөөрхий өчүүхэн баатар! Түүний санааг би даанч мэдсэнгүй ээ. Титан мэт тэмцэж байсныг нь би мэдээгүй байжээ. Сая сая олны дунд тэр өөрийнхөө хэргийн төлөө гагцхүү өөрийн хар толгойгоор тэмцэж явсан байлаа. Хий судлын эмнэлэгт зовж зүдрэх үнэн мөний өмнө хүлээх үүрэг хоёрын дунд хэлбэлзээд эцэст нь үнэн мөнөөс урвахаар шийдсэн юм билээ. Цор ганцаардмал байдалд нь элэг эмтэрмээр байдаг. Надад хүртэл итгэхээ больсон байлаа. Болгоомжтой явахыг тэр хэтэрхий сайн сураад байсан нь тэр байжээ.

	Удалгүй би хамба ламыг алга болсныг сонссон. Хааш явахаа хэнд ч мэдэгдээгүй агаад өдөр хоног өнгөрөвч сураггүй л байлаа. Бие нь дахин муудаж нэгтэй амиа хорлож үхсэн байх хэмээн хов живийн олон янзын яриа тарах болов.

	Удалгүй хамба лам байшингаа мөн Мепло паркт байдаг зуны байр, зураг, цуглуулга сэлтээ, тэр ч байтугай номуудаа хүртэл худалдсан нь тодорхой болж нас барсан тухай яриа үндэсгүй болох нь илрэв. Явахаасаа өмнө юмаа худалдах нууц мэргэн арга олоод тийнхүү авирласан юм санжээ.

	Хамба ламын энэ явдал биднийг өөрсдийнхөө хэрэгт мунгинаж байх хооронд болж өнгөрсөн бөгөөд бид шинэ байранд ирснээс хойш түүнийг сая сонсон, хамбын явдлыг ярих, таамаглах бололцоотой болов.

	Учир явдлыг би удалгүй мэдсэн билээ. Нэгэн үдэш цагаан гэгээ тасраагүй байхад би Эрнестийн оройн хоолонд хэрэглэх татсан мах авахаар гудамжны нөгөө талд байдаг махны мухлагт очив. Шинэ нөхцөл байдалд шилжсэнээс хойш бид «оройн хоол» гэж юмаа дуусах үеийн өдрийн хоолыг хэлдэг болсон билээ.

	Махны мухлагаас гарч иртэл, хажууд нь байсан ногооны мухлагаас нэг хүн ухасхийн гарч харагдав. Булан тойрон хурдан хурдан алхав. Тэр хүн нүдэнд нэг л дулаахан харагдаад явчхав. Түүний шувтан мөр, хувцасны нь зах, бүрх малгайных нь хүрээ хоёрын хоорондуур багсайж буй буурал үс нь нэг л танил юм шиг санагдав. Би гудамж хөндлөн огтлохын оронд тэр хүний хойноос дагав. Дотор төрж буй бодлоо эргэцүүлэхгүйг хичээн, хурдхан алхлав. «Биш ээ. Тэр хүн ийм болох ёсгүй! Бөгсөн дээрээ цоорхой тос болсон, халхгар ажлын хувцас өмссөн энэ хүн тэр байх ёсгүй» гэж би өөрөө өөртэйгөө ярьж явав. Бодож яваа зүйлдээ инээд хүрэн, тэр дэмий мөрдөлтөө орхихоор завдан алхаагаа зөөлрүүлэв. Гэвч мөр, үс нь нэг л таньдаг харагдаад болсонгүй. Дахиад л хойноос нь мөшгөв. Гүйцэн хажуугаар нь өнгөрөхдөө нүүр өөд нь хяламхийвэл тэр хүн хамба лам Морхауз дүрээрээ байв.

	Хамба зогтусан гайхсандаа хоёр гараа сарвайлгасанд баруун гарт нь явсан цаасан ууттай төмс явган хүний зам дээр ойчив. Цаасан уут нь хагарч хамба бид хоёрын хөлөөр төмс өнхрөн бөмбөрөлдлөө. Тэр айх гайхах зэрэгцсэн харцаар намайг ширтэж байлаа. Толгой нь гудайж, мөр нь улам унжиж ирээд уртаа гэгч санаа алдав. Түүнтэй мэндлэхээр гараа өгөхөд хүйтэн хөлстэй гараараа гарыг минь барив. Хоолойгоо засаж түгдчихийг нь ажвал духан дээгүүр нь хөлс бурзайж байв. Хамба айхын ихээр айсан ажээ.

	— Төмс... тусгүй юм боллоо гэж сулхан дуугарав.

	Хоёр зэрэг тонгойн төмсийг нь түүж хагарсан уутанд нь хийв. Хамба уутны хагархайг гараараа хичээнгүйлэн таглав. Би түүнтэй уулзсандаа их баяртай байгаагаа илэрхийлээд, манайд шууд очъё гэж хэлэх санаатай;

	— Аав таныг үзээд маш их баярлана даа. Манайх эндээс чулуу хаям ойрхон байна гэхэд, 

	— Очиж амжихгүй, Явалгүй горьгүй. Баяртай гэв.

	Тэгээд хүн мэдчих вий гэсэн шиг ийш тийш сөрвөлзөн харснаа ухасхийн хурдлан алхав. Намайг салах шинжгүй дагахад:

	— Хаягаа хэл, би дараа очимз гэхэд нь би, 

	— Үгүй, та одоо л оч гэж шийдэмгий хэлэв. 

	— Тэрээр гар дороос нь уутны хагархайгаар бултайж байгаа төмс, нөгөө гартаа барьсан жижиг боодолтой юмаа ээлжлэн харснаа

	— Нээрээ амжихгүй. Намайг уучил! Учрыг ойлгооч дээ гэв.

	Тэгээд уйлах аядсанаа биеэ барин: 

	— Энийг хүргэж өгөлгүй болохгүй. Яая гэх вэ. Ярихад хэцүү юм. Нэг эмгэн байдаг юм. Түүнд би энэ төмсийг түргэн аваачиж өгөх ёстой. Тэр гол нь харлаж үхэх гэж суугаа. Явалгүй горьгүй, ойлгоо биз дээ. Тэгээд би буцаад ирье. Нээрэн шүү гэв. 

	— Хамт явъя л даа тэгвэл. Ойрхон биз дээ? гэж намайг зүтгэхэд дахин нэг санаа алдсанаа, зөвшөөрөн;

	— Хоёр гудамжны цаана. За түргэлье гэв. 

	Хамбыг даган явахдаа өөрийн суудаг орчинд юу байдгийг үзэв. Энд ийм ядуу зүдүү байдал байдаг гэж би зүүдлээ ч үгүй явжээ. Тэдний гар дээр юм тавьдаггүй байсан болоод би тэднийг мэддэггүй байжээ. Эрнест ядууст өглөг өгөхийг, яр шархыг эдгээх гэж шавшлага хийсэнтэй адил хэрэг гэж надад бүр итгүүлсэн билээ.

	Яр шархыг үндсээр нь үгүй болгохын тулд бүрмөсөн эмчлэх хэрэгтэй. Ажилчин хүнд цалинг нь гүйцэд өгч, олон жил шударга хөдөлмөрлөсөн тэтгэврийг нь олго! Тэгвэл өглөг өгөхийн хэрэг алга болно гэдэг байсан юм. Үүнд нь би итгэн, түүний хамт хувьсгалын хэрэгт зүтгэсэн бөгөөд хууль бус системээс урган гарсан нийгмийн тэр аюулт өвчнийг анагаахын төлөө хүчээ хайрладаггүй байсан билээ.

	Би хамбыг дагаж явсаар арын жигүүрийн байшингийн нэг муу жижиг өрөөнд орж ирлээ.

	Тэнд хамбын хэлснээр жаран дөрөвтэй, нэг герман эмгэн байв. Тэр эмгэн над руу гайхан харснаа найрсгаар толгой дохин мэндлээд, гартаа байгаа эрэгтэй хүний өмд рүү харцаа шилжүүлэв. Түүний хажууд шалан дээр бүтэн баглаа тийм өмд хэвтэж байв. Гал гаргах нүүрс ч үгүй тос ч үгүй байгааг нь мэдээд хамба олж ирэхээр гадагш гарав.

	Би эмгэний ажлыг сонирхохоор нэг өмд авч үзэв.

	— Зургаан цент авдаг юм даа, хатагтай минь гээд өмдөө оёсон хэвээр эелдгээр толгой дохив. Удаан боловч уйгагүй ажиллаж байв. «Оёх» гэдэг үйл үг түүнийг бүрмөсөн захирсан шиг санагдав.

	— Нэг бүтэн өмд оёод уу? Ердөө л зургаан цент үү? Нэг өмд оёход ер нь хэчнээн цаг зарцуулж байна? гэж асуухад:

	— Тийм ээ, нэгийг оёж дуусгаад л зургаан цент авдаг юм. Нэгийг оёход хоёр цаг ордог юм гэснээ эзнээ муу хэлсэн болох вий гэж болгоомжилсон бололтой.

	— Эзний буруу биш. Би өөрөө их удаан оёдог юм. Хоёр гар хэрлэгтээд хөдлөх нь муу болсон юм. Залуу охид бол түүнээс түргэн оёж чадна. Миний нэгийг оёход тэд хоёрыг ч оёно. Эзэн маань их сайн хүн. Намайг юмаа гэртээ оёхыг зөвшөөрдөг юм. Нас дээр гараад, машины дуунд ядраад байх юм. Эрхэм эзэн маань ингэж үзэж хараагүй бол турж үхэхгүй юу хэмээн яаран нэмж хэлэв.

	— Цехэд ажилладаг хүмүүс ч гэсэн бас нэг өмд оёод найман цент авдаг. Яая гэх вэ дээ! Залуучуудад ч ажил хүрэлцэхгүй байхад хөгшин бид ч бүр санадаггүй хэрэг. Цорын ганц өмд олдох өдөр ч цөөнгүй л байдаг. Заримдаа өнөөдрийнх шиг шөнө болохоос өмнө наймыг дуусгах ч байдаг.

	Ажлын цагийн талаар асуухад эмгэн улирлаараа байдаг гэж хариулав.

	— Зуны цагт захиалга ихтэй. Би өглөөний таваас үдшийн ес хүртэл ажилладаг. Өвөл хүйтэн цаг болохоор хэцүү. Гар өвдөөд ажиллаж болдоггүй юм. Дулаацаж бүлээцэх гэсээр байтал оройтоод шөнө ажиллахаас өөр үггүй болдог.

	— Энэ жил их муу зун боллоо. Хямралтай. Бурхны хилэн хөдөлсөн байх. Эзэн минь надад долоо хонож байж өгсөн ажил энэ. Ажилгүй бол ам хөдлөхгүй гэдэг үнэн үг. Энэ байдалд бүүр дасжээ. Би бүх насаараа юм оёсон хүн, өөрийн Герман нутаг энэ Сан-Франциско хоёрт нийт гучин гурван жил оёдлын ажил хийлээ.

	Сууцныхаа үнийг дийлээд байвал ч бас гайгүй шүү. Манай байрны эзэн их сайн хүн, гэвч байшингийнхаа хөлсийг авалгүй яах вэ дээ. Энэ бол түүний эрх. Энэ өрөөний хөлсөнд сард гурван доллар төлдөг юм. Хямд шүү. Гэвч сар бүр гурван долларыг олно гэдэг амаргүй.

	Тэгээд тэр эмгэн ярихаа больж гагцхүү толгой дохин юмаа үргэлжлүүлэн оёв.

	— Олсноо их л нарийн зарцуулахгүй бол болдоггүй байх даа, гэж намайг үг өдөхөд, 

	Эмгэн толгой дохиод:

	— Байрныхаа хөлсийг төлж орхивол гайгүй байдаг. Мах авч чаддаггүй, сүүгүй кофе уудаг. Тэгэхдээ өдөрт нэг, заримдаа хоёр ч хоолтой байж болно. Сүүлчийнхээ үгийг эмгэн их л бардамнаж хэлсэн бөгөөд энэ бүгдийгээ их л амжилт гэж үздэг нь илт байв. 

	Эмгэн дуугүй болон юмаа оёж байх зуур сэтгэл хангамжтай харцанд нь гуниг тодорч хоёр завж нь татвалзана. Нүд нь гөлрөн, нулимс бүрхээд юм оёход нь саадтай болоход нүдээ шалавхан арчив. 

	— Өлссөндөө ингэж уйлж байгаа юм биш. Хүн өлсөж сурдаг юм. Гагцхүү охиноо бодоод л уйлж байна би. Түүнийг маань машин цааш нь харуулчихлаа. Ажил нь бэрх байсан нь үнэн. Гэвч үнэмшихэд бэрх байдаг юм. Сүрхий чийрэг биетэй, нас нь ч яагаа ч үгүй дөнгөж дөчтэй, гучин жил ажилласан туршлагатай ажилчин байсан юм. Хар нялхаараа ажил хийж эхэлсэн юм, хөөрхий. Халуун тогоо дэлбэрээд хань маань эрт өөд болсон юм. Яая гэх вэ, амьдрахын эрхээр охин минь ажил хийж эхэлсэн. Аравхан настай боловч сүрхий бялдтай хүүхэд байсан. Тэгтэл түүнийг маань машин үгүй хийчих нь тэр. Яриангүй алчихлаа. Тэр маань цехдээ хамгийн гавшгай нь байсан. Тэр нь санаанаас огт гардаггүй юм. Машины дуу «охиныг чинь би алсан, би алсан» гээд байх шиг санагдаад би ер цехэд ажиллаж чаддаггүй юм. Өдрийн турш тийм үг дуулж охин минь бодогдоод юм хийж болдоггүй юм гэв. 

	Эмгэний гал цог нь үхсэн хоёр нүдийг нулимс дахин бүрхэхэд, юмаа оёхын тулд түүнээ дахин арчив. 

	Хамба лам бүдэчсээр шатаар өгсөж явааг сонсоод би, үүдийг нь онгойлгож өгөв. Ямар сонин хүн зогсож байсан гэж санана. Хагас шуудай нүүрс, нэг сав тос үүрчээ. Нүүр нь хөө болсны дээр бяр тэнхээгээ шавхсанаас хөлс нь сагалдаргалан урсаж байв. Орж ирээд үүрсэн юмаа зуухны хажуугийн буланд буулгаад эрээн алчуур гарган нүүрээ арчив. Нүдэндээ итгэхэд хэцүү байлаа. Тэрээр нүүрс малтагч адил тас хар царайтай, ажилчдын өмсдөг хямд үнэтэй хөвөн эдлэлээр хийсэн цамц (хоолойны нь товч үгүй болсон) ажлын хувцас өмссөн байлаа. Хувцас нь бүр эвгүй сэтгэгдэл төрүүлэв. Бөгс нь цоорсон халхгар өмд нь өсгийг нь даван газар шүргэж байлаа. Бас ажилчдын нэгэн адил нарийхан суран бүс бүсэлжээ.

	Хамба халууцан хөлсөө асгаруулж байхад эмгэний хавантай хоёр муу гар нь бээрэн, хөдөлж ч чадахгүй болсон байлаа. Гарахаасаа өмнө, хамба гал түлж, би төмс цэвэрлэж гал дээр нь тавьж өгөв. Цаг өнгөрөх тутам, миний байгаа энэ хавийн байшингуудад энэ эмгэн шиг, түүнээс ч долоон дор амьдралтай хүмүүс өчнөөн төчнөөн байгааг би мэдэж авсан билээ.

	Хамба бид хоёрыг ирэхэд Эрнест миний төлөө санаа нь зовон сандарчихсан суув. Хамба цочир уулзсандаа дуу алдан мэндлээд, түшлэг налан халхгар өмдтэй хоёр хөлөө жийж суугаад дотор нь уужирсан бололтой санаа алдав. Тэр «Оргосноосоо хойш танилуудаасаа хамгийн анх та нартай уулзлаа» гэж ярилаа.

	Тийнхүү оргож босож явахад нь тохиолдсон хамгийн хүнд зовлон зүдүүр бол түүний ганцаардал байсан биз ээ. Тэрээр их л олон юм ярьсан боловч бурхан багшийн хонийг хариулахаас жаргалтай зүйлгүй гэсэн ганцхан санаагаа давтаж байлаа.

	— Би одоо бурхан багшийн хонийг үнэхээр хариулж байна. Би сүрхий сургамж авсан. Ходоод нь цадахаас нааш хүн сүжиг төрдөггүй юм байна. Бурхан багшийн хонинуудыг талх, тос, төмсөөр хооллож байх ёстой юм байна. Гагцхүү тэгсний дараа тэд сүсэгтэй болдог юм.

	Миний хийсэн хоолыг тэр их л амтархан идэв. Тэр урьд манайд ирэхдээ тийнхүү хооллодоггүй байсан билээ. Түүнийг хоолонд сайн болсон тухай ярихад тэр бээр: «бие минь энэ мэт сайн байж үзээгүй» хэмээв.

	— Одоо би дандаа явган явдаг гээд урьд явган явах нүгэл юм шиг дандаа тэргээр явдаг байснаа бодсон бололтой царай нь улсхийв.

	— Тэгээд бие их сайжирч байна. Ямар гэж санана үнэхээр сайн байна. Одоо л нэг зөв ажлаа олжээ хэмээн яаран өгүүлэв.

	Түүний царай гунигтай харагдсан бөгөөд тэр нь биедээ шингээсэн гаслант ертөнцийн нь гуниг ажээ. Тэрээр амьдралыг өөрийн нүдээр сайнтай муутай нь үзсэн бөгөөд амьдрал чухамдаа номын санд нь ирийж байдаг үнэтэй номуудад гардгаас шал өөр байжээ.

	— Энэ бүгд танаас болсон юм шүү, залуу минь хэмээн Эрнестэд шууд хэлэхэд цаадах нь зовсон шинжтэй, 

	— Би... үгүй би ийм хэрэг болно гэж танд сануулсан шүү дээ гэж сандран өгүүлэхэд, 

	— Та эндүүрч байна. Таныг би зэмлээгүй. Харин талархлаа илэрхийлж байна. Зөв замд оруулж өгсөнд чинь би танд баяр хүргэх ёстой. Та намайг онолоос жинхэнэ амьдралд оруулж өгсөн билээ. Та нийгмийн нүүрний халхавчийг хуу татан, царайг нь надад харуулж өгсөн. Тэр үед та надад харанхуйн дундах зул болсон юм. Одоо би өөрөө гэгээг харж байна. Тун сайхан байна. Ганцхан... гээд хоолой нь чичирч хоёр нүд нь том болж ирээд... мөрдлөг хэцүү байна. Би хүнд гэм хийгээгүй. Намайг мөрдөх юун билээ? Гэвч мөрдөөд байна. Ийм л учиртай байдаг юм байжээ. Махыг минь огтчоод хаясан ч гал дээр шарсан ч, эсвэл толгойг минь уруу харуулан цовдолсон ч би буцахгүй. Гагцхүү тэр галзуунуудын хорих газар очно гэдэг аймшигтай байна. Бодоод үзэцгээгээч! Намайг галзуу гэж тэр газар хорино гэж бодоод үзэцгээгээч! Мөн хэцүү еэ! Сувилалд байхдаа би заримтай нь дайралдсан. Ямар зэрлэг гэж санана. Тэнд очно гэж бодохоор зүрх зогсох шиг болох юм. Орилж гасалсан тэр орчлонд үлдсэн насаа өнгөрөөнө гэдэг мөн ч бэрх ээ дээ! Би яагаад ч чадахгүй, яагаад ч дийлэхгүй гэв.

	Түүнийг харахад өрөвдмөөр байлаа. Бие нь чичрэн, гар нь салгалах бөгөөд тэр аймшигт үзэгдлээс зугтаах мэт хажуу тийшээ хазайж байв. Тэгснээ удалгүй тайвширч:

	— Намайг уучлаарай. Аймтгай, бачимдуу болж орхижээ би. Бурхан намайг тийш түлхвэл яана гэх вэ. Хэн болоод би түүний өмнө гомдох билээ хэмээн ерийнхөө дуугаар өгүүлэв.

	Түүнийг харж суусан би «Агуу их хамба минь! Бурхны баатар минь!» хэмээн хашхирах шахсан билээ.

	Тэр үдэш хамба өөрийнхөө явдлаас олныг ярьсан.

	— Би үнэхээр байшингуудаа, бусад эд агуурсны хамт худалдсан. Энэ бүгдийг нууц гүйцэтгэх ёстой, эс тэгвэл юу байдгийг минь хураагаад авна гэж мэдэж байсан юм. Тэгэх юм бол муу хэрэг болох байсан. Энэ өдрүүдэд би хоёр гурван зуун мянган доллароор арвин их төмс буюу мах, талх, эсвэл нүүрс, тос авч болдгийг мэдэн гайхахын ихээр гайхаж байна гээд Эрнестэд хандан:

	— Таны зөв юм залуу минь. Хөдөлмөрийн хөлс нэн бага байдаг юм байна. Би бурхны үг номлож байна гэж бодон хэд гурван ном уншихаас өөр ажил хийдэггүй мөртөө хагас саяын хөрөнгөтэй байжээ. Мөнгийг төмс, талх, тос, махаар үнэлж чаддаггүй байхдаа хагас сая гэгч ямар хэмжээний мөнгө болохыг мэддэггүй явжээ. Одоо түүнийг ойлголоо. Түүгээр ч зогсохгүй. Тэр бүх төмс, талх, тос, махыг ажил хийдэггүй би өмчилж байсан байна. Тэгэхлээр тов тодорхой боллоо. Энэ бүгдийг бий болгох гэж өөр хүмүүс ажиллаж бид бүтээснийг нь луйвардсан хэрэг байна. Ядуу хүмүүсийн дотор орж үзээд луйвардуулсан нөгөө улс бол эд нар юм байна. Чухам луйвардуулсан учраас өлсгөлөн гачигдан дутагдаж явдгийг мэдлээ.

	Бидний хүсэлтээр тэр өөрийнхөө бодол саналаас цааш нь олныг ярьсан билээ.

	— Мөнгөө яасан бэ гэвэл хэд хэдэн банканд өөр өөр хүний нэрээр хадгалуулсан. Хүн тэднийг илрүүлж чадахгүй, гагцхүү минийх хэвээр үлдэнэ. Мөнгө гэдэг тун сайхан эд. Мөнгөөр их хүнс авч болно. Мөнгө юунд сайн байдгийг би урьд нь мэдээгүй явсан юм билээ.

	Эрнест санаа алдан:

	— Бид жаалхныг авч суртал ухуулгын ажилд хэрэглэвэл мөн сайн аа. Олон олон сайн үйлс бүтээнэ дээ гэхэд хамба лам:

	— Та тэгж бодно уу? Би улс төрийн бодлого сонирхдоггүй. Үнэнээ хэлэхэд сонирхоод ч ойлгохгүй байх гэж айдаг юм гэв.

	Эрнест ийм үгийн учрыг сайн мэдэх тул социалист нам мөнгөөр хэчнээн их хавчигдаж байгааг хэн бүхнээс илүү мэдэж байсан боловч хамбад дахиад тийм үг цухуйлгаагүй билээ.

	— Би хямд үнэтэй тавилга бүхий жирийн өрөөнд унтдаг болсон. Гагцхүү айгаад нэг газар удаан байж чаддаггүй. Би бас хотын өөр өөр хоёр газар ажилчдын байшинд өрөөнүүд хөлсөлж авсан. Энэ бол илүү зардал гаргаж байгаа хэрэг. Гэвч ингэхгүй бол болохгүй байна. Энэ илүү зардлаа нөхөхийн тулд хоол ундаа өөрөө хийдэг, заримдаа хямдхан хоолтой цайны газар хооллодог болсон. Би бас шинэ нээлт хийсэн. Гамала77 гэдэг бол шөнө орой, сэрүүн үед мөн ч сайн хоол. Нэг гэм нь үнэ ихтэй. Гэвч би арван центээр гурвыг өгдөг нэг газрыг нээж олсон. Бусад газруудыг бодвол тааруухан хийдэг юм, гэхдээ час хийсэн халуун байдаг юм.

	— За тэгээд би энэ дэлхий дээр явж явж таны ачаар эцэст нь зохистой ажлаа олсон, залуу минь. Тэр бол бурхан багш надад заяасан ажил мөн юм гээд над руу харан нүд ирмээд:

	— Та намайг хонийг нь хооллуулж явахад барьсан шүү. Та нар намайг барьж өгөхгүй биз гэв.

	Энэ үгээ тэр хайнга юм шиг хэлсэн боловч дотроо үнэхээр их айж байгаа шинжтэй байлаа. 

	Тэр манайд дахиж ирнэ гэж амлаад явсан билээ. Гэтэл долоо хоногийн дараа хамба лам Морхаузд золгүй явдал тохиолдсоныг бид сониноос олж мэдсэн юм. Түүнийг баривчлан, эдгэрэх найдвар тасраагүй байна хэмээн хий судлын өвчтөнийг хорьдог Напа хэмээх газар хүргэжээ. Бид хамбатай уулзах болон хэргийг нь дахин хянуулах, өөрийг нь дахин шинжлүүлэх гэж хөөцөлдсөн боловч бүх оролдлого талаар өнгөрсөн. «Биеийн байдал нь хүнд боловч эмнэвэл эдгэрэх найдвар байна» хэмээх улигт мэдэгдлээс өөр ямар ч хариу дуулж чадаагүй билээ.

	Эрнест гашуудан:

	— Христ баян залууг бүх хөрөнгөө зарж, мөнгийг нь ядууст тарааж өг гэж зарлиг буулгасан байдаг юм.

	Хамба тэр зарлиг ёсоор үйлдээд хий судлын өвчтөнийг хорих газар залрах нь энэ. Христийн үеийнхээс цаг өөр болжээ. Одоо цагт ядууст юмаа өгсөн хүнийг галзуу гэж үзнэ. Маргаан байхгүй. Нийгмийн ёс тийм болсон шүү дээ гэж билээ.

	 


АРВАН ГУРАВДУГААР БҮЛЭГ: БҮХ НИЙТИЙН АЖИЛ ХАЯЛТ

	Дээр өгүүлсэнчлэн Эрнест 1912 оны намар социалист намаас Конгресст сонгогдов. Социалистуудын төлөө өгөх саналын тоог нэмэгдүүлэхэд Херстийн уналт хүчтэй түлхэц болсон билээ. Онцын уршиг гарахгүй биз хэмээн найдаж, плутокраци Херстийг дарсан ажээ. Херст төрөл бүрийн сонин хэвлэх ажилд жилдээ арван найман сая доллар зарцуулдаг байсны дээр дунд ангийнхны зарлалуудыг хэвлэж дээрх зардлаасаа давсан орлого олдог байжээ. Тийнхүү энэ капиталистын орлого тэр чигтээ дунд ангиас ордог байжээ. Трестүүд зарлал78 хэрэглэдэггүй байв. Тэгэхлээр Херстийг даръя гэвэл түүнийг зарлалаас нь салгахад л болох байжээ.

	Дунд анги арай юу ч үгүй болтлоо бут цохигдоогүй хохимой яс нь бас ч сэрвийж байсан болой. Оршин тогтносоор байсан жижиг үйлдвэрлэгчид, жижиг арилжаачид цөм плутокрацийн эрхшээлд байв. Тэд эдийн засаг, улс төрийн талаар толгой даасан мэдэлгүй байв. Тийнхүү плутокраци нэг зандарснаар тэд Херстээр зарлал хэвлүүлэхээ больсон билээ.

	Херст улайран тэмцэж байв. Тэр сар тутам бүтэн хагас саяын алдагдал гарган сонин хэвлэх ажлаа үргэлжлүүлсээр байв. Түүгээр ч зогсохгүй зарлалуудыг үнэ төлбөргүй хэвлэсээр байв. Тэгтэл Плутокраци дахин нэг зандарсанд жижиг үйлдвэрлэгчид болон арилжаачид хуучин зарлалуудыг минь хэвлэхээ болиоч хэмээн Херстийг тал талаас нь захидлаар шаардав. Гэвч Херст бас л сөрж тэмцэв. Тэгэхэд нь хуулийн байгууллагууд тал талаас нь сануулга өгчээ. Үүнийг ч гэсэн Херст чихнийхээ хажуугаар өнгөрөөв. Тэгэхэд нь түүнийг хуулийн байгууллагыг хүндэтгээгүй, сануулгыг нь зөрчиж хөрөнгийг үр ашиггүй сүйтгэсэн хэмээн зургаан сар шоронд хорих шийдвэр гаргасан ажээ. Херст мухардсан бөгөөд Плутокраци шүүхийн шийдвэрийг ёсчлон гүйцэтгэжээ. Шүүх, Плутокрацийн гарт байв. Херстийн унахын хамт саяхан түүний толгойд нь гарсан ардчилсан нам бас нурж унав.

	Херст ба ардчилсан намыг унамагц, ардчилсан намыг дагагсдад хоёр зам үлдэж билээ. Нэг нь социалист намыг дагах, нөгөө нь бүгд найрамдах намыг дагах хоёр зам байв. Тийнхүү Херстийн хийсэн хуурамч социалист суртал нэвтрүүлгийн үр шимийг завших бололцоо социалист бидэнд олгогдож. Херстийг дагагсдын дийлэнх олон манай талд орсон билээ. Фермерүүдийн нам түр зуурын амжилт олж шуугиан тариагүй бол хувхайрч байсан фермерүүд ч гэсэн социалистуудын талд орох ёстой байсан юм. Эрнест болон социалист намын бусад удирдагчид фермерүүдийг өөрийнхөө талд оруулахын тулд мэрийн тэмцэж байлаа. Гэвч социалист хэвлэл ба хэвлэлийн газрууд бут цохигдсон нь энэ ажлыг явуулахад их л саад болсон юм. Нэг бүрчлэн хийх ухуулга энэ хэр бойжиж чадахгүй байсан билээ. Үүний хар гайгаар урьд өөрснөө фермийн эзэн байгаад хувхайрсан ноён Кэльвин зэрэг хүмүүсийн бодлого фермерүүдийг үймүүлэн тэдний улс төрийн хүчийг үр ашиггүй болгон өөр зүгт хөдөлгөсөн билээ.

	Нэг удаа Эрнест:

	— Хөөрхий амьтад, трестүүд тэднийг нүд ирмэх зуур аварч ч чадна, алж ч чадна гээд тачигнатал инээсэн билээ.

	Үнэхээр ч тэр ёсоор болж билээ. Төдхөн, хамтран ажилладаг долоон их трест асар их илүүдэл хөрөнгөө нийлүүлэн фермийн трест байгуулав. Тарифыг зохицуулагч төмөр замын том пүүсүүд, биржийн үнийг зохицуулагч банк, дамынхан фермерүүдийг давж дийлшгүй өр лүү хэдий нь түлхэж оруулаад байсан юм. Тийнхүү фермерүүд хүзүүгээрээ урхинд нэгэнт орсон бөгөөд урхийг гагцхүү чангалах л үлдээд байсан билээ.

	1912 оны хямрал хөдөө аж ахуйн зах зээлийн үнийг тэртэй тэргүй унагав. Фермийн шинэ трест үүнийг санаатайгаар доошлуулан фермерүүдийг хувхайруулж төмөр замын том пүүсүүд тээврийнхээ хөлсийг зад нэмж, фермерүүдийг хонгоноос нь ухаж байлаа. Фермерүүд хуучнаа төлж амжилгүй шинэ өрөнд унаж эхлэв. Гэтэл бас газрыг барьцаалан зээл олгодгоо больж, хуучин өрийг төлж дуусгах хууль гарч ирэв. Тийнхүү фермерүүд трестэд газраа өгөхөөс өөр замгүй болов. Тэд газраа өгөөд өөрсдөө трестэд захирагч, байцаагч, аравны дарга, хар ажилчин болцгоож хөлсний ажилчид болж хувирав. Тийнхүү амьдрахын эрхээр газраас эс салж чадах хамжлагын албат нар болцгоов. Өөрсдийн эзнээ орхиж өөр эзэнд очих газаргүй байлаа. Учир нь тэдний эзэн нь Плутокраци билээ. Хот ороод ч нэмэргүй, бас л өнөө Плутокрацийн гарт хэвээр. Эцэст нь газраа хаян тэнүүчилж, товчоор өгүүлбэл өлбөрч үхэх ганцхан зам үлдээд байсан билээ. Гэтэл тэнүүчлэхийг хориглосон шинэ хатуу хууль гарч сүүлчийн тэр замыг нь бас хаав.

	Аятай нөхцөлд байсан ганц нэг буюу бүлэг Фермерүүд энд тэнд эсэн мэнд үлдсэн явдал бий. Гэвч тэд нийтлэг биш, ганц нэгийн төдий байсан бөгөөд дараа жил79 бас л амаа бариулсан болой.

	Тийнхүү 1912 оны намар болоход Эрнестээс бусад социалист намын удирдагчид капитализмын эцэс ирлээ гэж үзэж байв. Хүнд бэрх хямрал тохиолдож түүний уршгаар ажилгүйчүүдийн аварга том арми үүссэн, фермерүүд, дунд ангийнхан сүйрсэн, ажилчны эвлэлүүдийг бүх шугамаар нь шийдвэртэй бут цохисон энэ бүхэн социалистуудад тийнхүү итгэхийн шалтгаан болсон бөгөөд тэд Плутокрацийн эсрэг давшиж эхэлсэн билээ.

	Гэвч бид дайсныхаа хүчийг даанч дутуу үнэлж байжээ. Социалистууд сонгууль дээр ялах нь зайлшгүй боллоо гэж маргашгүй баримтаар газар бүр сурталчилж байсан. Үүний үнэн болохыг Плутокраци ойлгосон. Тэгээд тэр бээр манай хүчийг жинлэж, цэгнэж үзээд хагарган бутаргасан юм. Нууц төлөөлөгчдөөрөө дамжуулан социалистууд бол шашныг эсэргүүцэгч буруу номтон гэж ухуулж эхэлсэн. Сүм хийд ялангуяа католик шашны сүм хийдийг манайхан руу тухирч манай талд байсан сонгогчдын нэгэн хэсгийг луйвардсан билээ. Бас нууц төлөөлөгчдөөрөө дамжуулан фермерүүдийн намыг зоригжуулж хотод байсан дунд ангийн үлдэгдлүүдийг хүртэл тэр нам руу татсан билээ.

	Тэглээ ч гэсэн социалистууд сонгуулиар багагүй амжилт олсон юм. Гэвч шийдвэртэй ялалт хийж хууль тогтоох бүх газрууд ба удирдах байр сууриудад дийлэнх нь болж чадсангүй. Бид конгресст тавин депутат дэвшүүлэн сонгосон боловч тэд 1913 оны хавар ажилдаа орох болсон үедээ огт эрх мэдэлгүй болохоо мэдсэн байна. Гэвч манай депутатууд фермерийнхнээс дээр байдалтай байв. Тэд цөөн тооны муж улсын засгийн газрыг гартаа авсан боловч мөнөөх хавар зохих тушаалаа эзлэх зөвшөөрөл тэдэнд олгогдсонгүй. Сонгуулиар огцрогдсон этгээдүүд хэнэг ч үгүй албан тушаалдаа хэвээр байсан бөгөөд олигарх шүүхийг гартаа авч байсан учир тэдэнд онц ашигтай байлаа. Би дэндүү яаруу ярьж байх шиг байна. 1912 оны өвлийн үймээний тухай урьдаар өгүүлье.

	Хямрал улсын дотоодын хэрэгцээний чадварыг эрс доройтуулав. Ажилгүйчүүд таваар худалдан авах чадваргүй байлаа. Үүний уршгаар Плутокрацийн таваарын илүүдэл урьд үзэгдээгүй их болов. Энэ их илүүдлийг гадаадад гаргах хэрэгтэй болсны зэрэгцээгээр асар том төлөвлөгөөгөө хэрэгжүүлэхэд нь Плутокрацид мөнгө их шаардагдаж байжээ. Тийнхүү Плутокраци илүүдэл таваараа дэлхийн зах зээл дээр гаргах гэж улайран хөөцөлдөж Германтай харгалдсан ажээ. Эдийн засгийн харгалдаан дайнд зайлшгүй хүргэдэг бөгөөд энэ удаа ч гэсэн өөр замаар өнгөрөөгүй билээ. Германы их хэнээтнүүд дайнд бэлтгэж, АНУ-д ч мөн зүгээр байсангүй.

	Дэлхий дахинаа дайны хар үүл заналхийлэн, хөшиглөж ирэв. Дэлхий дахиныг хамарсан аюул гамшиг болох төлөвтэй болов. Учир нь газар сайгүй эдийн засгийн хямрал болж, ажилчны үймээн өрнөж эхлэв. Дунд анги бутран унаж, ажилгүйчүүдийн арми үүсээд байсны дээр дэлхийн зах зээл дээр улсуудын эдийн засгийн сонирхол мөргөлдөж, үүний зэрэгцээгээр социалист хувьсгал80 газар дэлхийг донслуулсаар ойртож яваа нь мэдэгдэж байсан билээ. 

	Олигархи Германтай дайтах дуртай байлаа. Үүнд олон талын шалтгаан байсан билээ. Үйл явдал тийнхүү өрнөж байгаа үед дайн хийвэл олон улсын харилцааг шинэчлэх ба шинэ шинэ гэрээ, хэлхээ холбоо тогтоож ихээхэн амжилт олж болох байжээ. Цаашилбал дайн бас улсын өчнөөн төчнөөн илүүдэл барааг далд оруулах, орон бүхэнд занал учруулж байгаа ажилгүйчүүдийн армийг хорогдуулах, улмаар олигархи сэхээ авч цаашдынхаа төлөвлөгөөг нарийвчлан боловсруулж түүнийгээ ажил болгон биелүүлэх замд нь оруулахад сайхан завшаан гаргах байжээ. Энэ дайн бас олигархийг дэлхийн зах зээлийн эзэн болгож болох байлаа. Энэ дайн бас АНУ-ын ард түмний санаа бодолд «Америк Германы эсрэг» гэдэг ойлголт байгаа дээр нь «Социализм олигархийн эсрэг» гэдгийн эсрэг том хэмжээний байнгын арми буй болгож өгөх байлаа.

	Хэрэв социалистууд саад хийгээгүй бол олигарх дайн хийж энэ бүх санаагаа бүтээх байсан биз. Пеллстрит гудамжнаа байдаг манай дөрвөн өрөөтэй муу байранд баруун муж улсуудын социалист удирдагчдын нууц хурал боллоо. Энэ хурал социалистууд дайнд хэрхэн хандах чиглэлийг боловсруулсан юм. Ер нь социалистууд дайнтай анх тулгарч байсан нь тэр биш81, гагцхүү Америкийн социалистуудын хувьд анхны тохиолдол байсан билээ. Нууц хурлын дараа бид улсын социалист төв байгууллагатай харилцсан бөгөөд удалгүй манай тусгай шифртэй цахилгаан утас Атлантын далайг нааш цааш гатлан, бид социалистуудын олон улсын товчоотой харилцдаг болсон билээ.

	Германы социалистууд бидэнтэй хамтран ажиллахад бэлэн байлаа. Тэд эгнээндээ таван сая гаруй гишүүдтэй байсан бөгөөд олон олон гишүүд дайтагч армийн дотор байснаас гадна Германы социалистууд үйлдвэрчнийхээ байгууллагатай ойр харилцаатай байлаа. Хоёр улсад, социалистууд дайныг эсэргүүцэн бүх нийтийн ажил хаялт явуулна гэж заналхийлэв. Хоёр улсад үнэхээр бүх нийтийн ажил хаялтад бэлтгэж байв. Түүнээс гадна орон бүхний хувьсгалт намууд олон улсын энх тайвныг хамгаалах социалист зарчмыг бүхий л хүчээрээ хамгаална, тэр ч байтугай шаардагдвал өөрсдийнхөө оронд бослого гаргах буюу хувьсгал хийнэ гэж тунхагласан билээ.

	Бүх нийтийн ажил хаялт бол Америкийн социалист бидний хийсэн томоохон ялалтын нэг байлаа. Арван хоёрдугаар сарын дөрвөнд Германы нийслэлээс Америкийн элчин татагдлаа. Тэр шөнө нь Германы хөлөг онгоц Гоннолуллуд ойртон Америкийн гурван катер онгоц болон гаалийн нэг катерийг живүүлж, хотыг бөмбөгдөв. Маргааш өдөр нь Герман, АНУ хоёр бие биедээ дайн зарлав. Үүний дараа ганцхан цагийн дотор хоёр орны социалистууд бүх нийтийн ажил хаялт зарлалаа.

	Германы дайнч хаан зүрхийг нь хөдөлгөж байдаг хүмүүстэй анх тулгарчээ. Тэдэнгүйгээр тэр улс гүрнээ хөдөлгөж чадаагүй билээ. Ажил хаялт ямар ч идэвхгүй явагдаж байсан нь онц гайхалтай байлаа. Ажил хаягсад тэмцэж тулалдахгүй, гагцхүү юу ч хийхгүй байжээ. Тийнхүү юу ч хийхгүйгээрээ дайн ч хааныхаа гарыг хүлж чадсан ажээ. Хаан боссон ажилчдын эсрэг дайнч нохдоо тавих боломжийг хүлээж байсан боловч тийм завшаан гарсангүй. Нохдоо уяанд нь байлгасаар байжээ. Цэргээ дайнд оруулж дийлээгүй бөгөөд зөрчигсдийг цээрлүүлэх аргагүй болон мухардсан байна. Галт тэрэг хөдөлгөөнгүй болж, харилцааны утсаар ганц ч мэдээ дамжихгүй болжээ. Учир нь цахилгаан харилцаа, төмөр замын ажилчид, ер нь бүх нийтийн ажил хаялт болсон байлаа.

	АНУ-д бас яг ийм үе байлаа. Зохион байгуулагдсан ажилчид урьдын туршлагаас сургамжтай хөдөлсөн билээ. Тэд эдийн засгийн тэмцэл хийж бүрмөсөн бут цохигдоод социалистуудын хийсэн улс төрийн тэмцэлд нийлсэн юм. Бүх нийтийн энэхүү ажил хаялт улс төрийн шинжтэй ажил хаялт болов. Нөгөө талаар ажилчин анги бут цохигдон улам улангасаж байсан юм. Тэр улс төрийн тэмцэлд орохдоо урьдынхаа өшийг авахаар орсон билээ. Сая сая ажилчид багаж хэрэгслээ хаян, ажлаа орхицгоов. Хамгийн идэвхтэй нь техникийн ажилчид байв. Тэдний байгууллага дөнгөж бут ниргүүлээд байсан учир хага цохиулсан толгойн шархнаас урсах цус тогтож амжаагүй байлаа. Тэдний үнэнч холбоотон болох металлын ажилчид мөн тэднийг дагав.

	Жирийн ажилчид болон зохион байгуулагдаагүй бүх хөдөлмөрчид ажил хаягсдыг дагасан билээ. Ажил хаялт бүх юмыг хүлж, ажил хийдэг хүнгүй болов. Эмэгтэйчүүд ч ажил хаялтыг дэмжсэн асар их хүчин болж байв. Тэд дайныг эсэргүүцэж, эр нөхөр, үр хүүхдээ үхэл рүү явуулах дургүй байжээ. Бүх нийтийн ажил хаялт, түүний үзэл бодол нийт хүмүүсийн сэтгэлд нийцэн, зүрхийг нь хөөргөж, халдварт өвчин мэт тархан газар авч байв. Сургуулийн хүүхдүүд хүртэл хичээлээ хаяж, хэрэв ганц нэг багш ирвэл туг мөргөөд буцдаг байсан. Бүх нийтийн ажил хаялт нийт ард түмний баяр наадмын шинжтэй болсон билээ. Үзтэл ажилчин ангийн бат нэгдэл олон түмний баяр хөөрийг оргилуулж байв. Гэвч энэхүү хүчирхэг хөдөлгөөн огт гэм буруугүй мэт байлаа. Хүн бүхэн буруутай болохоор хэнийг нь ч цээрлүүлж болохгүй байсан биз ээ.

	АНУ тэр аяараа саа өвчин туссан мэт болов. Орчлон дээр юу болж байгааг хэн ч мэдэхээ болив. Сонин, захидал, цахилгаан утасны аль нь ч үгүй болжээ. Хүн амын оршин суух газрууд дор бүртээ ертөнцөөс хэдэн түмэн км хол тасарсан мэт байв. Ер нь ертөнц, дэлхий устан үгүйрсэн мэт байлаа. Ийм байдал бүтэн долоо хоног үргэлжиллээ.

	Сан-Францискод байсан бид нуурын хоолойн нөгөө этгээдэд байгаа Окланд буюу Беркелид юу болж байгааг мэддэггүй байлаа. Энэ байдал хүмүүсийг сэтгэл санаагаар унахад хүргэлээ. Асар том зүйл огторгуйгаас унаж, хамаг дэлхийг сүйтгэсэн мэт санагдана. Орчлон дэлхийн амин судас лугшихаа болилоо. Үнэндээ улс орон амьгүй болсон байлаа. Гудамжаар давхилдах машинуудын дуу, фабрикуудын яндангийн дуу, цахилгаан утасны жүнгэнэх, трамвайн тачигнах, сонин худалдагчдын хашхирахын аль нь ч ор сураггүй болсон байлаа. Бүгд нам гүмийн эрхэнд уйд дарагдаж, өөрийн нь бие махбод үгүй болсон мэт агаад гудамжаар ганц нэг хүн явах нь хий үзэгдэл мэт ажээ.

	Нам гүм байсан тэр долоо хоног олигархад том сургамж болж, олигарх түүнийг хичээнгүйлэн хүлээж авлаа. Бүх нийтийн ажил хаялт лут санамж болсон бөгөөд дахин давтамгүй хэрэг болов. Олигарх үүнийг ямагт санаж явах нь лавтай.

	Хэлэлцэж тохиролцсон ёсоор нэг долоо хоногийн дараа Герман ба АНУ-ын холбооны ажилчид ажилдаа орж, хоёр орны социалистууд тэд нараар дамжуулан засгийнхаа газруудад дайныг зогсоох тухай шаардлага тавив. Тэд «дайныг зогсоо, эс зогсоовол бүх нийтийн ажил хаялтыг цааш үргэлжлүүлнэ» гэж шаардсан байлаа. Дайныг зогсоох тухай мэдэгдэл дорхноо гарч хоёр орны хөдөлмөрчид ажилдаа орлоо.

	Тийнхүү энх амгалан өнгөрч, Герман, АНУ-ын хооронд холбоо тогтоход хүрсэн билээ. Энэ холбоо чухамдаа хоёр орны хувьсгалт пролетарийн эсрэг, нийтийн дайсан хаан ба олигарх хоёрын хооронд тогтсон холбоо байлаа. Гагцхүү хожим германы социалистууд босож дайнч хаанаа ширээнээс нь авч хаях үед олигарх холбоотны нь хувьд ноогдох үүргээс хуншгүйгээр ухарсан билээ. Олигарх чухамдаа хааны уналтыг өөрөөр хэлбэл дэлхийн зах зээл дээр харгалздаг гол өрсөлдөгчөө унахыг л хүсэж байсан ажээ. Хаант ёсыг унамагц Германд гадаадад гаргах илүүдэл бараа үгүй болох байлаа. Социалист улсын мөн чанарт захирагдан, Германы хүн ам бүтээсэн бүгдээ өөртөө хэрэглэдэг болох байлаа. Герман дотооддоо үйлддэггүй зарим зүйлийг гаднаас олж авахын тулд бас зарим зүйлийг гадагш гаргах нь мэдээжийн хэрэг боловч тэр нь илүүдэл бараа гаргахаас огт өөр утгатай хэрэг буюу.

	Олигарх Германы итгэлийг эвдсэн нь тодорхой болоход Эрнест, 

	— Олигарх үүнийгээ зөвтгөх арга олно гэдгийг би батлан хэлнэ. Ердийнхөө адил зөв хэрэг хийлээ гэж итгүүлнэ гэсэн билээ.

	Үнэхээр олигарх нийтийн өмнө өөрийгөө зөвтгөхдөө, Америкийн Нэгдсэн Улсын ард түмний ашиг сонирхолд харшлах байсан учраас тийм алхам хийлээ гэж мэдэгдсэн билээ. Чухамдаа олигарх өөрийн заналт өрсөлдөгчийг дэлхийн зах зээлээс түлхэж унагасан бөгөөд илүүдэл бараагаа тэрхүү зах зээл дээр чөлөөтэй гаргаж байх бололцоотой болсон билээ.

	Эрнест үүнийг дүгнэн:

	— Хамгийн гашуудалтай нь бидэнд даанч хүч алга! Тэгээд энэ муусайн адгуус ард түмний сонирхлыг жолоодож байна. Тэд одоо гадагш улам их илүүдэл бараа гаргадаг болгоно. Энэ нь бид дотооддоо их юм хэрэглэх боломжгүй болно гэсэн үг юм гэж байж билээ.

	 


АРВАН ДӨРӨВДҮГЭЭР БҮЛЭГ: МӨХЛИЙН ЭХЭН ИРСЭН НЬ

	Бүр эрт 1913 оны нэгдүгээр сар гэхэд Эрнест үйл явдлын цаашдын үнэн чигийг мэдэж байсан билээ. Гэвч түүний дотроо дүрсэлсэн төмөр өсгийн дүрийг нөхөд нь зөвшөөрч өгдөггүй байв. Тэд дэндүү амарлингуй байсан билээ. Гэтэл юм төгсгөлдөө маш хурдан ойртож явлаа. Дэлхий дахин хямарч байв. Америкийн олигарх чухамдаа дэлхийн зах зээлийн эзэн болсон бөгөөд хэрэглэгдэхгүй хийгээд борлогдохгүй илүүдэл бараатай хэдэн арван улс тэрхүү зах зээлээс түлхэгдэн гараад байв. Түлхэгдэн гарсан тэдгээр орон гагцхүү эдийн засгаа өөрчлөн зохион байгуулахаас өөр замгүй болов. Тэд илүүдэл бараа гаргадаг аргаараа цааш ажиллаж болохгүй болсон байна. Капиталист систем тэдний хувьд ямар ч найдваргүйгээр нурж унажээ.

	Тэдгээр орны эдийн засгийн шинэчлэлт хувьсгалын замаар явагдав. Эмх замбараагүй байдал, хүчирхийлэл газар авч байлаа. Энд тэндгүй улсын төр засаг унаж, олон жил хэвшсэн дэглэм нурж байлаа. Мөхөж байгаа капиталистууд эрх мэдлээ алдахгүйн төлөө улайран тэмцээгүй байсан улс орон хоёр гуравхан байлаа.

	Боссон пролетари анги засгийн эрхийг тэднээс булаан авсаар байв. «Капиталист хувийн өмч эцэслэх цаг ирлээ. Хүчээр хураагчдыг өөрсдийг нь хүчээр хурааж байна» гэж Карл Марксын хэлсэн суут үг биелж байлаа. Капиталист төр унасан улсуудад ардын нэгдмэл засгууд бүрэлдэн тогтнож байв.

	Ялсан тэдгээр орны нөхөд «АНУ яагаад хоцорч байна?», «Америкийн хувьсгалчид аа, босоцгоогтун!», «Америк юу болж байна?” хэмээн биднээс шаардаж байв. Гэвч бид өндийх чадалгүй байсан билээ. Олигарх бидний замыг хааж байлаа. Үлгэрт гардаг шиг гайхамшгийн том тэр амьтан бүх л биеэрээ бидний замыг хааж байв.

	«Гайгүй, хавар бид сонгуулиар авсан тушаалуудаа эзэлнэ. Юу болохыг тэгэхэд та нар харна» гэж бид хариулж байсан юм.

	Энэ үгийн цаана нэгэн нууц учир байлаа. Тэр нууц учир гэвэл бид фермерүүдийн намтай хэлэлцээр хийж тохиролцоод байсан юм. Өнгөрсөн сонгуулийн дүнд фермерүүд арван хоёр муж улсад удирдах тушаал эзэлж, ардын нэгдмэл засаг тогтох ёстой байв. Үлдсэн муж улсуудыг аргалах нь төвөгтэй биш байх байсан.

	— Хэрэв фермерүүдийг тушаалд нь оруулахгүй бол яах вэ? хэмээн Эрнест асуудаг байсан бөгөөд нөхөд нь түүнийг нь юманд боддоггүй үглээ үг гэж зэмлэдэг байсан юм.

	Фермерүүд тушаалаа эзэлж чадахгүй нь Эрнестийн санааг зовоож байсан гол аюул биш байлаа. Түүний урьдчилан харж байсан гол аюул бол, үйлдвэрчний томоохон эвлэлүүд урвах, ажилчны явцуу хүрээ үүсэх аюул байсан билээ. 

	— Энэ тухай олигархад Гент зааж сургасан юм. Тэд «ивээлт феодализм»82 гэдэг номоор нь сурах бичгээ хийж байгааг би батална гэдэг байв.

	Эрнест ажилчны хэдэн удирдагчидтай ширүүн маргаан явуулж байхдаа нэг удаа над руу эргэн намуухан дуугаар, 

	— Яриа алга. Төмөр өсгий дийлсэн байна. Бидний мөхөл харагдаж байна гэж хэлсэн тэр нэгэн үдшийг би хэзээ ч мартдаггүй.

	Манай байранд болсон тэр жижиг хурал албан ёсны биш байсан юм. Гэвч Эрнест бусад нөхдийнхөө адил бүх нийтийн ажил хаялт дахин болбол ажилчны удирдагчид хүмүүсээ хөдөлгөх эсэхийг мэдэх гэж эрмэлзэж байв. Хөдөлгөнө гэж хэлэхгүй байсан зургаан хүнээс механикчдын холбооны ерөнхийлөгч О’Коннор түрүүлэн дургүйцлээ илэрхийлэв. Эрнест, 

	— Ажил хаях буюу дотроос нь эзлэх хуучин тактик хэрэглэж тэмцээд бут цохигдсоноо та нар мэдэж байгаа биз дээ гэхэд О’Коннор, бусад нөхөд зөвшөөрөн толгой дохицгоов.

	— Бүх нийтийн ажил хаялтаар ямар амжилт олж болдгийг та нар бас мэдэж байгаа. Бид Германтай дайтахыг зогсоож чадсан. Ажилчин ангийн хүч болох эв нэгдэл хэзээ ч тийм яруу тод илэрч байгаагүй. Ажилчин анги ертөнцийг жолоодох чадалтай, жолоодох ч болно. Та нар бидэнтэй хамт хэвээр байж гэм бид хамтынхаа хүчээр капитализмын ноёрхлыг эцэс болгож чадна. Гагцхүү эв нэгдэлд л найдах хэрэгтэйг та нар андахгүй мэдэж байгаа. Ялах өөр арга байхгүй. Хуучны тактикаар яаж ч тэмцээд та бид дийлэх тавилан алга, наад зах нь шүүх эздийн гарт байна83 гэхэд О’Коннор:

	— Та хэтэрхий халуун байна. Бусад аргуудыг гүйцэд мэдэхгүй байна. Өөр арга бий биш үү. Өөрсдийнхөө яахыг бид мэдэж байна. Ажил хаялт гэсээр байгаад шаналж гүйцлээ. Балбуулсаар байгаад эрүүл газаргүй боллоо. Би л дахиад хүмүүсээ ажил хаялтад хөдөлгөе гэж бодохгүй байна гэхэд:

	— Ямар арга байна? гэж Эрнест тулган асуув.

	О’Коннор инээмсэглэн толгой сэгсрээд:

	— Хэлье л дээ яах вэ. Бид урьд унтаж байгаагүй. Одоо ч гэсэн зүүдлээгүй байна.

	— Шууд хэлэхэд айж ичмээр юм баймааргүй юм гэж Эрнестийг өдсөн маягтай асуухад, 

	— Өөрсдийнхөө хэргийг бид өөрсдөө сайн мэдэх байх шүү.

	Эрнестийн уур улам шатан:

	— Нуугаад байгааг чинь үзвэл өөдгүй арга байгаа байх гэв.

	— Бид цус, хөлс хоёроо хайрлахгүй зүтгэж явсан. Амсхийх цаг болсон. Биеэ ч бодох цаг болсон гэхэд Эрнест дүрсхийн:

	— Тэр аргаа өөрөө хэлэхээс айгаад байгаа бол би хэлээд өгье. Та нар хар амиа бодоцгоож, дайсантай хэлэлцээр хийжээ. Нийт ажилчин ангийн эрх ашгийг худалджээ. Тэмцлийн талбараас сүүл хавчин зугтаажээ.

	О’Коннор аягүйрхэн, 

	— Чамд илтгэх албагүй. Бидэнд юу ашигтай, юу хортой болохыг бид өөрсдөө арай сайн мэдэх байх шүү хэмээв.

	— Ажилчин ангийн бусад хэсгийн эрх ашгийн талаар та нар сохор зоосны төдий ч санаа тавьсангүй. Нийт ажилчин ангийг та нар ганга руу түлхсэн байна гэхэд О’Коннор:

	— Чамд илтгэх албагүй. Ганц үг хэлэхэд би механикчдын холбооны ерөнхийлөгч бөгөөд төлөөлж байгаа тэдгээр хүмүүсийн ашиг сонирхлыг хамгаалах нь миний үүрэг мөн. Гүйцээ! гэв.

	Ажилчны удирдагчдыг гарсны дараа Эрнест дийлэгдсэндээ бодолд автагдсан бололтой ирээдүйд болох үйл явдлуудыг надад тоймлон ярилаа.

	— Бидний урьдах үеийн социалистууд «зохион байгуулалттай ажилчин анги эдийн засгийн тэмцэлд ялагдахаараа улс төрийн тэмцэлд шилждэг» гэж бахдан өгүүлсэн байдаг. Энэ удаа ч тэр ёсоор болсон. Эдийн засгийн тэмцлийн талбарт төмөр өсгий үйлдвэрчний эвлэлүүдийг бут цохисны дараа тэд үнэхээр улс төрийн тэмцлийн талбарт гарч ирсэн юм. Гэтэл тэр маань бахдалын оронд гаслан төрүүллээ. Төмөр өсгий сайн сургамж авчээ. Бид бүх нийтийн ажил хаялт зохиож түүнд хүчээ үзүүлсэн юм. Тэгээд тэд дахин тийм ажил хаялт гарахын аргагүй арга хэмжээ авсан байна.

	— Ямар? гэж намайг асуухад, 

	— Нэртэй том үйлдвэрчний эвлэлүүдийг худалдаж авсан байна. Дахиад бүх нийтийн ажил хаялт болдог юм гэхэд тэд оролцохгүй. Ер нь дахиад бүх нийтийн ажил хаялт болох ч үгүй.

	— Төмөр өсгий мөнгөөр бүгдийг нь худалдан авч чадна гэж үү? гэж намайг үл зөвшөөрөн асуухад:

	— Бүх эвлэлүүдийг худалдаж авахгүй. Тэгэхийн ч хэрэггүй. Яах вэ гэвэл төмөр зам, төмөр ба болдын үйлдвэр, машин механикийн үйлдвэрийн ажилчдын цалинг нэмж, ажлын нь цагийг хорогдуулна. Тийм эвлэлийн гишүүн болох гэдэг бол бурхны оронд очихтой адил бахдалтай хэрэг болно.

	— Би нэг л ойлгохгүй байна. Бусад эвлэлүүдийг яах вэ? Цаана нь эднээс хавьгүй олон эвлэл бий шүү дээ гэж намайг татгалзахад, 

	— Бүгдийг нь үгүй хийнэ. Техник хөгжсөн манай энэ үед амин чухал ажил бүтээж байгаа хүмүүс бол төмөр зам, машин, механикийн ажилчид, төмөр болон болдын үйлдвэрийн ажилчид шүү дээ. Төмөр өсгий тэднийг өөрийн талд оруулж авсныхаа дараа ажилчин ангийн үлдсэн хэсгийн шүүсийг нь шахна. Төмөр, болд, машин, зам тээвэр байхад улсын үйлдвэрлэл хөдлөхдөө л хөдөлнө шүү дээ.

	— Уурхайчдыг яах вэ? Манай улсын нүүрсний уурхайнуудад сая орчим хүн ажилладаг шүү? гэж намайг маргахад:

	— Тэд чухамдаа мэргэжилтэй ажилчид биш. Тэднийг тооцоонд авахгүй. Цалинг нь хасаж, цагийг нь нэмэгдүүлнэ. Тэд бидний адил боолууд болно. Тэгэхдээ хамгийн хүндийг мөрөндөө үүрсэн боолууд болох вий. Тэднийг, газрыг нь луйвардсан эздийн эрхшээлд фермерүүдийг яаж албадан ажиллуулж байлаа, тэгж л албадан ажиллуулна. Дээрх явцуу хүрээнд багтаагүй бүх эвлэлүүд мөн ийм тавилантай болно. Тэд мэтийн ажилчид өлсөхийн зовлон, улсын хууль хоёрт хавчигдан боолчлолын урхинд өөрийн эрхгүй толгойгоо хийж өгнө. Тэр үед Фарли84 болон түүний штрейкбрекерүүд ямаршуу ажил хийдэг болно гэж бодож байна чи? За би ярьж өгье. Штрейкбрекер мэргэжил байхаа болино. Яагаад гэвэл ажил хаялт гардаггүй болно. Оронд нь харин боолчуудын бослого гардаг болно. Тэгэхлээр Фарли болон түүний бүлгийнхэн боолчуудыг захирч байх ажилтай болно. Арай ч ингэж нэрлэгдэхгүй байх. Ажилчдыг албадан ажиллуулах улсын хуулийг биелүүлэх албан гэж нэрлэгдэх байх. Үйлдвэрчний томоохон эвлэлүүдийн энэ урвалт бидний тэмцлийг хойш хол таягдаж хаялаа. Хувьсгал хэзээ, хаана ялахыг одоо ганцхан бурхан л мэднэ.

	— Тэгвэл олигарх үйлдвэрчний том эвлэлүүд нийлэн тийм том хүчирхэг нэгдэл болсноос хойш ер нь хувьсгал гарна гэж бодсоны хэрэг байна уу? гэж намайг татгалзахад Эрнест толгой сэгсрэн:

	— Бидний баримталдаг нэг үзэл бол анги давхраанаас тогтсон аливаа нийгэм өөрийгөө задаргах үрлийг өөрөө бий болгодог гэдэг үзэл юм. Ангит нийгмийн дотор явцуу хүрээ яахин үүсэхгүй байх билээ? Төмөр өсгий хориглоод дийлэхгүй бөгөөд яваандаа явцуу хүрээ төмөр өсгийг зад татна. Олигарх дотроо хэдий нь явцуу хүрээтэй болсон. Тэрчлэн бас итгэмжлэгдсэн эвлэлүүдийн дотор явцуу хүрээ үүснэ. Төмөр өсгий түүнийг бүх хүчээрээ эсэргүүцнэ, гэвч дийлэхгүй.

	— Итгэмжлэгдсэн эвлэлүүдийн дотор америкийн ажилчдын хийморь цогтой нь байгаа юм. Тэд бол авьяас, хүч төгөлдөр хүмүүс бөгөөд байр суурь булаацалдан тэмцэлдсээр тэдгээр эвлэлүүдэд багтаж чадсан юм. Цаашид нэр төрд дуртай ажилчин бүгд итгэмжлэгдсэн эвлэлийн гишүүн болох гэж зорино. Тийм сонирхлыг олигарх өөхшүүлж, улмаар өрсөлдөөн болгоно. Тийнхүү хувьсгалч болбол зохих чадалтай хүмүүс олигархийн талд орж түүний хүчийг зузаатгадаг юм.

	— Нөгөө талаар итгэмжлэгдсэн эвлэлийн гишүүн болсон ажилчин ангийн явцуу хүрээнүүд өөрсдийнхөө байгууллагыг өмчирхөн түгжигдмэл байлгахыг хичээнэ. Тийм байлгаж ч чадна. Ажилчны тэрхүү явцуу хүрээний гишүүн байх нь удам угсаа дамждаг юм. Эцгийнхээ халааг хүү нь авах жишээтэй болж, тэр хүрээнд хүч чадлын ширгэшгүй сан болсон жирийн олны дотроос хэн ч үл нэвтэрнэ. Дүнд нь ажилчны явцуу хүрээ доройтож цаашид улам бүр суларна. Энэ завсар тэдэнд бас том пүүсүүдийн адил түр зуурын хүчийг олох үе ч байх болно. Тэд нэг ёсондоо эртний Ромын ордны торгон цэрэг шиг болно. Ордонд эргэлт гарч эрхийг ажилчны явцуу хүрээ нэг авч, бас олигархууд эсрэг эргэлт хийж эгүүлэн авах жишээтэй тэр хоёр эрх мэдлийг булаалдан ээлжлэн эзэлж байх болно. Тэр завсар нь явцуу хүрээ эргэлтгүй суларсаар байх ба эцэст нь түүний байрыг жирийн олон эзэлнэ.

	Эрнест нийгмийн хувьслын хэтийн энэхүү төлөвийг үйлдвэрчний томоохон эвлэлүүд урваж, сэтгэл нь уруу байхдаа томьёолон хэлсэн билээ. Би түүний энэхүү томьёоллыг зөвшөөрдөггүй байсан бөгөөд ялангуяа эдгээр мөрийг бичиж суугаа энэ мөчид бүр ч зөвшөөрөхгүй байна. Учир нь Эрнест минь хэдийгээр одоо үүрд эргэж ирэхгүй ч бид одоо олигархийг ертөнцийн хөрснөөс арчиж хаях их хувьсгалын босгон дээр ирээд байгаа билээ. Эрнестийн томьёоллыг би гагцхүү түүний өөрийн нь үгийн хувьд хүлцэн энд дурдаж байгаа билээ. Гэвч тийм ойлголттой байсан боловч үүнийхээ эсрэг аварга амьтан мэт тэмцэж явсан бөгөөд одоо ч гэсэн дохио өгвөөс дүрэлзэн бадрахад85 бэлэн болсон хувьсгалыг бэлтгэхэд хэнээс ч илүү хувь нэмэр оруулсныг нь мартаж болохгүй ээ.

	— Олигарх мөхөхгүй цааш удаан тогтвол жил бүр ордог тэр их илүүдэл орлогоо хааш хийх бол? гэж тэр шөнө намайг асуухад:

	— Яаж ийгээд учрыг нь олно. Зовлонгүй замыг нь олно. Мундаг сайхан замууд бариулж болно. Тэр үед шинжлэх ухаан болон ялангуяа урлалд агуу их амжилтууд гарна. Олигарх хүн ардыг эрхэндээ оруулсны дараа бас өөр юм сонирхох завтай ч болно. Яруу сайхныг шүтэгчид, урлалыг хамгаалагчид болцгооно. Урчууд тэдний жолоодлого, өгөөмөр их шангийн нь эрхээр чармайн бүтээдэг болно. Ингэсээр байгаад урлалын хөгжил өндөр хэмжээнд хүрнэ. Учир нь урчууд өчигдөрхөн байсан шигээ дунд ангийнхны саваагүй сонирхлыг хангах гэж мунгинахаа зогссон байна. Урлал гайхамшигтай их хөгжинө гэдгийг би дахин хэлэх байна. Тохиромжтой, энгийн шинэ цагийн гайхамшиг хотуудыг бий болгоно. Тэдгээр хотуудад олигархууд шилжиж яруу сайхныг86 шагшин магтах ажлаа гүйцэтгэж суудаг болно. Ажилчин хүн ажлаа хийж л байхад илүүдэл орлого тийнхүү зарцуулагдаж байх болно. Тэдгээр лут лут барилга ба хотуудыг барих гэж сая сая жирийн ажилчдыг өлсгөнө. Яагаад гэвэл асар их илүүдэл орлого олохын тулд асар их зардал хэрэгтэй болно. Бас барьж бүтээсэн юмаа мянга түмэн жилийн настай байлгахыг хичээнэ. Эртний Египет ба Вавилончуудын санаанд ч ороогүй барилга төхөөрөмж бариулна. Олигархуудыг үгүй болохоор тэдний бариулсан дорвилог зам, гайхамшиг-хотууд бие биедээ ах дүү болсон жирийн хөдөлмөрчин түмний зорчих зам, амьдрах хот87 болно.

	Энэ бүгдийг барьж байгуулах нь олигархад зайлшгүй шаардлагатай болж ирнэ. Ийм аргаар тэр илүүдэл орлогоо зарцуулна, эртний Египетийн эрх баригч ангийнхан хүртэл ард олноо луйвардаж олсон нэмүү орлогоо дуган сүм, пирамид бариулан зарцуулж байсан түүхтэй. Олигархуудын үед гэгээн хувилгаад биш урчуудын анги цэцэглэнэ. Жижиг хөрөнгөтний үеийн худалдаачин ангийн орыг ажилчны явцуу хүрээ эзлэх болно. Тэдний хөл дор, хэзээ нэг цагт сэргэн шинэ амьдралд шилжих тавилантай хүн амын дийлэнх болох хөдөлмөрчин ардууд харанхуй нүхнээ язганан өлбөрч, амьдаараа ялзарч байх болно. Хэзээг бүү мэд нэг өдөр тэд харанхуй нүхнээсээ босож ирнэ. Ажилчны явцуу хүрээ олигарх хоёр нуран унаж жирийн түмний жаргалын гэгээн өдөр хэдэн зуун жилийн дараа сая нэг эхэлнэ. Тэр өдрийг би үзэх гэж зорьж явсан юм сан. Одоо бодоход үзэх хувьгүй юм байна.

	Тэгээд дуугүй болон над руу харснаа:

	— Нийгмийн хувьсгал гэдэг мөн ч удаан явцтай байгаа биз. Хонгор минь? гэв. Би түүнийг тэвэрч толгойг нь цээжиндээ наалдуулав. Тэр, 

	— Намайг бүүвэйлээд унтуулаач. Эвгүй юм санаанд ороод болдоггүй. Би түүнийг мартах гэсэн юм гэж хүүхэд шиг өгүүлэв.

	 


АРВАН ТАВДУГААР БҮЛЭГ: СҮҮЛЧИЙН ӨДРҮҮД

	Олигархийн итгэмжлэгдсэн эвлэлүүдийн доторх харьцаа өөр болсон нь 1913 оны нэгдүгээр сарын сүүлчээр нийтэд тодорхой болсон билээ. Төмөр зам хийгээд төмөр-болдын үйлдвэрийн ажилчид, инженер техникчдийн цалин урьд үзэгдээгүй ихээр нэмэгдсэний дээр ажлын цаг нь хорогдсон тухай сонин хэвлэлд цухалздаг болов. Гэвч үүний цаана юу нуугдаж байсан нь мэдэгдээгүй байсан юм билээ. Олигархи бүх үнэнийг ил гаргаж тавихыг хүсэхгүй байжээ. Ажилчдын цалин үнэндээ хэвлэлд бичигдсэнээс хавьгүй их нэмэгдсэний дээр тэдний эрх мэдэл мөн өссөн байв. Олигархи ба итгэмжлэгдсэн эвлэлийнхэн үүнийг нууж байсан боловч тэр нууц нь удалгүй задарсан ажээ. Итгэмжлэгдсэн тэдгээр эвлэлийн гишүүд олсон амжилтаа эхнэрүүддээ гайхуулан ярьж цаадуул нь хов хөөцөлдөхдөө түүнийг нь задрааж, болсон хэрэг явдал удалгүй бүх ажилчин ангийн дотор тодорхой болсон билээ.

	Энэ бол цоо шинэ юм ч биш, арван есдүгээр зууны үед «орлогын луйварт оролцох» хэмээн нэрлэгдэн хэрэглэгдэж байсан арга явууллагын шинэ илрэл байлаа. Үйлдвэрийн дайн шатаж байсан тэр үед капиталистууд «орлогын хуваарьт оролцох» аргыг хэрэглэх гэж үзсэн байжээ. Тэд санхүүгийн ашгаар ажилчдыг хууран номхотгох гэж оролдож байлаа. Гэвч тэр нь тууштай арга болж чадаагүй юм. Тэр арга үйлдвэрийн явцуу хэсэгт амжилт гаргахаас биш нийтлэг чанартай хэрэглэвэл хөрөнгөтнүүдэд түүнийг хэрэглээгүй байснаас дээрдэх ашиг оруулахааргүй байлаа.

	Тийнхүү «орлогын хуваарьт оролцох» явц муутай санаанаас «орлогын луйварт оролцох» явцтай санаа урган гарч ирсэн хэрэг байв. Хүчтэй эвлэлүүд «бидэнд ахиу цалин олго, тэр мөнгийг бусдаас гаргаж ав» гэсэн лоозон тавьж байв. Аминчхан энэ бодлого газар сайгүй амжилт олж байсан билээ. Мөнгийг гаргаж авах болоход зохион байгуулалт муутай эвлэлүүд хийгээд зохион байгуулалтгүй ажилчин олон хохирч байв. Тэд ажилчин ангийн монопол болсон эвлэлүүдийн гишүүн хүчирхэг ах дүү нарынхаа цалингийн нэмэгдлийг шууд төлдөг болов. Энэ санаа түрүүнд миний өгүүлснээр гагцхүү олигархууд итгэмжлэгдсэн эвлэлүүдтэй88 нэгдсэний үрээр ийм шатанд хүрсэн байжээ.

	Итгэмжлэгдсэн эвлэлүүд урвасан нууц илэрмэгц ажилчин ангийн дотор үймээн дэгдэв. Удалгүй итгэмжлэгдсэн эвлэлүүд олон улсын үйлдвэрчний байгууллагаас гарч, авсан бүх үүргээсээ няцсан билээ. Итгэмжлэгдсэн эвлэлийнхнийг хонзогнох, зөрчил гаргах явдал эх захгүй өрнөв. Тэднийг хуучин ах дүү нар нь урвагчид хэмээн үзэж хоол ундаан дээр ч, зугаа цэнгэлийн үед ч, ажлын газар, гэр оронд нь ч газар сайгүй дайрч байв.

	Тархиа хага цохиулсан хүний тоо алдагдаж, амь үрэгдсэн нь ч цөөнгүй болов. Итгэмжлэгдсэн эвлэлийн гишүүд амар заяа үзэхээ больсон билээ. Тэд ажилдаа очиж, ирэхдээ бөөн бөөнөөрөө явдаг байв. Гадуур гарахдаа гудамжны голоор явдаг болов. Гудамжны хажуугаар явбал байшингийн дээвэр буюу цонхнуудаас тоосго, чулуу мэт нисэн ирж тархийг нь хага цохих аюул тэдэнд зайлшгүй ирдэг байлаа. Эрх барих газрууд тэднийг биедээ буу зэвсэг авч явахыг зөвшөөрсний дээр бүхий л аргаар тэднийг хамгаалдаг байв. Тэдэнд халдагчдыг барьж шоронд хорин, хатуу цээрлүүлдэг байв. Нөгөө талаар итгэмжлэгдсэн эвлэлүүдийн гишүүдээс бусад хүмүүс биедээ зэвсэг авч явахыг хориглодог байсны дээр тэрхүү дүрмээ хэрэгжүүлэх гэж дээд хэмжээгээр чармайн, зөрчсөн хүнийг мөн дээд хэмжээгээр цээрлүүлдэг байв.

	Гэвч ажилчин олны хилэн намдахгүй урвагчдаасаа хонзонгоо авсаар л байв. Явцуу хүрээний зааг аяндаа тодров. Ажилчдын багачуул явцуу хүрээнийхний хүүхдүүдийг мөрдөн, гадаа тоглох юм уу, нийтийн сургуульд явахын аргагүй болгож байв. Урвагчдын эхнэр, гэр бүлийнхнийг ч гэсэн мөн тэр мэт дайран, тэр ч байтугай тэдэнтэй худалдаа хийсэн мухлагуудыг хавчиж байв.

	Олон түмэнд хавчигдсан урвагчид ба тэдний гэр бүлийнхэн тэрхэндээ улам явцуу болж байв. Ааш нь хувирсан пролетари нарын дунд сэтгэл амар суухын аргагүй болсноо мэдсэн тэд өөрсдөд нь тусгай зориулагдсан газар шилжин суудаг болов. Тийнхүү шилжин суухад нь олигархууд халамжлан тусалдаг байв. Тэд итгэмжлэгдсэн эвлэлийн тохитой байранд сууж, сайн хувцас өмсөж, сайхан хоол идэж, сайшаал магтаалын үг дуулж явдаг болсон билээ.

	Нөгөө талаар ажилчин ангийн үлдсэн хэсгийн аж байдал улам бүр доройтсоор байв. Бага сага эрх мэдлээ алдаж, цалин мөнгө, амьдралын хэмжээ нь зогсолтгүй буурсаар байлаа. Үүний зэрэгцээгээр нийтийн сургуулиудын байдал доройтож, албадан сургалт аажмаар хүчгүй болж байв. Шинэ үеийнхний дотор бичиг үсэг мэдэхгүй хүний тоо хурдан өсөв.

	АНУ дэлхийн зах зээлийг булааж авсан нь дэлхий дахиныг сандаргав. Энд тэндгүй засаг төр, хэвшсэн ёс хямран өөрчлөгдөж байв. Герман, Итали, Франц, Австрали, Шинэ Зеланд улсуудад нэгдмэл ардын засаг тогтон бужигнаж байв. Британийн хаанчлал задарч, Английн засаг амсхийх завгүй болоод байв. Энэтхэгт бослого дэгдэн, «Азийн эзэн нь азичууд байх ёстой» гэсэн уриа Ази даяар цуурайтаж байлаа. Энэ урианы цаана шар, хар арьстнуудыг цагаан арьстны эсрэг тухирсан японы явууллага нуугдаж байв. Япон нэг талаар арвин их газар эзэгнэсэн хаант улс тогтоох зүүдээ хэрэгжүүлэх гэж тэмцэхийн зэрэгцээ дотоодынхоо пролетарийн хувьсгалыг багалзуурдан дарах ажил явуулж байв.

	Үүний улмаас явцуу хүрээнүүдийн хооронд илт дайн болж байсан ажээ. Самуурайг эсэргүүцсэн кули болон кули-социалистуудыг түм түмээр нь хороож байжээ. Токиод болсон гудамжны тулалдаан ба Микадогийн ордыг эзлэх гэж үйлдсэн урагшгүй довтолгооны үед дөчин түмэн хүн алагдсан ажээ. Кобе яргын газар болоод байв. Тэнд ажил хаясан нэхмэлийн ажилчдыг пулемётоор шүршин хядсан нь орчин цагийн цэргийн техникийг ажил хаягсдыг залхаахад хэрэглэхийн сонгодог жишээ болсон билээ. Өсөн дэгжиж байсан японы олигарх бусдаасаа хамгийн зэрлэг нь байлаа. Япон дорно дахиныг эзэгнэж, Энэтхэгээс бусад азийн зах зээлийг гартаа авсан билээ.

	Англи зүдэрч байж дотоодынхоо пролетарийн хувьсгалыг дарж мөн Энэтхэгээ тогтоож авав. Том том колониудаа яаж ч чадалгүй алдав. Түүний үрээр Австрали ба Шинэ Зеландын социалистууд улсдаа нэгдмэл ардын засаг тогтоож авлаа. Канад эх улсаасаа салсан нь ч мөн ийм учир явдалтай ажээ. Гэвч Канад төмөр өсгийгөөр туслуулан, дотоодынхоо социалист хувьсгалыг дарсан юм. Төмөр өсгий цааш нь Мексик, Кубын хувьсгалт хүчнийг дарахад тусалсан билээ. Энэ бүгдийн үр дүнд төмөр өсгий шинэ ертөнц дээр баттай байр суурь олж авав. Төмөр өсгий тийнхүү Панамын сувгаас хойд мөсөн далай хүртэлх уудам их зайд орших хойд Америкийг улс төрийн нэгэн хүчит нударга болгон зангидсан билээ.

	Англи улс том том колониудаа алдаж байж ганц Энэтхэгээ авч хоцров. Гэвч тэр нь урт настай биш байлаа. Энэтхэгийн төлөө Япон болон азийн бусад улсуудтай хийж байсан тэмцэл зөвхөн түр намдаад байлаа. Англи Энэтхэгээ ч гэсэн удахгүй алдах тавилантай байв. Учир нь Энэтхэгийн төлөө тэмцлийн цаана нэгдмэл Ази ба дэлхийн хоёр хэсгийн хоорондын ширүүн тэмцэл нуугдаж байсан юм.

	Даян дэлхий хямарч байсан энэ үед АНУ-ын иргэн бид санаа амар суугаагүй. Том хэвлэлүүд урвасан нь пролетарийн хувьсгалыг боогдуулж, гагцхүү эмх замбараагүй самуун энд тэндгүй дэгдэж байв. Ажилчин ангийн дунд самуун дэгдэж, фермийн эзэд, дунд ангийн үлдэгдэл оволзон үймж байтал түүн дээр лам нарын хөдөлгөөн нэмэгдэв. «Долоо дахь өдрийн адвентистууд» хэмээх лам нарын бүлэг ертөнцийн мөхөл ирлээ хэмээн зарлан гэнэт босож ирсэн билээ.

	— Хөл толгойгоо алдсан самуун! Ингэж дур зоргоороо загнаж, ингэж маргаж байсан цагт бид яаж эв санааны нэгдэлтэй байх юм бэ? гэж Эрнест эгдүүцдэг байлаа.

	Шашны энэ үзэл өргөн олны дунд дорхноо тархав. Дарлагдаж туйлдсан олон ертөнцийн ёс жамд урам нь хугараад, дээд тэнгэрт оршигч бурханд итгэж, тэнд үйлдвэрийн махчид нэвтэрнэ гэдэг бол зүүний сүвэгчээр тэмээ нэвтэрнэ гэсэнтэй адил бүтэшгүй хэрэг гэж итгэдэг болсон байжээ. Нүд нь хонхойж, харц нь зэрлэгшсэн лам нар газар сайгүй тарж, засаг захиргааны байгууллагуудаас буруушаан хориглож байсан боловч түүнийг үл хайхран, газар сайгүй олон түмнийг хуралдуулан номлож, тэдний мунхаг бишрэлийг улам шатааж байв.

	Тэд олон түмэнд ертөнцийн мөхөл ирлээ, бид нарт ертөнцийн эцсийн өдрүүдийг үзэн өнгөрөөж байна хэмээн баталдаг байв. Дөрвөн салхи арилсан байна, бурхан олон хэлтнийг хямруулсан байна гэж номлодог байв. Тэр үе чухам ид шид, хий үзэгдлийн үе байсан билээ. Энд тэндгүй мэргэд, хувилгаад тодорч байв. Дээд тэнгэрээс бурхан заларч ирэх, нэгэн зуун дөчин хоёр түмэн ариун номтон дээд тэнгэрт дээшлэн очих цагийг хүлээхээр хэдэн буман хүн ажлаа орхиж аглаг ууланд очиж даяанчлан суусан билээ. Гэтэл бурхан ч ирсэнгүй, харин тэр олон хүн тэртээ ууландаа өлбөрч үхсэн билээ. Бас нэг хэсэг нь өлсөхийн эрхээр ойр хавийнхаа фермерүүдийг сүйтгэж гүйцсэн бөгөөд тийнхүү бүх орныг хамарсан замбараагүй байдал, самуун оршин тогтнох хувьгүй болоод байсан фермерүүдийн ядуурлыг улам гүнзгийрүүлэв.

	Гэвч Ферм, тарианы үтрэмүүд төмөр өсгийн өмч байсан учир цэргийн бүхэл бүтэн арми хөдөө гарч тэдгээр бишрэлтнүүдийг байсан газар нь хүчээр авчирч ажил төрөлд нь оруулж байв. Буцаж ирээд тэд аанай л самуунаа үргэлжлүүллээ.

	Тэдний толгойлогчдыг цаазлах буюу хий судлалын өвчтөнийг хорих газар явуулдаг байв. Чухам мунхгийн ам нээгдсэн цаг ирээд байсан билээ. Бас тэгээд мунхаг тэр хэргийн дэлгэрэх нь тахал мэт байв. Флоридаас Аляск хүртэлх газар, намаг, цөл, зэлүүд нутгаар эсэн мэнд үлдсэн жижиг бүлэг индианчууд хүртэл месси бурхнаа бууж ирнэ хэмээн гайхамшгийнхаа бүжгийг бүжиж байсан билээ.

	Энэ бүх явдал болж байх зуур эрин цагийн мангас болсон олигарх айдас хүрэм итгэл төгс өссөөр л байв. Төмөр гар, төмөр өсгийгөөрөө тэр боссон түмнийг номхотгон, журам тогтоож, замбараагүйн дунд өөрийгөө бэхжүүлэн суурьшиж байлаа.

	Энэ үед фермерүүд:

	— За гайгүй, одоохон бид засгийн эрхийг гартаа авна гэж байлаа. 

	Кэльвин Пэлл-Стритэд манайд ирээд, 

	— Олон муж улсад бид олонхын саналыг авсныг харж байгаа биз дээ. Бид социалист нартай нийлнэ. Үүрэгт ажилдаа ороод олон түмнийг шал өөр дуу шуутай болгоно гэж байлаа.

	Социалистууд:

	— Урам нь хугарсан цаашдын өөр тавилангүй болсон сая сая хүн бидний талд байна. Фермийн эзэд болон түүний намынхан, дунд ангийнхан, ажилчин анги бидний талд орлоо. Капиталист систем зомгол болно. Нэг сар өнгөрөхөд манай арван таван хүн конгресст сууна. Хоёр жил өнгөрөхөд ерөнхийлөгчийнхөөс аваад ямар нэг газрын нохой маллагч хүртэл бүх байр суурь манайх болно гэж байв.

	Энэ яриаг сонсоод Эрнест толгой сэгсрэн:

	— Манайх хэчнээн винтовтой билээ? Бидэнд хэрэгтэй их тугалгыг хаанаас авахаа мэдэж байна уу? Дарийн утаа үнэртээд ирэхийн цагт механик хольцоос химийн хольц дээр байх вий. Миний үгийг ойшоогоорой гэж билээ.

	 


АРВАН ЗУРГААДУГААР БҮЛЭГ: МӨХӨЛ ИРСЭН НЬ

	Эрнест бид хоёрыг Вашингтон явах болоход аав эндээ хоцрохоор шийдэв. Пролетарийн амьдралыг судлах нь түүнд хачин их сонин байжээ. Манайхны хавийн ядуучуудын хороо түүнд нийгэм судлалын том лаборатори болсон бөгөөд тэр судлаад судлаад баршгүй арвин сантай учирсан ажээ. Ажилчин хүмүүст ойртож олон айлтай танил болсоор байлаа. Тэрээр бас янз бүрийн ажил дайралдахад дуртайяа хийдэг байв. Учир нь ажил бүр түүнд зугаа болохын дээр бас судалгаанд нь материал болдог байжээ. Тийнхүү ажилдаа их л буурьтай ханддаг байсан бөгөөд оройд нэн их баяртай, шинэ тохиолдлуудынхаа талаар өчнөөн төчнөөн тэмдэглэл хийчихсэн инээд хөөр болсоор ирдэг байлаа.

	Аавд амь зуухын тулд ажил хийх шаардлагагүй байлаа. Эрнестийн орчуулгын хөлс гурван биеэ тов хийтэл болгоод байсан юм. Гэвч аав ажилчин байх гэж зүтгэдэг байсан юм, ажилчны хувцас өмсөх нь түүнд юунаас ч сонин байлаа.

	Нэг үдэш гудамжинд гутал тосолж байгаад сав дүүрэн гутлын тос, үдээстэй ирж байсныг нь, бас хүнсний мухлагт ороход бараа олгогч болчхоод зогсож байсныг нь би огт мартдаггүй юм. Хожим гудамжны нөгөө этгээдэд байдаг шөнийн цэнгээний газар бүтэн долоо хоног худалдагчаар ажиллахад нь би ер гайхсангүй. Аав бас манаач хийх, төмс худалдах, консервын лааз дээр хаяг наах, цаасан хайрцгийн үйлдвэрт зарлага хийх, трамвайн зам тавьж байсан ажилчдад ус зөөх олон ажил хийж үзсэн бөгөөд бут цохигдохоос нь өмнөхөн сав угаагчдын үйлдвэрчний эвлэлд элссэн юм.

	Хамба ламын хувцас, байдал нь аавд лав их таалагдсан байх. Хямд үнэтэй хөвөн эдлэлээр хийсэн цамц, комбинезон өмсөж, нарийн суран бүс бүсэлдэг болсон билээ. Урьдын юмнаас үлдсэн нь гэвэл гагцхүү хоолныхоо өмнө заавал хувцсаа сольдог заншил нь л байлаа.

	Эрнест минь хамт байх болсны дээр аав шинэ нөхцөлд ирээд баяр баясгалантай байсан болохоор надад өөр хүсэж мөрөөдөх юмгүй үүнээс илүү жаргалгүй мэт санагддаг боллоо.

	Аав:

	— Багадаа би их сониуч хүүхэд байсан юм. Юм бүхнийг, яагаад тийм байдаг учрыг нь мэдэх гэж мэрийж явдаг байсан. Тийм учраас би физикч болсон байна. Багын минь тэр сониуч зан надад одоо хүртэл байдаг юм. Сониуч байх нь амьд явахын дээд сайхан чанар гэж ярьдаг байв.

	Аав заримдаа зориг гарган Маркет-Стритийн хойгуур байдаг худалдаа, үзмэрийн төвд очиж сонин худалдах, бичиг зөөх, хүмүүсийг тэргэндээ орж гарахад хаалгыг нь онгойлгож өгөх зэрэг ажил хийдэг байв.

	— Тэрэгний нь хаалгыг хааж өгсөн чинь, Уиксон намайг таниад том том харж аман дотроо «ямар золигийн хэрэг вэ! ямар золигийн хэрэг вэ» гэх шиг болсон. Тэгээд царай нь час улайгаад надад цайны зоос ч өгөлгүй санд мэнд хөдөлсөн. Тэгснээ, сэхээ орсон бололтой таван алхам ч явалгүй тэргээ эргүүлэн ирж хаалгаа онгойлгон цухуйгаад:

	— Даанч дээ, профессор минь. Дэндэж байна. Би танд тусалъя, та надаас юу хүсэх вэ? гэв. Тэгэхлээр нь би, 

	— Би таны тэрэгний хаалгыг хааж өгсөн, та нийтийн заншлын дагуу надад арван цент шагнаж болох юм гэхэд, 

	— Болиоч дээ та! Би огт өөр юм ярьж байна шүү дээ гэв. Тэр үнэн голоосоо ярьж байх шиг санагдсан. Иймээс хүн төрөлтэй юм болохоороо бас нэг муу өрөвдөх ухаантай болсон юм даг аа. Тэгэхлээр нь бодож байгаа дүр үзүүлэн хэсэг бүрзийн зогслоо. Намайг ярьж эхлэхэд түүний царай их л нааштай байсан боловч яриагаа дуусгахад минь ямар болсон гэж санана.

	Би түүнд:

	— Та миний гэр орон, бас Сьеррийн фабрикаас оногдох ёстой мөнгийг минь эгүүлж өгмөөр байна гэсэн юм гэснээ дуугүй болов.

	— Тэр юу гэж байна? гэж намайг шалж асуухад, 

	— Юу гэх вэ дээ тэр. Дуугараагүй. Тэгэхлээр нь би та их хангалуун сайхан байгаа байх» гэж хэлсэнд над руу их шохоорхсон янзтай харсан. Тэгэхлээр нь би «Тийм биз?” гэж нэмж асуусан юм.

	Тэгсэн чинь жолоочдоо явахыг тушаагаад хараал зүхэл болсоор жирийгээд өгнө билээ. Надад гэр орон, мөнгө байтугай арван зоосны ч шагнал өгөөгүй. Охин минь чи харж байгаа биз. Аавын чинь хийж яваа энэ гудамжны гутал тослогчийн ажилд чинь урам хугармаар юм их л гардаг юм байна шүү гэж байж билээ.

	Тийнхүү Эрнест бид хоёрыг Вашингтон явахад аав Пелл-Стрит дахь байрандаа ганцаар үлдлээ. Тэр үед хуучин амьдралын эцэс ирж тэгэхдээ миний зүүдэнд ч ороогүй түргэн ирж байсан ажээ.

	Социалист депутатуудын албан тушаалаа гүйцэтгэхэд, бидний санаж байсан тэр саад тотгор учирсангүй. Юм бүхэн төвөггүй бүтэж байв. Тэрхүү төвөггүй байгааг хүртэл итгэхгүй сэрэмжилж байсан Эрнестийг би дооглон инээдэг байсан юм.

	Социалист нөхөд маань цөм амгалан, өөрсдийн хүч ажлынхаа бүтэмжтэй байгаад итгэл төгс байв. Конгресст сонгогдсон цөөн тооны фермерүүд манай хүчийг нөхөж бид хамтран ажиллах хөтөлбөр боловсруулаад байсан юм. Эрнест энэ ажилд маш идэвхтэй оролцож байсан боловч «Дарийн утаа үнэртээд ирэхийн цагт механик хольцоос химийн хольц дээр байх вий» гэдэг нөгөө дуртай үгээ хэлсээр л байв.

	Сүүлчийн сонгуулиар фермерүүдийн намынхны нэр дэвшигдсэн хэд хэдэн муж улсад эхлээд будилаан гарав. Тийм муж улс олон байсан боловч сонгогдсон хүмүүс албан тушаалаа гүйцэтгэхийг эс зөвшөөрчээ. Огцрогдсон хүмүүс ажлаа шууд шилжүүлэхгүй байв. Энэ бол тун оновчтой арга байлаа. Тэд сонгуулийг ил явагдсан гэж шалтаг зааж байсан бөгөөд түүнийг шүүхээр шийдвэрлүүлэх хэрэгтэй гэж будилуулсан юм. Фермерийн намынхан яах ч аргагүй болов. Тэдний эцсийн арга нь заргалдах л байлаа. Гэвч шүүх дайсны нь гарт байв. Тийнхүү аюултай цаг тулгарав. Хууртагдсан сонгуультнууд хүч хэрэглэвэл тэдний хамаг ололт амжилт талаар болох байлаа. Тэднийг хүч хэрэглүүлэхгүй гэж социалист бид юутай их оролдсон билээ! Эрнест энэ үед хэд хоног нойр хоолгүй ажилласан юм. Фермерийн намын том удирдагчид тулгарч байгаа аюулыг зөв ойлгож бидний зөвлөгөөг хүлээж авсан. Гэвч юу ч тус болсонгүй. Олигархи хүч хэрэглэхийг л хүсэж байсан ажээ. Тэгээд өдөөн хатгагчдаа ажилд оруулжээ. Чухам тэд нь л тариачны бослого гаргасан билээ.

	Арван хоёр муж улсад бослого гарав. Хууртагдсан фермийн эзэд муж улсыг захирах байр суурийг хүч хэрэглэн эзэлж байв. Тэд нь яриангүй үндсэн хуулийн эсрэг хэрэг болж, тэгээд л АНУ цэргээ тэдний эсрэг илгээх нь тэр. Өдөөн хатгагчид газар сайгүй ажиллаж хүн ардыг үймүүлж байв. Төмөр өсгийн төлөөлөгчид фермийн эзэд, гар урчууд, хөдөө аж ахуйн ажилчдын нэрийг барин хэрцгий авирлацгааж байлаа.

	Фермийн намынхан Калифорний муж улсын нийслэл Сакраментод журам тогтоож чадсан билээ. Гэтэл олигархийн хэдэн мянган төлөөлөгчид нууцаар хүрэлцэн ирсэн ажээ. Тэдгээр дээрэмчид дэлгүүр, фабрик руу буудаж, тонож зүй бусаар авирласан билээ. Тэд хотын хүмүүсийг өөрсдийнхөө хөдөлгөөнд нийлтэл ажлаа үргэлжлүүлэв. Хотын борчуулын дунд согтоох ундаан их хэмжээгээр тарааж, тэдний зориг зүрхийг чангалж байлаа. Тэгээд шалтаг бэлэн болмогц нь чухамдаа төмөр өсгийн цэрэг болох АНУ-ын цэрэг хүрэлцэн ирсэн билээ. Сакроментын гудамж, талбай тэрчлэн гэр орондоо нэг түм нэг мянган томчуул, хүүхэд багачууд хядуулсан билээ. Муж улсыг захирах явдал үндэсний засгийн газрын гарт шилжиж, Калифорнийн асуудал тийнхүү дуусав.

	Бусад муж улсуудын асуудлыг ч Калифорнийн нэг адил шийдлээ. Фермийн талынхны нам эзэгнэсэн муж улс бүрийг хүчээр авч цусанд хутгав. Үймээн шуугианыг нууц төлөөлөгчид, хар зуутнууд өдөж, түүнийг дарахаар цэрэг ирдэг байв. Хөдөө нутгаар хулгай дээрэм дэгдэж, шатаж байгаа ферм, агуулах, хот тосгоны хар утаа өдөр шөнөгүй огторгуй өөд манаран цойлж байв. Энд тэндгүй тэсэрч дэлбэрэх ажил явагддаг болов. Төмөр замын гүүр, гарц, хонгилууд дэлбэрч, галт тэрэг онхолдсоор байлаа. Хөөрхий фермийнхэн үй олноороо буудагдан, дүүжлүүлэн хядагдаж байв. Түүний хариуд ард түмэн босож, Плутокрацууд ба цэргийн зангиудыг олон олноор нь үгүй хийдэг болов. Цус урсгах, хонзогнох эрмэлзэл хүмүүсийн сэтгэлийг эзэмдэж байлаа. Байнгын цэрэг фермийнхнийг зэрлэг индиан нарын нэг адил үзэж, харгис зэрлэгээр хядаж байв. Өөрсдөө ч бас ихээхэн хохирол үзэж байлаа. Оригонд нэгэн зэрэг болсон аймшгийн дэлбэрэлтийн улмаас хоёр мянган найман зуун цэрэг алагдаж, бусад газруудад хойно урьд болсон төмөр замын дэлбэрэлтийн үед ч үй олон цэрэг амь сүйдсэн билээ. Тийнхүү байнгын цэрэг ч гэсэн фермийнхнээс амиа хамгаалах гэж багагүй зовдог байв.

	Үндэсний хамгаалах цэргийн талаар 1903 онд гарсан хууль хүчин төгөлдөр болж, ажилчид өөрийнхөө муж улсын дотор өөрсдийнхөө нөхдийг хороохоор буун дор туугдан дайчлагдаж байв. Үндэсний хамгаалах цэргийн хууль эхний үед бэрхшээлтэй тулгарсан нь мэдээжийн хэрэг. Цэргийн олон занги хорлогдож, олон цэрэг хээрийн шүүхийн шийдвэрээр цаазлагдсан билээ. Эрнестийн хэлсэнчлэнгээр ноён Коуальт, Эсмьюнсен хоёрын хувьд хүнд явдал тохиолдлоо. Тэр хоёр үндэсний хамгаалах цэрэгт дайчлагдан Калифорнийгоос Миссурид очиж фермийнхнийг залхаан цээрлүүлэх аялалд томилогджээ. Гэвч түүнээс татгалзсан учир тэднийг тэр дор нь залхаажээ. Тэдний хувь заяа цэргийн хээрийн шүүхийн гарт орж, эцэст нь цаазлуулахад хүргэжээ. Тийнхүү тэр хоёр бууны аманд өртөв.

	Үндэсний хамгаалах цэрэгт алба хаахаас зайлсхийсэн олон залуу эрс оргож, ууланд бүгсэн билээ. Тэднийг хуульд хамаарахгүй гэж зарласан боловч улсын доторх үймээн дарагдтал мөрт нь байлгав. Дараа нь тэдэнд хатуу арга хэмжээ авсан ажээ. Засгийн газар оргодлуудыг гурван сарын дотор бууж ирэхийг анхааруулсан тунхаг гаргав. Гурван сар өнгөрмөгц хагас сая цэргийг тал тал тийш нь уул руу илгээв. Тэд ямар ч байцаалт тогтоолгүйгээр дайралдсан хүнийг дор нь бууддаг байв. Тэд хуульд хамаарахгүй гэж зарлагдсанаас өөр хүн ууланд байх ёсгүй гэдгийг үндэс болгон тийнхүү хэрцгий загнадаг байжээ. Ашигтай байрлал эзэлсэн зарим бүлэг оргодол цэргүүдтэй халз тулалддаг байсан боловч эцсийн эцэст өөрснөө амь алддаг байв.

	Канзасын үндэсний хамгаалах цэргийн ангийг залхаасан нь хүмүүсийн ухамсарт хамгаас илүү сургамж болсон билээ. Канзасын хамгаалах цэргийн их бослого фермийн эсрэг зэвсэгт хүч хэрэглэж эхлэхээс ч өмнө дэгджээ. Үндэсний хамгаалах цэргийн зургаан мянган хүн үймээнд хамрагдав. Тэд хэдэн долоо хоногийн турш уруу царайлан, уур хилэнтэй байсан учир тэднийг тусгай газар хуарагнуулж байжээ. Тэдний дотроос тодорхой хэдэн өдөөн хатгагчид эхлэн бослого гаргасан нь огт эргэлзээгүй.

	Дөрөвдүгээр сарын хорин хоёрны шөнө тэд босож зангиудаа хядсанд цөөхөн хүн амь гарчээ. Тийнхүү зангиудаа хядсан нь төмөр өсгийн огт санаагүй хэрэг болжээ. Өдөөн хатгагчид айхтар мэрийн ажилласны үр дүнд тийм хэрэг дэгджээ. Гэвч төмөр өсгийд тэр нь ашигтай юм болов. Төмөр өсгий тэр ангийг залхаах гэж хэдий нь бэлтгэж байсан учир зангиудыг олноор нь хядсан нь зөв залхаалт болсон ажээ. Босогчдыг дөрвөн түмэн цэрэг үлгэрт гардаг шиг гэнэт бүсэлжээ. Босогчид тийнхүү хавханд орсон ажээ. Хөөрхий, тэд замаггүй пулемёт, буунд нь таарахгүй сумтай болсноо бүслэгдсэн хойноо мэдсэн ажээ. Тэд бууж өгөхөөр цагаан дарцаг босгосон боловч дайсан нь тэднийг огтхон ч хайрлаагүй. Зургаан мянган хүнийг бүгдийг нь газарт нь үлдээсэн ажээ. Тэдэн рүү гранат, минаар мөндөр буулгахад зориг шулуудсан эрчүүд өөдөөс нь эгнэн давшсан боловч тэднийг пулемётын галаар хяргасан ажээ. Энэ тулалдааныг нүдээр үзсэн хүний ярианаас үзэхэд тэднээс дайсны пулемётод зуун тавиад метрээс илүү ойртсон хүн нэг ч гараагүй байв. Тулалдааны талбар хүүрээр бүрхэгдсэн хойно тэдэн рүү морин цэрэг илгээж, шархдагсдыг гар буу сэлмээр зүйл дуусгаж морьдын туурайгаар давтуулсан ажээ.

	Фермерүүдийн намынхныг дарагдах үед нүүрсний уурхайн ажилчдын бослого дэгдэв. Энэ нь пролетарийн зохион байгуулалттай эцсийн хөдөлгөөн байлаа. Долоон түм таван мянган уурхайчид ажил хаяв. Гэвч ажилчид орон даяар тархмал байсан тул хүчээ нэгтгэх бололцоогоор муу байсан юм. Тэднийг байгаа байгаа газарт нь бут цохисон. Энэ нь боолчуудын анхны бослогын дарсантай адил болсон билээ. Энэ үед Покок89 боол номхотгогч хэмээх алдар нэртэй болж, пролетари ангийн хараалыг үүрд идэх «гавьяат үйлсээ» туурвисан билээ.

	Энэ завсар социалистууд тэсвэрлэсээр байв. Фермүүдийн нам гал, цусанд живэн, үйлдвэрчний байгууллага задарч байхад социалистууд хэрэг түвэг тарилгүй нууц байдалд орсон юм. Фермүүдийн намынхан бидний энэ тактикийг дэмий л шүүмжилж байв. Бидний хувьд бослого гаргах нь амиа хорлохтой адил, нийт хувьсгалын үйлст тэнэг бөгөөд хортой хэрэг болох байсан юм. Төмөр өсгий нийт ажилчин түмэнтэй эхлэн тулгарахаасаа эмээж, биднийг л эхлэн бослого гаргаасай гэхээс өөр юм хүсэхгүй байсан билээ. Манай эгнээнд өдөөн хатгагчид шургалан үймүүлж байсан боловч бид тэвчин тэдэнтэй ширүүн үзэлцэхгүй байлаа. Тэр үед төмөр өсгийн төлөөлөгчдийн ажиллагаа болхи, тэдэнд цааш сурах зүйл их байсан бөгөөд манай дайчин бүлгийнхэн тэднийг тухай бүрд нь илрүүлэн устгадаг байлаа. Энэ нь цус урсгасан ширүүн үйлс байсан боловч бид хувьсгалын хэрэг, өөрсдийн амь насаа хамгаалахын тулд дайсны зэвсгийг эргүүлэн хэрэглэхэд хүрч байв. Тэгэхдээ бид шударга ёсыг баримталж байлаа. Нэг ч өдөөн хатгагчийг байцаалт, тогтоолгүй цаазалдаггүй байсан юм. Бидэнд алдаж оносон удаа бий. Гэвч тийм явдал цөөхөн тохиолдсон. Дайчин бүлэгт манай хамгийн эрэлхэг зоригтой, хувьсгалын хэрэгт хамгийн үнэнч нөхөд маань ордог байсан юм. Эрнест арван таван жилийн дараа тэдгээр бүлгүүдийн дарга нарын өгсөн мэдээнээс үндэслэн тооцоолоод дайчин бүлэгт орсон эрэгтэй, эмэгтэй хүмүүсийн дундаж наслалт таван жил байна гэж дүгнэсэн юм. Тэд ёстой баатрууд байсан боловч яргалалд дургүй хүмүүс байсан юм. Гэвч их хэргийг бүтээхэд их гарз гарах нь зайлшгүй гэж үзэн тэр дургүй үйлээ шүд зуун үйлддэг байсан билээ90.

	Бид гурван зорилт өмнөө тавин ажиллаж байв. Нэгдүгээрт, манай эгнээнд шургалж байгаа төмөр өсгийн төлөөлөгчдийг илрүүлэн устгаж байх, хоёрдугаарт, дайчин бүлгүүд бий болгох хийгээд хувьсгалын хэргийг нууц явуулах ажлыг зохион байгуулах, гуравдугаарт, нууц төлөөлөгчдөө олигархийн бүх салбарт тухайлбал явцуу хүрээний гишүүд ба ялангуяа холбооны ажилчид, нарийн бичгийн дарга нар хийгээд албан хаагчид, арми өдөөн хатгагчид, боол номхотгогчдын дотор шургалуулан оруулж ажиллуулах явдал байлаа. Энэ бол үлэмж цаг барсан аюултай ажил байсан бөгөөд бидний оролдлого том гарз хохирлоор төгсөх нь олонтоо байлаа.

	Төмөр өсгий дайнд биднийг ялсан боловч хариуд нь бид аймшигтай бөгөөд далдын өвөрмөц дайн зарлав. Нүдэнд эс харагдаж, үл мэдэгдэх хүчин зүйлс асар их байлаа. Энэ нь үлгэрлэвээс хоёр сохор хүн байлдаж байгаа мэт байлаа. Гэвч хэрэг бүхэн зорилготой, зохих сахилга журамтай, удирдлагатай хийгддэг байсныг өгүүлэх юун.

	Бид төмөр өсгийн бүх байгууллагад төлөөлөгчдөө оруулж, төмөр өсгий бас манай эгнээнд төлөөлөгчдөө шургалуулж байсан хэрэг билээ. Энэ бол бэрхшээл ихтэй далдын хорт дайн байсан бөгөөд нууц ажиллагаа, хуйвалдаан, эсрэг хуйвалдаан аль аль талд шаардагддаг тулаан байсан юм. Энэ бүх хэргийн цаана хүчирхийлэл, аймшигт үхэл хэзээд нуугдаж байдаг. Хамгийн дотно, хамгийн шилдэг эрэгтэй, эмэгтэй нөхөд маань ор мөргүй алга болдог байлаа. Өнөө нь амьд байсан хүн маргааш нь алга болоод ор сураггүй болдог байв. Тийнхүү сураггүй болсон нөхдөө бид үхэж үрэгдсэн гэдгийг хэдий нь мэддэг боллоо.

	Хүнд итгэхийн аргагүй болов. Хамт ажиллаад л байсан хүн маань төмөр өсгийн төлөөлөгч байх нь жирийн хэрэг байв. Бид төмөр өсгийн байгууллагыг нууц төлөөлөгчөөрөө дүүргэхэд тэд сөрөх тагнуулуудаараа байгууллагаа самнан шүүдэг болов. Хүнд итгэхийн аргагүй байсан боловч бид алхам бүрээ, итгэлд түшиглэн хийхэд хүрч байсан. Буруу хүнд итгэн сүйрэх явдал нэг бус удаа тохиолддог байлаа. Хүн гэдэг сул талтай амьтан учир хүмүүсийг төмөр өсгий мөнгө, эрх мэдэл, гайхамшигт хотуудад болдог наргиан цэнгэлээр татаж чаддаг байв. Бид хүнд, эрхэм дээд үзэл санаанд үнэнч байхын сайхныг амсуулж, сэтгэлийг нь хангана гэхээс өөр юу ч өгч чаддаггүй байв. Өгч чадах өөр зүйл маань цалин буурах, цаашилбал тамлуулах, алагдах аюул л байсан билээ. Хүн гэдэг сул талтай амьтан гэдгийг би давтан хэлье. Чухам тийм дээрээс бидний дундаас дутагдалтай хүн гарч бид тийм хүнд хүч чадлынхаа хэр хэмжээнд байсан өөр нэг шагналаасаа хүртээдэг байв. Тэр бол үхэл байлаа. Зорьсон хэргийнхээ ашиг сонирхлыг бодон бид тийнхүү урвасан нөхдөө цээрлүүлдэг байсан юм. Нэг хүн урвахад түүний хойноос нэг хэсэг цээрлүүлэгчдийг илгээдэг байв. Бид дайсныхаа эсрэг (жишээ нь Пококийн тухайд тохиолдсон шиг) гаргасан шийдвэрийг хэрэгжүүлэхгүй өнгөрөхийг тэвчдэг байсан боловч урвагчдаа цээрлүүлэх ажлыг заавал биелүүлдэг байв. Манай шийдвэрээр нөхөд маань урвагчид болж, гайхамшиг хэмээгдэх хотуудад нэвтрэн, тэнд очсон жинхэнэ урвагчдад оногдуулсан ялын төлөвлөгөөг гүйцэтгэдэг байсан билээ. Үүгээрээ бид, биднээс урваснаас хамт ажилласан нь дээр гэж ойлгох хатуу нөхцөл буй болгосон юм.

	Хувьсгал шашны шинжтэй болов. Бид эрх чөлөөний шүтээн болсон хувьсгалын сахиусанд биширдэг байсан. Тэрхүү шүтээний ариун галд бид шатдаг байв. Эрэгтэй эмэгтэйчүүд хувьсгалын хэрэгт амь биеэ өргөж, урьдын цагт хүн бурхны хэргийн төлөө зүтгэх гэж төрдөг байсан шиг тэд хувьсгалын төлөө амиа өргөхөөр төрдөг болсон юм. Бид хүн төрөлхтний төлөө сэтгэлээ өгсөн хүмүүс байв.

	 


АРВАН ДОЛООДУГААР БҮЛЭГ: ОРДНЫ ЗАРЦ НАР

	Фермийн эзэд эрхшээл бүхий байсан муж улсууд номхорсны дараа тэдний төлөөлөгчид Конгрессоос гарав. Тэднийг улсаас урвасан хэрэгт зэмлэж тэдний байр суурийг төмөр өсгийн этгээдүүд эзэлсэн билээ. Социалистууд хөөрхийлөлтэй баганхи болсон бөгөөд тэд мөхөл ойртож буйг сайн мэдэж байв.

	Конгресс болон Сенатад тэд гагцхүү арга саам хийж зугаацаж суув. Олон нийтийн асуудлын талаар хэлэлцсэн болж домоглож байв. Тэр нь чухамдаа олигархийг үндсэн хуулийн дагуу ажиллаж байгаа дүр үзүүлэхэд хэрэг болдог байв.

	Мөхөл ойртсон тэр үед Эрнест тэмцлийн ид гүнд нь байв. Тэгэхэд ажилгүйчүүдэд үзүүлэх тусламжийн тухай хуулийн төслийг хэлэлцэж байсан юм. Түрүү жилүүдийн хямрал үй олон пролетари нарыг өлсгөлөнд учруулсны дээр улс даяар удтал үргэлжилсэн үймээн түүнийг улам гүнзгийрүүлсэн юм. Сая сая хүн тийнхүү өлсөж байхад олигархууд болон тэднийг дэмжигчид илүүдэл бараагаа91 далд хийх арга замаа олж ядаж байв.

	Ядуугийн туйлд хүрсэн тэдгээр хүмүүсийг бид харанхуй нүхний хүмүүс92 гэж нэрлэдэг байсан бөгөөд тэдний гашуун зовлонг багасгах гэж социалистууд ажилгүйчүүдийн тухай хуулийн төсөл боловсруулан Конгресст оруулаад байсан юм. Тэр төсөл төмөр өсгийн санаанд нийцсэнгүй. Төмөр өсгий сая сая хүмүүсийг эрх ашигтаа зохицуулан ажиллуулж байх арга сэдэж байсан бөгөөд социалистуудын тэрхүү төслийг унагахаар шийдсэн байжээ. Эрнест болон түүний нөхдийн хүч чармайлт талаар өнгөрнө гэдгийг тэд мэдэж байсан боловч юмны учир бүрэн мэдэгдэж өгөхгүй бэрхтэй байлаа.

	Нэг тийшээ болоосой гэж хүсэмжилдэг байв. Ямар ч амжилт олохгүй цөхрөн, арга буюу оролцсон тэрхүү хууль тогтоох тоглоомыг дуусаасай гэж хүсэж байсан билээ. Яаж төгсөхийг тэд үл мэдэж байлаа. Гэвч болж өнгөрсөн шиг тийм гамшигтайгаар төгсөнө гэж үл боддог байв.

	Тэр өдөр би галерейд сууж байлаа. Ямар нэг аюултай юм болох гэж байгаа нь илт байлаа. Тэр аюулт зүйл бэлэн болсныг хонгилд жагссан цэрэг, орох хаалганы тэнд бөөн бөөнөөрөө байгаа цэргийн зангиуд илтгэж байв. Олигархи социалистуудад цохилт өгөх гэж бэлтгэсэн бололтой байв. Эрнест үг хэлж байлаа. Тэр сонсогчдын нь сэтгэл, хөөрхийлөлтэй байдалд уярах юм шиг ажилгүйчүүдийн байдлыг тоочин ярив. Гэвч бүгд найрамдах болон ардчилсан намын төлөөлөгчид даажигнан инээлдэж, танхимд шуугиан дэгдэв. Тэгэхлээр Эрнест ярианыхаа өнгийг эрс өөрчлөн, 

	— Би өөрийнхөө хэлсэн үгийг та нарт нөлөө үзүүлнэ гэж бодоогүй байна. Яагаад гэвэл та нарт зүрх сэтгэл байхгүй. Та нар ноён нуруугүй, арчаагүй амьтад. Өөрсдийгөө бүгд найрамдах намынхан, ардчилсан намтан гэж сүр бадруулан нэрлэдэг. Үнэндээ бүгд найрамдах нам ч гэж юм алга, бас ардчилсан нам ч гэж юм алга. Энэ танхимд бүгд найрамдах болон ардчилсан үзэлтэн алга байна. Та нар бол Плутокрацийн хөлсний этгээдүүд, зусарч бялдууч амьтад байна. Хэнхдэг рүүгээ дэлдэн, эрх чөлөөний төлөө гэж орилцгоодог боловч та нар төмөр өсгийн зарц нар болсон байна.

	«Болиоч! Журам тогтооё!» хэмээн хашхиралдацгааж Эрнестийн дуу дуулдахгүй болов. Эрнест шуугиан намдахыг хүлээн дуугүй болон ёжтойёо инээмсэглэн зогсож байв. Шуугианыг намтгах дохио болгон гараа хөдөлгөснөө нөхөд рүүгээ эргэн:

	— Тэр нөхдийн хуцаж байгааг нь хараарай гэв.

	Орилоон, хашхираан үргэлжлэн дэгдэв. Хурлын дарга чимээгээ намдаахыг анхааруулан хонх дуугаргаж, «болоогүй юм уу?” гэсэн шиг үүдэнд байгаа зангиудын зүг ширтэж байв. Гэтэл «Үймээн тарьж байна!» гэж хашхиралдах дуу гарч, Нью-Йоркийн төлөөлөгч торх шиг бүдүүн луглагар хар хүн «Замбараагүй байдлын эзэн!» гэж Эрнестэд хандан бархирав. Эрнест рүү харахад аймшигтай байлаа. Булчин бүр нь хөвчлөн чивчирч, царай нь алалцаж байгаа догшин араатных шиг сүрлэг болсон байв.

	— Та нар өнөөдөр пролетарийг яаж нигүүлсгэж байна, пролетари нарт мөн та нарыг нигүүлсгэх цаг ирнэ гэдгийг анхаараарай! гэж Эрнестийн хэлэх нь шуугиан дундаас тодхон сонстож байв.

	«Самуун таригч!», «Анархист!» гэж хашхиралдан, үймээн улам ширүүсэв.

	— Та нарыг бидний дэвшүүлсэн хуулийн төслийг эсэргүүцнэ гэж мэдэж байна. Та нар эзнээсээ тийм даалгавартай, тийм учраас ч намайг анархист гэцгээж байна. Ард түмний засаг төрийг эвдэж орхиод олон нийтийн газар ичгүүр сонжуургүй, ордны зарцын хувцастай ирцгээчхээд намайг анархист гэцгээж байна. Би халуун там чөтгөрийн галын алинд ч итгэдэггүй байсан. Харин одоо түүнд итгэдэггүй явсандаа харамсаж байна. Та нарт хийсэн хэрэгт чинь таарсан цээрлэл үзүүлэхэд үнэндээ там л байвал таарна. Та нарыг байсан цагт дээд тэнгэрт халуун там байх нь зүйтэй юм.

	Хаалганы тэнд хөдөлгөөн шуугиан болов. Бүгд тэр зүг харцгаалаа. Эрнест, 

	— Ноён дарга та цэргээ дуудаж ажилд нь оруулахгүй яагаа вэ? Тэд таны дохиог л хүлээж байна.

	— Өөр учир байгаа юм. Тэгээд цэрэг энд байгаа юм гэж хурлын дарга хариулахад:

	— Бидний тухайд уу? «Зэвсэг барин халдах» гэсэн энэ тэр гэх нь үү? гэж Эрнест хэгжүүрхэн өгүүлэв.

	Гэтэл «зэвсэг барин халдах» гэдэг үгийг хэлтэл хашхиралдаан дахин чангарав. Эрнестийн үг дуулдахаа болив. Тэр хашхиралдаан намдахыг хүлээн дуугүй боллоо. Гэтэл хэрэг мандсан байлаа. Тэнд бөөн гал улсхийх нь Галерейд сууж байсан надад илхэн үзэгдлээ. Гэтэл ч нирхийх дэлбэрэлтийн дуу сонстов. Хартал Эрнест эрчилсэн утаан дунд гуйван унаж, цэргүүд гүйлдэн очиж түүнийг шавж Эрнестийн нөхөд суудлаасаа босоцгоогоод, уур нь багтаж ядан яахаас ч буцахгүй байгаа бололтой харагдав.

	Эрнест сэхээ авч, тэдний зүг гараараа дохиод, 

	— Өдөөн хатгалга! Томоотой байцгаагаарай, эс тэгвэл та нар сүйд болно шүү гэж чанга дуугаар хэлэв.

	Тэгж хэлээд доош суухад нь цэргүүд түүнийг баривчлан авлаа. Дараа нь Галерейд байсан хүмүүсийг баривчилсан бөгөөд цааш юу болсныг би мэдэж чадсангүй.

	Би хэдийгээр Эрнестийн эхнэр нь боловч намайг түүнд хавьтуулсангүй. Тэдэнд би хэн болохоо хэлбэл намайг шууд баривчлав. Үүний зэрэгцээ Вашингтонд байсан бүх социалист төлөөлөгчдийг тэр ч байтугай халуун хижиг тусаад зочид буудалд хэвтэж байсан хөөрхий муу Симптоныг хүртэл баривчилсан байлаа.

	Ял ногдуулах гэж удсангүй. Ялыг урьдаас төлөвлөсөн ажээ. Гайхалтай нь Эрнестийг цаазалсангүй. Энэ нь олигархуудын гаргасан алдаа, тэдэнд их уршиг тарьсан алдаа болсон юм. Олигархууд тэр үед их л бардам байжээ. Тэд амжилтдаа толгой нь эргээд тэр бяцхан бүлэг баатрууд дотроо тэднийг үндсээр нь ганхуулах их хүч агуулж байгааг зүүдлээ ч үгүй байжээ. Маргааш аугаа их хувьсгал мандан, дэлхийн дарлагдсан олон алхаагаа нийлүүлэн давшихад олигарх тэр өчүүхэн бүлэг баатруудын эгнээ хэчнээн өссөнийг ойлгоно. Гэвч ойлгоод ойлгоод оройтсон байх болно93.

	Миний бие, хувьсгалчийн хувьд, хувьсгалчдын нууц төлөвлөгөө ба тэд юунд найдаж, бас юунаас айж байсныг нарийн мэдэх цөөнх хүний нэгний хувьд манай социалист депутатууд Конгрессын танхимд бөмбөг хаясан эсэхийг зөв хариулж чадах билээ. Би тэр өдөр Конгресст байсан болон гадуур байсан социалистууд тэр хэргийг үйлдээгүй гэдэгт эргэлзэхгүй байгаагаа шууд хэлнэ. Бөмбөг хэн хаясныг бид мэдэхгүй, гэвч тэр бөмбөгийг социалист бид хаяагүй гэдгийг бардам хэлнэ.

	Нөгөө талаар уул хэрэгт төмөр өсгийн холбогдолтой болохыг гэрчлэх баримтууд байгаа юм. Бид яв цав баталж чадахгүй нь мэдээжийн хэрэг. Бидний дүгнэлт бол зөвхөн таамаглал. Гэвч бидэнд тийнхүү хийх маргашгүй баримтууд байсан билээ. Нууц албаны этгээдүүд «социалист депутатууд аллагын тактик хэрэглэх гэж байна» гэж, тэр ч байтугай хэзээ хэрэглэхийг нь хүртэл заан хурлын даргад мэдэгдсэн байсан юм.

	Урьдаас тогтсон өдөр бөмбөг дэлбэрсэн бөгөөд Капитолийд цэрэг зэхээстэй байсан билээ. Бид бөмбөгний тухай огт ярилцаагүй байтал бөмбөг үнэхээр дэлбэрч зохих газрууд бэлтгэлтэй байсныг бодоход харин төмөр өсгий түүнийг мэдэж байжээ гэж дүгнэхээс өөр арга алга. Үүгээр зогсохгүй бид энэ хэргийг бидний гэм буруутай болгох, улмаар бут цохихын тулд зохион байгуулалттай үйлдсэн гэж төмөр өсгийг зэмлэх эрхтэй.

	Мэдээ хурлын даргаас аваад тэнд байсан бүх хэргэмийн тавтай нөмрөгтнүүдэд тарсан байлаа. Тэд уул явдал Эрнестийг үг хэлж байхад болно байх гэж хүлээцгээж байсан ажээ. Социалистууд аллага таллага явуулах гэж байна хэмээн тэдэнд үнэхээр итгүүлсэн болохоор тэднийг уучлах талтай. Байцаалтын үед тэдний хэд хэдэн хүн Эрнест бөмбөг хаях гэж байтал бөмбөг нь эрт тэсэрсэн гэж үнэн голоосоо мэдүүлсэн билээ. Үнэндээ тэдний нүдэнд үзэгдэх тийм юм болоогүй бөгөөд гагцхүү айхад алсын уул хөдөлнө гэгчээр юм болжээ.

	Эрнест байцаах үед:

	— Үнэхээр бөмбөг хаяя гэж шийдсэн бол намайг тэр мэт хүчгүй юм хэрэглэнэ гэж та нар бодно уу? Хоосон шахуу бөмбөг байсан шүү дээ. Утаа баагиулсан боловч надаас өөр хүнд гэм хүргэж чадаагүй. Хөл дор дэлбэрсэн хэр нь намайг цааш нь харуулж чадаагүй. Би үйлдсэн бол хор хүргэхээр юм хэрэглэх байсан биш үү? Утаанаас цааш өөр их хэрэг тарихаар юм дэлбэлэх байсан биш үү! гэж байв.

	Тэд бөмбөг эрт дэлбэрсэн нь Эрнест сандран газар унагаснаас болсон гэж баталж байсан шигээ хүчгүй бөмбөг хэрэглэсэн нь социалистуудын гаргасан санамсаргүй алдаа байлаа гэж баталж байв.

	Бидний хувьд гэвэл, бөмбөг хаясан хүнийг нэг маань ч олж хараагүй билээ. Хожим нь Эрнест дэлбэрэлт болохын өмнөхөн нэгэн хэсэгт хөлийн нь дор бөмбөг унахыг нүдээрээ үзсэн бөгөөд дууг нь сонссон гэж ярьж байлаа. Эрнест байцаалтын үед мөн ингэж хэлсэн боловч хэн ч түүнд үнэмшээгүй билээ. Энэ хэргийг олны ярьдгаар урьдаас «боловсруулсан» байжээ. Төмөр өсгий биднийг бут цохих эрмэлзэлтэй нь тодорхой байсан боловч нууц аргуудыг мэдэхэд бэрх байсан юм.

	Үнэнээр явбал үхэр тэргээр туулай гүйцнэ гэж үг байдаг. Одоо би энэ үг үнэн эсэхэд эргэлздэг болсон. Тэр явдлаас хойш арван есөн жил нэгэнт өнгөрч энэ хугацаанд бид бөмбөг хаясан этгээдийг цөхрөлтгүй эрсэн боловч илрүүлж чадсангүй. Тэр, төмөр өсгийн этгээд байсан нь эргэлзээгүй хэрэг, тэр этгээд мөрдлөгөөс зайлсхийж чадсан байна. Бид түүний мөрийг ч гаргаж чадаагүй. Өчнөөн жил өнгөрлөө. Тэр хэргийг одоо түүх94 мэдээгүй хэргүүдийн тоонд оруулж орхихоос өөр аргагүй болжээ.

	 


АРВАН НАЙМДУГААР БҮЛЭГ: СОНОМА УУЛЫН АГЛАГТ

	Тэр үед би өөрөө ямар байдалтай байсан тухайгаа яриад байх онц юм алга. Намайг гэмт хэрэгт зэмлээгүй боловч зургаан сар шоронд хорилоо. Хожим бүх хувьсгалчдад илэрхий болсноор би сэжигтэй этгээдүүдийн тоонд орж байсан ажээ. Энэ завсар манай нууц албаныхан ажлаа явуулж эхэлсэн. Шоронд суугаад хоёр сар шахаж байтал шоронгийн нэг ажилтан өөрийгөө хувьсгалч бөгөөд манай байгууллагатай харилцдаг гэж танилцуулав. Түүнээс хойш хэдэн долоо хоног өнгөртөл шоронгийн шинэ эмч Жозеф Паркхурей өөрийгөө бас манай нэг дайчин бүлгийн гишүүн гэж танилцуулсан билээ.

	Манай байгууллага хүмүүсээ тийнхүү олигархын байгууллагад нэвтрүүлж түүний биеийг үл үзэгдэх утсаар хэрсэн байлаа. Тийнхүү би шоронд байсан хэр нь ертөнц дээр болж байгаа үйл явдлуудтай холбоотой болсон билээ. Нөгөө талаар төмөр өсгийн, ордны зарцын хувцас өмсөж биеэ далдалсан тэдгээр зоригт нөхөд манай баривчлагдаагүй үлдсэн удирдах нөхөдтэй холбоотой ажилладаг байсан юм. Эрнест надаас гурван мянган милийн тэртээ Номхон далайн эрэгт байсан боловч бид хоёр тасаршгүй холбоотой болж бидний захидлууд нааш цааш тогтмол дамждаг байсан. Хоригдож байгаа ба чөлөөтэй байгаа удирдах нөхөд харилцан зөвлөж ажил хэргээ явуулах бүрэн бололцоотой байв. Хэдэн сар өнгөрөхөд хоригдогсдын заримыг оргуулан авах боломж гаргасан боловч шорон бидний ажилд саад болохгүй байсан тул цаг бус эрт хөдлөхөөс цааргалж байсан болой. Шоронд Конгресст сонгогдсон тавин хоёр депутатаас гадна гурван зуу гаруй удирдах ажилтан хоригдож байсан юм. Бүх хоригдогчдыг нэг зэрэг оргуулахаар төлөвлөсөн байв. Хэрэв яаран хагасыг нь оргуулбал олигархийн сэрэмж нэмэгдэж үлдсэн хүмүүсээ оргуулах ажил ямар ч найдваргүй болох байв. Нөгөө талаар, улсын янз бүрийн нутагт хоригдож байсан хүмүүсийг нэгэн зэрэг чөлөөлбөл пролетари нарт сэтгэл санааны томоохон дэмжлэг болох байсан юм. Түүгээр бид хүч чадалтай байгаагаа илтгэн пролетари нарын урам зоригийг бадраах байсан юм.

	Зургаан сар хоригдоод гарахад намайг нууц байдалд орж Эрнестийг бүгүүлэх найдвартай байр бэлтгэ гэж үүрэг өгсөн билээ. Нууц байдалд орох нь тун төвөгтэй ажил байлаа. Шоронгоос гармагц намайг төмөр өсгийн тагнуулууд салахгүй мөрдөж байв. Би тэндээс мултарч Калифорний орох хэрэгтэй байсан юм. Энэ зорилгоо би тун инээдэмтэй аргаар гүйцэтгэсэн билээ.

	Тэр үед хаант Оросоос үлгэрлэн авсан паспортын систем нэвтэрч байсан билээ. Би байгаа чигээрээ явж болохгүй байв. Эрнесттэй дахин уулзах гэвэл би зүсээ хувилган өөр хүн болох хэрэгтэй байв. Учир нь би байдгаараа байвал Эрнестийг оргосны дараа намайг мөрдсөөр, түүнийг илрүүлэн дахиж баривчлах аюул учрах байлаа. Тийнхүү би пролетари хүний маягаар биеэ авч явах ба аялах аргагүй болж, олигархийн талын хүн шиг болох хэрэгтэй болов. Том олигархууд цөөн тоотой боловч тэдний итгэлийг хүлээсэн хэдэн саяын хөрөнгөтэй жишээ нь Уиксон шиг жижиг олигархууд олон байсан юм. Тэдний эхнэр, охид, нөлөөтэй хатагтайнуудын нэгэн нь би болж чадах байсан бөгөөд тийм дүрээр аялахаар шийдэв. Хэдэн жилийн дараа сан бол энэ арга тус болохгүй байсан биз. Паспортын систем орон даяар нарийн дэглэмд орж эрэгтэй, эмэгтэй хүмүүс, хүүхэд багачууд цөм явдал суудлаа бүртгүүлдэг болсон юм.

	Хөдлөх цаг болоход намайг мөрдөж байсан тагнуулуудыг зайлуулав. Түүний дараа нэг цаг болоод Эвис Эверхард үгүй болсон билээ. Яг тэр үеэр Фелише Ван Вердигхан гэгч авгай буй болж хоёр шивэгчин охин бас нэг хав нохой95 болон түүнийг асрагч охины хамт Пульманы96 тохилог оронд суугаад хэдэн мөчийн дараа баруун зүг довтолгон одов.

	Намайг дагалдан явсан тэр хүүхнүүд хувьсгалчид байсан юм. Хоёр нь дайчин бүлгийн гишүүд агаад гурав дахь нь болох Греце Холбрук хойд жил нь дайчин бүлэгт элсээд хагас жилийн дараа төмөр өсгийнхөнд цаазлагдсан билээ. Тэр маань нохой асрагч болж явсан хэрэг шүү дээ. Нөгөө хоёрын нэгэн болох Берта Столе арван хоёр жилийн дараа сураггүй болсон бөгөөд нөгөө нэг нь болох Анна Ройлстон эдүгээ эсэн мэнд байгаа бөгөөд түүний хувьсгалын хэрэгт хүргэж байгаа тус улам нэмэгдсээр байна97.

	Бид Калифорний хүрэх замыг элдэв явдалтай учралгүй туулав. Галт тэрэг Окландад ирж арван зургаадугаар гудамжнаа байдаг буудалд зогсоход бид гарсан бөгөөд Фелисе Ван Вердигхам авгай хоёр шивэгчин, нохой ба нохой асрагч охиныхоо хамт алга болов. Тэр хүүхнүүдэд итгэлтэй нөхөд нь замыг нь олгосон билээ. Бас өөр нөхөд намайг удирдан хөдөлгөв. Хагас цагийн дараа би загасчны бяцхан завинд суугаад Сан-Франциско хоолойн уснаа хөвж явав. Эсрэг салхи үлээн бид түүнтэй тэмцэлдэж шөнийн ихэнхийг барав. Эрнестийн байгаа Алькатрацийн гэрэл харагдаж, Эрнестийн ойр байна гэж бодоход сэтгэлд тааламжтай явсан. Үүр хаяарахын үеэр гар сэлүүрээр сэлүүрдсээр Марины арал дээр хүрэлцэн ирэв. Тэнд өдрийг өнгөрөөгөөд харанхуй болмогц хөдлөн аясын салхинд туугдан явсаар хоёр цаг өнгөрөхөд Сан-Пабло хоолойг огтлон Паталума голын адагт ирсэн билээ.

	Тэнд бас нэг нөхөр маань морьдтой хүлээж байв. Тэндээс мордон оддын гэгээ гийсэн шөнө цааш хөдлөв. Тэртээ хойно, бидний зорьж яваа Сонома уулын нуруу харагдаж байв. Эртний хот Сономагийн зүүнтээгүүр гарч хоёр толгойн хоорондуур орших хавцлаар өгсөв. Дардан зам удалгүй зөрөг болж цаашдаа зөрөг жим болж, жим өндөрлөгийн бэлчээрт замхрав. Энэ бол хамгийн найдвартай зам байв. Хэн ч биднийг харж чадахгүй байсан юм.

	Бид Сонома уулын хойд шовх дээр үүрийн гэгээтэй золгосон бөгөөд үүрийн гэгээгээр шигүү ургасан арцан дундуур туулж, улаан модод бүхий хавцал уруудав. Хавцалд дулаахан, өнгөрч байгаа зун бас ч өнгө жавхаагаа алдаагүй байв. Энэ бол миний танил, хүсэлтэй газар агаад цааш би газарчиллаа. Энд бүгэх ёстой бөгөөд би энэ газрыг сонгож авсан юм. Доош уруудан нэг хэсэгхэн нугыг хөндлөн гарч царс модод ургасан хамрыг давж түрүүчийнхээс арай бага шиг нуга руу буув. Тэр нугаас цааш, улаан өнгөт гүзээлзгэнэ, хүрэн улаан жимс бүрхэн ургасан хамар өөд өгсөв. Ийнхүү өгсөж явахад мандаж байгаа нарны анхны туяа араас гийгүүлж эхлэв. Ятууны сүрэг дэрхийн нисэж хажуу тийш зайлж ой руу далдрав. Бас нэг том туулай хажуугаас босон, гөрөөс адил сунан харайлгаж, зам огтлон чимээ аниргүй гарав. Хамар дээр гартал бас буга дайралдав. Олон салаа эвэртэй агаад мандаж байгаа нарны туяанд хүзүү цээж нь алтлан гялсхийж харагдаад алга болсон билээ. Бид түүний хойноос давхин, буга алдахгүй харайж гарсан тахир мухир жимийг дагасаар улаан модон төгөл дотор орж ирэв. Төгөл дунд нэг жижиг нуур байх агаад тэр нь эрдсийн бодис ихтэй учир ус нь хар юм шиг харагдаж байв. Энэ газрын алхам бүрийг би мэдэх билээ. Энэ хавьд урьд миний найз нэгэн зохиолч хүний эдлэн байсан юм. Тэрээр мөн хувьсгалч болж тавилан нь минийхээс золгүй болон хэдий нь нас барсан юм. Түүний хаана, яаж нас барсныг хэн ч мэдэлгүй өнгөрчээ. Миний зорьж яваа газрыг гагцхүү тэр л мэддэг байсан юм. Тэрээр энэ газрын сайханд болоод өндөр үнээр худалдаж авчээ. Үүнд нь нутгийн фермийн эзэд их л гайхацгааж байсан ажээ. Уул газраас олох ашгийг хичээнгүйлэн бодоод толгой сэгсэрцгээн гараа доёлзуулан энэ газраас та зургаан хувийн ч орлого олохгүй гэдэг байлаа гэж тэр надад сонин болгон ярьдаг байлаа.

	Тэр хүнийг нас барахад газрыг нь өвлөх үр хүүхэд байсангүй. Уул газар ноён Уиксоны мэдлийнх болоод байсан юм. Тэрээр Спреклос эдлэнгийн газраас эхлээд Беннетийн хөндий хүртэлх газар орших Сонома уулын умарт ба дорнод энгэрийг бүхэлд нь эзэмшдэг байв. Уудам энэ газрыг тэр бугын цэцэрлэг болгосон ба бугууд хэдэн мянган акр зайд үргэлжлэх энгэр, толгод, хөндий, хавцлуудаар бараг дур зоргоороо байдаг байв. Эндхийн газар нутгийг эзэмшиж байсан хүмүүсийг зайлуулсан ажээ. Мөн ухаан солиотой иргэдийг асрах улсын асрамжийн газар хүртэл байраа бугад тавьж өгөөд арга буюу нүүсэн ажээ.

	Энэ бүгдийн зэрэгцээгээр Уиксоны агнуурын нууц байр миний нууц байрнаас милийн дөрөвний гурвын хэр зайтай байлаа. Энэ нь аюултай биш харин аюулгүйн баталгаа болж байлаа. Тийнхүү бид жижиг олигархийн хамар дор байрласан хэрэг. Үүний ачаар сэжиглэгдэх нь бага болох ёстой байв. Уиксоны бугын цэцэрлэг намайг, бас хожим Эрнестийг мөрдөх төмөр өсгийн тагнуулуудын ухаанд, энэ ертөнцийн өнцөг булангуудаас хамгийн сүүлд олж болох газар байсан юм.

	Бид морьдоо цөөрмийн дэргэдэх улаан модноос уяв. Нөхөр маань модны дархиар дээрээс нь дарсан нууц нүхнээс таван фунтийн уут гурил, янз бүрийн консерв, гал тогооны хэрэгсэл, бүтэн баглаа захидал, таван галлоны саваар нэг керосин эцэст нь чухал хэрэгтэй зүйл болох том дугуйлж ороосон олс зэрэг янз бүрийн зүйл гаргаж өгөв. Надад зориулан тийм их юм бэлтгэсэн байсан бөгөөд хэд дахин явж, бүгэх газраа аваачих хэрэгтэй байв.

	Гэвч бүгэх газар дэргэд байсан билээ. Би олсоо авч, модтой хоёр толгойн хооронд орших сөөг ба зэрлэг усан үзмийн бут шигж ургасан зураагаар тэргүүлэн доош уруудав. Тэрхүү зурааг дагасаар горхины цавчим эрэг дээр тулж ирлээ. Тэр бол бяцхан горхи бөгөөд зуны ямар ч халуунд ширгэдэггүй байв. Эргэн тойронд модтой толгод ямар нэг аварга гараар хааш яаш цацаж бут болгосон юм шиг ганц нэгээрээ буюу хэсэг бүлгээрээ ургасан ажээ. Тэд хэдэн зуун алхам өндөр бөгөөд хадан үегүй, гагцхүү галт уулын хайлмагаас гаралтай, нэрд гарсан Сономын шимт улаан шорооноос тогтох ажээ. Тэдгээр толгодын бэлээр нарийн горхи гүн саваар мушгиралдан урсана.

	Бид горхины хөвөө рүү бараг мөлхөн бууж ирээд түүнийг даган зуугаад алхам уруудсаар нэг гууны дэргэд хүрч ирэв. Тэр бол гаднаас нь харахад үл мэдэгдэх чухамдаа гуу ч гэж хэлмээр юм биш билээ.

	Шигүү ургасан нохойн хошууны бут болон моддын мөчир дундуур мөлхөн явтал торгон ирмэг дээр нь ирдэг бөгөөд өнгийн харахад ногоон өнгөт ургамлаас өөр юу ч харагддаггүй газар байв. Гуу урт өргөнөөрөө тус бүр хоёр зуу орчим алхам, өндрөөрөө түүний хагасын хэртэй. Тэр, толгодыг урьд нэг уул байхад тохиолдсон байгалийн нөлөөний улмаас гарсан ан олон зуун жил усны урсгалд идэгдсэнээс үүссэн биз. Түүний дотор нүцгэн газар байдаггүй. Венерийн гэзэг тэргүүтнээс аваад аварга том улаан модод, Дуглас модод хүртэл битүү ургасан байдаг. Тэдгээр аварга модод ханануудад нь хүртэл бий. Зарим нь дөчин таван градусын өнцөг гарган ургасан байдаг боловч ихэнх нь эгц хананы зөөлөн шорооноос чанх өөдөө ургасан байв.

	Энэ бол бүгэхэд нэн тохиромжтой газар ажээ. Энд хүн ирдэггүй тэр ч байтугай Глен Еллений хүүхдүүд ч ирдэггүй байлаа. Ядаж хэдэн миль урт байсан бол мэдэхэд төвөггүй байх сан биз. Чухамдаа энэ маань гуу биш билээ. Горхи эхнээсээ аваад адгаа хүртэл таван зуу гаруй ярд ба гуунаас дээш гурван зуун ярд орчим, тэгшхэн нугын хөлөөс ундардаг булгаас эх аваад гуунд шурган түүнээс доош зуугаад ярд ил гарч, толгодын хоорондуур өвслөг газраар мушгиран урссаар эх урсгалд цутгадаг ажээ.

	Нөхөр маань олсныхоо нэг үзүүрийг модноос уяж, нөгөө үзүүрээр нь намайг бэхлэн доош оруулав. Би төдхөнөө ёроолд нь буув. Дараа нь тэр нүхнээс гаргасан нөгөө бүх зүйлсээ надад дүүжингээр буулгаж өгөв.

	Тэгээд олсоо эвхэн авч нөгөө нүхэндээ нуугаад ирмэг дээрээс салах ёс гүйцэтгээд эргэн одов.

	Өөрийнхөө цаашдын явдлын тухай өгүүлэхийн өмнө хувьсгалын нэрт хүмүүсийн нэг болох, хувьсгалын эгнээнд гуйвшгүй зогсогч энэхүү нөхөр Жон Карльсоны тухай хэдэн үг хэлье. Тэрээр Уиксоны адуучин бөгөөд агнуурын нууцаас холгүй суудаг байв. Тийм болохоор бид чухамдаа Уиксоны морьдоор ирсэн хэрэг ажээ. Жон Карльсон энэ бүгэх газрыг хорь шахам жил эргэж тойрч байна. Энэ завсар түүнд хоёр санаа нэг ч удаа төрж байгаагүй гэж би бардам хэлнэ. Урвана гэдэг түүний санаанд үл багтдаг ажээ. Гаднаас нь харахад донгио ч юм шиг, энэ ер нь хувьсгалын учрыг яаж ойлгодог юм бол гэмээр хүн байсан юм. Гэвч эрх чөлөөг эрмэлзэх хүсэл түүний дотор ямагт бадарч байдаг байлаа. Юмыг элдвээр бодох зангүй, эрс шуудхан ааш нь бидэнд нэг ёсондоо их сайн талтай байсан. Тэрээр огт барьц алддаггүй, тушаасан бүгдийг илүү дутуу үг, асууж шалгаалгүй үг дуугүй биелүүлдэг байсан. Нэг удаа би түүнээс хэрхэн хувьсгалч болсныг нь асуухад тэр, 

	— Залуудаа би цэргийн алба хааж байлаа. Германд байх аа даа. Залуу эр бүгд цэрэгт алба хаах үүрэгтэй байсан болохоор би аргагүй цэрэгт явсан юм. Надад нэг үерхдэг цэрэг байлаа. Тэрний эцэг та нарын нэрлэдгээр суртал нэвтрүүлэгч хүн байж, та нарын хэлдгээр олон түмэнд хааны байдлыг үнэн ярьсан хэргээр шоронд орсон юм. Тэр хүний хүү нөгөө найз маань надад янз бүрийн хүмүүсийн тухай, бас ажил, капиталистууд хүн ардыг тонон дээрэмдэж байгаа тухай ярьдаг байсан. Намайг тэр, юмыг өөрөөр үздэг болгож би тэгээд социалист болсон юм. Тэр туйлын зөв юм ярьдаг байжээ. Би огт мартдаггүй юм. АНУ-д ирээд би социалистуудыг эрж эхэлсэн. С. Л. П. гэж байхад би гишүүн нь байсан. Хожим тэр байгууллагад хагарал гарахад би нутгийн С. П-д нийлсэн. Тэр үед би Сан-Францискод ажиллаж байлаа. Газар хөдлөхөөс урьд юм аа. Би намдаа хорин жил татвараа хураалгаж байна. Өнөө үед нам маань нууц байдалд орсон боловч би гишүүн хэвээрээ, татвараа хураалгадаг хэвээрээ байна. Цаашид ч хураалгана, ардын нэгдмэл засаг тогтвол би маш их баярлана гэж ярьсан билээ.

	Ганцаараа хоцроод би тосон дэн барьж, хоол хийж идээд, сууцаа бэлтгэв. Өглөө үүрээр буюу эсвэл үдшийн бүрий тасрах үеэр Карльсон над руу байнга ирж жаал туслаад буцдаг байв. Анхандаа би маажинтай даавуугаар барьсан нөмөрт суудаг байлаа. Удалгүй жижигхэн майхантай болсон билээ. Байгаа газрынхаа аюулгүй болохыг тодорхой мэдээд дараа нь бяцхан байшинтай болов. Түүнийгээ дээрээс нь харахад үзэгдэхгүйгээр газар барьсан юм. Сахлаг ургасан өвс ногоо мод сэлт байгалийн сайхан хамгаалалт болов. Байшинг гангын хананд тулгаж барьсан ба ханыг нь цааш ухаж салхивч гаргаад, хоёр жижиг өрөө хийв. Байр минь хэчнээн тохилог болсон гэж санана. Хожим герман яргачин Биеденбах надтай хамт хэсэг байхдаа утааны яндан гаргасан ба түүнээс хойш бид өвлийн урт шөнө модны дүрэлзсэн галд ээж суух бололцоотой болсон билээ.

	Энд би хонгор сэтгэлт тэр яргачны тухай нэг үг хэлэх хэрэгтэй. Нөхөр Биеденбах хувьсгалын хэргээс урваагүй юм. Олон хүний ярьдаг адил тэр нөхдийнхөө гарт цаазлагдаагүй юм. Нөхөр Биеденбах мартамхай, үе үе ухаан нь орж гардаг хүн байсан. Тэгээд нэг удаа нууц дохиогоо мартан будилаад, Кармаль дахь бүгэгсдийн байрны харуулд буудуулсан юм. Тун харамсалтай эндүүрэл болсон юм. Дайчин бүлгээс түүний урвасан гэдэг бол үндэсгүй худал үг. Хувьсгалын хэрэгт98 хамгийн үнэнч итгэлтэй хүн байсан билээ.

	Арван есөн жил өнгөрлөө. Энэ хугацаанд бараг хүн таарсангүй. Миний сонгож авсан энэ байр гагцхүү ганцхан удаа гаднын хүнд мэдэгдсэн билээ. Байр маань Уиксоны агнуурын нууцаас милийн дөрөвний гурав Глен-Еллен тосгоноос ганц милийн зайтай байсныг яана. Би Глен-Елленд өглөө орой ирж, очиж байгаа галт тэрэгний дууг ямагт сонсож суудаг байсны дээр тоосгоны заводын яндангийн дуугаар цагаа тааруулдаг байсан билээ99.

	 


АРВАН ЕСДҮГЭЭР БҮЛЭГ: ӨӨР ХҮН БОЛСОН МИНЬ

	— Чи өөр хүн болох ёстой. Эвис Эверхард байхаа болих хэрэгтэй. Тэгэхдээ зөвхөн хувцас, гадаад байдлаараа биш бүр бие сэтгэлээрээ өөр эмэгтэй болох хэрэгтэй. Би ч гэсэн танимааргүй байхаар дуу төрх, маяг хөдөлгөөн, зүс царай, алхаа гишгээ бүх юмаа өөрчлөх хэрэгтэй гэж Эрнест надад бичсэн билээ.

	Тэр тушаалыг би дагасан. Урьдын Эвис Эверхардыг өөрийнхөө нэгэн бие гэж үзэх өөр эмэгтэйд шингээх дасгалыг би өдөр бүр хэдэн цаг үйлддэг байв. Уйгагүй ажиллаж байж амжилтад хүрсэн билээ. Жишээ нь дууны өнгийг өөрчлөх гэхдээ л шинэ дуугаа тогтвортой бөгөөд санаа зоригоос хамаардаггүй болтол нь дасгал хийсэн. Тоглож буй рольдоо бүрэн итгэхийн тулд ийм зурших ажиллагаа шийдвэрлэх ач холбогдолтой байсан. Тоглож буй рольдоо бүрэн итгэж хуучныгаа мартах хэрэгтэй байсан. Энэ маань ямар нэг гадаад хэл, жишээ нь франц хэл сурахтай төсөөтэй байв. Францаар ярих нь эхний үед зориудын чармайлтаар биелэгдэнэ. Суралцагч эхлээд төрөлх хэлээрээ санаагаа бүрдүүлж, дараа нь түүнийгээ франц руу хөрвүүлэн ярьдаг, эсвэл францаар уншихдаа ойлгохын тулд төрөлх хэл рүүгээ хөрвүүлэн боддог. Ийнхүү оролдсоны эцэст зуршил тогтож, уул суралцагч төрөлх хэлээ түшиглэхгүйгээр франц хэлээр уншиж, бичиж мөн сэтгэж чаддаг болдог.

	Бид энэ жишээгээр ажиллалаа. Тогтоож байгаа рольдоо бүрэн итгэж дахин хуучин байрандаа орох гэвэл санаа зоригийн өөр их дасгал шаардагдахаар болтол сургуулилах нь чухал гэж үзэцгээдэг байв. Мэдээжийн хэрэг эхний үед алдаж оносон, туршлагын чанартай хичээл бишгүй хийж байсан. Бид чухамдаа шинэ урлагийг бий болгож байсан бөгөөд өдий төдий шинэ юмыг нээх ажил тулгарсан юм. Гэвч эрэх, турших ажил газар сайгүй хийгдэж, тэрхүү урлагийн мастеруудын мэдлэг өсөж арга барилын сан нь баяжсаар байв. Тэр сан нэг ёсондоо цаасан дээр бичигдээгүй сурах бичиг болж, хожим хувьсгалчдын100 сургуулийн хичээлийн хөтөлбөрт үзэх нэгэн зүйл болж орсон билээ.

	Энэ үеэр аав маань алга болсон билээ. Түүнээс захидал тогтмол ирдэг байснаа болив. Тэрээр Пеллстрит дахь байрандаа үзэгдэхээ байсан ажээ. Манай нөхөд аавыг эрсээр байв. Бид нууц албаныхаа хүмүүсээр дамжуулан улсын бүх шоронг нэгжиж үзэв. Гэвч аав газрын ангаар орсон мэт ор сураггүй алга болсон бөгөөд яаж төгссөн нь одоо болтол мэдэгдэхгүй байна101.

	Зургаан сар ганцаараа уулын мухарт бүгэхдээ би дэмий суугаагүй. Байгууллага маань тэнхэрч байсан тул хийх ажил уул овоо шиг арвин байсан. Эрнест болон бусад удирдах нөхөд байгууллагын хийх ажлын төлөвлөгөөг боловсруулж, гадуур байгаа бидэнд дамжуулан бид тэр төлөвлөгөөг хэрэгжүүлдэг байв. Нэг бүрчлэн хийх ухуулга болон тагнуулын ажлыг өргөтгөх, шинэчлэх, нууц хэвлэлийн газар байгуулах, газар доорх «Төмөр замын албыг» бий болгох, өөрөөр хэлбэл хэдэн мянган бүгэх газруудыг холбоотой болгох, хэрэгцээтэй газар шинэ бүгэх газруудыг байгуулах хэрэгтэй байсан юм.

	Тийнхүү надад ажлаас өөр юм байгаагүй билээ! Зургаан сарын дараа над дээр хоёр нөхөр ирж миний ганцаардмал байдал арилав. Тэр хоёр эрх чөлөөний төлөө цогтой тэмцэгч, чин зоригтой хүүхнүүд байсан юм. Тэдний нэг Лора Петерсон 1922 онд сураггүй алга болсон. Нөгөө нь Кате Биерце хожим нь Дьюбуатай102 гэрлэн суусан юм. Тэр одоо бидний хамт хүн төрөлхтний түүхэнд шинэ үе эхэлснийг зарлан мандах маргаашийн улаан нарыг хүлээн ширтсээр байна.

	Тэр хоёр нэлээд сандарч мэгдэж ирсэн билээ. Замдаа тэд догдлол, аюул занал, гэнэтийн үхлийн сүүдрийг үзсэн ажээ. Тэднийг Сан-Пабло хоолойгоор гаргаж явсан завинд тагнуул этгээд шургалсан байжээ. Төмөр өсгийн тэр этгээд овжиноор хувьсгалчийн баг өмсөж манай байгууллагын нууцад гүнзгий орсон хэрэг байжээ. Тэр миний мөрийг шиншиж явсан нь эргэлзээгүй. Олигархийн нууц албаны газар намайг алга болсонд их л сонирхож байна гэж урьд нь надад дуулдаж байсан билээ. Аз болоход тэр этгээд олж илрүүлснээ мэдээлж амжаагүй байв. Бодвол тэр миний байгаа газрыг бүрэн илрүүлж, намайг барьж юм бүхний замыг шулуутгасан хойноо ам нээхээр мэдээлэхээ хойшлуулж байсан биз. Гэвч мэдээ нь өөртэй нь хамт дууссан билээ. Хоёр хүүхнийг Реталаидад ирж буугаад цааш мориор явах болоход тэр этгээд арга саам гарган завинаас холджээ. Жон Карльсон тэднийг Сонома уул өөд гаргаж замын нь хагаст оруулаад морио тэр хоёрын хамт үлдээгээд явган доошоо буужээ. Гэтэл тэр этгээд Жон Карльсонд сэжиг төрүүлжээ. Карльсон тэрхүү тагнуулыг барьсан бөгөөд түүнийг яаснаа бидэнд ярьсан юм. Тэр, 

	— Цааш нь харуулж орхисон гэж ердийн адил тайван өгүүлээд, цааш нь харуулж орхисон гэж давтаж хэлэхэд нь түүний нүдэнд бүдэг оч гялалзан, барвагар гарын нь дүй муутай хуруунууд атгагдаж тавигдаж байв.

	Дуу чимээ гараагүй. Би түүнийг нууж орхисон. Шөнө буцаж очиж сайн булна гэж хэдэн үг нэмж хэлэв.

	Энэ завсар би амьдралдаа гарсан өөрчлөлтүүдийг бодон багагүй гайхдаг байв. Үе үе бодоход их сургуулийн хотхонд тайван амьдарч байсан, хүч түрэлт үхлийн аюултай өрсөлдөж яваа хувьсгалч болоод байж байгаа хоёр огт авцалдаж өгдөггүй байв. Аль нэг нь худал баймаар санагдана. Нэгийг нь үнэн гэвээс нөгөө нь худал мэт байв. Гэвч алийг нь үнэн гэвэл зохих вэ? Хувьсгалч болж нүхэнд хоргодож байгаа одоогийн минь амьдрал үүрээр сарних зүүд юм уу? Эсвэл би үнэхээр хувьсгалч агаад урьд Беркелид амьдарч, хамгийн их хүч гаргадаг ажил минь бүжиг, үдэшлэг, лекц сонсох, цайны ширээний ард маргаж байсан нь миний хэзээ, хаана ч юм бэ зүүдэлсэн зүүд юм уу? гэж боддог байв. Эдгээр бодлын дараа энэ бол хүн төрөлхтний ах дүү ёсны улаан тугийн дор ирсэн хүн бүхэнд төрдөг бодол байх гэдэг дүгнэлт хийдэг байлаа.

	Хуучин амьдралдаа таних хүмүүсийг олонтоо дурсан боддог байсан агаад тэд шинэ амьдралд тодрон, эсвэл арилж байсан нь сонин байсан билээ. Жишээлэхэд хамба лам Морхауз бодогддог байсан. Байгууллага маань сэргэснээс хойш бид түүнийг эрж дэмий баахан ажил удаж билээ. Түүнийг нэг эмнэлгээс нөгөөд шилжүүлж байсан ажээ. Бид түүний мөрийг Напа дахь улсын эмнэлэгт гаргаад тэндээс Стоктон дахь нэг эмнэлэг, тэндээс бас Санта—кларын талд байдаг, Ажньюс гэдэг эмнэлэг хүртэл дагаж мөрдөөд алдсан билээ. Түүнийг нас барлаа гэсэн мэдээ байсангүй. Яаж ийгээд оргосон ч байж болох юм гэж боддог байлаа. Харин Чикакогийн бослогын үеэр дэгдсэн яргаллын гал дунд түүнийг нүд халтирам байдалд байхыг үзнэ гэж зүүдэлдэггүй байсан юм.

	Сиеррийн фабрикт гараа тастуулж миний хувьсгалын замд орохын шалтгаан болсон Жексонтой би дахиж уулзаагүй юм. Гэвч түүний ямар хэрэг тарьж үхсэнийг би мэдсэн билээ. Тэр хувьсгалын талд орсонгүй. Золгүй хувь заяандаа гутрахын зэрэгцээгээр гүтгүүлсэндээ уур нь бадарсаар анархист болсон ажээ. Тэгэхдээ гүн бодолтой анархист биш үзэн ядах өс авах хүсэлд автагдсан араатан мэт анархист болжээ. Тэр хувийнхаа өшийг мундахгүй сайн авчээ. Шөнө улс унтсан хойно Пертонуэйттын харшид манаач нарыг нь хууран нэвтэрч, харшийг хумхи болтол нь дэлбэлжээ. Эндээс нэг ч хүн, манаач нар нь хүртэл амьд гарч чадаагүй ажээ. Тэгээд ялаа хүлээн шоронд сууж байхдаа өрөөндөө боож үхсэн билээ.

	Доктор Хаммарфильд, Боллингфорд хоёр Жексоноос өөр замаар явсан юм. Тэд тэжээгч эздэдээ үнэнч байж түүнийхээ хэрээр өгөөмөр их шан хүртжээ. Тэр хоёрт тус бүрд нь шашны орд барьж өгсөн бөгөөд тэд орчлонгийн явдалд харш юм хийхгүй, тэндээ сэтгэл амар сууцгаадаг болжээ. Тэр хоёр олигархийг шүтэгчид байв. Энэ завсар хоёул ихэд таргалсан байв. Нэг удаа Эрнест «Доктор Хаммарфильд метафизикээ урнаар зохицуулж төмөр өсгийд бурхнаас эрх авч өгсөн, бас бурханд мөргөх чамин аргыг эрхэмлэдэг тэр Геккелийн ярьдаг нөгөө хий маягийн бодисыг үгүй хийсэн. Үүгээрээ тэр доктор Боллингфордоос ялгаатай. Доктор Боллингфорд бол бурхан гэж гагцхүү барих биегүй хий гэж хэлдэг юм» гэж ярьсан билээ.

	Сиерр фабрикийн мастер агсан, намайг Жексоны хэргийг судалж явахад тааралдсан Питер Доннелли бид бүхэнд гайхал төрүүлсэн юм. 1918 онд би нэг удаа «Фрискогийн улаантны» цуглаан дээр очив. «Фрискогийн улаантан» бол манай дайчин бүлгүүдийн дотроос хамгийн догшин, хамгийн элбэрэлгүй нь байсан билээ. Чухамдаа тэр манай байгууллагын шууд харьяанд байгаагүй юм. Түүний гишүүд үхширтэл баримтлах үзэлд автагдсан мулгуу хүмүүс байсан юм. Бид тийм үзлийг сайшаадаггүй байсан. Гэвч тэд хэдийгээр бидэнд харьяалагддаггүй боловч бид тэдэнтэй эвтэй байдаг байсан юм. Онцын чухал нэг хэрэг гарч би тэр шөнө тэдний цуглаан дээр очсон билээ. Надаас бусад бүх цугларагсад цөм нүүрэндээ багтай байцгаав. Зорьж ирсэн ажлаа бүтээгээд явах гэтэл нэг нь намайг гаргаж өгье гэв. Харанхуй хонгилд орж иртэл тэр газарч чүдэнз асаан нүүрэндээ ойртуулаад багаа дээш нь сөхөв. Питер Доннеллийн догдолж арзайсан нүүрийг би олж харав. Дараа нь тэр чүдэнзээ унтраагаад:

	— Би таныг намайг таниг гэж бодсон юм. Захирагч Даллесыг санаж байна уу та? 

	Миний санаанд Сиерр фабрикийн үнэг шиг царайт захирагчийн дүр ургаж би санаж байна гэж толгой дохиход, 

	— Эхлээд би түүнийг цааш харуулсан. Тэгээд улаантантай нийлсэн гэж бахархан өгүүлэв.

	— Яагаад тэгсэн хэрэг вэ? Та чинь эхнэр хүүхэдтэй шүү дээ гэхэд:

	— Тэд маань үхсэн. Тэгээд л би... гэснээ, тэгэхдээ... гэж яаралтай залруулан, — Тэднийхээ төлөө өс авах гэсэн хэрэг биш. Тэд өвчин тусаж орондоо хэвтсээр цуварч үхэцгээсэн юм. Амьдадаа тэд гарыг минь хүлээтэй юм шиг байлгаж байсан. Тэд нэгэнт үгүй болж, би чөлөөтэй болсон. Тэгээд эвдэрч сүйрсэн амьдралынхаа төлөө өс авч байна. Урьд мастер Питер Дойнелли гэж явсан бол одоо «Фрискогийн улаантны» хорин долоодугаар хүн. За хурдхан явцгаая. Таныг би эндээс гаргаж өгье гэв.

	Питер Доннеллийн тухай хожим би олныг сонссон билээ. Гэрийнхнийгээ бүгд үхсэн гэж хэлсэн нь нэг ёсондоо зөв байжээ. Гэвч үнэндээ тэднийхээс нэг хүн, тухайлбал Тимоти гэдэг хүү нь амьд байсан. Эцэг нь түүнийг үхсэн гэж тооцсоны учир бол тэр хүү нь төмөр өсгийн хөлсний цэрэгт103 орсон юм санж. «Фрисогийн улаантны» гишүүн бүр жилд арван хоёроос доошгүй аллага үйлдэх ёстой агаад энэ тоонд хүргээгүй гишүүнээ цаазалдаг байлаа. Тийм байдалд орсон гишүүн амиа хорлож үхдэг байсан. Аллагыг урсгалын чанартай явуулдаггүй байв. Тэгээд хэнээтэн байн байн хурал хийж олигархууд болон тэдний шадар үй олон хүнд алах ял оноосон шийд нэг дор гаргадаг байв. Хэн хэнийг алахыг сугалаагаар хуваарилдаг байв.

	Тэр шөнө миний тэдэн дээр очих болсон хэрэг бол тийм нэгэн хурал билээ. Орон нутгийн төмөр өсгийн товчоонд албан хаагчийн халхавчийн дор он удаан ажиллаж байгаа манай нэг нөхрийг «Фрискогийн улаантан» цаазлахаар шийдээд гүйцэтгэх гэж байлаа. Мэдээжийн хэрэг тэр нөхөр уул хурал дээр байгаагүй. Яллагчид нь ч гэсэн түүнийг манай талын хүн гэж мэдээгүй байсан юм. Миний очсон зорилго бол тэрхүү төөрөгдлийг арилгах явдал байсан юм. Энэ явдлыг бид яаж мэдсэн юм бол гэж хүн гайхаж болох юм. Үүний учрыг тайлбарлахад амархан. Манай нэг хүн «Фрискогийн улаантны» гишүүн байсан юм. Нөхөр дайсан хоёроосоо хараа салгахгүй байх нь бидэнд шаардлагатай байсан учир тэдгээр хэнээтэй хүмүүсийг ч гэсэн хараандаа байлгах нь дэмий хэрэг биш байв.

	Питер Доннелли ба түүний хүүгийн тухай цааш өгүүлье. Дараагийн он болтол Доннелли осол эндэгдэлгүй явав. Гэтэл дараа жил нь нэг удаа түүний цааш харуулбал зохих хүмүүсийн дотор Тимоти Доннелли гэдэг нэр орж иржээ. Үрээ гэдэг нөгөө хонгор сэтгэл нь түүнийг уяруулж тэр хүүгээ аврахын тулд хань нөхдөөсөө урважээ. Түүнийг бараг тусгаарласан боловч өдий төдий улаантан цаазлагдаж, тэр бүлэг бараг бүрэн бут цохигдсон ажээ. Гэвч нөгөөдүүл нь Доннеллийг урвасны нь хариуд үхлээр угтсан ажээ.

	Тимоти Доннелли ч урт наслаагүй. «Фрискогийн улаантан» түүнийг заавал хорооно гэж андгайлсан, олигархи Тимотийг аврах гэж янз бүрээр оролдсон. Түүнийг байн байн ийш тийш нь нүүлгэж байв. Улаантны гурван ч хүн түүнийг хороох гэж өөрсдийн амь биеэ талаар үрсэн билээ. Тимоти Доннеллийн бүлэг дан эрэгтэйчүүдээс бүрдсэн байсан бөгөөд сүүлдээ тэд эмэгтэй хүн мөрөөддөг болж, тэдэнд манай нөгөө Анна Ройлстон өртсөн байжээ. Манай дотоод хүрээ түүнийг энэ хэрэгт бүү оролц гэж хориглосон боловч хүлээж аваагүй. Тэрээр хэзээд өөрөө нэгийг сэтгэн, түүнийгээ баримтлан зүтгэдэг сахилга муутай хүн байсан юм. Тийм боловч ер бишийн их авьяастай хөгжөөнтэй, эвлэгхэн сайхан зантай хүн байсан учир бид түүнийг хатуу шийтгэж чаддаггүй байсан юм. Тэр ер бишийн хүн байсан бөгөөд жирийн хувьсгалчдын хэмжүүрээр түүнийг хэмжиж болдоггүй байлаа.

	Тийнхүү бидний зүгээс хатуу хориглосоор байтал тэр уул хэрэгт оролцов. Анна тэр үед сайхан хүүхэн явсан болохоор эрчүүд түүнд ухаан алддаг байсан юм. Тэрээр манай хэдэн арван залуу нөхдийн зүрхийг догдлуулдаг байсны дээр гаднын өөр олон хүний зүрх сэтгэлийг булааж тэдний зүрхийг нь нарийн утсаар хөтлөн ирж байгууллагадаа элсүүлж байсан билээ. Гэрлэхээс тэр эрс татгалздаг байсан юм. Хүүхдэд ухаангүй хайртай боловч үр хүүхэдтэй болохоосоо татгалздаг байсан. Хэрэв гэрлэж үр хүүхэдтэй болбол амьдралаа зориулах ёстой хувьсгалын ажлаас хөндийрөхөд хүрнэ гэдэг байсан юм.

	Анна Ройлстон, Тимоти Доннеллийг биедээ татах гэж онц зүдэрсэнгүй. Энэ хэргийг үйлдэхэд нь түүний сэтгэл өчүүхэн ч өвдөөгүй. Тэр үед, нэрд гарсан Нэшвилийн яргалал болж өнгөрөөд байсан билээ. Тимоти Доннеллийн толгойлсон хөлсний цэрэг нэхмэлийн найман зуун ажилчныг өрөвдөх сэтгэлгүй яргалсан билээ. Анна, Доннеллийг өөрөө хороогоогүй, харин «Фрискогийн улаантны» гарт барьж өгсөн юм. Энэ хэрэг ноднин жил болсон бөгөөд тэр өөрөө шинэ хоч нэртэй болсон. Хувьсгалчид түүнийг «улаан хүүхэн»104 гэдэг.

	Хурандаа Ингрэм, Ван Гильберт хоёр надад хожим тааралдсан хуучин танилууд. Хурандаа Ингрэм олигархийн үед дэвшин Германд элчин сайдаар сууж байв. Тэрээр хоёр орны аль алинд пролетари нарын хараалыг ханатал идсэн билээ. Түүнтэй би Германд уулзсан юм. Намайг төмөр өсгийн олон улсын итгэмжлэгдсэн тагнуул гэж очиход хүлээж авч, элдэвт ихээр тусалсан билээ. Дашрамд нь хэлэхэд миний энэ хоёр нүүрт ажиллагаа хувьсгалын хэрэгт хэд хэдэн чухал тус хүргэсэн.

	Хурандаа Ван Гильберт «уяаны нохой» хочтой болсон билээ. Чикагогийн бослогын дараа шинэ хууль тогтооход тэр сүрхий том үүрэг гүйцэтгэсэн. Түүнээс ч урьд тэр шүүгчийн хувьд хорт үйлдлүүдийнхээ улмаас хороогдох ял өөртөө тарьсан байв. Түүний хэргийг шүүж, хороох ял заасан хүний нэг нь би өөрөө билээ. Тэр шийдийг Анна Ройлстон хэрэгжүүлсэн юм.

	Хуучин амьдралд минь тааралдаж байсан хүмүүсээс бас нэг хүн, Жексоны өмгөөлөгч санаанд орж байдаг юм. Жозеф Хурд гэгч тэр хүнтэй би дахиж уулзана гэж бараг боддоггүй явсан байх. Гэвч дахиж уулзахдаа тун хачин янзаар уулзсан билээ. Чикагогийн бослогоос хойш хоёр жилийн дараа болсон хэрэг. Нэг удаа Эрнест бид хоёр шөнө орой Чикагогийн эсрэг талд Мичиган нуурын хөвөөнд байдаг Бэнтон Харбур хэмээх бүгэх газар хүрч ирлээ. Биднийг ирэхэд нэг тагнуулын хэргийг шүүгээд дуусаж байжээ. Хэрэгтэнд алах ял заагаад гүйцэтгэхээр гадагш авч явсан бөгөөд бид тэдэнтэй тулгарсан хэрэг ажээ. Тэр хөөрхий хүн агшны дотор авч яваа хүмүүсээсээ суга үсрэн салж, миний хөлд ойчин хоёр гараараа өвдгөөр минь тэвэрч амь аврахыг гуйн бархирч гарав. Түүнийг амь нь тэмцэж, арзайсан нүүрээ дээш өргөхөд би Жозеф Хурд мөн болохыг таньж билээ. Хэцүү бэрх юм бишгүй үзсэн боловч амь аврахыг гуйн сарваганаж байсан хөөрхий тэр амьтан шиг зүрх зүссэн юмтай таарч үзээгүй. Амьд явах сан гэхээс түүний ухаан нь гарчих шахаж, харахад хачин аймшигтай байж билээ.

	Арваад хүний гар түүнийг угзарсан боловч тэр намайг тавихгүй зуурсаар байв. Эцэст нь түүнийг орилуулж бархируулсаар аваад явахад нь би муужирч ойчжээ. Амь гуйн бархирч байгаа үхээнц хүний үхэж байгааг харснаас зоригтой хүний үхэхийг харахад амар байдаг105 юм билээ.

	 


ХОРЬДУГААР БҮЛЭГ: ЗАЛУУ ОЛИГАРХИ СУРАГГҮЙ БОЛОВ

	Хуучин амьдралынхаа үйл явдлуудыг дурссаар шинэ амьдрал руугаа лав оржээ. Хоригдогсдыг бүх нийтээр суллах ажил 1915 оны эхний хагас болтол хийгдсэнгүй. Нарийн төвөгтэй тэр ажил өчүүхэн ч саад тотгоргүй бүтэж тэр амжилт биднийг цааш ажиллахад урам зориг нэмсэн билээ. Бид ганц шөнийн дотор Кубээс Калифорний хүртэлх уудам нутгийн энд тэнд орших хэдэн арван шорон, цэргийн бэхлэлтүүдэд хоригдож байсан тавин хоёр депутатынхаа тавин нэгийг, мөн удирдах ажилтан гурван зуун нөхдөө амжилттай оргуулсан билээ. Тэднийг тийнхүү суллахад золгүй явдал нэг ч удаа тохиолдоогүй юм. Тэд маань зөвхөн шоронгоос гараад зогсоогүй цөм хүрэх ёстой газрууддаа эсэн мэнд хүрцгээсэн. Бид нэг л нөхрөө авч чадаагүй юм. Тэр Артур Симптон бөгөөд хатуу эрүү даалгүй Кабаньясын шоронд нэгэнт нас барсан байлаа.

	Энэ хэргээс хойших арван найман сар Эрнест бид хоёрын амьдралын хамгийн жаргалтай үе болж өнгөрсөн юм. Энэ хугацаанд бид хоёр оровч хоёул, гаравч хоёул хамт байсан. Харин бүгж суухаа больсноос хойш салж хагацах явдал олонтоо тохиолддог байсан юм. Тэр нэгэн шөнө би Эрнестийн хүрч ирэхийг маргааш дүрэлзэн мандах хувьсгалыг одоо хүлээж суугаа шигээ тэсэж ядан хүлээж байж билээ. Халуун зүсийг нь хараагүй удсан болохоор элдэв саад, осол эндэгдэл гарч оргох хугацаа нь хойшлогдох вий дээ гэхээс солиорох шахаж байв. Цаг хүлээнэ гэгч бүтэн жил шиг санагдаж байв. Би түүнийг гав ганцаараа хүлээж суулаа. Биеденбах болон надтай хамт байсан гурван залуу Эрнестийг угтахаар, тохиолдож болох аюулаас хамгаалах зэр зэвсгээ агсан уул өөд гарцгаасан юм. Тэр шөнө орон даяар бүх бүгэх газрууд эзгүй болсон биз.

	Үүрийн эхний туяа түгж тэнгэрийн хаяа гэгээрч байх үед би дээрээс дохио өгч байгааг сонсон хариу дохио өгөв. Харанхуйд түрүүлж ирсэн Биеденбахыг би эндүүрэн тэвэрч авах шахсан юм. Гэтэл удсан ч үгүй түүний хойноос Эрнест орж ирээд, намайг тэвэрсэн. Чухам энэ үед би өөрийнхөө бүрэн өөрчлөгдсөнийг мэдсэн билээ. Хуучин Эвис Эверхард болж түүний намбаар аашилж, инээж дуугарах нь гагцхүү чармайлтын хүчээр бүтэж байв. Хуучнаараа болох нь маш их хүч чармайлт шаардаж байв. Бий болгосон шинэ дүрээ хоромхон зуур гэв гэнэт мартаж болохгүй байв.

	Бяцхан өрөөнд хоёулхнаа үлдээд би Эрнестийн царайг гэрэл гарган харав. Нар салхи үзэлгүй удаан сууснаас царай нь гуарснаас өөр өөрчлөлт бараг үзэгдсэнгүй. Миний нөгөө л хайрт нөхөр, их хавтай баатар минь хэвээрээ байлаа. Нүүрний нь үрчлээ бага зэрэг тодорсон нь зохисон ч юм шиг харагдаж байв. Хэзээд багтаж ядан байдаг их хүч чадлын нь толь болсон царайг нь улам ч намбатай сайхан болгосон юм шиг харагдаж байв. Нүдний нь харцанд инээмсэглэлийн оч гялалздаг нь хэвээрээ байсан боловч тэр нь хуучнаасаа улам зоримог болсон мэт байлаа.

	Хорин фунт турсан боловч биеийн байдал нь гоц сайн ажээ. Хоригдох хугацаандаа биеийн тамир байнга хийж байсны үрээр булчин нь төмөр мэт чийрэг болсон байв. Үнэнийг хэлэхэд, Эрнестийн бие шоронд орохоос өмнөх үеийнхээсээ илүү сайн болсон байсан юм.

	Эрнестийг дэрэнд толгой нийлүүлтэл хэдэн цаг өнгөрлөө. Би түүнийг тайвшруулан нойрсуулав. Харин миний нойр хулжжээ. Баяртай явдал тохиолдон сэтгэл хөөрчээ. Тэгээд ч би ямар Эрнест шиг шоронгоос оргож мориор алс холыг туулан ядарсан биш дээ.

	Эрнестийг унтаж байх завсар нь би хувцсаа сольж, үсээ өөрчлөн янзлаад шинэ дүрээрээ хувилав. Тэгээд Биеденбах болон бусад нөхдийг босохоор тэдэнтэй зөвлөн бяцхан хуйвалдаан зохиов. Бид юм бүхнээ бэлэн болгоод гал зуух, гуанзны үүрэг гүйцэтгэдэг нүхэн тасалгаандаа байж байтал Эрнест орж ирэв. Яг тэр үед, тохиролцсон ёсоор Биеденбах намайг Мери хэмээн дуудан юм асууж би түүний зүг эргэн асуусныг нь хариулж байсан билээ. Тэгээд би хувьсгалын нэрт баатрыг анх үзээд их л шохоорхож байгаа залуу бүсгүйн дүр үзүүлэн Эрнестийг тас ширтэв. Гэтэл Эрнест намайг нэг харснаа дургүй нь хүрсэн бололтой харцаа буруулан, өрөөг тойруулан харав. Нөхөд маань намайг түүнд Мэри Холмос гэгч хэмээн танилцуулав. Үйлдлээ улам итгэлтэй болгохын тулд ширээнээ илүү таваг тавьсны дээр байраа эзэлцгээхэд нэг сандал эзэнгүй хоцров. Эрнестийн сэтгэл зовон, тэсэж ядах нь улам ихсэж байгааг харахад баярлан дуу алдмаар байсан билээ. Эцэст нь тэр тэвчээр алдан, 

	— Эхнэр маань хаачсан бэ? гэж шууд асуухад нь, 

	— Унтаад л байна гэж би хариулав.

	Энэ бол осолтой хэрэг байв. Гэвч миний дуу өөр байсан бөгөөд Эрнестэд ямар ч сэжиг төрсөнгүй. Хоол унд үргэлжилсээр байв. Би их хүмүүст тал өгөгч бүсгүй болж, өдий төдий юм хөөрөн бурж өөрт нь сээтгэнэж байгаа дүр үзүүлж суув. Тэгээд биширч хөөрсөн сэтгэлээ барьж дийлэхгүй болох мэт босон харайж яах гэж байгааг минь мэдэж завдахаас нь өмнө Эрнестийн хүзүүгээр тэвэрч уруул дээр нь үнсээд авав. Тэрээр гараа сунгаж намайг биеэсээ холдуулж тогтоогоод гайхах, жигших хоёрыг зэрэгцүүлэн ийш тийшээ харав. Дөрвөн нөхөр маань элгээ хөштөл инээлдэж, үнэн учрыг нь түүнд хэлж өгөв. Тэрээр эхлээд их сэжиглэж намайг сүрхий сүрхий харан итгэмээр болсноо толгой сэгсрэн, дахин итгэхээ болив. Би хуучин дүрдээ шилжиж, Эрнест болон Эвис Эверхард хоёроос өөр хэн ч мэддэггүй үгсийг чихэнд нь шивнэхэд сая намайг эхнэрээ мөн гэж үнэмшсэн билээ.

	Тэр өдөр мөн хожим нь намайг тэвэрч зогсохдоо хоёр эхнэртэй болсон юм шиг санагдаад болохгүй юм гэж сэтгэл нь догдлон өгүүлж байж билээ.

	— Чи бол миний Эвис, бас өөр нэг хүн. Чи бол хоёр өөр эмэгтэй, хоёулаа миний эхнэр. За яах вэ, муу юм болохгүй. Хэрэв АНУ-д хөл тавих зай олдохгүй болбол хоёулаа Туркийн харьяат болцгооно биз гэж байсан106.

	Амьдрал минь үлэмжийн их жаргалтай байлаа. Үнэндээ бид хоёр олон цагийн турш их ажил гүйцэтгэдэг байсан. Гэвч хамт байсан юм. Бид хоёр яг арван найман сар бие биедээ бараа болон хамт суусан билээ. Тэгэхдээ бид хоёр нийтээс тасархай байгаагүй. Удирдагчид болон хувьсгалч нөхөд маань байнга ирж, очиж түүний ачаар бид хувьсгал, нууц явууллагын нүднээ үзэгдэх ертөнцөөс манай тулалдааны шугам бүрээс дайн тулааны тухай гайхалтай сонин домог авчрагч гайхалтай сонин мэдээг ямагт сонсдог байв.

	Бид хувьсгал, нууц явууллагын нүднээ үзэгдэх ертөнцөөс, бөөцийлөөд зогсдоггүй байсан юм. Бас ажилдаа дарагдан ядарч зүдэрдэг байсан, онгойсон эгнээгээ нөхөхөөр урагш зогсолтгүй давшиж байсан. Гэвч бидэнд зай завгүй их ажилтай, үхэлтэй зэрэгцсэн амьдралын дундаас инээх, наргих, хайрлах цаг олддог байжээ. Бидний дотор жүжигчин, зурагчин, эрдэмтэн, хөгжимчин, яруу найрагч нөхөд олон байсан бөгөөд урлаг бидний агуйд олигархуудын орд харш, гайхамшиг-хотуудад байдгаас өндөр хэмжээнд байсан107.

	Бид байрандаа л бугшаад суугаад байдаггүй байсан билээ. Биеийн тамирын дасгал хийхээр шөнийн цагт ууланд олонтоо гардаг, Уиксоны морьдыг унаж давхидаг байсан. Морьдыг нь хэчнээн хувьсгалч унасныг тэр даанч мэдэхгүй! Тэр ч байтугай бид өөрсдийнхөө мэддэг буйд газруудад үүрээр очоод үдэш болтол зугаалдаг байсан удаа ч олон бий. Бид бас Уиксоны цөцгий, тосыг108 идэцгээдэг байсны дээр Эрнест туулай, завшаан тохиолдвол залуу бугыг нь хүртэл тоохгүй агнадаг байсан билээ. Бидний бүгэх газар үнэхээр аюулгүй байдалд байв. Нэг л удаа хүнд мэдэгдсэн гэж би дээр өгүүлсэн бөгөөд тэр явдал намайг залуу Уиксоны сураггүй алга болсны нууц учрыг тодруулахад хүргэж байна. Тэрээр одоо нэгэнт талийгаач болсон тул түүний тухай илэн далангүй ярихад болох юм.

	Бидний байрласан гангын ёроолд дээрээс харагддаггүй боловч хэдэн цагийн турш нар үздэг нэг хэсэг байсан юм. Бид тэнд хайрга дэвсэж, түүнийг хуурай, дулаан нарлах таатай газар болгосон юм. Нэг өдөр үдээс хойхно би тэнд нарлан Менденхоллын109 ботийг барин үүрэглэж хэвтлээ.

	Тэнд тун таатай, амгалан байсан бөгөөд Менденхоллын гал халуун уянгын шүлгүүд ч намайг догдлуулж чадахгүй байв.

	Гэтэл хөлийн тэнд бөөн шороо унаж би давхийн сэрвэл дээрээс юм өнхөрч яваа дуулдав. Агшин зуур нэгэн залуу эгц эргээс унаж, миний хөлийн дэргэд хүрч ирэв. Тэр залуу Филип Уиксон байлаа. Тэр тэвдэж сандралгүй над руу харж зогссоноо гайхан аяархан исгэрэв.

	— Үгүй ер, гэснээ малгайгаа авч гартаа бариад, — Уучлаарай. Би энд хүн байна гэж бодоогүй юм гэв.

	Би түүн шиг тайван байж чадаагүй билээ. Аюул тулгарсан цагт биеэ хэрхэн авч байх талаар юу ч мэдэхгүй ёстой «нялх» байжээ. Хожим олон улсын тагнуул болж явахдаа би үүнээс хавьгүй дээр байсан нь мэдээж. Би босон харайж түгшүүрийн дохио өгөв.

	— Яаж байгаа нь энэ вэ та? гээд тэр над руу ноцтой харав. Тэрээр энд хүрч ирэхдээ биднийг энд байдаг гэж сэжиглээгүй байсан нь илт байлаа. Миний дотор бяцхан онгойж, 

	— Яах гэж дохио өглөө гэж бодож байна? гэж сөргөн асуув.

	Тэгэхэд би үнэндээ «нялх» амьтан явжээ. Тэрээр толгойгоо сэгсрэн:

	— Мэдэхгүй байна. Та нөхдөө дуудсан байж болох юм. Та ер нь учрыг нь хэлэх биз. Энэ бүхэн надад нэг л зэвүүн байна. Та нар бусдын эдлэнд орж ирсэн байна. Энэ бол миний эцгийн газар, тэгээд...

	Гэтэл Биеденбах түүний ард сэм ирж, хэзээд эелдэг байдаг зангаараа хазганан, номуун дуугаар «залуу эзэнтэн гараа өргө!» гэв.

	Залуу Уиксон хоёр гараа дээш өргөөд Биеденбах руу эргэв. Тэрээр гуч-гучийн маузер өөдөөс нь тулган зогсож байв. Уиксон аймхай хүн байгаагүй юм.

	— Мөн! Хувьсгалчдын үүр байх нь, хэдгэнийн үүр шиг юм байх нь. Та нар энд удаан сууж чадахгүй гэдгийг би баттай хэлье.

	— Та энэ мэдэгдлээ өөрчилтлөө энд удаж магадгүй. Намайг дагаж дотогш орохыг хүсье гэж Биеденбахыг тайван өгүүлэхэд;

	— Дотогш оо? гэж Уиксон гайхсанаа та нар зоорьтой юм уу? Би ч бас тиймэрхүү юм байдаг гэж дуулсан юм байна гэв.

	— Орсон хойноо л үз гэж Биеденбах овжин өгүүлэв.

	— Энэ бол хууль бус хэрэг гэж Уиксон эсэргүүцэв.

	— Танай ёсоор бол тийм нь тийм, манай ёсоор бол бүрэн хууль ёсны хэрэг. Та надад итгээрэй! Өөрөө амьдарч суудаг, дарлал харгислалын ертөнцөөс өөр ертөнцөд ирээд байгаагаа та хүлээн бодолцох хэрэгтэй.

	— Маргаантай зүйл гэж Уиксон аман дотроо үглэв.

	— Тэгвэл бидэнтэй сууж марга л даа.

	Залуу инээмсэглэн, харгалзагчаа даган дотогш оров. Мухарт байдаг нүхэн өрөөнд түүнийг оруулж нэг залуу нөхрөөр сахиулаад цаашид түүнийг яах тухай бид гал зуухныхаа өрөөнд хэлэлцэв.

	Биеденбах нүдээрээ дүүрэн нулимс мэлтгэнүүлэн Уиксоныг алах хэрэгтэй гэж санал гаргав. Тэр хэцүү шийдвэрийг нь бид няцаахад санаа нь амарч билээ. Тэгэхдээ бид залуу олигархийг суллаж тавих тухай бодох ч үгүй байсан. 

	Эрнест:

	— Яахыг би хэлье. Эндээ авч түүнийг сэнхрүүлье гэв.

	— Тэгвэл хууль зүйн талаар сэнхрүүлэх эрхийг би өөртөө авъя гэж Биеденбах баярлан өндөр дуугаар хэлэв.

	Уул шийдвэрийг инээд наадам болцгоон баталлаа.

	Бид Филип Уиксоныг хоригдлын журмаар барьж, өөрсдийн ёс, нийгэм судлалын талаар мэдлэг өгөх хэрэгтэй болов. Энэ завсар хийвэл зохих өөр ажил гарав. Залуу олигархын ирсэн мөрийг баллах ёстой байлаа. Ганга руу унахдаа тэр мөр үлдээсэн билээ. Түүнийг баллах ажил Биеденбакад ноогдож тэрээр олсон дүүжингээр дээш гарч хагас өдрийн турш ажиллаж байж мөрийг баллав. Гангын ирмэгээс хавцал өөд гарсан бүх мөрийг мөн балласан байна. Үдэш нь Жон Карлсон ирсэн бөгөөд Уиксоны гутлыг авъя гэв. 

	Залуу хүн гутлаа өгөхөөс татгалзаж түүгээр ч барахгүй зодолдож, Эрнестийн гараас төмрийн дархны хүчийг амсаж байж сая гутлаа өгөв. Гутал нь Карлсонд жижигдэж тэрээр хөлөө холгожээ. Гэвч ажлаа сайхан бүтээсэн байв.

	Карлсон залуугийн мөр тасарсан агуйн ирмэг дээрээс уул гутлыг өмсөж зүүн тийш одсон ажээ. Тэгээд толгодыг тойрох, хамар гүвээнүүдийг давах, хавцлуудыг дамжих зэргээр хэдэн миль яваад эцэст нь түргэн урсгалт голын дэргэд ирж мөрөө мухардуулжээ. Тэнд нөгөө гутлаа тайлж орхиод мөн мөрөө буруулан нэлээн яваад өөрийнхөө гутлыг сая өмсжээ. Карлсон долоо хоногийн дараа залуу эзнийхээ гутлыг авчирч өгсөн билээ.

	Тэр шөнө эрэлч ноход тавьж бид нойргүй шахам хонов. Маргааш нь бас үе үе эрэлч ноход хуцан хавцал уруудан орж ирснээ Карлсоны мөрөөр зүүн тийш эргэж дуу нь холдон холдсоор уулын орой өөд чимээ нь тасарч байв. Манайхан ноход ойртоод ирэх бүр гар буу винтовоо гартаа авч тулалдаанд бэлтгэдэг байв. Биеденбахын үйлдсэн тав зургаан «тамын машин» бэлэн байсныг өгүүлэх юун. Аврах отряд манай байранд хүрч ирсэн бол юутай их гайхах байсан бол гэж боддог юм.

	Нэг үе олигархи явж, хожим нь хувьсгалын нөхөр болсон Филип Уиксоны сураггүй алга болсны үнэн учир ийм буюу. Хувьсгалын нөхөр гэж байгаагийн учир бол бид түүнийг дахин хүмүүжүүлж хувьсгалч болгож чадсан юм. Тэрээр сэргэлэн, уян, ухаантай ёсорхуу залуу байлаа. Хэдэн сарын дараа түүнийг бид эцгийн нь морьдоос нэгийг унуулж Сонома уулыг даван Петалум Крикд авчирч тэндээс загасчны завинд сууцгаасан билээ. Түүний хамт бид их болгоомж гарган бүгэх газруудыг дамжсаар Кармель дахь бүгэх газар ирсэн билээ.

	Залуу Уиксон тэнд бидэнтэй найман сар хамт сууж, сүүлдээ бүүр биднээс салах дургүй болсон билээ. Үүнд хоёр шалтгаан байсан юм. Нэгдүгээрт тэрээр манай Анна Ройлстонд сэтгэлтэй болсон нөгөөтээгүүр өөрөө хувьсгалч болсон явдал болой. Эцэст нь өөрийнхөө хайр дурлалыг цаашдын ямар ч найдваргүй болохыг ойлгож, бидний хүссэн ёсоор гэртээ эргэж харьсан юм.

	Насаа эцэс болтол олигархийн тоонд орж явсан тэрээр үнэндээ манай хамгийн сайн төлөөлөгчийн нэг байсан билээ. Бидний эсрэг чиглүүлсэн үйлдэл нь олонтоо нурж төмөр өсгий мэл гайхалд орж байсан. Хэчнээн хүн нь манай төлөөлөгч байсныг мэдвэл л төмөр өсгий тэр бүгдийн учрыг сая ойлгох байсан биз ээ. Залуу Уиксон зорьсон хэргээсээ огт хэлбийдэггүй байсан юм. Чухам энэ чанараасаа болж тэр амиа алдсан. 1927 оны нэг их шуурганаар социалист намын удирдагчдын хуралд очиж яваад цусан хатгалгаа тусаж түүний улмаас нас барсан110 билээ.

	 


ХОРИН НЭГДҮГЭЭР БҮЛЭГ: ХАРАНХУЙ НҮХНЭЭ ХҮРХРЭГЧ АРААТНУУД

	Удаан хугацаагаар хээр бүгэхдээ бид ертөнц дээр юу болж байгааг сайн мэдэж бас тулалдаж байгаа олигархийн хүчийг бүртгэн тооцоолж байсан билээ. Шилжин бужигнаж байх тэр үед шинэ шинэ байгууллагууд бий болж цаашид улам бүр бэхжиж байлаа. Олигархи төрийн машиныг бүтээж чадсан бөгөөд асар том тэр машин бидний зүгээс саатуулах гэж хэчнээн оролдовч ажрахгүй олон салбарт ажиллаж байв.

	Үүнд олон хувьсгалч гайхаж байлаа. Ийм болсонд тэд итгэж чадахгүй байсан юм. Гэвч улс орны ажил төрөл урагш явсаар л байв. Уурхай, тариалангийн талбайд хүмүүс хүчээ шавхан хөдөлмөрлөсөөр байв. Гэвч тэд бол ажилчид биш боолчууд байлаа. Улс орны амин чухал үйлдвэрүүд амар жимэр цэцэглэн хөгжиж байв. Ажилчны явцуу хүрээнийхэн сэтгэл зовох юмгүй гагцхүү ажилдаа л шамддаг болсон байлаа. Үйлдвэр дээр сэтгэл амар байж болохыг тэд амьдралдаа анх удаа үзсэн ажээ. Ажилгүйдэхийн аймшиг, ажил хаялт, үйлдвэрчний эвлэлүүдийг хаях аюул тэднийг дахиад хэзээ ч зовоохгүй болсон ажээ. Тэд урьдын, толгой хорогдож байсан гетотой нь зүйрлэхэд үнэхээрийн гайхамшиг гэмээр сайхан, өөрийн гэх хотуудад, тохилог байранд суудаг болсон билээ. Тэдний хоол хүнс нь эрс сайжирч ажлын цаг нь хорогдож, амралтын өдөр нь олширсны дээр бас янз бүрийн зугаа цэнгэлээр хөөцөлдөх завтай болжээ. Тэд золгүй ах дүү нар нь болох ядуулаг нөхцөлд байгаа ажилчид, харанхуй нүхний хүмүүсийг огт тоохоо больсон билээ. Тийнхүү хар амиа бодсон үзлийн үе хүн төрөлхтний дээгүүр хар сүүдрээ тусгаж буй үе байлаа. Гэвч ажилчны явцуу хүрээнийхэн бүгд тийм байгаагүй. Тэдний дотор хар аминч үзэлд нүд нь хаагдаагүй, эрх чөлөө, хүний нөхөрлөлийн ёсны гэгээн үзлийг эрхэмлэдэг манай талын хүмүүс дүүрэн байсан юм.

	Бие амар саад тотгоргүй ажиллаж байсан өөр нэг хүмүүс бол хөлсний цэрэг байв. Хөлсний цэрэг хуучин дайчдаас бүрдсэн сая сая хүмүүс түүн дээр колонийн цэргийн хүч нэмэгдсэн их хүчнээс бүрдэж байсныг өгүүлэх юун. Хөлсний цэрэг өвөрмөц байр суурь эзэлж байсан. Тэд тусгай хотуудад сууж, хотыг өөрсдөө захирдаг байснаас гадна олон олон эрх мэдэлтэй байв. Тэд тийнхүү олигархийн түвэг учруулдаг илүүдэл орлогын нэлээдийг үгүй хийж өгдөг байв. Тэд хүн амын бусад хэсэгтэй харилцаагүй болж, тэднийг сонирхохоо больж өөрийн ангийн ёс суртахуун, үзэл суртлыг бий болгосон юм. Гэвч тэдний дунд бас манай төлөөлөгчид мянга мянгаараа байсан111.

	Олигархууд ч гэсэн санаад оршгүй өсөж хөгжсөн байв. Ангийн хувьд тэд сахилга баттай болсон байв.

	Гишүүн бүр заавал хийдэг ажилтай болж түүнийгээ ёсчлон үйлддэг болов. Дэмий сэлгүүцдэг баян залуучууд үгүй болов. Тэдний хүч олигархийг бэхжүүлэхэд хувь нэмэр болж, цэрэгт элсэн, үйлдвэрлэлд удирдах ажил хийдэг болов. Бас нэг хэсэг нь шинжлэх ухаанд биеэ зориулж, тэдний дундаас нэртэй инженерүүд цөөнгүй гарсан билээ. Мөн төрийн янз бүрийн байгууллага болон колони эзэмших ажилд оролцон алба хаадаг болсон бөгөөд тагнуулын янз бүрийн газар түм түмээрээ ажилладаг болов. Тэднийг урлаг, шинжлэх ухаан, утга зохиол, тэрчлэн шашны эрдэмд албадан сургадаг болсон бөгөөд салбаруудад тэд олон түмний бодол санааг олигархийн мөнхжүүлэх зүгт дайчлан татах чухал үүрэг гүйцэтгэдэг байв.

	Тэд олигархид нийцтэй бүгдийг өөрсдөө заалган сураад заалгасан түүнийгээ бусдад бас заадаг болов. Тэд ертөнцийг үзэх аристократ үзлийг яс махандаа хүртэл шингээжээ. Тэд өөрсдийгөө зэрлэг араатан номхотгогчид, хүн сүргийн эзэд гэж үзнэ.

	Тэдний гишгэж байгаа газрыг заримдаа ардын бослого доргилуулдаг байв Тэднийг аллага таллага газар сайгүй дагана. Галт бөмбөг, хутга, буун сумыг тэд хүн төрөлхтнийг аврахын тулд дарж байвал зохих харанхуй нүхнээ хүрхрэн буй зэрлэг араатны соёо, савар гэж үзнэ. Өөрсдийгөө хүн төрөлхтнийг аврагчид бөгөөд ариун дээд үйлстэнд тооцно.

	Тэнд тэд өөрсдийнхөө ангийг цорын ганц соёлыг бүтээгч хөгжүүлэгч анги гэж үзнэ. Тэдний л анги хүчээ сулруулбал тэрхүү зэрлэг араатан босож ирээд, гайхамшигтай сайхан, баяр цэнгэлтэй бүхнийг залгина гэж бодоцгоодог байв.

	Тэд л байхгүй болбол анархи ёс ноёлж, хүн төрөлхтөн зүдэрч байж ангижирч ирсэн хүй нэгдлийн харанхуй үе рүүгээ эргэн хаягдана гэж үзнэ. Тэднийг бүр нялх байхаас нь эхлэн анархизмын аймшигт дүрийг нүдний нь өмнө үзүүлдэг бөгөөд тэд насанд хүрээд уул зургийг өөрсдийнхөө хүүхдүүдэд мөн зогсоо зайгүй үзүүлдэг ажээ. Тэрхүү араатныг дарж байх нь аристократуудын эрхэм үүрэг мөн! гэлцэнэ. Товчхон өгүүлэхэд, тэдний ойлголтоор гагцхүү тэд л хөөрхий хүн төрөлхтнийг хамгийг залгигч айхавтар араатнаас хамгаалж байгаа хэрэг ажээ. Энэ үзлээ тэд үнэн зөв гэж бат итгэдэг байв.

	Олигархи анги өөрийнхөө хийж буй аливаа үйлдлийг зөвийн зөв хэрэг гэж итгэж байлаа гэдгийг би онцлон хэлэхийг хүсэж байна. Төмөр өсгийн хүч үүнд л байдаг байв. Гэтэл манай нэлээд нөхөд ингэж ойлгохыг хүсдэггүй. Төмөр өсгийн хүч чадал нь хүчийг худалдан авах, залхааж цээрлүүлэх чадвартаа байдаг гэж үздэг байв. Энэ нь төөрөгдөл юм. Бурхан чөтгөр хоёрыг гагцхүү хэтэрхий сүсэглэгчид л шашныг анхдагч хүчин зүйлс гэж үздэгээс биш жирийн сүсэгтэн олон бол тэр хоёрыг сайн муугийн үр гэж үздэг билээ. Үнэн зөвийг хайрлаж, хүсэх ба худал хуурмагийг тэвчих, товч өгүүлбээс гагцхүү үнэн зөвөөр явах эрмэлзэл шашны анхдагч хүчин зүйл мөн. Олигархи ч бас тийм чанартай. Шорон, залхаалт, мохоолт, алдар хүнд, орд харш, гайхамшиг-хот бол цөм зөвхөн түүний үр мөн. Олигархийг жолоодон хөдөлгөгч хүчин бол хийж буй ажлаа үнэн зөв гэж итгэх итгэлд нь оршиж байдаг байв112.

	Хувьсгалын хүч ч гэсэн аймшиг дүүрэн сүүлийн хорин жил гагцхүү үйл хэргээ зөв гэж итгэх итгэлд тулгуурлан ирсэн болой. Үй олон нөхөд хувьсгалын хэрэгт амь биеэ хайрлахгүй зүтгэж явсны учрыг тэрхүү итгэлээс өөр юугаар тайлбарлах билээ. Рудольф Менденхолл хувьсгалын төлөө зүрх сэтгэлээ бадраан амьдралынхаа сүүлчийн шөнийг хээрийн хунгийн яруу сайхан дуу дуулж өнгөрөөсөн нь тэрхүү итгэлээс өөр юугаар ч үл тайлбарлагдана. Хьюлберт нөхдөөсөө урвахгүй гэж тамлуулсаар алтан амиа алдсанд тэрхүү итгэлээс өөр ямар ч учир байхгүй. Анна Ройлстон эх болох аз жаргалыг өөрөөсөө түлхэж байсан нь түүнээс өөр ямар ч учир байхгүй. Жон Карьлсон сохор зоосны ч хөлсгүй Глен Еллений бүгэх газар шударга манаачийн үүрэг гүйцэтгэж байсанд үүнээс өөр учир байхгүй. Залуу хөгшин, эр, эм, өндөр нам, цэцэн тэнэг хувьсгалын нөхөр хэнээс ч асуусан тэднийг хөдөлгөсөн хүч бол зөвийг үзэх гэсэн цаглашгүй их хүсэл нь байж гэж мэдэгдэнэ.

	Би ярьж байсан зүйлээсээ хадуурсан байна. Эрнест бид хоёр төмөр өсгийн хүч өсөж байгааг бүгэлтээс гарахаасаа өмнө мэдэж байсан юм. Ажилчны явцуу хүрээ ба хөлсний цэрэг, зүсэн зүйлийн тагнуул, цагдаагийн газрын зандалчид олигархид үнэнч үйлчилж байсан. Тэд, аж амьдрал нь урьдынхаасаа дээр болсон тул эрх чөлөөгөө алдсанаа юман чинээ ч санахгүй байв. Нөгөө талаар хүн ардын дийлэнх нь ямар ч аргагүй харанхуй нүхний ядууралд дарагдан улам доош живж байв. Тэдний дундаас хүч чадлаараа товойсон хүмүүст олигарх нүүр тал өгч аж амьдралыг нь сайжруулан ажилчны явцуу хүрээ буюу эсвэл хөлсний цэргийн гишүүн болгож байв. Тийнхүү гарч болох эсэргүүцлийг урьдчилан дарж, пролетари ангийг заяаны нь удирдагчдаас салгадаг байв.

	Харанхуй нүхний хүмүүсийн аж байдал тэсэхүйеэ бэрх болж байв. Бүх нийтээр боловсролтой болох нь тэдний хувьд заавал биш болсон. Тэд үгээгүй ядуурал дампуурлын замд нэгэнт орж ажилчны асар том нийтийн байр гетто-д суудаг болов. Урьд эдэлж байсан эрх мэдэл нь үгүй болж, тийнхүү тэд боолчууд болж хувирав. Тэд ажил сонгох, нэг газраас нөгөөд шилжин суух, зэвсэг эзэмших буюу биедээ авч явах эрхгүй болсон байлаа. Тэд фермийн эзэд шиг газарт хадаатай биш боловч, үйлдвэрийнхээ машинд хадаастай боолчууд болж хувирчээ. Ажлын хүч ер биш ихээр шаардагдах үед, жишээ нь их зам барих, онгоцны шугам, суваг, хонгил, метро, цэргийн бэхлэлт барьж байгуулахад ажилчны геттонуудад дайчилгаа явуулж түм түмэн боолчуудыг дуртай дургүй ч хэрэгтэй газраа аваачдаг болсон ажээ. Одоо үй түмэн тийм боолууд Ардис хотын барилга дээр ажиллаж байна. Тэд нийтийн байранд амьдардаг тул тэдэнд гэр бүлийн амьдрал байхгүй, аливаа ичих сонжих ёс нь адгуусны ёсоор солигдож байна. Ажилчны тэрхүү нийтийн байранд олигархуудын үхтэл айдаг харанхуй нүхний хүрхрэгч араатнууд үнэхээр байна. Гэвч тэр араатнууд бол олигархийн өөрийн нь бий болгосон бүтээл байв. Чухам олигарх л тэднийг тийнхүү сармагчин, барсын адил авиртай болгосон билээ.

	Одоо Асгард гэдэг гайхамшиг-хот байгуулах ажилчид дайчилна гэж яриа гарч байна. Тэрхүү Асгард Ардисын дууссан хойно түүнээс хавьгүй сайхан хот байх ёстой гэнэ113.

	Тэр хотыг хувьсгалч бид үргэлжлүүлэн барьж дуусгана. Тэгэхдээ хөөрхий боолчуудын хөдөлмөрөөр бариулахгүй жирийн тэр хотын байшингийн хана, цамхаг, багана бүр аз жаргалын дуугаар босно. Түүний үзэсгэлэн, гайхамшиг сайханд санаа алдалт, хараал зүхэл биш хөгжмийн яруу эгшиг, баярын инээд шингэх болно.

	Эрнест олны дунд орох гэж тэсэж ядаж байлаа. Тэр үед хожим Чикагод цаг бусаар дэгдээд золгүй бут цохигдсон хоёрдугаар бослого түргэн боловсорч байсан учир ажил ихтэй байв. Гэвч тэр яарсан сэтгэлээ барьсаар байв. Иллинойсоос Хэдли зориуд ирж түүнийг өөр хүн болгож байх114 хугацаанд тэрээр хоёрдугаар бослого хэрэв дарагдвал ухамсартай пролетари нарыг зохион байгуулах харанхуй нүхний хүмүүсийг хагас дутуу ч гэсэн гэгээрүүлэх ажлын асар том төлөвлөгөө дотроо боловсруулж байсан юм.

	1917 оны нэгдүгээр сар болоход сая бид бүгэлтээс бууж ирэв. Бидэнд хэрэгтэй бүхэн бэлэн болсон байв. Бид хоёр шууд төмөр өсгийн албанд өдөөн хатгагч болж орсон. Би өөрийгөө Эрнестийн дүү гэж явах ёстой байв. Олигархууд болон олигархийн байгууллагад өндөр тушаалд орсон нөхөд бидэнд эрхлэх ажил зохих баримт бичгийг олгосон билээ. Дотроос нь тусламж авсан болохоор бүгд төвөггүй бүтсэн билээ. Тагнуулын харанхуй ертөнцөд хүн гэдэг танигдахаа байдаг юм билээ. Тагнуулчид тушаал дагаж, үүргээ биелүүлж, цөөн биш удаа урьд нь огт үзээгүй даргад тайлангаа тавих буюу анх юм уу, эцсийн удаа учирч байна. Тагнуултай хамт ажиллаж, хий үзэгдэл мэт ил гарч, эсвэл арилан үгүй болдог байв.

	 


ХОРИН ХОЁРДУГААР БҮЛЭГ: ЧИКАГОГИЙН КОММУН

	Бид зөвхөн өдөөн хатгагчийн хувьд өдий төдий ажилтай байсны зэрэгцээгээр жинхэнэ ажлаараа пролетари нар болсон нөхөд, хувьсгалчидтай нягт холбоотой байв. Тийнхүү бид хоёр талд нэг зэрэг, тухайлбал өнгөн дээрээ төмөр өсгийн талд үнэн хэрэг дээрээ хувьсгалын талд бүх хүчээ дайчлан ажиллаж байсан юм. Олигархийн тагнуулын газруудад манай хүмүүс үй олноороо байсан бөгөөд олигарх яаж ч шүүрдээд, яаж ч зохион байгуулалтаа өөрчлөөд биднээс бүрэн ангижирч чадахгүй байсан билээ.

	Нэгдүгээр бослогыг Эрнест өргөн далайцтай явуулахаар төлөвлөсөн бөгөөд уул бослого 1918 оны хаврын эхээр болох ёстой байв. 1917 оны сүүл болж ирэхэд бослого гаргахад бэлэн биш байв. Хийгдээгүй ажил бас л нэлээн байсан тул яаран эрт хөдөлбөл ямар ч амжилт олохгүй нь мэдээжийн хэрэг байлаа. Бид нарийн төлөвлөж байсан юм яаруу сандруу хөдөлбөл сүйрэх аюултай байсан. Төмөр өсгий үүнийг мэдэж, зохицон ажиллаж байдаг юм билээ.

	Бид анхныхаа цохилтыг олигархийн мэдрэлийн системд төвлөрүүлэхээр төлөвлөсөн билээ. Олигархи бүх нийтийн ажил хаялтаас сургамж авч холбооны ажилчдад үл итгэн, утасгүй холбооны станцуудыг улс даяар байгуулж тэднийгээ хөлсний цэргээр хамгаалуулж байв.

	Бид тэдгээр станцуудын зүг эхлэн хөдлөх ёстой байсан юм. Дохио өгөхийн хамт бүх бүгэх газар болон хот тосгонд байсан үнэнч нөхөд босож тэдгээр станцуудыг дэлбэлэх ёстой байв. Анхны энэхүү цохилтоор төмөр өсгийг муужруулан, хөдлөх чадалгүй болгох ёстой байсан юм.

	Энэ үед бусад нөхөд гүүр болон хонгилуудыг дэлбэлж бүх төмөр замыг ажилгүй болгох ёстой байв. Бас өөр бүлэг нөхөд дохиогоор босож хөлсний цэрэг, цагдаагийн зангиуд, ер бишийн авьяас мэдлэгтэй буюу эсвэл удирдах өндөр тушаал бүхий олигарх этгээдүүдийг баривчлах ёстой байв. Ингэснээрээ орон даяар зайлшгүй өрнөх тусгай тулалдаануудын талбарт байгаа дайсныг удирдлагагүй болгох байсан юм.

	Мөн тусгай дохиогоор өөр олон хэрэг явдал болох ёстой байв. Төмөр өсгийн үнэлдгээс илүү их хүчтэй Канад ба Мексикийн эх орончид бидний жишээгээр хөдлөх ёстой байсан юм. Бид бас нууц хэвлэлийнхээ мэдээллийг тараалгах нөхөд (эрэгтэйчүүд өөр ажилтай байх тул голдуу эмэгтэйчүүд) төлөвлөж байсан билээ. Төмөр өсгийд хариуцлагатай ажил хийж байсан бид тэр үеэр тэдний байгууллагын салбар бүрд сандрал, анархи хөдөлгөөн дэгдээх ёстой байв. Хөлсний цэргийн дотор бас манай хэдэн мянган нөхөд байсан билээ. Тэд агуулахуудыг дэлбэлэх, байлдааны бүх машинуудын нарийн оньснуудыг эвдэх үүрэгтэй байсан. Эдгээрээс гадна хөлсний цэрэг ба ажилчны явцуу хүрээнийхний суудаг хотуудад үймүүлэх, бусниулах ажил өрнүүлэх ёстой байсан билээ.

	Товчхон хэлэхэд олигархид асар хүчтэй гэнэтийн цохилт өгөх гэж байсан юм. Энэ цохилтод толгойгоо алдсан олигархийг тэр чигт нь дуусгана гэж төлөвлөж байсан билээ. Энэ бүгд маш их цус урсгаж, үй олон хүний амийг сүйтгэж байж бүтэх ёстой байсан нь мэдээж билээ. Гэвч хувьсгалчид үүнээс шантраагүй бөгөөд төлөвлөгөөндөө харанхуй нүхний зохион байгуулалтгүй хүмүүсийг босгохоор бодолцсон юм. Тэднийг уур хилэнгээ эздийнхээ хот, орд харшид гаргаг. Амь нас, эд хөрөнгө сүйдвэл сүйдэг. Догшрон хүрхрэгч харанхуй нүхний зэрлэг араатан нөгөө талаас цагдаа, хөлсний цэрэг догширч л байг. Тэд тэртэй тэргүй догширч л таарна. Энэ нь бидэнд аюултай тэдгээр хүчнүүд бие биеэ хэмхчинэ гэсэн хэрэг. Тэр хооронд нь бид хийдгээ бэрхшээл багатай хийгээд нийгмийн бүх машины хяналтыг гартаа авна гэж үзэж байв.

	Манай төлөвлөгөө ийм байсан юм. Энэ төлөвлөгөөг бид нууц байдалд нарийвчлан үйлдсэн бөгөөд бослогын цаг ойртох тутам тэр маань улам олон нөхдөд мэдэгдэж байв. Энэ нь нууцыг задруулах аюултай байлаа. Гэвч бид нууц задарч төлөвлөгөөний нарийн юман дээр сүйд болох цэгт хүрч чадаагүй билээ. Бослого гарах гэж байгааг төмөр өсгий тагнуулын байгууллагаараа шиншлүүлж хэдийн мэдээд бидэнд дахин нэг удаа цуст сургамж өгөхөөр бэлтгээд байсан юм билээ. Чикагог уул сургамжийг өгөх газар болгон сонгож авсан бөгөөд бид ч сүрхий сургамж авсан юм.

	Чикаго115 бослогод бусдаас илүү бэлэн болоод байв. Урьд цуст хот гэж нэрлэгдэж байсан хот тэр нэрээ дахин баталсан билээ. Чикагод хувьсгалч үзэл санаа хүчтэй байлаа. Капитализмын үед энд олон удаагийн ажил хаялт ажилчин хүн мартаж уучлахын аргагүй гашуунаар дарагдсан билээ. Хотын ажилчны явцуу хүрээнийхэн ч гэсэн босоход бэлэн байв. Урьдын ажил хаялтуудын үед даанч олон хүн тархиа хага цохиулсан ажээ. Тэдний амьдралын нөхцөл сайжирсан боловч, ноёрхогч ангиа занах үзэл нь унтраагүй байсан юм. Энэ үзэл Чикагогийн хөлсний цэргийн дотор ч гэсэн дэлгэрмэл байсан бөгөөд гурван хороо манай талд ирэхэд бэлэн, гагцхүү дохио хүлээж байсан билээ.

	Чикаго хэзээнээс нааш хөдөлмөр капитал хоёрын мөргөлдөөний догшин төв гудамжны тулалдаан ба аллагын хот, хуучин цагт сургуулийн багш нар нь хүртэл будагчин, өрлөгчин нартай ав адил америкийн хөдөлмөрийн холбоонд нэгдэж байсан, ангийн ухамсартай капиталист хийгээд ажилчны байгууллага бүхий хот билээ. Энэ удаа ч гэсэн тэр цаг бус эрт дэгдсэн нэгдүгээр бослогын догшин төв болсон билээ.

	Хэрэг төвгийг эхлээд төмөр өсгий гаргав. Тун зальтай хөдөлсөн билээ. Олигархи хотын бүх хүн ардыг тэр байтугай ажилчны явцуу хүрээнийхнийг өдөн хатгаж эхэллээ. Амлалт, хэлэлцээнүүдээ зөрчиж, хүмүүсийг ялимгүй хэргийн төлөө ч хатуу цээрлүүлдэг болов. Харанхуй нүхний хүмүүс алмайрч суудгаа больж уурлан догшров. Олигархи чухамдаа харанхуй нүхний араатнуудыг хүрхрүүлэх гэж бэлтгэж байсан юм санжээ. Нөгөө талаар төмөр өсгий хамгаалах арга хэмжээ огт авдаггүй байв. Хөлсний цэргийн сахилга суларсан ба олон хороог улсын янз бүрийн нутагт шилжүүлэн байрлуулсан байлаа.

	Түүнээ хэдхэн долоо хоногийн дотор хэрэгжүүлсэн юм. Янз бүрийн цуурхал хувьсгалч бидэнд дуулдаж байсан боловч хэргийн үнэн учрыг гүйцэд ойлгоход төвөгтэй байв. Тэр цуурхлуудыг бид үнэндээ аяндаа гарч байгаа бослогын амьсгал бөгөөд түүнийг зөв зүгт болгоомжтойёо залах хэрэгтэй гэж бодож байснаас биш нууц явууллагын үр гэж зүүдэлдэг ч үгүй байсан. Энэ бүх явууллагыг төмөр өсгийн хамгийн дотоод хүрээ маш нууц байдалд боловсруулан хэрэгжүүлдэг байсан тул бид ч мэддэггүй байсан юм билээ. Нэг үгээр хэлбэл төмөр өсгийн эсрэг арга хэмжээг сайн бэлдэж, сайн ч хэрэгжүүлсэн юм.

	Чикагод яаралтай очих тушаал авах үед би Нью-Йоркт байлаа. Уул тушаалыг өгсөн хүн олигарх байсан. Нэр мэдэж, зүс үзээгүй хүн байсан боловч би үгний нь өнгөөр олигарх гэж мэдсэн юм. Өгсөн тушаалыг нь уншиж үзэхэд болох гэж байгаа үйл явдал тодорхой болсон нь илт байв. Мөрнүүдийн нь хоорондоос, манай хэрэг илэрч, эсрэг арга хэмжээ авагдаж байна гэсэн санаа илт цухалзаж байв. Чикагод гал л гаргавал дэлбэрэлт болоход бэлэн болсон бөгөөд тэрхүү галыг гаргах хүмүүс нь Чикагод байжээ. Түүн дээр бас над мэт тэнд татагдан очих төмөр өсгийн үй олон төлөөлөгчид байлаа. Би тэрхүү олигархийн өлөн харцны өмнө өөрийгөө илчлээгүй боловч, зүрх минь дэлбэрэх шахсан билээ. Сүүлчийнхээ сургамжийг хүйтнээр өгч суухад нь чарлаж очоод багалзуурт нь шигдмээр санагдаж байж билээ.

	Түүнээс ангижраад би цагаа тооцоолж үзэв. Галт тэрэг хөдлөхөөс өмнө эндхийн социалист удирдагчдын хэн нэгтэй нь амжиж уулзъя гэхэд цөөхөн минут үлдсэн байв. Намайг хянаж байгаа эсэхийг шалгаж үзэхэд аюулгүй байсанд түргэн тусламжийн эмнэлэг рүү яаравчлан очив. Азын тэнгэр намайг ивээж, очиход минь ерөнхий мэс засалч нөхөр Кэльвин өрөөндөө байсан бөгөөд намайг хүлээн авч уулзав. Дуулж мэдсэнээ ярьж эхэлтэл тэр намайг зогсоогоод, 

	— Би мэдсэн. Таны ямар зорилготой ирснийг би мэдэж байна. Тэр учрыг би арван таван минутын өмнө дуулаад мэдээлсэн. Нөхдөө тайван байлгахын төлөө бүхнийг хийнэ. Чикагог гарзад нь гаргая, муу юм тэгээд өнгөрвөл сайн байна гэж тайван өгүүлсэн боловч ирланд нүд нь гялалзаж байв.

	— Та Чикаго руу цахилгаан утас явуулах гэж үзэв үү? гэж асуухад тэрээр толгой сэгсрээд:

	— Цахилгаан харилцаа тасарсан. Чикаго таслагджээ. Тэнд чөтгөр ирэх гэж байна гэв.

	Тэгээд хэсэг зуур дуугүй болж, нарийхан цагаан хуруунуудаа атгаж тавьж суув. Тэгснээ, 

	— Бурхны нэр барьж андгайлъя! Би тэнд очих сон гэж хүсэж байна.

	Гай эс тохиолдож, би цагтаа хүрвэл бужигнааныг зогсоох найдвар бас ч тасраагүй байна. Тэгдэггүй юм гэхэд учрыг мэдэх өөр тагнуул нөхөд амжиж хүрвэл болох юм гэхэд:

	— Энэ удаа дотор нь байсан та нар мэдэж чадсангүй дээ гэж зэмлэнгүй өгүүлэв.

	Би зөвшөөрөн толгой дохиж:

	— Тун нууцгай үйлджээ. Өнөө хүртэл зөвхөн дотоод хүрээнийхэн л мэдэж байна. Бид тэнд нэвтэрч чадаагүй тэгээд л мэдэж чадсангүй. Эрнест энд байсан ч болоосой. Тэр одоо Чикагод байж болох юм. Тэгвэл ч юм бүхэн сайнаар эргэнэ. Доктор Кэльвин толгой сэгсрээд:

	— Миний хамгийн сүүлд сонссоноор бол тэр Бостон Шинэ Хэвэн хоёрын нэгд очсон бололтой. Дайсны тагнуул түүнд их бэрхшээл учруулж байгаа байх. Гэвч ууланд хэвтэж байснаас дээр хэрэг гэв.

	Намайг гарахаар завдахад тэр гарыг минь барьж:

	— Зүрхээ чангал! Нэгдүгээр бослого дарагддаг юм гэхэд хоёрдугаар бослого гарах цаг ирнэ. Тэр үед бид их юм мэдсэн байна. Баяртай, аз хийморьтой яваарай. Та бид хоёр дахиж уулзах эсэхийг би мэдэхгүй байна. Тэнд чөтгөр айлчилж ирнэ. Гэвч би тантай адил тийш очихын төлөө амьдралынхаа арван насыг өгөхөд бэлэн байна гэсэн билээ.

	«Хорьдугаар зуун116» Нью-Йоркоос оройн зургаан дагт хөдөлж маргааш нь өглөөний долоон цагт Чикагод хүрэх ёстой байлаа. Гэвч шөнө цаг алдав. Бидний өмнө өөр нэг галт тэрэг явж байжээ. Миний сууж яваа Пульман вагонд төмөр өсгийн тагнуулын газар миний адил алба хаадаг нөхөр Хартман бас явж байв. Урд галт тэрэг яваа гэдгийг тэр надад хэлсэн юм. Тэр галт тэрэг гадаад байдлаараа биднийхтэй яг адил боловч дотроо хүнгүй шахам байлаа. «Хорьдугаар зууныг» дэлбэлэх аюул ирвэл тэрхүү хоосон галт тэрэг золиосонд гарах ёстой байжээ. Тэгээд манай галт тэргэнд хүн багтаж ядаж байхад түүнд ганц нэгхэн хүн байсан ажээ.

	— Бидний энэ галт тэргээр албаны том хүмүүс явж байгаа бололтой. Цувааны сүүлд суудлын вагон угсраастай явна гэж Хартман тааварлан хэлэв.

	Галт тэрэгний толгойг анх солиход шөнө болсон байлаа. Би цэвэр агаар амьсгалах, бас сонин хачин юу байгааг сонирхох гэж гадагш гарав. Суудлын вагоны цонхоор гурван хүн харагдсан нь таньдаг хүмүүс байв. Хартманы хэлдэг үнэн байлаа. Тэр гурвын нэг нь генерал Альтендорф, нөгөөдөх хоёр нь олигархийн тагнуулын дотоод хүрээний тархи болсон Мезон, Вандербоульд нар байв.

	Сартай, намуун шөнө байсан боловч сэтгэл түгшин би унтаж чадаагүй. Өглөөний таван цаг болоход босож хувцаслан ор дэрээ хураав.

	Угаалгын өрөөнд орж, үйлчлэгч хүүхнээс манай галт тэрэг хэдэн цаг хоцорч явна гэхэд тэр, хоёр цаг гэж хариулав. Тэрээр муллато овгийн хүүхэн байсан бөгөөд царай нь зовуурьтай, нүдэн доогуур нь үрчлээ сууж, хоёр нүдэнд нь айж сандарсан шинж тодхон байв.

	— Юу бол оо вэ? гэж намайг асуухад, 

	— Юу ч болоогүй, хатагтай. Нойргүй хоносных юм байлгүй гэж хариулав. Түүнийг сайтар сонжсоны дараа өөрсдийнхөө дохиогоор ярьж үзсэнд тэр зохих хариултыг өгсөн учир би түүнд итгэв.

	— Чикагод аймшигтай хэрэг гарах гэж байна. Тэгээд бидний өмнө зууш болох117 галт тэрэг явж байна. Энэ тэрэг болон цэргийн галт тэрэгнүүдээс болоод бид хоцорч явна.

	— Цэргийн галт тэргүүд гэнэ үү? гэж би гайхан асуув. 

	Тэр эмэгтэй толгой дохиод:

	— Замаар дүүрэн. Шөнийн турш бидэнтэй дайралдсан. Цөм Чикаго руу явж байлаа. Агаараар бас цэрэг явуулж байна гэнэ билээ. Аймшигтай хэрэг гарна гэсэн үг гэснээ түүнийгээ зөвтгөх мэт:

	— Миний сэтгэлтэй хүн Чикагод байгаа. Тэр бас миний адил ажилтай хүн, хөлсний цэрэгт байдаг юм. Түүнийхээ төлөө сэтгэл их зовж байна гэв.

	Хөөрхий эмэгтэйн хайртай хүн нь олигархид итгэл алдсан нөгөө гурван хорооны нэгэнд байсан ажээ.

	Хартман бид хоёр галт тэрэгний ресторанд орж өглөөний хоол хамт идэв. Би албадаж байж жаахан юм идсэн билээ. Тэнгэр бүрхэг агаад галт тэрэг угтаж буй өглөөний саарал мананг догшин мөндөр адил зүсэж байв. Болж байгаа явдлуудын талаар Хартман тун муу амтай байв.

	— Яадаг хэрэг вэ? гэж гайхаш баран, мөрөө хавчисхийх нь тоогүй болов.

	Хартман цонх руу заан:

	— Харж байна уу? Бэлхэн болсон байна шүү. Хотын зам болгон дээр гуч дөчин километрийн зайд яг л ингээд байцгааж байгаа даа гэв.

	Тэрээр замын салаан дээр зогсож байгаа цэргийн галт тэргүүдийг хэлж байлаа. Цэргүүд замын хажуугаар гал түлцгээн өглөөнийхөө хоолыг хийх бөгөөд аймшигтай хурдаа хасалгүй тачигнан өнгөрч байгаа бидний галт тэргийг шохоорхон харцгааж байв.

	Биднийг Чикагод орж ирэхэд юм бүхэн амгалан тайван, ямар нэг ноцтой хэрэг гарсны шинж огт үгүй байв. Хотын зах руу ороход галт тэргэнд өглөөний сонинууд тараасан билээ. Сонинуудаас уншиж үзэхэд айхтар юм огт гараагүй байв. Гэвч жирийн уншигчдад мэдэгдэхгүйгээс биш, учиртай уншиж сурсан хүнд бол өөр утга мундахгүй арвин байлаа. Төмөр өсгийн бачит гар мөр бүрд мэдэгдэж байв. Олигархийн хүч замбараагүй байгаа тухай дахин дахин дурдсан байв. Гэвч тодорхой баримттай юм мэдээжийн хэрэг байхгүй байсан. Уншигчид өөр өөрсдийнхөөрөө ойлгог гэж тийнхүү нийтэлсэн ажээ. Энэ бол тун уран мэх байлаа. Аравдугаар сарын 27-ны өглөөний тэдгээр сонинуудыг ёстой уран гараа гэж нэрлэж болно.

	Гэтэл орон нутгийн сониноос юу ч дурдсангүй. Энэ явдал Чикагод юу болж байгааг мэдэхийн аргагүй болгож, Чикагогийн жирийн иргэдэд, олигархууд орон нутагт болсон үйл явдлуудын тухай мэдээ гаргахаасаа айж гэж ойлгуулах зорилготой байсан ажээ. Нөгөө талаас замбараагүй явдал газар сайгүй гарч байна гэвч зохих арга хэмжээнүүдийг авсаар байна гэсэн худал мэдээ олон байлаа. Бас утасгүй холбооны өдий төдий станцыг дэлбэлсэн тухай, дэлбэлсэн этгээдийг илрүүлсэн хүнд их шагнал олгох тухай мэдээнүүд гарсан байв. Үнэндээ нэг ч станц дэлбэрээгүй байжээ. Энэ мэтчилэн хувьсгалч бидний хийхээр төлөвлөж байсантай уялдаатай өөр олон зүйл мэдээлэгдсэн байв.

	Энэ бүгдийн эцсийн зорилт нь Чикагогийн нөхдөд аар саар алдаа гарсан боловч бүх нийтийн бослого нэгэнт эхлээд явагдаж байгаа юм гэсэн сэтгэгдэл төрүүлэх явдал байжээ. Хэргийн үнэн учрыг мэдээгүй хэн ч гэсэн улс даяар бослого гарах тохироо нэгэнт бүрдээд бослого эхэлсэн юм байна гэж бодохгүй байхын газаргүй байсан билээ.

	Цааш нь бас Калифорнийн хөлсний цэргийн дотор урвалт гарч байдлыг хүнд болгосны улмаас тав зургаан хороог татан буулгаж цэргүүдийг нь гэр бүлийн нь хүмүүсийн хамт хотоос нь нүүлгэн ажилчны геттод шилжүүллээ гэж мэдээлсэн байв. Үнэндээ Калифорнийн хөлсний цэрэг угаадас өгдөг эзэндээ хамгийн үнэнч нөхөд байсан билээ. Ертөнцөөс таслагдсан Чикаго энэ бүгдийн үнэн учрыг яаж мэдэх билээ? Бас Нью-Йоркоос ирсэн яаралтай цахилгаан мэдээ нийтлэгдсэн байв. Тэр цахилгаан мэдээнд Нью-Йорк хотын хүн ам босож, түүнд ажилчны явцуу хүрээ нийллээ. Гэвч цэрэг идэвхийг гартаа авлаа (Айсандаа зориуд худал хэлж байна гэж бодог гэсэн бололтой) гэж дурдсан байв.

	Олигархууд өглөөний сонинуудад тийнхүү мэдээлснийхээ адил өөр мянга түмэн ов арга хэрэглэсэн билээ. Энэ бүгдийг бид хожим мэдсэн юм. Жишээ нь шөнө болтол тэд нууц цахилгаан мэдээ утсаар явуулж байсан ба тэр нь хувьсгалчдын сонорт худал мэдээ хүргэх ганц зорилготой байжээ.

	Галт тэрэг төв буудалд орж ирэхэд Хартман уншиж байсан сониноо доош тавиад:

	— Төмөр өсгий бид үгүйгээр болох бололтой. Биднийг нааш явуулж түвэг уддаг нь юу вэ! Төлөвлөсөн нь санаснаас нь илүү бүтэж байгаа нь илт байна. Энэ хотод чөтгөр юу юугүй хөдлөх гэж байна гэсэн билээ.

	Гадагш гараад тэрээр галт тэрэгний сүүл рүү харснаа:

	— Тэгнэ ээ тэр. Сонин орж ирэх үед суудлын вагоныг салгажээ гэв.

	Хартман уруу царайлж гүйцэв.

	Би сэтгэлийг нь засах гэсэн боловч тэр үл тоомсорлов. Тэгснээ буудал дундуур гарч явснаа гэнэт бачимдан намуун дуугаар яриагаа эхлэв. Анхандаа би түүний юу яриад байгааг нь сайн ойлгохгүй байв.

	— Би баттай хэлж чадахгүй. Хүнд нэг ч хэлдэггүй юм. Хэдэн долоо хоног ажиглаад би баримт гаргаж чадсангүй. Ноультоныг хянаж байгаарай! Би түүнийг сэжиглэдэг. Тэр манай хэдэн арван бүгэх газрыг мэднэ. Тэр бас хэдэн зуун хүний амийг гартаа авч байгаа. Би түүнийг урважээ гэж боддог болсон. Тэгэхдээ надад сэжиглэхээс цааш баримт байхгүй. Сүүлийн үед тэр нэг л өөр болсон шиг санагддаг юм. Тэр биднийг хэдий нь худалдсан буюу худалдах аюул гарч болох юм. Би урвасан нь бараг гарцаагүй байх гэж бодож байна. Үүнийг би хүнд огт хэлэхгүй байх байсан юм, гэвч би Чикагогоос амьд буцна гэж бодохгүй байна. Ноультоноос хараа бүү салгаарай. Түүнийг илчилж барих хэрэгтэй. Надад мэдэх юм даанч алга. Гагцхүү сэжиг л байна, баримт алга гэв. Буудлын талбай дээр гарч ирэнгүүтээ тэр:

	— Санагтун! Ноультоноос хараа бүү салгаарай! гэж ноцтой хэлэв.

	Хартманы ярьсан үнэн байсан юм. Түүнээс хойш сар болоогүй байтал Ноультон урвасан нь илт болж хариуд нь амиа алдсан билээ. Түүнийг Милуокийн нөхөд цаазалсан билээ.

	Гудамжинд нэг л тайван, ер бишийн тайван байв. Чикаго үхсэн юм шиг байв. Машин тэрэгний дуу огт сонсогдохгүй агаад зорчигчдын бараа ч харагдахгүй байв. Трамвай, агаарын цахилгаан тэрэг мөн явахгүй байв. Хааяа нэг явган хүн үзэгдэх агаад тун яаруу алхалж байгаа харагдана. Тэд байшин нурж дарах буюу доорх газар нь цөмөрчих вий эсвэл агаарт хийсчих вий гэж айсан юм шиг итгэл муутай цөмцгөнөж алхална. Харин хэдэн жаал гудамжинд саваагүйтэж, ямар нэг сонин явдал болохыг хүлээсэн мэт баясацгааж байв.

	Өмнө зүгээс дэлбэрэлтийн битүүлэг дуун лүгхийн сонсогдов. Гэвч өөр юм болсонгүй. Дахин нам гүм болж нөгөө хэдэн жаал дэлбэрэлтийн дуу гарсан зүг чих тавин янзага адил тормолзож байлаа. Байшингуудын гадаад хаалга цөм түгжээстэй, дэлгүүрүүдийн цонхонд хөшиг татаастай байлаа. Гудамжинд цагдаа, харуулын хүмүүс олноороо холхилдож, машинтай, хөлсний цэргийн эргүүлүүд хойш урагш давхилдаж байв.

	Хартман бид хоёр ирсэн тухайгаа орон нутгийн тагнуулын газрын ахлагчид илтгэсний хэрэггүй гэж тохиролцов. Хожим болох явдлын улмаас биднийг ирснээ мэдэгдээгүй ч уучилна биз гэж бодоцгоосон юм. Бид нөхдийнхөө заримтай уулзаж юун магад хэмээн хотын өмнө хэсэгт орших ажилчны гетто руу явав. Даанч оройтсон байв. Түүнийгээ ч бид мэдэж байсан. Гэвч нам гүм, зэлүүд гудамжинд дэмий зогсохын хэрэггүй байв. Эрнест хаана байгаа бол? Ажилчны явцуу хүрээ ба хөлсний цэргийн дотор юу болж байгаа бол? Цайзад юу болж байгаа бол? гэсэн бодлууд намайг догдлуулж байв.

	Гэтэл миний бодолд хариу өгөх мэт хүчтэй дэлбэрэлтийн дуу дахин лүгхийв. Тэр дуу алсаас бүдгэрэн ирсэн бөгөөд хэд хэдэн үе шаттай дуулдав. Хартман:

	— Цайзыг дэлбэллээ. Хөөрхий, манайд нийлэх нөгөө гурван хороо өнгөрлөө гэв.

	Замын зөрлөг орчим орших яргын газрын барилга дээгүүр аварга том багана мэт бөөн хар утаа олгойдов. Дараачийн зөрлөг орчим баруун этгээд дээгүүр мөн хэд хэдэн утаа дээш цойлно. Хөлсний цэргийн хуаран дээгүүр аварга том аэростат дүүжлээстэй байсан нь харсаар байтал шатаж унав. Агаарт болсон тэр гунигт сүйрлийг тайлбарлахын аргагүй байлаа. Тэнд нөхөр дайсан хоёрын аль нь байж тийнхүү сүйдсэнийг бид хоёр мэдэж чадаагүй билээ.

	Удалгүй асар том тогоон дотор юм буцлах мэт дуу алсаас сонсогдов. Хартман тэр дууг пулемёт, маузерын дуу гэж тайлбарлав.

	Бид нам гүм зэлүүд гудамжаар алхсаар л байлаа. Бидний яваа энэ орчинд гойд юм болсонгүй. Цагдаа, машинтай эргүүлүүд хажуугаар өнгөрч байв. Тэгтэл түймэр унтраагаад ирж байгаа бололтой гал эсэргүүцэх тав зургаан машин давхилдан ирэв. Машин дотор байсан цэргийн нэг занги гал эсэргүүцэгчдээс юу бол оо вэ гэж дуудан асуусанд цаадуул нь хашхиран хариулаад бид хоёрт:

	— Ус байдаггүй! Төв хоолойнуудыг дэлбэлж орхижээ! гэдэг үг дуулдав.

	— Бид усан санг дэлбэллээ. Бид цаг бус эрт хөдөлсөн урагш муутай ганц нэг оролдлогоороо ийм юм хийж чадаж байгаа юм чинь орон даяар хүчээ нэгтгэн цагаа олж хөдөлгөвөл юу эсийг бүтээх билээ гэж Хартман сэтгэл догдлон өгүүлэв.

	Юм асуусан машинтай дарга цааш давхин одов. Тэгтэл гэнэт чих дүлийрэм их дуу гарав. Давхиж явсан машин хүмүүстэйгээ утааны хамт дээш ойн, сэг болж газар ойчлоо.

	Хартман баяр хөөр болон:

	— Сайн байна! Сайн байна! Пролетари нар өнөөдөр сургамж авахдаа бас өөрсдийн сургамжийг өгч байна гэж аман дотроо давтаж байв.

	Дэлбэрэлт болсон газрын зүг цагдаа нар гүйлдэн очив. Тэнд бас эргүүлийн өөр нэг машин ирж зогсов. Миний хувьд гэвэл, би дэмий л алмайрч байлаа. Энэ явдал гэнэт болсон нь гайхалтай байлаа. Яагаад энэ вэ? гэж бодсоор учрыг нь олохгүй тэр зүг дэмий л ширтэж зогсов. Гайхсандаа болж цагдаа биднийг баривчилж Хартманд буу тулгаж байхад л сая ухаарсан билээ. Хартман тайвнаар зохих хариу өгч байв. Түүний зүг чиглүүлсэн бууны ам дайвалзан доош болж цагдаа түүнийг элдвээр хараав. Тэрээр тагнуулын газрыг магтан, цагдаагийн газрын мулгууг гайхан хэрэлдэж байв.

	Энэ хэрэг яаж тохиолдсоныг би дараагийн мөчид нь ойлгов. Дэлбэрэлт болсон газар бүлэг хүмүүс цугларч хоёр нь шархтсан зангийг өөр машинд оруулахаар яг өргөж байв. Гэтэл аймшиг тэднийг эзэмдэж тэд тал тал тийшээ зугтав. Шархтай зангийг хаяж орхив. Нөгөө ууртай цагдаа бид хоёрын хажуугаар шурхийн гүйхэд, бид хоёр ч гэсэн учрыг мэдээгүй мөртөө айн хөл мэдэн зугтав.

	Ямар ч хэрэг түвэг гарсангүй, гэвч юм бүхэн тодорхой боллоо. Нөгөө зугтсан хүмүүс уруу царайлцгаан буцаж цугларав. Тэд гудамжны хоёр талаар цавчим өндөр хясаа мэт сүндэрлэж байгаа олон цонхтой өндөр байшингууд руу хялам хялам харцгаана. Тоогүй олон цонхнуудын аль нэгнээс бөмбөг хаясан ажээ. Чухам аль цонхноос хаясан нь мэдэгдэхгүй байлаа. Харин дахин бөмбөг унаагүй болохоор дэмий айсан хэрэг байжээ.

	Бид хоёр бодлогошрон, цонхнууд руу харж зогсов. Цонхны цаана ч үхэл нуугдаж байж болох байлаа. Орчин цагийн цөл болсон их хотын дайн ийм байдаг ажээ. Гудамж бүр нь хавцал, байшин бүр нь уул байдаг юм санж. Хажуугаар оньст машин давхилдавч өнөөгийн бид эртний зэрлэг хүмүүсээс ялгаагүй шахам санагдаж байв.

	Булан тойрсонд нэгэн эмэгтэйн хүүр тааралдав. Тэрээр явган зам дээр шалбааг болсон цусан дундаа хэвтэж байлаа. Хартман тонгойн түүнийг шалгаж үзэв. Надад тэр маш аймшигтай санагдлаа. Тэр өдөр би олон хүүртэй тааралдаж билээ. Тэр бүгд нийлээд гаргуундаа гараад миний хөл дор хэвтэж байсан тэр эмэгтэйн хүүр шиг намайг тийнхүү хүчтэй догдлуулаагүй. «Цээжээрээ буудуулсан байна» гэж Хартман надад хэлэв. Тэр эмэгтэй боодолтой хэвлэмэл хуудаснуудыг, нялх үр шигээ цээжиндээ нааж тэвэрсэн байлаа. Үхэхдээ ч гэсэн тэр амиа алдахын нь шалтгаан болсон тэдгээр хуудаснуудаас салах дургүй байсан бололтой. Хартман боодолтой хуудаснуудыг задалсанд хувьсгалчдын тунхаг том том хэвлэмэл хуудаснууд байлаа.

	— Нөхөр минь байжээ! гэж намайг хэлэхэд, Хартман төмөр өсгийг зүхэн, бид тэндээс цааш хөдлөв. Цагдаа, эргүүлүүд бид хоёрыг тааралдах бүр зогсоон байцааж байсан боловч бид таних үгээ хэлэн цааш нэвтэрсээр байлаа. Цонхноос бөмбөг дахиж унасангүй, сүүлчийн хүн гудамжнаас зайлах шиг болж, биднийг түрүүчийнхээс илүү нам гүм нөмрөв. Гагцхүү асар том тогоон дотор юм буцалгах мэт нөгөө чимээ, дэлбэрэлтийн битүүлэг дуун тал талд алсаас дуулдаж, тэнгэр баганадсан утаа улам улам дээшилж байлаа.


ХОРИН ГУРАВДУГААР БҮЛЭГ: ХАРАНХУЙ НҮХНИЙ ХҮМҮҮС

	Гэв гэнэт хачин болоод явчхав. Үймээн шуугиан гарч нэг юм болох гэж байгаа бололтой. Гэтэл нэг, түүний хойноос бас нэг, бүр арав гаруй машин бидний зүг сум шиг харван айсуй. Машинууд дотроос Зайлаарай! гэж бидэнд анхааруулж байв. Галзуурсан мэт хурдлан яваа нэг машин биднээс цааш хагас блок өнгөрөн зүүн тийш огцом эргэн одтол түүний явж өнгөрсөн зам дээр бөмбөг дэлбэрэн том хар нүх үүсгэв. Ойролцоо байсан цагдаа нар хөндлөн гудамж руу зугтан далд орох нь харагдлаа. Ямар нэг аймшигтай юм ирж явна гэж бид хоёр мэдэв. Ирж яваа юмны сүрлэг дуу улам тод дуулдана.

	— Зоригт нөхөд минь ирж явна гэж Хартман өгүүлэв.

	Сүүлийн машин бид хоёрын дэргэд хүрч ирэхэд гудамжны нэг захаас нөгөө захыг хүрсэн өргөн жагсаалын эх харагдав. Нөгөө машин бид хоёрын харалдаа зогсов.

	Нэг цэрэг гартаа ямар нэг юм нандигнан барьсаар машинаас гарч ирэв. Тэр муу усны суваг руу харайлган очиж нөгөө юмаа мөн л нандигнан байрлуулав. Тэгээд буцаж суухад нь машин нь ухасхийн булангаар тойрч харагдахгүй болов. Хартман нөгөө юм руу гүйн очиж, тонгойн ямар нэг юм хийж эхлэв.

	Тэр над руу эргэн, 

	— Цаашаа бай! гэж хэлэв.

	Өөрөө хоёр гараараа нэг юм оролдоод байлаа. Тэр духны нь хөлс бурзайсаар над дээр буцаж ирэв.

	— Салгаж орхилоо, яг цагт нь амжууллаа. Тэр цэрэг мунгинасан байна. Манай нөхдөд зориулж мина тавьсан байна. Гэвч эрт дэлбэрэхээр тааруулжээ. Одоо дэлбэрэхээ өнгөрсөн гэж байлаа.

	Үйл явдал дараа дараагаараа өрнөв. Гудамжны нөгөө талд биднээс доош хагас блокийн зайд байгаа нэг өндөр байшингийн цонхоор хүмүүс толгойгоо цухуйлгасан харагдав. Хартманд би тэднийг заах гэтэл тэр байшингийн нүүр өөд гал утаа хөвөрч тэсрэлтийн дуу агаар доргилуулан нижигнэв. Нөгөө байшингийн чулуун нүүр энд тэндээ ховх үсрэн төмөр хана нь ил гарч ирэв. Түдэлгүй тэр байшингаас гудамжны нөгөө талын нэг байшин руу мөн гал утаа хөврөв. Тэсрэлтийн дууны завсраар бас винтов, маузерын дуу пажигнаж байв. Хэдэн мөч үргэлжлээд агаарын тэрхүү тулалдаан зогслоо. Хоёр байшингийн нэгэнд манайхан нөгөөд нь хөлсний цэрэг байгаа бөгөөд хоорондоо тулалдаж байгаа нь илт байв. Гэвч алинд нь манайхан, алинд нь хөлсний цэргийнхэн байгааг бид хоёр тэр дор иь ялгаж чадсангүй.

	Энэ хооронд нөгөө жагсаал бидний улаан дэргэд хүрч ирсэн байв. Жагсаал тулалдаж байгаа хоёр байшингийн хооронд орж ирэхэд хоёр тал дахин хөдөлж, нэг тал нь жагсаалын дээрээс бөмбөг хаялж, нөгөө тал нь өөрсөд рүү нь галлаж, бөмбөг хаясан тал бас хариу гал нээн эсэргүүцэл үзүүлж байв. Бид хоёр манайхан аль байшинг эзэлж жагсагсдыг дайсны бөмбөгнөөс хамгаалж эрхэм үйлс бүтээж байгааг тийнхүү олж мэдэв.

	Гэтэл Хартман миний гараас хөтлөн нэг байшингийн үүд рүү чирэв.

	— Манайхан биш байна гэж тэр чихэнд хашхиран хэлэв.

	Нөгөө үүд рүү ороход дотор талын хаалга нь түгжээтэй байв. Бид хаашаа ч гарахын аргагүй болов. Удалгүй жагсаалын толгой бид хоёртой зэрэгцэж ирэв. Гэтэл тэр маань жагсаал биш эмх замбараагүй бөөгнөрсөн хүмүүс агаад гудамжнаа багтаж ядсан аюулт үерийн ус, согтоох ундаан, хорон үйлсийн хүсэлд ухаан нь мансууран, эздийнхээ цусыг урсгах гэж бархирч яваа харанхуй нүхний хүмүүс байлаа. Урьд би геттогоор явж харанхуй нүхний хүмүүстэй тааралдаж байсан билээ. Гэвч эднийг харахад харанхуй нүхний хүмүүсийг сая л үзэж байгаа юм шиг санагдав. Ердийн номой зан нь хэдийнээ алга болсон байв. Тэр олон, галзуурсан мэт уур хилэнд автсан байлаа. Үзэн ядах, цус урсгах хүслэнд ухаанаа алдсаны дээр дээрэмдсэн дэлгүүрүүдээсээ авсан архи дарсанд галзууртал согтсон тэд архирч, хуугчин уур хилэнгийн харанхуй, халуун үер болон хажуугаар өнгөрч явав. Тэд уранхай ноорхой хувцас эгэлдэргэсэн эрэгтэй, эмэгтэйчүүд, хүүхдүүд, ухаан бодолд нь байсан сүсэг бишрэл нь хараалаар солигдсон галзуу амьтад байлаа. Сармагчин, бар мэт болсон үхэх тавилантай хатмал амьтад үс ноосондоо баригдсан ачааны лүглэгэр адгуустай, нийгэм хэмээх махчинд цусаа соруулж давирхай шиг царайтай болсон амьтад булчин нь зангирсан, архины лүү, завхайрлын мунаг болсон бүдүүн амьтадтай, шүд нь ярзайж, гавал нь хувхайрсан ягчсууд, амьдаараа өмхийрсөн залуу, задран үхэж байгаа хөгшин, эрэмдэг зэрэмдэг, майжийж яйжийсан тамын амьтад, өлсгөлөн, өвчин хоёрт идүүлж гүйцсэн гайхлууд, хог шаарнууд, мөөрч, ульж, гасалж, ганирсан сүрэг дээрэмчид явж байв.

	Тэд ингэж явахад болохгүй юу байна? Харанхуй нүхний араатнууд үгүйрэл, амьд явахын зовлонгоос ангижрахаас өөр алдах юмгүй биш үү? Тэгвэл ингэснээрээ тэд юу олж авах вэ? Аймшигтайгаар өшөөгөө авч сэтгэлээ хангахаас өөр юу ч олохгүй. Тэднийг харж зогстол цэлэлзэж байгаа энэ их үерийн дотор харанхуй нүхний эдгээр араатнуудыг өдөөн босгож дайсны анхаарлыг татах үүрэгтэй манай нөхөд, баатрууд явж байгаа байх гэдэг бодол төрөв.

	Тэгээд миний дотор хачин болж, би бүр өөр хүн болов. Сэтгэл ер биш их бадарч, өөр ертөнц дээр өөр хүн болоод байгаа юм шиг санагдав. Айж сандрахаа огт болив. Бидний зорьсон их хэрэг өнөөдөр ялагдавч маргааш ялна. Тэр хэрэг мөнх залуугаараа дүрэлзэж байх болно. Ингэж бодоод, би болж байгаа цуст үйлдлүүдийг сэтгэл тайван сонирхож байлаа. Үхэх амьдрахын аль нь ч надад юман чинээ санагдахгүй байв. Ухаан зориг минь тоомсоргүй, одод ертөнцийг ширтэх гайхамшигт өндөрт гарч, юм бүхнийг дахин цэгнэж, хэт үнэлэхээс буцахгүй болов. Надад ийм өөрчлөлт гараагүй бол би тохиолдсон явдлыг дааж өнгөрөөгөөгүй биз ээ.

	Тэдний түрүүч хагас миль хэртэй өнгөрөөд байтал бид хоёр илчлэгдэв. Үлгэрийн юм шиг ноорхой хувцастай, хоёр хацар нь хонхойсон, өргөс мэт хурц жартгар хар нүдтэй нэг авгай Хартман бид хоёрыг харж орхив. Тэрээр муухай хашхиран бид хоёрын зүг тэмүүлэв. Үймэгчдийн хэсэг нь тасран түүний хойноос дагалдав. Эдүгээ эдгээр мөрүүдийг бичиж суухад тэр авгайн дүр нүдэнд минь харагдаж байна. Задгайлсан буурал үс нь хийсэн, духны нь хага цохиулсан шархнаас цус асгарч байлаа. Тэр баруун гартаа жижигхэн сүх барьсан агаад үрчгэр арьстай, шувууны сарвуу шиг зүүн гараа өргөн нударгаа зангидан зүтгэж байв. Хартман намайг халхалж зогсов. Гэвч үгээр учраа ололцдог цаг биш байлаа. Бид хоёр сайн хувцастай явсан тул яриад огт хэрэггүй байв. Хартман гар сунган тэр авгайн цохон дунд нь цохив. Цохилтын хүчинд тэр хойшоо найгасан боловч араас нь эгнэсэн хүмүүст түлхэгдэн өөрийн эрхгүй дахин урагшилж далайсан сүхээ Хартманы мөрөн дээр аяархан унагав.

	Юу болж байгааг би цааш нь мэдэхээ болив. Үүдний тэр зай орилоон бархираан, хараал зүхлээр дүүрэв. Тэд над руу дайрав. Намайг тал талаас балбаж, хувцас хунар биеийг минь зумлаж урж гарав. Намайг тэд тасчин хаях гэж байх шиг санагдсан билээ. Тэдэнд нухчуулсаар амьсгаа авахад бэрх боллоо. Шахцалдагсдын дундаас нэг хүний хүчтэй гар мөрөн дээрээс атгаж, намайг өөр лүүгээ чармайн гулдарч байв. Өвдөх, шахагдах хоёроос болж ухаан балардсан байжээ. Хартман тэндээс гараагүй юм. Тэр намайг хамгаалж анхны улангассан дайралтыг өөртөө татсан билээ. Үүний ачаар би амь гарсан юм. Тэд сүүлдээ үүдний зайд олуулаа шахцалдан галзуу юм шиг дэмий дороо дэвхцэх, нударга зангидан занах, базах, чимхэхээс өөр юм хийж чадахгүй болсон билээ. Би тэрхүү зэрлэг хөдөлгөөний ид дунд ухаан орлоо. Ухаан ороход дэргэдэх хүмүүс цөм хөдөлж байв. Усны хүчит урсгал намайг урагш авч явах мэт байсан бөгөөд хааш явж байгаагаа би мэдэхгүй байлаа. Цэвэр агаар нүүрийг минь илбэж, цээж дүүрэн амьсгалах боломжтой болов. Ухаан тийнхүү хагас дутуу орж ирэхэд бие сул оргин, толгой эргээд, нэг хүн бэлхүүсээр минь тэврэн гулдарч явах шиг санагдав. Дөрвөн мөч маань биеэ авч явах тэнхээгүй болсон байлаа. Урагшаа харсанд урд минь явж байсан нэг хүний пальто халхалзаж харагдав. Тэр пальто захнаасаа аваад хормойгоо хүртэл гол дундуураа хуваагдсан бөгөөд эзнийхээ алхааны аясаар ангас ангас хийж байлаа. Нэг хэсэг би үүнээс өөр юм олж харахгүй явсаар ухаан бүрэн орсон билээ. Хацар, хамар минь цохигдож нүүрээр цус урсаж байгааг ч би түдэлгүй ухаарав. Малгай минь хаягдсан байлаа. Үс минь задран сэлбийж, зулайны хавьцаа шархиран өвдөхөд толгойны үсийг минь зулгааж байсан нь санаанд оров. Гар минь нилдээ хөх няц болж, өвчингүй газаргүй болсон байлаа.

	Ухаан бүрэн орж, намайг авч яваа хүнийг явдал дундаа тонгойж харав. Тэр намайг аварсан хүн ажээ. Тэр миний хөдөлгөөн орсныг мэдээд:

	— Одоо зүгээр! Би таныг харангуутаа таньсан шүү гэж саргиа дуугаар хашхиран хэлэв.

	Би түүнийг эс танив. Гэвч үг хэлье гэтэл хөл дор ямар нэг амьтай улбагар юм тээглэв. Арын хүмүүс намайг түрж би доош тонгойн юу байгааг харж чадаагүй. Гэвч тэр бол эмэгтэй хүн байсан бөгөөд түүнийг мянга мянган хүний хөл газарт наалдтал нь талхалж байна гэдгийг мэдэж байлаа.

	— Одоо зүгээр! Би Гартуэйт байна гэж тэр дахин хэлэв.

	Тэрээр сахал, үс, хир буртагтаа баригдаж гүйцсэн, ихэд турсан байлаа. Гэвч би гурван жилийн өмнө Глен-Эллен дахь бүгэх газар ирж хэдэн сар болсон догь залуу мөн болохыг танив. Тэр дохиогоор надад миний адил төмөр өсгийн тагнуулын газар ажиллаж байгаа гэж хэлэв.

	— Бололцоо олдмогц би таныг эндээс гаргана. Хөлөө мэдэж яваарай. Бүдрээд ойчвол хэцүүднэ шүү гэж хэллээ. Энэ өдөр юм бүхэн гэнэт болж байсанчлан цуварсан олон мөн зүрх шимшрэм гэв гэнэт зогсов. Би араасаа түрэгдэж нэгэн бүдүүн авгайг (цуурхай пальтотой эрэгтэй хүн алга болсон байв) очиж мөргөв. Тамын үзэгдэл үүсэв. Орилоон чарлаан, хараал, амь алдаж байгаа хүмүүсийн гиншээн өрнөж, пулемёт тачигнах, винтовын сүрт дуун хүмүүсийн тэр их дууг дарж байв. Анхандаа би яахаа ч мэдэхгүй байлаа. Миний хоёр талаар хүмүүс үхэтхийн унаж байлаа. Өмнө минь байсан нөгөө бүдүүн авгай гэнэт эвхэрч, хоёр гараараа гэдсээ барин доош суув. Хөлийн минь өмнө нэг хар хүн амьсгаа хураан татвалзаж байв.

	Бид жагсаалын түрүүнд гарсан байлаа. Биднээс урагш хагас миль хэртэй зайд хөвөрч явсан олон алга болсон байв. Тэд хааш, яаж алга болсныг би мэдээгүй билээ. Одоо ч гэсэн би хагас миль зайд хөвөрч явсан тэр олон хүн хаачсаныг мэдэхгүй хэвээрээ байна. Байлдааны гайхамшигт зэвсгээр тэднийг нэгмөсөн хядсан юм уу, эсвэл тэд зугтааж зайлсан юм уу, бүү мэд. Жагсаалын дунд нь явсан бид түрүүнд нь гарчихсан шүнгэнэх тугалган шуурганд нүдүүлж байлаа.

	Үхэл ойртсоноо нэрмэж эхлэхэд Гартуэйт намайг гараас минь хөтөлсөн хэвээр бусад хүмүүсийн хамт, албаны нэгэн байшингийн үүд рүү ухасхийж очив. Олон хүн бид хоёрыг хаалгатай шахав. Бид хэсэгхэн зуур яаж ч чадахгүй тэр чигтээ шахагдан зогсов.

	— Таарч дээ. Таныг дахиад л занганд оруулж орхилоо. Гудамжаар зугтвал сайнаа үзэхгүй, энд гээд дээрдэх юм огт алга. «Vive La Revolution118»-ыг л хэлэхээс өөр зам үлдсэнгүй гэж Гартуэйт гашуудан өгүүлэв.

	Тэгтэл Гартуэйгийн айж байсан юм эхлэв. Хөлсний цэргүүд бөөгнөрөгсдийг захаас нь аван хядаж эхлэв. Анхандаа бид хоёрыг шахах нь их байснаа хядлага эхэлмэгц багасаж ирэв. Алагдагсад болон амь алдаж байгаа хүмүүс доош унан зай гарч байлаа. Гартуэйт чихэнд амаа тулган нэг юм хашхиран хэлсэн боловч аймшигт их дуун дундаас юу гэж байгааг нь дуулсангүй. Тэр дуулгах гэж дахиж оролдолгүй намайг барьж аван дарж хэвтүүлэв. Тэгснээ амь тавьж байгаа нэг эмэгтэйг чирч авчран дээрээс минь тавиад өөрөө миний хажуугаар биеэрээ намайг хагас халхлан хэвтэв. Бид хоёрыг хэвтмэгц үхсэн ба амь алдаж байгаа хүмүүс дээрээс овооролдож, тэр махан овоон дээгүүр арай алагдаагүй нэгүүд нь далд орох газар эрэн хүүрүүдийг угзчин чичгэнэн мөлхөцгөөж байв. Удалгүй тэдний хөдөлгөөн тасарч, амь алдаж байгаа хүмүүсийн гинших, орилох, хяхтнахаас өөр юм дуулдахгүй болж, нэг ёсондоо тайван болов.

	Гартуэйт дарагдаж үхэлгүй амьд гарч болдог юм гэхэд би яаж тэр их дарамтад няц дарагдаж үхээгүйгээ бодоод олдоггүй юм. Дарагдаж өвдөхөөс гадна надад өөр нэг юманд сэтгэл өвдөж байлаа. Тэр бол миний сонирхол байв. Юу болж дуусдаг бол? Үхэх гэдэг ямар байдаг бол? гэж сонирхон бодож хэвтэв. Тийнхүү би анх Чикагогийн яргаллын үед хувьсгалт тулалдаанд орж үзсэн юм. Түүнээс урьд үхэл надад хийсвэр ойлголт байжээ. Тэр явдлаас хойш би харин үхлийг тохиолдож л байдаг ерийн үзэгдэл гэж боддог болсон юм.

	Хөлсний цэргүүд энэ бүх үйлдэлдээ сэтгэл нь ханасангүй. Тэд үүд рүү дайран ирж шархтагсдыг хядаад бид хоёр мэт үхсэн болж хэвтээ хүмүүсийг эрж гарав. Тэд овоон дотроос нэг эрэгтэй хүнийг чирэн гаргаж, тэр хүн буун дуун тас хийтэл амь гуйн элдэвчилж байсныг санаж байна. Бас нэг эмэгтэй хүүрэн дотроос гар буу барин босож дайрсан билээ. Цэргүүдэд баригдахынхаа хооронд тэр зургаан удаа буудсан бөгөөд ямар хохирол учруулсныг нь бид хоёр мэдэж чадаагүй. Тэдгээр гунигт төгсгөлүүдийг бид гагцхүү дуугаар нь мэдэж байсан билээ. Жаалхан ч гэсэн хөдөлгөөн мэдэгдэхэд буу тасхийж уул хөдөлгөөн нам болж байв. Завсар нь бид хоёрт хүүр шүүж яваа цэргүүдийн яриа, хараах, дарга нарын нь яаруулан шаардаж байгаа нь сонсогдож байв.

	Эцэст нь тэд бидний овоон дээр хүрч ирэв. Шархтсан хүмүүс хүүрүүдийг авч хаялах тусам дарамт хөнгөрч байлаа. Гартуэйт дохиогоо чанга чанга хэлж эхлэв. Анхандаа гадагшаа сайн дуулдахгүй байжээ. Тэгэхэд нь дуугаа улам чангаруулав.

	— Байзнаач, хүн орилж байна гэж цэргийн хэлэх нь дуулдаж дараа нь, — Гаргаад ир! Болгоомжтой! гэж зангийн нь тушаах ширүүн дуу бас дуулдав.

	Тэндээс босож амьсгаа авахад юутай сайхан байсан бэ! Хоёр биеэ төлөөлөн Гартуэйт ганцаараа өчиг өгөв. Гэтэл намайг төмөр өсгийд алба хаадаг эсэх талаар товч шалгав.

	— Манай өдөөн хатгагчид байна гэж занги дүгнэв. Тэр сахал, шар үс нь ч цухуйгаагүй залуу агаад ямар нэгэн их олигархи айлын хүү бололтой байна.

	— Ёстой нэг новшийн ажил юм байна. Үүнээс нэг салж, цэрэгт орох юм сан. Та нөхдөд атаархаж байна гэж Гартуайтыг эгдүүцэн хэлэхэд:

	— Та цэрэгт тэнцэх үйлс бүтээсэн. Танд би туслахыг бодомз. Надад танил тал хүмүүс бий. Тантай яаж учрахаа би тэдэнд уламжилна гэж залуу занги хариулав.

	Тэгээд тэр Гартуэйтын нэр ус, дугаар сэлтийг тэмдэглэж аваад миний зүг хандан:

	— Та яах вэ? гэхэд нь

	— Би гэрлэнэ. Энэ ажлаас тэгээд сална хэмээн хөнгөмсөг хариулав.

	Бид шархтагсдыг цэргүүд хядаж байх зуур тийнхүү ярилцсан билээ. Энэ бүгдийг эргэн дурсахад зүүд шиг санагддаг юм.

	Гэвч тэр үед түүнээс үнэн бодитой юм энэ дэлхий дээр байгаагүй. Гартуэйт залуу занги хоёр орчин үеийн байлдаан ба одоогийн гудмын тулалдаан, өндөр байшингуудын хоорондын тулалдааны ялгааны тухай яриа үүсгэв. Би тэр хоёрын ярианд хичээнгүйлэн оролцохын зэрэгцээ үсээ янзалж, хувцасныхаа уранхай, цоорхойг умайлгав. Шархтагсдыг хядсаар л байв. Буун дуу үе үе ширүүсэн Гартуэйт занги хоёр бие биеийнхээ хэлж байгааг дуулахаа байж нэг хэлснээ давтахад хүрч байлаа.

	Би Чикагод бослогын гурав хоног байсан юм. Тэр гурав хоног харанхуй нүхний хүмүүсийг хядах, өндөр байшингуудаас тулалдах хоёроос өөр юмыг олж хараагүй гэж хэлэхэд нууц бослого ба яргаллын хэмжээ тодорхой болох биз. Би нөхдийнхөө баатарлаг үйлс бүтээж байхыг нь үнэндээ нүдээр үзээгүй. Тэдний бөмбөг, минын дэлбэрэлтийн дууг дуулж, шатаасан түймрийн нь утааг харж байсан. Харин агаарын дайралт хийхийг нь нэг удаа үзсэн юм. Тэд аэростатаар цэргийн цайзыг довтолсон юм. Тэр довтолгоо бослогын хоёр дахь өдөр болсон билээ. Цайзад байсан, хувьсгалын талд орсон гурван хороог нэг ч хүнгүй болтол дэлбэлэн устгасан байлаа. Цайзад хөлсний цэрэг хуралдсан агаад тэр өдөр салхи зөв талаас үлээж байв. Албаны нэгэн өндөр байшингийн орой дээрээс манай аэростатууд тэр зүг хөдөлцгөөсөн билээ.

	Биеденбах Глен-Елленээс одсоныхоо дараа маш хүчтэй, өөрийнх нь нэрлэснээр «экспедит» хэмээх бодис бүтээсэн байв. Аэростатуудыг тэр бодисоор цэнэглэсэн байлаа. Аэростатууд халуун хийгээр дүүргэгдсэн, болхи хийцтэй байсан боловч хэрэг бүтээсэн юм. Би тэдний нисэхийг албаны нэг өндөр байшингийн орой дээрээс харж байв. Нэг дэх нь цайзаас нэгмөсөн зөрж хөдөө тал руу арилж өгчээ. Түүнийг бид хожим сонссон юм. Тэрхүү аэростат дээр Буртон, О'Сулливан хоёр явсан ажээ. Тэр хоёрыг доошилж явтал нь төмөр замаар Чикаго орох цэргийн галт тэрэг хурдалж явжээ. Тэр хоёр хамаг экспедитээ галт тэрэгний дээрээс буулгажээ. Түүний дүнд төмөр зам сүйдэж, хэд хоног хөдөлгөөн саатжээ. Бас нэг сайн тал нь гэвэл тэсрэх бодисыг хаямагц аэростат хөнгөрөн дээш хөөрсөн бөгөөд зургаан миль хэртэй яваад газарджээ. Манай хоёр баатар эсэн мэнд үлдсэн байна.

	Хоёр дахь нь амжилтгүй ниссэн билээ. Тэр дэндүү доогуур ниссэн бөгөөд цайз хүрэхээс нь өмнө буун сум шүүр шанага шиг болгожээ. Хэрфорд, Гуйниесе хоёр дотор нь явсан бөгөөд тэр хоёр унасан газрынхаа юмсын хамт юу ч үгүй болтлоо дэлбэрэв. Биеденбах, хожим өөрийн нь хэлснээр уур нь хүрч байсан аж. Гурав дахь аэростатаар нь өөрөө явсан ажээ. Тэрээр бас л доогуур ниссэн боловч аз дайрч аэростат нь ноцтой гэмтээгүй өнгөрчээ. Тэр довтолгоо одоо ч гэсэн нүднээ илхэн байна. Өндөр байшингийн орой дээрээс харж байхад хий дүүргэсэн болхи том хүүдий нисэж (түүний дор дүүжлээстэй бяцхан араг дотор хүн явсан юм. Би цайзыг ялгаж чадахгүй байсан. Хамт байсан нөхөд аэростат яг дээр нь очлоо гэцгээж байв. Экспедит унаж байхыг нь ч би бас хараагүй. Гэвч аэростат гэнэт дээш цойлон хөөрч байгаа нь харагдав. Дараах агшинд дэлбэрэлтийн асар том багана тэнгэрт хадаж, их дуун гарав. Эелдэг даруу зантай Биеденбах цайзыг ганцаараа дэлбэлсэн нь тэр байсан юм билээ. Түүний хойноос хоёр аэростат явж байсан бөгөөд нэгний нь экспедит тэсэрсэн тул тэр агаарт дэлбэ үсэрч түүний дэлбэрэлтийн долгионд хоёр дахь нь хагарч цайзын бүтэн үлдсэн барилга дээр унав. Хоёр нөхөр маань амиа алдсан боловч санамсаргүй тийнхүү амжилт олсон билээ.

	Харанхуй нүхний хүмүүсийн тухай цааш өгүүлье.

	Тэд ганиран, цус урсгаж, юу дайралдсанаа эвдэн сүйтгэж, хариуд нь өөрсдийгөө сүйдлүүлж байв. Хэдий тэгэвч тэд баруун этгээдэд оршигч олигархуудын дэвсгэрт хүрч чадахгүй байв. Олигархууд өөрсдийгөө сайн хамгаалсан байв. Өөрсдийн нь болон эхнэр хүүхдийн нь хар толгой эсэн мэнд байвал хотын төвд юу ч болж байсан хамаагүй гэж бодоцгоосон ажээ. Аймшигтай тэр өдрүүдэд тэдний хүүхдүүд юу ч болоогүй юм шиг цэцэрлэгтээ наадацгааж, эцэг эхээ дуурайн пролетари нарыг дарж байна гэж тоглоцгоож байсан юм санжээ.

	Хөлсний цэрэгт, нэг тийш харанхуй нүхний хүмүүсийг номхотгох, нөгөө тийш хувьсгалчидтай тулалдах нь амаргүй байжээ. Чикаго өөрийнхөө хувьсгалт уламжлалд үнэнч байсан нэгэн үеийн хувьсгалчид нь газрын хөрснөөс арчигдсан боловч тэд бас нэг үеийн дайсныг хамт авч одсон. Төмөр өсгий мэдээжийн хэрэг үүнийг нуудаг байсан юм, тэнд дор хаяад нэг бум гурван түмэн хөлсний цэрэг ясаа тавьсан. Гэлээ ч гэсэн хувьсгалчид амжилт олоогүй юм. Гар гараасаа барилцан орон даяар нэг зэрэг босох ёстой атал Чикаго цор ганцаараа босож, олигарх шаардагдвал бүх цэргээ ч тэдний эсрэг хөдөлгөх боломж гаргасан билээ. Цагаас цаг, өдрөөс өдөрт түм түмэн хөлсний цэрэг ачсан галт тэрэгнүүд Чикаго орох замаар хахаж байлаа.

	Харанхуй нүхний хүмүүс хэчнээн олуул байсан бэ? Цэргүүд хядсаар сүүлдээ бүр залхаад тэднийг бөөн бөөнөөр нь туудаг болсон бөгөөд үймсэн тэр олныг мал адил хөөж Мичиган нуур луу оруулдаг байжээ. Гартуаэй бид хоёрыг залуу зангитай учрах үеэс уул хөдөлгөөн эхэлж байсан юм билээ. Манай нөхдийн идэвхтэй ажиллагаа тэр хөдөлгөөнд их саад учруулж байсан. Хөлсний цэрэг хэдэн буман хүн бөөгнөрүүлнэ гэж төлөвлөсөн боловч дөрвөн түм хүрэхгүй хүн цуглуулж нуур луу хөөж оруулсан ажээ. Хүмүүсийг бөөнөөр нь нуурын зүг гудамжаар туух бүр манай нөхөд хорлон сүйтгэх ажил явуулах хөлсний цэргүүдийн анхаарал тэр зүгт хандаж туугдаж яваа хүмүүсээс бүслэлтийн эгнээнээс зугтан гарч байжээ.

	Иймэрхүү ажиллагааг бид хоёр залуу зангитай уулзсаныхаа дараахан нүдээр үзсэн юм. Бид хоёрын нийлж явсан бөгөөд ухрахад хүрсэн тэр олныг цэргийн лут хүчнүүд өмнө, дорно талаас нь шахав. Бидэнтэй дайралдсан анги тэднийг баруун талаас нь шахаж байлаа. Тийнхүү тэдний чөлөөтэй явж болох ганц зүг нь умар буюу нуурын зүг байв. Дорно ба өрнө, өмнө талуудаас нь пулемёт, винтовын галаар тэднийг хавчиж байлаа. Тэдгээр хүмүүс нуур луу туугдаж яваагаа мэдсэн юм уу, эсвэл амь хамгаалах зөнгийн нь жолоодлого байсан юм уу, бүү мэд, баруун тийшээ огцом эргэн хөндлөн гудамж руу орж тэндээсээ өөр гудамжнаа гарч их геттогийнхоо зүг тэмцэн одов.

	Бид хоёр энэ завсар гудамжны тулалдаан болж байгаа газраас гарах гэж баруун тийш эргэсэн минь харин тулалдаан дунд орж ирсэн билээ. Бид хоёрыг буланд хүрч иртэл үймж бархирсан олон өөдөөс ирж явав. Гартуэйт гараас шүүрч аван буцаж зугтах гэснээ зогтусав. Пулемётоор зэвсэглэсэн цэргийн зургаан машин шуугин ирж бид хоёрыг дайран алдав. Машинуудын араас винтовоор зэвсэглэсэн цэргүүд хүрэлцэн ирлээ. Цэргүүд байраа эзэлцгээж, босогчид зогсолтгүй урагшилж, цэргүүдийг гал нээхээс урьдан дээгүүр нь гатчин гарах нь уу гэмээр харагдаж байв.

	Цэргүүд энд тэнд ганц нэгээрээ винтовоор галласан боловч босогчид зогсохгүй байв. Тэд исгэчиж гуугчин урагш ахисаар байлаа. Пулемётууд гал нээж чадахаа больсон юм болов уу гэмээр байв. Пулемёттой машинууд гудамжны үзүүрийг мухарлаж хашин цэргүүд машинуудын хоорондуур ба гудамжны хоёр талын хошууг дагаж байр эзэлцгээв. Цэрэг нэмж байр эзэлсээр байсан бөгөөд бид хоёр хаашаа ч гарах замгүй болов. Гартуэйт миний гараас бариастай, бид хоёр нэг байшингийн урд талд шахагдав.

	Нөгөө олон хорин таван алхмаас холгүй болоод иртэл пулемётууд галлаж эхлэв. Тэрхүү галан хөшгийн өмнө таарсан амьтай голтой юм тэсэхгүй байв. Гэвч цаадуул давшсаар байв. Гагцхүү газар огт хороохгүй, урд талынхан нь дороо унаж, үхэж байгаа хүмүүс овооролдон хиргис хүүр мэт болж тэр нь удалгүй далан болж далан нь сүүлдээ бэхлэлт мэт өндөр болов. Ар талынхан нь урагш түрж, урд талынхан нь унасаар гудамжны захаас захыг хүртэл овоо болж байв. Тэрхүү аймшигт өндрийн орой дээрээс шархтсан эр эм хүмүүс эвхрэн өнхөрч машины дугуй, цэргүүдийн хөл дор орж байв. Цэргүүд тэднийг жад буюу бууны бөгсөөр төгсгөж байв. Нэг шархтан босон харайж нэг цэргийн багалзуурт шүдээрээ шигдэж байхыг би үзсэн. Тэр цэрэг боол хоёр доош унаж аймшигт эргүүлэгт ороод харагдахаа больсон билээ.

	Гал зогсов. Ажил зохих ёсоороо хийгдэж дууссан ажээ. Босогчид дайрч гарах гэж улайран зүтгээд зогссон нь энэ билээ. Машинуудын дугуйнуудыг цэвэрлэх тушаал өгөв. Машинууд тэрхүү махан уулыг давж гарахын аргагүй болж буцаж гарахад хүрсэн билээ.

	Цэргүүд машинуудын дороос хүүр чирэн гаргаж байтал нэг хэрэг мандав. Тэр хэргийг яаж гаргасныг бид хожим дуулсан юм. Тэндээс блокийн цаана нэг байшинд манай зуугаад нөхөд нуугдаж байжээ. Тэд байшингуудын орой, цонхнуудаар дамжсаар дэргэд нь цэрэг бөөгнөрсөн тэр байшингийн дээр ирсэн ажээ. Тэгээд тэд хариугаа авсан байжээ.

	Байшингийн дээрээс гэв гэнэт бөмбөг асгарав. Машинууд цэргүүдийнхээ хамт хэеэг бусаг болов. Бид хоёр амьд үлдсэн цэргүүдтэй нийлж санд мэнд зугтав. Тэгтэл хагас блокийн өмнө байсан бас нэг байшингаас гал нээж түрүүхэн боолчуудаар гудамж бүрхүүлж байсан цэргүүд өөрсдөөрөө бүрхүүлэв. Гартуэйт бид хоёр чухам азаар амьд үлдсэн билээ. Бид хоёр урьдын адил байшингийн үүд рүү оров. Гэвч нөхөр маань тэнд үлдэхийг эс хүсэв. Бөмбөг дэлбэрэх дуу намдмагц тэр гарах гэж тэмүүлэн,

	— Босогчид буцаад ирж явна. Эндээс гарцгаая гэв. Бид хоёр хөтлөлцөн цус нөж болсон явган зам дээгүүр унаж босон гүйсээр булангаар тойров. Хажуугийн гудамжаар хэдэн цэрэг зугтаж яваа харагдлаа. Тэдэнд саад тохиолдохгүй байв. Тэр зам аюулгүй ажээ. Бид хоёр хэсэг зуур зогсоод эргэж харав. Босогчид алгуурхан ойртож яваа харагдлаа. Тэд шархтсан цэргүүдийг алахын зэрэгцээ зэр зэвсгийг нь олзлон авч байв. Бид хоёрыг аварсан залуу занги ертөнцийг үүрд орхихыг нь бид хоёр үзсэн билээ. Тэрээр шархтсан агаад арай ядан тохой дээрээ өндийж босогчдын өөдөөс гар буугаараа буудаж байв.

	Яргын газар хэрэглэдэг том гэгчийн хутга барьсан нэг эмэгтэй түүн дээр үсрэн очиход Гартуэйт:

	— Цэрэгт орох найдвар минь өнгөрөх нь энэ гээд инээмсэглэснээ, 

	— Зугтацгаая! Энэ буруу л зүг шиг байна. Юу ч гэсэн эндээс зайлъя гэв.

	Бид зүүн тийш, тайвширсан нэг гудамжаар гүйсэн бөгөөд зөрлөг бүрийг юутай учрах бол хэмээн зүрх шимшрэн огтолж байв. Өмнө талд аварга их түймрийн гал тэнгэр өөд өрвөлзөж байсан бөгөөд бид ажилчны их гетто шатаж байна гэж мэдсэн билээ. Эцэст нь би явган зам дээр унаж тусахад ойртов. Эцэж ядрах туйлдаа хүрч, нааш явж чадамгүй байв. Дөрвөн мөч хөшиж, шарх шалбархай бүхэн чимчигнэн өвдөж байлаа. Гэвч Гартуэйтийг тамхиа ороон, 

	— Таныг би бүр мунгинуулж гүйцлээ. Би юмны эх адаг нь хаанаа байгааг мэдэхээ бүр байлаа. Эмх замбараа алга болжээ. Эндээс гарах гэж оролдох бүр хэрэг мандаж бид хоёр гэдрэг хөөгдөх юм. Бид хоёр анх өөрийг чинь олж авсан тэр байшингаас хоёрхон блок яваад байна. Нөхөр дайсан хоёр холилдож учир нь ч олдохоо байжээ. Энэ сүглэгэр байшингуудын дотор хэн байгааг бүү мэд. Мэдэх гэж оролдвол толгой дээрээс бөмбөг унах гээд байдаг, мөрөөрөө яваад байя гэтэл босогчдод хамрагдан пулемётын аманд үхэх буюу эсвэл хөлсний цэрэгтэй хутгалдан нөхдийнхөө бөмбөгөнд алагдах гээд байдаг. Энэ бүгдээс гадна хаана ч байсан босогчид алах гээд байдаг гэж ярихад нь арга буюу инээд хүрнэ.

	Гартуэйт ингэж яриад харамсаж толгойгоо сэгсрээд, тамхи асаан миний хажууд суув.

	— Гол харлаж үхэх нь. Бул хар чулууг ч идэж орхимоор байна гэв.

	Тэгээд ухасхийн босож засмал зам дээр очиж чулуу ховхолж гарав. Нэг чулуу авчран ард байсан нэг дэлгүүрийн цонхыг хага дохив. Цонхны цоорхойгоор намайг оруулах зуураа:

	— Доод давхар байдаг нь их муу байна. Гэвч бидэнд үүнээс дээр юм олдохгүй. Та энд дуг хийж байгаарай, би байдлыг нь мэдээд ирнэ. Би таныг бүрмөсөн аварна. Үүнд гагцхүү цаг, маш их цаг... бас жаахан идэх юм хэрэгтэй байна гэж өгүүлэв.

	Бид хоёрын орсон тэр газар морины тоногийн дэлгүүр байлаа, хашаан дотогш харсан цонхтой, цаад талын өрөөнд Гартуэйт баахан морины нэмнээнүүд авчирч надад ор засаж өгөв. Ядрахын хажуугаар толгой янгинаж эхэлсэн бөгөөд унтахаар нүд анихаас сайхан юм санаанд орохгүй байв.

	— Би удахгүй ирнэ. Машин авчрах нь юу юм бэ. Ямар ч гэсэн жаалхан юмтай119 ирнэ гээд гарч одсон билээ.

	Гартуэйттэй би гурван жилийн хойно уулзсан билээ. Эргэж ирэхийн оронд тэр уушги, хүзүү хоёртоо сумны шарх олж эмнэлэгт хүргэгдсэн ажээ.

	 


ХОРИН ДӨРӨВДҮГЭЭР БҮЛЭГ: ХАР ДАРСАН НЬ

	Урьд шөнө нь «Хорьдугаар зуун» дээр нүд цурам хийгээгүйн дээр дараа өдөр нь элдвийг үзэж шаналснаас болоод би нам унтсан байв. Нэг сэрэхэд шөнө болчихсон, Гартуэйт ирээгүй байв. Цаг минь гээгдсэн тул хэдэн цаг болж байгааг мэдэхийн аргагүй байв. Сэрээд нүдээ анин хэвтэж байхад алсын хүчит дэлбэрэлтийн битүүлэг дуун лүгхийн сонсогдож байлаа. Тамын орон буцалсаар л ажээ. Мөлхсөөр үзмэрийн цонхонд хүрэв. Их түймрийн галд тэнгэр туяаран гудамжнаа бараг л өдөр шиг гэгээтэй, ном уншсан ч болох байв. Хэдэн хорооллын цаана гар бөмбөг дэлбэрч пулемёт тачигнаж, алсад хүчит дэлбэрэлтийн угсарсан дуунууд гарч байлаа. Цонхноос буцаж мөлхөн морины нэмнээн орон дээрээ ирж дахин унтав.

	Дахиад сэрсэнд нарны үлбэгэр шар туяа над дээр тусаж байв. Чикагод ирсний хоёр дахь өдрийн өглөө болсон нь энэ билээ. Үзмэрийн цонхны дэргэд мөн мөлхөж очив. Өтгөн хар утаа тэнгэрийг бүрхэж хүрэн улаан дөл түүнийг нэвтлэн газар сайгүй өрвөлзөж байлаа. Гудамжны нөгөө талаар эцэж туйлдсан нэг боол салдаргалж явлаа. Тэр өрөөсөн гараараа нэг талынхаа бөөрний тушаа хичээнгүйлэн дарсан агаад цусан зам татуулж явав. Тэр ийш тийшээ гөлөлзөн харах бөгөөд хоёр нүдэнд нь айж гашуудсан шинж дүүрэн. Нэг удаа түүний харц над дээр тусахад царайд нь шархтсан адгуусны үгээр илэрдэггүй шаналгаа үзэгдлээ. Намайг тэр харсан боловч бид хоёрын хооронд зовлонгоо мэдэлцэх, ядаж ойлголцох ч гэсэн оролдлого гараагүй билээ. Тэр намайг хараад улам бүр агзайн цааш сажлав. Тэр бурхны энэ ертөнцөөс тусламж олдоно гэж эс найджээ. Тэр эздийн явуулсан боолын их авлагад өртсөн боол ажээ. Түүний олох гэж найдаж яваа ганц юм нь орж хоргодох нүх ажээ. Булангийн цаагуур түргэн тусламжийн машин хангинан өнгөрөхөд тэр сэрвэлзэв. Гэвч түүн шиг хүнийг авдаг түргэн тусламж биш байжээ. Өвчиндөө шаналан нэгэн хаалга татаж оров. Мөчийн дараа тэр тэндээс гарч цааш урамгүй сажилсан билээ.

	Би морины нэмнээн орон дээр эргэн очиж Гартуэйтийг цаг хэртэй хүлээв. Толгой өвдөх нь намдахгүй, харин ч улам хүчтэй болсон байлаа. Юм харахдаа нүдээ албадан нээж байв. Нүдээ нээж юм харахад тун их шаналгаатай байв. Толгой лугшин ангалзаж байлаа. Аймшигт яргын газраас зайлах зөнд өөрийн эрхгүй хөтлөгдөн цонхны цоорхойгоор гадагш гарч тамиргүйдэн гуйвж туйвсаар гудамжаар уруудав. Тэгээд би хар даран зүүдлэх мэт болов. Тэндээс гарснаас хойш надад бий болсон дуртгал хар даран зүүдэлсэн мэт санаанд үлдсэн юм. Тэднээс нэлээд нь миний санаанд бат хадагджээ. Хурц тод тэдгээр зургуудын хооронд үе үе ухаан алдаж байсны харанхуй үеүд байна. Ухаан алдаж байсан тэр үеүдэд би юу болж байсныг мэддэггүй бөгөөд хэзээ ч мэдэж чадахгүй биз ээ.

	Гудамжны буланд нэг хүний хөлд тээглэн ойчиж байснаа санаж байна. Тэр хүн миний нуугдсан газрын хажуугаар салгалж өнгөрсөн нөгөө хөөрхий боол мөн

	...

	гүй болсон хөөрхий барвагар гар надад одоо ч юутай тодхон харагдаж байна. Амьд явсан насныхаа турш гагцхүү бэрхтэй зам туулан зэрэмдэглэгдсэн агаад алган талдаа хагас дюйм хэртэй зузаан эвэртэй, адгуус амьтны савар, туурай шиг болсон гар байсан юм. Би босож цааш хөдлөхдөө нүүрийг нь харвал тэр амьтан голтой байсан билээ. Түүний булингарт хоёр нүд над руу чиглэж байсан.

	Үүний дараа би ухаан алдсан байлаа. Юу ч мэдрэхгүй, гагцхүү аюулгүйг эрсэн зөндөө хөтлөгдөн гудамжаар хэрэн явсан юм билээ. Дараа нь үзэгдсэн зүүд бол хүүрээр дүүрсэн чимээ аниргүй гудамж байлаа. Ойд тэнэж яваад гэнэт урсгал усан дээр орж ирдэг шиг би тэр гудамжинд цочир орж ирсэн. Миний үзсэн тэр урсгал ямар ч хөдөлгөөнгүй байв. Тэр урсгал нэг талын явган замаас нөгөө талын явган замыг хүртэлх зайд хажуу замыг хүртэл хамран жигдхэн нэлийж, түүний тэгш гадаргууг эвдэн, арал буюу толгод адил овооролдсон хүүрүүд нил харагдаж байв. Харанхуй нүхнээсээ хөөгдөж гарсан хөөрхий хүмүүс авлагдсан боолчууд Калифорнийн хөнөөгдсөн туулайнууд120 шиг хэвтэцгээж байсан. Би гудамжийг өгсүүлэн уруудуулан харав. Хөдөлгөөн, чимээ анир огт үгүй байв. Урсгалын дээрээс өндөр байшингууд, үй олон цонхон нүдээрээ дуу шуугүй ширтэж байлаа. Үхлийн тэр урсгал дунд нэг гар хөдөлж байгааг би олж харав. Тэр гар хөдөлж дохин, цаанаас нь цус нөж болсон толгой өндийн надад нэгийг гүвтнэж хэлээд, доош унаад дахин босоогүйг нүдээрээ үнэхээр үзсэн гэж тангараглая.

	Дуу шуугүй өндөр байшингуудаар хоёр талаасаа хашигдсан өөр нэг гудамжийг санаж байна. Би тэнд харанхуй нүхний хүмүүс дахин үзэгдэж, тэгэхдээ хөдөлгөөнт урсгалаар над руу чиглэн ирж явахад нь хирдхийн цочиж ухаан орсон билээ. Айхын хэрэггүйг би дорхноо мэдэв. Тэр олон уйлан, гаслан, үглэн, хараан, бачимдан дэмий бавтнан, унаж тусан дэмий донгосон, арай ядан урагшилж байлаа. Тэд найман настай балчир, наян настай зөнөгүүд, тамирдсан буюу өвчинд шаналсан, найдаж итгэх юмгүй болсон арчаагүй амьтад, ажилчны геттогийн шаарнууд байлаа. Өмнөд этгээдэд их гетто шатаж, тэд тэндээс хөөгдөн гудамжны тулалдаан болж байсан халуун тамын зүг явж байсан юм. Юу болсныг нь би тэр удаад нь мэдээгүй бөгөөд хожим ч мэдэж121 чадаагүй билээ.

	Цэргүүдэд туугдаж явсан боолуудаас зайлах гэж нэг дэлгүүрийн цонх хэмх цохин, дотогш орж нуугдаж байснаа бас муухан санаж байна. Бас нэг удаа, ямар нэгэн чимээгүй гудамжнаа явж байтал хажууд минь бөмбөг дэлбэрч өгсүүлж уруудуулж хэчнээн харавч хүн толгойтой юм харагдахгүй байсан санагдана. Түүний дараа бууны замаг тачигнахад би гэнэт сэхээрч машин дотроос нэг цэрэг намайг буудахаар шагайж байгааг ухаарсан. Тэр намайг оноогүй бөгөөд би яаран сандран дохио өгөв. Машинд сууж байгаагаа муу мэдэх боловч тэр аяллаас нэг дуртгал надад тод үлдсэн юм. Хажууд сууж явсан цэрэг бууныхаа замгийг тачигнуулахад би нүдээ нээсэн бөгөөд тэгэхэд Пелл-Стритэд байх үеийн танил Жорж Мильфорд явган зам дээр гулдайн унах гэж байлаа. Цэрэг дахин буудахад Мильфордын бие эвхэрч ирснээ хөвчлөн тэнийж зам дээр хөсөр унасан билээ. Цэрэг инээмсэглэн, машинаа цааш хөдөлгөлөө.

	Дараа нь би хажууд минь нэг хүн нааш цааш алхах чимээгээр бөх нойрноос сэрж билээ. Тэр хүн зовсон царайтай агаад духны нь хөлс хамрыг нь даган урсаж байв. Тэрээр нэг гараа нөгөөгөөр нь цээжиндээ шахан сойж барьсан байв. Тэрнээс нь шалан дээгүүр цус дусалж байв. Тэр хүн хөлсний цэргийн хувцастай байв. Хаанаас ч юм бэ бүү мэд бөмбөгний дэлбэрэлтийн дуунууд ханыг нэвтлэх мэт битүүлэгхэн дуулдаж байв. Би нэгэн байшинд ирсэн бөгөөд тэр байшин өөр нэг байшинтай тулалдаж байгаа хэрэг байлаа.

	Шархтсан цэрэгт боолт хийхээр мэс засалч ирж, би түүнээс өдрийн хоёр цаг болсныг мэдэв. Толгойн өвдөлт сайн намдаагүй байв. Мэс засалч боолтоо хийж дуусгаад, надад зүрх мэдрэл тайвшруулдаг хүчтэй эм өгөв. Түүнийг уугаад би дахин унтжээ. Сэрэх нь ээ, би байшингийн орой дээр гарчихсан байлаа. Харилцан буудалцалт зогсож цэргийн цайзыг агаараас довтолж байгааг би харж байлаа.

	Би нэг хүнд тэврүүлээстэй бөгөөд цээжинд нь наалдсан байлаа. Эрнесттэйгээ уулзжээ гэх бодол дотор орж ирсэн бөгөөд түүний үс хөмсөг яагаад тийм сүрхий хуйхлагдсаны учрыг гайхаад олохгүй байв.

	Аймшигт тэр хотод бид хоёр ёстой азаар уулзсан юм. Намайг Нью-Йоркоос ирсэн гэж Эрнест мэдээгүй байсан бөгөөд миний унтаж байсан өрөөгөөр өнгөрөхдөө анхандаа намайг байна гэж таниагүй ажээ. Чикагогийн коммуны үйл явдлаас, цааш би олныг үзээгүй юм. Агаарын довтолгоо дууссаны дараа Эрнест намайг доош авч орж би нөгөө өрөөндөө хагас өдөр бүтэн шөнийн турш унтаж амарсан билээ. Тэр байшинд бид бас гурав дахь өдрийг өнгөрүүлж дөрөв дэх өдөр нь Эрнест дээд дарга нараасаа зөвшөөрөл, унаа олж аван бид Чикагогоос одсон билээ. 

	Толгой өвдөх нь намдсан боловч, бие сэтгэлийн үлэмж ядаргаа хэвээрээ байв. Би Эрнестийг налан жолооч, цэргүүд, машиныг хотоос гаргах гэж чадмаг ажиллаж байгааг шохоорхонгуй ширтэн ажсаар явав. Тулалдаан үргэлжилсээр л байв. Тэгэхдээ нийтлэг биш хэсэг газар явагдаж байлаа. Энд тэнд бүхэл районууд манай нөхдийн гарт байж, тэдгээрийн цэргийн үлэмж хүчнүүд дор нь бүсэлсэн байжээ. Тийнхүү нөхөд маань олон зуун хэсэг болон занганд орж цэрэг тэднийг улам шахаж байжээ. Ялагдвал үхэхээс өөр зам олдохгүй байсан тул тэд эцсийнхээ хүчийг122 дуустал баатарлагаар тулалдсан юм.

	Биднийг тулалдаантай районд тулж ирэх бүр харуулууд нь буцаан өөр замаар тойруулж байв. Нэгэн удаа биднийг хоёр этгээдэд нь хувьсгалчид бэхлэн байлдаж байсан шатаж сүйдсэн гудамжаар явуулав. Унтарч байгаа гал дундуур шатаж хазайсан ханануудын дэргэдүүр явж байхад тулалдааны сүрлэг дуу нижигнэсээр байлаа. Замд эвдэрч нурсан барилга, бидэнд олонтоо саад болж тухай бүрд нь тойрон гарахад хүрч байв. Их балгасан дунд тийнхүү орсон тул маш удаан зам авч байлаа.

	Чикагогийн мал нядалгааны газар (завод ба гетто бусад газруудынхаа хамт) үнсэн товрог болтлоо шатсан байв. Түүнээс алс баруунтай тэнгэр өөд утаа хөшиглөж байв. Жолоочийн хэлснээр тэр Пульман хотхон, чухамдаа түүний байсан газар ажээ. Түүнийг юу ч үгүй болтол шатаажээ. Бослогын гурав дахь өдрийн үдээс хойш жолооч маань тэнд даалгавраар очиж үзсэн ажээ. Тэнд хамгийн хэцүү тулалдааны нэг болж өнгөрсөн. Ихэнх гудамжнууд нь хүүрэн овоогоор дүүрсэн байсан гэж ярив.

	Мал нядалгааны районд эвдэрч хазайсан нэг барилгыг тойртол уул мэт их хүүр тааралдаж машин зогсов. Тэр их хүүрийг дэлхий дээр зүйрлэж болох ганц юм тэнгисийн давлагаан байлаа. Энд юу болж өнгөрснийг мэдэхэд хэцүү биш байв. Босогчдыг хөндлөн гудамжны аман дээр ирэхэд нь тэгш өнцөг гарган пулемётоор бараг тулган галлаж хяджээ. Цэргүүдэд ч бас зөндөө гай зовлон тохиолдсон байв. Санамсаргүй байтал нь бөмбөг дээрээс нь унаж эгнээг нь сарниулж, тухай бүр нь овоо болон унасан хэсгийнхээ дээгүүр хядалцан тэмцэгч амьд боолчууд цагаан оройтой хөөсөн хаялга болон давшин орж байсан бололтой байв. Цэрэг болон боолчуудын зэмдэглэгдсэн цогцос, эвдэрч сүйдсэн машин, зэвсгүүдийн хавьд нэг дор хэвтэцгээж байлаа.

	Эрнест машинаас үсрэн буув. Хүүрэн дунд байгаа хөвөн даавуун цамцтай, мөнгөлөг цагаан үстэй нэгэн цогц түүний харцыг булаажээ. Би түүний хойноос анхаараагүй бөгөөд машиндаа эргэж суун цааш хөдлөхдөө:

	— Хамба лам Морхауз байна гэсэн билээ.

	Удалгүй бид цэл ногоон хөдөө талд гарч, утаа хөшиглөсөөр байгаа Чикагогийн тэнгэрийг эцсийн удаа эргэж харсан билээ. Алсын дэлбэрэлтийн бүдэг дуу дуулдаж л байв. Би Эрнестийн цээжинд нүүрээ наалдуулан алдсан хэрэгтээ гашуудан мэгшин уйлж эхлэв. Эрнест намайг энхрийлэн тэвэрч:

	— Хайрт минь энэ удаа бид ялагдлаа. Тэгэхдээ ингээд нэгмөсөн өнгөрч байгаа хэрэг биш. Бид том сургамж авлаа.

	Улам их хүч, өндөр ухамсар, сахилга баттай аугаа их хувьсгал маргаашийн өдөр дүрэлзэн бадарна гэж байлаа.

	Бидний машин төмөр замын буудалд хүрч ирэв. Тэндээс бид Нью-Йорк орох галт тэргэнд суух ёстой байсан юм. Биднийг буудал дээр зогсож байхад гурван галт тэрэг Чикагогийн зүг тачигнан өнгөрөв. Тэдгээр галт тэрэгнүүдэд ноорхой хувцастай хар ажилчид, харанхуй нүхний хүмүүс дүүрэн явж байлаа. Эрнест, 

	— Чикагог сэргээх гэж шинэ сүрэг боол аваачиж байна. Чикагогийн боолчууд цөм алагдаж шүү дээ гэж хэлсэн билээ.

	 


ХОРИН ТАВДУГААР БҮЛЭГ: АЛУУРЧИД

	Бид Нью-Йоркт ирж хэдэн долоо хоног болсныхоо дараа манай хэрэгт тохиолдсон их гамшгийн жинхэнэ хэмжээг олж мэдсэн билээ. Цус урсгасан харамсалтай явдал болж өнгөрсөн байв. Улсын олон газар боолчуудын бослого дэгдэж харгис ширүүнээр дарагдсан байлаа. Гарз хохирлын хэмжээ цааш нэмэгдсээр байв. Залхаан цээрлүүлэх ажил газар сайгүй явагдаж түүнд өртсөн хүн тоогоо алдаж байлаа. Уул, цөл газрууд дүрвэсэн хүмүүсээр дүүрч, засаг тэднийг хайр найргүй авлаж байв. Бүгэх газрууд маань толгойны нь үнэ зарлагдсан хувьсгалчдаар дүүрч байв. Манай хэдэн арван бүгэх газрыг төмөр өсгийн тагнуулууд шиншин илрүүлж цэргүүд нь үгүй хийсэн билээ.

	Нөхдийн олон нь тачаадаж аллагын тактик хэрэглэж эхэлсэн билээ. Мөрөөдөл, найдвар нь унасан тэд шийдсэн арга хэрэглэхэд хүрч байв. Бидний шийдвэрээс гадуур олон газар аллагын байгууллагууд байгуулагдаж бидэнд багагүй түвэг123 учруулж байв. Жолоогоо алдсан тэдгээр хүмүүс амь биеэ талаар сүйтгэж, олонтоо манай төлөвлөгөөг тасалдуулж зохион байгуулалттай ажил явуулахад саад болж байсан.

	Төмөр өсгий энэ бүгдийн дундуур ердийнхөө адил цэвдэг хүйтэн, итгэл төгс алхалж хувьсгалчдыг эрэн бүх орныг тэмтчин үзэж байв. Тэрээр хөлсний цэрэг, ажилчны явцуу хүрээ, тагнуулын газрыг сэгсчин илэрсэн хувьсгалчдыг хайрлахыг мэдэхгүй залхаахын хамт өөртөө ногдсон хариуг чимээ анир, сэтгэлийн хөдөлгөөнгүй хүлээн авч, эгнээндээ гарсан онгорхойг тухай бүр нь бөглөсөөр байв. Үүний зэрэгцээгээр Эрнест болон удирдах бусад нөхөд хувьсгалын хүчийг шинэчлэн зохион байгуулах гэж хүчээ дайчлан ажиллаж байсан. Тэдний өмнөө тавьж байсан зорилгын асар их болохыг мэдье гэвэл124...

Заметки

		[←1]
	 Эрнест Эверхард хоёрдугаар бослогыг, мэдээжийн хэрэг, Европын социалист удирдагчидтай хамтран бэлтгэсэн боловч, өөрөө ихэнх ажлыг гардан хийжээ. Эверхардыг баривчилж нууцаар цаазалсан нь Христосын тооллын 1932 оны хаврын их дуулиант явдал болсон билээ. Гэвч тэрээр бослогыг ягштал бэлтгэсэн бөгөөд нөхөд нь түүний төлөвлөгөөг өчүүхэн ч хойш тавилгүйгээр итгэл төгс гүйцэтгэж чадсан байна. Эверхардыг цаазлагдсаны дараа эхнэр нь Калифорнийн Сонома уулан дахь Уэйк Робин-Лож хэмээх бяцхан шилтгээнд ганц бие амьдран суусан нь тэр буюу.




	[←2]
	 Лав Чикагогийн бослогыг хэлж байна.




	[←3]
	 Эвис Эверхардыг гүнээ хүндэтгэхийн зэрэгцээгээр, түүний нөхөр бол хоёрдугаар бослогыг бэлтгэлцсэн ажилчин ангийн авьяаслаг олон удирдагчийн зөвхөн нэг нь байсныг тэмдэглэх хэрэгтэй. Өнөөдөр хэдэн зуун жилийн дараа болж өнгөрсөн үйл явдлыг эргэн харахад Эверхард амьд байсан ч гэсэн хоёрдугаар бослого илүү үр дүнтэй төгсөж чадахгүй байжээ гэдэг нь бидэнд тодорхой байна.




	[←4]
	 Хоёрдугаар бослого үнэхээр олон улсын чанартай байжээ. Тийм ч учраас тэр аугаа их төлөвлөгөөг нэг хүн сэдэж боловсруулсан гэхэд бэрхтэй билээ. Дэлхийн бүх олигарх нэгдлүүдэд ажилчин анги анхны дохиогоор л босоход бэлэн байжээ. Герман, Итали, Франц, бүх Австрали, Азийн улсууд тэр үед социалист төртэй ажилчны улс байсан бөгөөд хувьсгалд туслахаар амлаж байсан төдийгүй үнэхээр ч тусламж үзүүлж байсан учир хоёрдугаар бослого дарагдсан явдал мөн тэдгээр улсуудын социалист төрийг мөхөлд учруулжээ. Дэлхийн нэгдсэн олигарх хүч тэдгээр улсуудад олигарх засаг тогтоожээ.




	[←5]
	 Эвис Эверхардын эцэг Жон Каннинхэм Калифорний муж улсын Беркли хотын улсын их сургуулийн профессор байжээ. Тэр уг нь физикийн мэргэжлийн хүн бөгөөд багшлахын зэрэгцээ эрдэм шинжилгээний ажил эрхэлдэг байсан нь түүний нэр сууг дэлхий дахинд алдаршуулжээ. Шинжлэх ухаанд түүний оруулсан гол нэмэр хандив нь электроны талаар хийсэн судалгааны ажил бөгөөд томоохон бүтээл нь «Матери ба энергийн төстэй болох тухай» хэмээх ажил байв. Тэр ажилдаа материйн үндсэн нэгж ба энергийн үндсэн нэгж хоёр төстэй болохыг туйлбартай баталсан байна. Энэ санааг урьд нь Сэр Оливер Лож болон цацраг идэвхжилийг судлагч бусад эрдэмтэд дэвшүүлж байсан боловч бодитойгоор баталж чадаагүй байв.




	[←6]
	 Мөнгөн шагналын төлөө зодолдон тэмцэх нь тэр үеийн эрчүүдийн дунд заншил болсон байжээ. Нэгийгээ үхтэл нь буюу ухаан алдтал зодож, дийлсэн нь шагналаа авдаг байлаа.




	[←7]
	 Чухам ямар Томыг хэлсэн нь үл мэдэгдэнэ. Христосын тооллын арван есдүгээр зууны сүүлчийн хагаст дэлхий дахинаа гайхуулж байсан сохор, негр хөгжимчнийг хэлсэн байж болох юм.




	[←8]
	 Фридрих Ницше — Христосын тооллын арван есдүгээр зууны үед амьдарч агсан сэтгэлийн өвчтэй гүн ухаантан. Үе үе онгод нь орж үнэнийг гайхамшигтайяа олж хардаг боловч түүнээ тогтоон хэлэхээсээ өмнө хүний бодлын хүрээнээс хадуурч, дэмий солиордог хүн байжээ.




	[←9]
	 Христосын он тооллын арван есдүгээр зууны сүүлч хорьдугаар зууны эхээр амьдарч агсан нэрт гэгээрүүлэгч. Тэрээр хувийнхаа хөрөнгөөр суурийг нь тавьсан Стенфордын их сургуулийн захирал байжээ.




	[←10]
	 Идеалист монист үзэлтэн. Материйг үгүйсгэн баталж тэр үеийн гүн ухаантнуудыг удтал будилуулж байсан ба шинжлэх ухааны шинэ бодит баримтуудыг гүн ухаанд нэгтгэн хэрэглэх болсноос хойш түүний залирхаг онол нэгмөсөн бут цохигдсон билээ.




	[←11]
	 Христосын тооллын 1906 онд Сан-Франциско хотыг сүйтгэсэн их хүчит газар хөдлөлт




	[←12]
	 Энэ утга тэр цагийн заншлаас урган гарсан байна. Зэрлэг араатан шиг алалцаж байгаа хоёр хүний нэг нь дийлдэж зэвсгээ хураалгавал дийлэгдсэн этгээдийг алах буюу аврах нь ялагчийн үзэмжийн хэрэг болдог байжээ.




	[←13]
	 Тэр үед дээдэст харш үзэл бодолтой олон лам, сүмээс хөөгдсөн байжээ. Тэд гол нь социалист үзэл бодлын нөлөөнд орсноос тийнхүү хөөгдсөн ажээ.




	[←14]
	 Ард түмэндээ цаазлуулсан Францын XVӀ Людовикийн ордны харуул, гадаад цэргүүд




	[←15]
	 Энэ үед АНУ-д нутгийн иргэд гаднаас нүүж ирэгсдийн хооронд эрс ялгаатай байв.




	[←16]
	 Энэ ном төмөр өсгий ноёрхсон гурван зуун жилийн турш нууцаар хэвлэгдсээр иржээ. Түүний янз бүрийн үед нийтлэгдсэн хэдэн хувь одоо Ардис дахь үндэсний номын санд бий.




	[←17]
	 Энэ үед бүлэг баян хүмүүс тээврийн бүх хэрэглүүрүүдийг эзэгнэж, олон түмэнд хөлсөөр хэрэглүүлдэг байжээ.




	[←18]
	 Ашиг муутай, анархист систем ноёрхож байсан тэр цагт ийм будилаан ихэд гардаг байжээ. Заримдаа ажилчид ажлаа орхидог, заримдаа капиталистууд ажилчдыг ажилгүй болгодог байв. Ийм маргаанаас болж эмх замбараа алдагдах, хүч хэрэглэх явдал гарч өдий төдий эд хөрөнгө сүйдэж, хүний амь нас үй олноороо хохирдог байжээ. Энэ бол өнөөгийн бидэнд тэр үеийн өөр нэг заншил, тухайлбал, доод ангийн харчууд эхнэртээ уурлахаараа эд хогшлоо хэмхчдэг байсан шиг ойлгомжгүй хэрэг юм.




	[←19]
	 Пролетариат гэсэн нь «Proletarii» гэсэн латин гарлын үг Серви бүлийн хуульд улсад өөрийн удмыг үлдээхээс «Proles» өөр юу ч өгч эс чадах ромын зарим оршин суугчдыг пролетари гэж нэрлэжээ. Тэдгээр хүмүүс нь эрүүл мэнд, нийгмийн байдал, авьяас билиг алинаараа ч бусдаас онцгойрох зүйлгүй байв.




	[←20]
	 Христосын тооллын 1906 оны намар болсон сонгуульд социалист намаас Калифорн муж улсын захирагчаар нэр нь дэвшигдсэн хүн. Тэр Англи угсааны хүн бөгөөд улс төрийн эдийн засаг, гүн ухааны талаар олон ном бичсэн ажээ. Остин Люис социалист намын удирдагчийн нэг байв.
 




	[←21]
	 Христосын тооллын арван наймдугаар зууны сүүлчийн хагаст Английн фабрикуудад хүүхэд, эмэгтэйчүүдтэй харьцаж байсан шиг аймшигтай бөгөөд шившигтэй явдал түүхэнд байхгүй. Тэр үеийн бахархал болсон их хөрөнгө мөнгө чухамхүү үйлдвэрийн энэ тамаас үүссэн ажээ.




	[←22]
	 Эверхард «иргэний дайн» гэгчийн урьд жилүүдэд өмнөдийнхөн (сүм хийд) боолчлох ёсыг илээр зөвтгөн нотолж байсныг дурдан түүнээс тодорхой жишээ татаж болох байлаа. Тэр үеийн хэвлэлээс авсан хэдэн тийм жишээг дор дурдъя. Христосын тооллын 1835 онд болсон бүх Америкийн пресбутерийн шашны их чуулганаас «Эрт ба эдүгээгийн ёсонд боолчлолыг зөвшөөрдөг болохул тэр нь бүхнийг чадагч бурхны таалалд харшлахгүй байгаа хэрэг ажгуу» гэж тогтоосон байна. Мөн 1835 онд Чарльстоны Байтистын холбоо сүжигтэн олонд хандаж гаргасан уриалгадаа «Өөрийн боолын цагийг эзэмших эрхийг эздэд бүхнийг бүтээгч бурхан бээр олгосон ажээ. Өөрийн бүтээсэн аливаа зүйлийг тааллаараа хэн нэгэнд өмч болгон өгөх бүрэн эрхтэй билээ» гэжээ. Мөн тэрчлэн Виргини дахь Рендольф Мэконы арга зүйн сургуулийн профессор шашны ухааны доктор И. Д. Саймон «Ариун номын дотор боол эзэмших эрх ба түүнээс гарах бүх учир явдлыг эргэлзээгүй болгон зөвтгөсөн байнам. Боол худалдан авалцах, өгөлцөх эрхийг бас яруу тодоор заасан байнам. Бурхны өөрийн нь тогтоосон Еврати бодлого буюу аль ч цагт аль ч хүн ардын заншил, нийтэд зөвшөөрөгдөж байсан үзэл эсвэл шинэ гэрээслэлийн заалт буюу ёс суртахууны хуулийн алинаас ч үзсэн боол эзэмших нь ёс суртахуунд харштай зүйл биш болох нь бидэнд тодорхой болж ирмүй. Африк тивээс Америкт авчирсан анхны боолууд хууль зүйн дагуу боол болж худалдагдсан улс тул тэдний үр ач нар бас хууль ёсны боолчууд мөн. Тийнхүү Америкт байгаа боол эзэмших ёсон болон эрхийн бүрэн үндэстэй амой» гэж бичсэн байна.
Нэгэн үе буюу түүнээс их хугацаа өнгөрсний хойно ч сүм хийд капиталист өмчийг хамгаалахын тулд эл шугамаа баримталж байсан байна. Асгардын их музейд Хэпри Ван Дейк гэдэг хүний бичсэн «Тайлбарлахуйн туршлага» хэмээх ном бий. Бичсэнээс нь үзвэл Ван Дейк лам хүн байсан бололтой. Тэр ном Эверхардын хэлдэг «жижиг хөрөнгөтний үзэл» гэдэгт шилдэг жишээ болж өгнө. Чарльстоны капиталист нарын нийгэмлэгийн мэдэгдлийг түүнээс хойш далан жилийн дараа Ван Дейкийн бичсэнтэй харьцуулахад төсөөтэй байгааг тэмдэглэх хэрэгтэй. Ван Дейкийн бичсэн нь:
«Библийн сургаалаар энэ дэлхийн эзэн нь бурхан билээ. Тиймийн учир тэр бээр хүн бүрийн хувь заяаг ерөнхий хуульд зохицуулан өөрийн тааллаар захирдаг хэмээжээ.




	[←23]
	 Энэ үед «үүргийнхэн» хэмээх ядуу худалдаачид хэдэн мянгаараа байжээ. Тэд байгаа жаалхан бараагаа үүрээд айл айлын хаалга тогшиж явдаг байжээ. Энэ бол хүний хүчийг хамгийн үр ашиггүй зарцуулж байсан хэрэг юм. Хуваарилалт нь ч гэсэн нийгмийнхээ ерөнхий системийн адил замбараагүй оновч муутай байжээ.




	[←24]
	 Уг эх номдоо ПҮҮЗ, ПҮҮС гэж 2 янзаар бичсэн байсныг утгын дагуу нэг мөрд оруулж пүүс болгов. (ЦБ)




	[←25]
	 Тиймэрхүү оромжид үлэмж олон ажилчид хоног өнгөрөөдөг байв. Гэвч эзэд нь ажилчдаас уг байшингийнхаа үнэнээс ч өндөр түрээс авдаг байжээ.




	[←26]
	 Тэр үед хулгайлах явдал үнэмшмээргүй элбэг байжээ. Хүн болгон хэн нэг баяны юмыг хулгайлахыг боддог байв. Баячууд ч ялгаагүй хулгай хийж, түүнийг нь хууль хамгаална. Харин ядуучууд бол хууль дүрмийг үл тоон хулгай хийдэг байжээ. Хөрөнгө зөөрөө бүрэн бүтэн байлгахын тулд манаач хөлслөн авахад хүрдэг бөгөөд олон хүн бусдын баялгийг сахин харж амь зуудаг байлаа. Чинээлэг хүмүүсийн орон гэр нь нэгэн өвөрмөц маягийн банкны хадгаламжийн газар байдаг байв. Тэнд харуул хамгаалалт, цайз хэрэм бүгд байна. Одоо бидний өөрсдийн маань үр хүүхдэд хүний юм эзэмших хүсэл төрөхөд хулгай зэлгий элбэг байсан тэр л өнгөрсөн үеийн үлдэгдэл уламжлал болон үлджээ гэж бодогддог шүү дээ.




	[←27]
	 Ажилчид уурын машины чих дөжрөм хүчит дуугаар ажилдаа ирж, буцдаг байв.




	[←28]
	 Олон нэгдмэл пүүсийн итгэмжлэгдсэн хуульчид нь тэр нэгдлийнхээ луйврын ажиллагааг зальхай арга хэрэглэн хамгаалах үүрэгтэй байжээ. Христосын тооллын 1905 онд тэр үеийн АНУ-ын ерөнхийлөгч агсан Теодор Рузвельт, Харвардын их сургуулийн төгсгөгчдийн баярын хурал дээр энэ талаар хэлсэн үг бичигдэн үлдсэн ажээ. Түүний хэлсэн нь: «Манай ихэнх том аж ахуйнуудад өндөр цалинтай хуульч нар ажилладаг бөгөөд тэд хурц ухаан, зоригтой зөвлөгөөгөөрөө баян эздэдээ (ганц нэг хүн буюу бүхэл пүүсийг) нийгмийн ашиг сонирхлын үүднээс том капиталын үйлчилгээг журамлах гэж гаргасан хуулийг амжилттай тойрон гарах бололцоо олгодгийг бид бүгдээрээ мэднэ» гэжээ.




	[←29]
	 Энэ бол тэр үеийн нийгэмд амьдралын төлөө явуулж байсан тэмцлийн жирийн нэг жишээ бөгөөд үндсэн хууль нь байлаа. Хүн нь хүнээ чоно шиг идэж, тэгэхдээ том нь багыгаа иддэг байжээ. Жексоны хувьд гэвэл тэр арчаагүй бэлтрэг байв.




	[←30]
	 «Хүн хүндээ чоно» болсон ёс ноёрхож байсан үеийн өдөр тутмын ярианы хэлэнд орчихсон бүдүүлэг үг хэллэгийг энд тэмдэглэхэд сонин байна. Бид Смидт аймшигтай муухай хараан загнасныг Эвис Эверхардын үгээр сонсож байгаагаа ойлгох хэрэгтэй.




	[←31]
	 1910 оны сонгуулиар АНУ-д социалист намын талд санаалаа өгсөн хүний тоог хэлж байна. Санал өгөгсдийн тоо нэмэгдэж ирсэн нь хувьсгалт нам зогсолтгүй өсөж байсныг тодорхой гэрчилнэ. Социалист намын талд саналаа өгөгсөд 1888 онд 2068, 1902 онд 127 713, 1904 онд 435040, 1908 онд 1108427, 1910 онд 1688211 болжээ.




	[←32]
	 «Араатны амьдрал» мэт тэр үеийн амьдралд хүн өнөөдөр хэчнээн баян чинээлэг байлаа ч маргааш нь тэр чигээрээ байх эсэхээ мэддэггүй байв. Өөрийнхөө гэр бүлийн амьдралыг хамгаалахын тулд хүн янз бүрийн даатгал хийлгэх болдог байв. Бид энэ ухаалаг үед бол тиймэрхүү ажил нэн бүдүүлэг хийгээд инээдэмтэй санагдах авч тэр үед бол тэр нь үлэмж ач холбогдолтой байв. Даатгалын нийгэмлэгүүдийн удирдлага өөрийн гараар фондоо хулгайлан үгүй хийх нь элбэг тохиолдлын нэгэн байжээ.




	[←33]
	 Эвис Эверхардыг төрөхөөс бүүр өмнө Жон Стьюарт Милл өөрийн «Эрх чөлөөний тухай» хэмээх найруулалдаа «дээд анги ноёрхож байгаа аль ч үед зонхилох үзэл суртал нь тэр л ангийн сонирхол, дээрэнгүй санаанаас урган гардаг» гэж бичжээ.




	[←34]
	 Өөрийнхөө ярьж байгаа зүйлд хоёрдмол утгатай үг хэрэглэх нь эртний Ирланд ярианы хөөрхийлөлтэй сул тал гэж үзэгддэг байсан бөгөөд түүнийг «бух» яриа гэдэг байв.




	[←35]
	 Манай он тооллын 1902 оны хэвлэлд нүүрсний трестийн захирал агсан Жорж Ф. Берийн хэлсэн үгийг олонтоо эш татсан байна. Түүний хэлсэн нь «хөдөлмөрчин олны эрх ашиг сонирхол, үнэн сүжигт христос шашинтны хамгаалалтад байдаг. Хязгааргүй ухаанч бурхан, тэдэнд улс гүрний хөрөнгийг итгэж өгсөн билээ» гэжээ.




	[←36]
	 Нийгэмлэг гэдэг нь ажил хийдэггүй мөртөө ажилчин олны хуримтлуулсан бал бурмыг идэж суудаг бүлэг хүмүүсийг тэр үед хэрэглэж байсан явцуу үгээр нэрлэжээ. Түүнд ажилгүй баячуудаас өөр хэн ч орох бололцоогүй байв. Нийгэмлэг бол ажилгүй баячуудын буй болгосон зугааны орон байв.




	[←37]
	 «Бузар мөнгөө бидэнд өгөөд бай!» Энэ үг тэр цагийн сүм хийдийн лоозон байжээ.




	[←38]
	 Долоо хоног тутам гардаг «Аутлук» хэмээх шүүмжлэгч сэтгүүлийн 1906 оны наймдугаар сарын арван наймны дугаарт гаргүй болсон нэгэн ажилчны тухай бичигдсэн байна. Түүний нарийн үйл явдлууд нь Жексоны хэргийн талаар Эвис Эверхардын ярьж байгаатай тун төстэй байна.




	[←39]
	 Тэр үед гэр орноо элдэв үзмэр чимэглэлийн зүйлээр дүүргэдэг заншилтай байжээ. Жирийн суухын таатай сайхныг тэр үеийн хүмүүс мэддэггүй байжээ. Өрөө тасалгаанууд музейн танхим лугаа адил бөгөөд цэвэр сайхан байлгах гэж өчнөөн төчнөөн түвэг уддаг байлаа. Тэр үед тоос хэмээх чөтгөр айл бүрд ноёрхож, түүнийг барих хэрэгсэл өдий төдийг хийсэн боловч ер нь тоос шороогүй байлгах талаар боддог хүн цөөн байжээ.




	[←40]
	 Гэрээс задлах явдал тэр үед ерийн хэрэг байжээ. Баян чинээлэг хүмүүс нас барсныхаа дараа хөрөнгө зөөрөө хэрхэн зарцуулах бол гэж сэтгэл ихэд зовдог ажээ. Тодорхой гэрээсийг хожим нь задалдаг. Буу сайжрахад сумнаас хамгаалах хуяг сайжрахтай адил хөрөнгө өвлөгчдийн хэрүүл маргаан ихсэх тусам түүний хамгаалалт улам нягт нямбай болжээ. Баян хүн үхэхийнхээ өмнө өөрийнхөө гэрээсийг мөнх гэрээс байлгахын тулд ухаалаг хуульчаар туслуулахыг хичээнэ. Гэвч түүний гэрээс хожим нь түүнд оролцсон хуульчийн гараар эвдрэх нь олонтоо тохиолдоно. Хэдий тийм боловч баячууд мөнхийн гэрээс тогтоохыг эрмэлзэн дэмий их хөдөлмөр зарцуулдаг байжээ. Тийнхүү гэрээслэгч, хууль хоёр үе улиран бүтэшгүй юмтай хөөцөлдсөөр иржээ. Энэ бол дундад зууны үеийн алхимичдийн бүхнийг уусгагч олох гэж зүтгэж байсантай адил үл биелэх мөрөөдөл байв.




	[←41]
	 Ноёлогч ангийн мөн чанарыг ажилчин ангид буруу ойлгуулах зорилготой хөнгөмсөг, зугаатай уран зохиолын ном.




	[←42]
	 Тэр үед хүмүүс янз бүрийн хошин шог этгээд үгийн боол байв. Өнөө үеийн бид тэр үеийн хүмүүсийн ухаан санааны боолчлолыг тааварлахад ч бэрх юм. Ямар нэг үг хүмүүст нөлөө үзүүлэх нь «бишрүүлэх урлагаас» хавьгүй илүү байв. Тэдний ухаан бодол төөрөлдөж, эмх замбараагүй болсон учир жирийн нэг үг л тэдний амьдралын турш буй болсон дүгнэлт эрэл бодол санааг хөрвүүлэн хувиргаж чадах байлаа. Тэр үед «Утопиан» гэдэг үг мөн тийм их хүчтэй үгийн нэг байв. Зөвхөн ганцхан тэр үгийг хэлэхэд л хэчнээн үнэн зөв ухаалаг байлаа ч ямар ч эдийн засгийн сургаал нийгмийг өөрчлөх онол хэрэггүй болдог байсан байна. «Хүндэт доллар», «хувин дүүрэн хоол» гэдэг үгнүүд бүхэл бүтэн үе дамжин яригдсан ажээ. Иймэрхүү үг яриа хэрэглэх нь ухаантны шинж гэж үздэг байлаа.




	[←43]
	 Анх тэд жирийн эрэлчид байснаа асар удалгүй капиталистуудын хөлсний байлдагчид болжээ. Сүүлд нь тэд олигархын арми болж хөгжсөн байна.




	[←44]
	 1921 оны үед ихэнх хүмүүс энэхүү машины эзэн л улс гүрнээ удирдаж байна хэмээн гүн итгэн, саналаа хураалгадаг байсныг одоо үнэмшихэд ч бэрхтэй. Үнэн хэрэгтээ бол тэр эзэд маань улс төрийнхөө машины тусламжтайгаар улс орноо удирддаг ажээ. Тэр эзэд капиталистуудаас үлэмжхэн хээл хахууль авч, тэдэнд тохиромжтой хууль нийтэлдэг байв. Гэвч капиталистууд түдэлгүй улс төрийн машиныг гартаа авч тэр эздэд шан хүртээх болов.




	[←45]
	 1906 онд Роберт Хантер «ядуурал» гэдэг номдоо АНУ-д арван сая хүн ядуу байдалд амьдарч байна гэж заасан байдаг.




	[←46]
	 АНУ-ын 1900 оны хүн амын тооллогоор (дүн нь нийтлэгдсэн сүүлчийн тооллого) ажилчин хүүхдийн тоо 1,752,187-д хүрч байсан байна.




	[←47]
	 Энэ санааны учрыг гаргахын тулд тэр үеийн нэрд гаран зөвшөөрөгдсөн Амброз Биерс гэгчийн бичсэн (христосын тооллын 1986 онд) «Хар амиа бодогчийн толь» гэдэг номдоо бичсэнийг энд сийрүүлье. Ирээдүйд Америкийн социализмд өгөхөөр бэлтгэж байгаа хариу бол «үхэр буу» гэдэг үг байна. 




	[←48]
	 Дөнгө — Африкаас авчирсан боолууд, гэмт хэрэгтнүүдийг түүгээр тушдаг байжээ. Хүний нөхөрлөлийн зуунд бүрмөсөн устжээ.




	[←49]
	 Эверхардын нэг адил, ямар төрх хэлбэртэй болохыг нь мэдэхгүй боловч хар сүүдэр ирж явааг түүнээс ч өмнө харж байсан хүмүүс байжээ. Жишээ нь, Жон Кэлкаун «Засгийн эрхэнд өөрөөс нь илүү чадалтай хүч хүрч иржээ. Тэр хүч банкны асар их орлогын чадлаар нэгэн лут бие болон гагнагдсан олон тооны янз бүрийн хүчирхэг сонирхлуудаас бүрдэж байна» гэдгийг ард түмэн ойлгож байна гэжээ. Аугаа их хүнлэг үзэлт Аврам Линьколн хорлогдохынхоо өмнөхөн «Ойрын ирээдүйд хямрал болох нь. Тэр намайг зовоож, өөрийн орны аюулгүй байдлын төлөө сэтгэл түгшин, догдлоход хүргэж байна» гэсэн байна.




	[←50]
	 Уул ном «Эдийн засаг ба боловсрол» нэртэйгээр тэр жилдээ нийтлэгджээ. Түүнээс гуравхан хувь үлдсэний хоёр нь Ардист, нэг нь Асгардад байна. Уул номд капитализмын нэгэн тал, тухайлбал АНУ-ын дээд болон нийтийн сургуульд үзүүлж байсан нөлөөг маш нарийнаар задлан шинжилсэн байна. Оюутан сурагчдын ухаанд гагцхүү капиталист дэглэмд нийцтэй үзлийг шингээж, нийцэхгүй бүхнийг хавьтуулахгүй байсан сургалтын бүх системийг зүй ёсоор буруушаан зэмлэсэн баримт юм. Тэр ном өргөн олны сонирхлыг их л татсан бөгөөд засгийн эрх баригчид хориглон хураасан ажээ.




	[←51]
	 Товчлолоор нэрлэсэн энэхүү байгууллагын дэлгэрэнгүй нэр олдсонгүй.




	[←52]
	 Берклигээс Сан-Франциско хүртэл завиар хэдхэн минут яваад хүрдэг байжээ. Энэ хоёр хот болон Сан-Франциско хоолойн бусад хотууд чухамдаа нэгэн холбоо болдог байжээ.




	[←53]
	 Оскар Уайльд — Христосын он тооллын арван есдүгээр зууны үеийн яруу найргийн оддын нэгэн.




	[←54]
	 Барааны үнийг өөрийн нь өртөг хүртэл буюу түүнээс ч доош бууруулан худалдахыг хэлж байна. Том пүүсүүд жижиг пүүсүүдээс удаан алдагдалтай худалдаа хийж чаддаг нь тэднийг устгахад хүргэдэг байжээ. Энэ бол өрсөлдөөний дэлгэрсэн арга байсан байна.




	[←55]
	 Тэр үед мөхөж байсан фермерүүдийн ангийн улс төрийн нэгэн намд нэгтгэх гэж ихэд тэмцэж байжээ. Зорилго нь трест ба корпорацуудыг хууль зүйгээр хавчин унагаах явдал байсан аж. Энэ бүх оролдлого талаар өнгөрсөн ажээ.




	[←56]
	 Амжилттай бүрдсэн анхны их трест бөгөөд бусдаасаа бүхэл үеийн түрүүнд бий болсон байна.




	[←57]
	 Эверхардын мэдээнд хуулийн төслийг Конгресст оруулсан сар өдрөөс бусад нь цөм зөв байна. Төслийг Конгресст долоодугаар сарын гучинд биш зургаадугаар сарын гучинд оруулжээ. Ардист байгаа Конгрессын бичиг хард уул төслийг 1902 оны зургаадугаар сарын 30, арван хоёрдугаар сарын 9, 15, 16, 18 болон 1903 оны нэгдүгээр сарын 7, 14-ний өдрүүдэд оруулсан гэж тэмдэглэсэн байна. Тэр оройн хоолон дээр цугларсан арилжааны хүмүүс тэр хуулийг мэдэхгүй байсан нь гайхмаар хэрэг биш юм. Тийм хууль байдгийг цөөн тооны улс мэдэж байсан байна Е. Унтерман гэгч хувьсгалч хүн 1903 оны долоодугаар сард Канзас муж улсын Жирард хотод «үндэсний хамгаалах цэргийн тухай хууль» гэдэг ном нийтлүүлжээ. Уул ном ажилчдын дунд бага зэрэг тараад зогссон ажээ. Тэр үед ангиуд хоорондоо харилцаа муутай байсан ба дунд анги тийм ном улмаар тийм хууль гарсныг мэдэлгүй өнгөрсөн хэрэг байжээ.




	[←58]
	 Энд Эверхард тэр үеийн ажилчны үймээний гол шалтгааныг яруу тод илчилсэн байна. Хамтын бүтээгдэхүүнийг хуваахад капитал, хөдөлмөр хоёрын аль аль нь чадах ядахаараа их хувь авах гэдэг байсан байна. Хамтын бүтээгдэхүүний хуваарийн энэхүү маргаан эвлэршгүй маргаан байжээ. Капиталист үйлдвэрлэлийн арга ноёрхож байсан бүх хугацаанд капитал хөдөлмөр хоёр хамтын бүтээгдэхүүнээ хуваах гэж тувт марган өнгөрчээ. Энэ бол өнөө үеийн бидэнд инээдэмтэй хэрэг юм. Гэвч бид долоон зуун жилийн өмнө болж байсан юмны тухай ярьж байгаагаа мартаж болохгүй юм.




	[←59]
	 Энд өгүүлж буй явдал болохоос хэдхэн хоногийн өмнө тэр үед АНУ-ын ерөнхийлөгч байсан Теодор Рузьвелт «Манайх үйлдвэрлэлийнхээ илүүдлийг гадаадад саадгүй гаргаж байхын тулд зарах, худалдан авах талаар арай дундыг баримталсан, уян хатан бодлого баримтлах хэрэгтэй юм» гэж мэдэгдсэн байв. Үйлдвэрлэлийн илүүдэл гэдэг нь бүх хэрэгцээ хангагдсаны дараа капиталистуудын мэдэлд үлдэж буй бараа таваарыг мэдээж нэрлэж байна. Тэр үеийн тухай сенатор Марк Хеннийн хэлснээс үзэхэд «АНУ-ын жил тутмын үйлдвэрлэл жил тутмынхаа хэрэгцээнээс гуч гаруй хувиар давж» байв. Мөн сенатор Чонси Депею «америкчууд өөрийнхөө хэрэгцээнээс хоёр миллиардаар их үнэт зүйлс үйлдвэрлэж байна» гэж мэдэгдэж байлаа.




	[←60]
	 Карл Маркс — социализмын аугаа их онолч түүний хийсэн эдийн засгийн аугаа их нээлтийг хэдэн үеийн турш үл тоомсорлон, дэлхийд нэрд гарсан сэтгэгч, эрдэмтэд хүртэл инээдэм болгож байсан нь өнөөгийн бидэнд гайхаад баршгүй хачин юм. Тэрээр уул нээлтээсээ болж төрсөн Герман нутгаасаа хөөгдөж Англид байгаад нас эцэслэжээ.




	[←61]
	 Бидний мэдэж байгаагаар энэ нэрээр дээр Олигархийг нэрлэсэн билээ.




	[←62]
	 Эверхардын энэ ангилал, тэр цагийн тоо бүртгэлийн нэрд гарсан мэргэжилтэн Льюциен Сепиелийнхтэй тохирч байна. АНУ-ын 1900 оны хүн амын тооллогын мэдээг үндэслэн Сепиели хүн амыг эрхэлсэн ажлаар нь ангилснаар Плутокрац анги 250 251, дунд анги 8 429 845 пролетари анги 20 393 237 хүнтэй байсан байна.




	[←63]
	 Рокефеллер — пролетари ангиас гаралтай хүн. Ажилч хичээнгүй бөгөөд авхаалжтай тэрээр анхны жинхэнэ трест болох гайхуулагч «Стандарт ойлыг» үндэслэн хөгжүүлжээ. Бид «Стандарт ойлын» илүүдэл капитал хэрэглэгдэх замаа эрэн жижиг хөрөнгөтнүүдийг хэрхэн сүйрүүлж байсан ба түүгээрээ нийт капиталист системийг хэрхэн нурах замд оруулсныг харуулахын тулд тэр үеийн түүхийн сонирхолтой хуудаснаас доорхыг сийрүүлэхээс эс татгалзлаа. Давид Грехем Филлипс тэр үеийн хуучныг баримтлагч сэтгүүлч байжээ. Бид «сээтидэи иивнийн поуст» гэдэг сонины Христосын тооллын 1902 оны аравдугаар сарын дөрөвний дугаарт түүний нийтлүүлсэн өгүүллээс хэсэглэн авлаа. Сонины уул хувь манай үе хүртэл хадгалагдаж үлдсэн цорын ганц хувь бөгөөд гадаад байдал болон агуулгаас нь үзвэл их л нэртэй олон хувиар гардаг тогтмол хэвлэл байсан бололтой. Өгүүлэх нь: Нэр хүндтэй хүмүүсийн өгүүлж байгаагаар, Рокофеллерын жилийн орлого арваад жилийн өмнө гучин сая байжээ. Тэрээр нефтийн үйлдвэрт чинээнд нь хүртэл мөнгө оруулж байжээ. Тэгээд гагцхүү Жон Дэвисон Рокефеллерт сар тутам хоёр сая гаруй доллар цэвэр мөнгөөр ордог байсан ажээ. Орлогыг цааш ашиглах явдал төвөгтэй, аюултай ч гэсэн болохоор болжээ. Нефтийн үйлдвэрээс орох орлого улам бүр нэмэгдэж цааш түүнийг найдвартайяа борлуулах арга хязгаарлагдмал (эдүгээгийнхээс дор) болжээ Рокефеллертны үйлдвэрийн шинэ салбар бүр лүү нэвтрэн орсон нь тэдний хувийн их шуналаас биш нефтийн монополийн соронзон мэт татаж хуралдуулсан сая саяын орлогыг ашигтай зарцуулах хэрэгцээнээс шалтгаалжээ. Уул асуудлыг шийдвэрлэх гэж хөрөнгө оруулах боломж эрэх, тагнах ажлыг эрхэлсэн тусгай газрыг хүртэл байгуулжээ. Хүмүүсийн ярианаас үзвэл тэр байгууллагын ахлагч жилд зуун хорин таван мянган долларын цалинтай гэнэ. Нефтийн үйлдвэрээс хальж анх тэд төмөр замд нэвтэрчээ. 1895 он болоход Рокофеллертэн АНУ-ын төмөр замын тавны нэгийг мэдэлдээ авсан байв. Одоо тэд хэчнээнийг нь эзэгнэх буюу хяналтдаа аваад байгаа вэ гэвэл нэгээс бусад Нью-Йоркоос тал бүр тийшээ гардаг бүх их замыг эрхшээлдээ авсан байна.
Тэд бас Чикагогоос тал бүр тийш одсон замуудын ихэнх болон Номхон далайн эрэг хүрэх замуудын заримд нь эрхшээлээ тогтоосон байна. Энэ бүгд бол Рокефеллертэн ноён Морганыг сонгуулийн үед дэмжсэний аргаар бүтжээ. Гэвч одоо ноён Морганд тэдний дэмжлэг хэрэгтэй байхаасаа, тэдэнд ноён Морганы ухаантай толгой илүү хэрэгтэй байгааг хэлүүштэй. «Сонирхлын зохицолтын» дээд хэмжээ болсон нь энэ буюу.
«Гэвч урсан ирж байгаа тэр их алтыг төмөр зам ганцаараа залгиад залгиад барсангүй. Жон. Д. Рокефеллерийн сарын орлого 2 500 000 доллар байснаа 4 сая, 5 сая, 6 сая болон нэмэгдсээр одоо жилд 75 сая доллар хүрдэг болжээ. Керосин л ийм галзуурсан их ашиг олдог ажээ» Шатдаг хий ба цахилгааны үйлдвэрүүд үүсэн хөгжихийн хамт Рокефеллертэн мөн тийш нь хөрөнгө хаяж эхэлсэн бөгөөд тэр цагаас эхлэн керосин, цахилгаан, шатдаг хийн алийг ч хэрэглэдэг байсан ялгаагүй, америк айл бүр нар жаргахын хамт Рокефеллертны халаас руу мөнгө цутгадаг болжээ.
Рокефеллертэн фермерийн эздэд газар барьцаалан зээл олгодог болсон. Фермерийн эздийн ажил үйлс хэсэг урагштай байсан саяны хэдэн жил тэд зээлийг бэлэн мөнгөөр нь эгүүлэн өгч чадсан. Тэгэхэд Жон Д. Рокефеллер уйлах шахсан гэнэ билээ. Урт хугацаагаар зээлдүүлэн өгч арвин хүү авна гэж найдан, эзэн олгосон найман сая нь гэв гэнэт босгон дээр нь овоологдон, шинэ эзэн нэхэж зовоожээ. Санамсаргүй болсон энэ хэрэг нефтийн ашиг орлогын хүү, хүүгийн хүү, түүний хүүгийн аргыг олох гэсээр явж бие муутай, идсэн хоолоо ч шингээхээ больсон энэ хүнд их л түвэг учруулжээ.
Рокефеллертэн уул уурхайн (төмөр, нүүрс, зэс тугалганы) салбар, трамвай, үндэсний болон муж улс, хотуудын зээллэгийн газар, усан тээвэр, цахилгаан харилцаа мөн газрын худалдаа, өндөр барилга болон орон сууц, зочид буудал, арилжаа худалдааны газрууд байгуулах ажил эцэст нь нийгмийн даатгал, банкны үйлчилгээнд хүртэл нэвтрэн орсон байна. Удалгүй АНУ-д түүний гар бие оролцоогүй хөрөнгө ороогүй үйлдвэр ганц ч үгүй болов.
«Нейшнэл сити бэнк» хэмээх Рокефеллерийн банк бол АНУ-ын хамгийн том банк бөгөөд дэлхий дээр гагцхүү Англи ба Франц улсын банкнуудын дараа орно. Түүний өдрийн гүйлгээ зуун сая гаруй долларт хүрнэ. Тэрээр Уолл-стритийн бирж, мөнгөн ба фондын захыг нийтэд нь мэдэлдээ авсан байна. Гэвч энэ бол Рокефеллертны цорын ганц банк биш, цаана нь улсын арилжааны төв бүхэнд нөлөө ихтэй баян банкнууд (гагцхүү Нью-Йоркт арван дөрөв байна) бий бөгөөд тэдний төв нь юм.
«Жон Д. Рокефеллер «Стандарт ойлоос» захын жишээгээр дөрөв, таван зуун сая доллар бас өрнөдийн төмөр замын нэг системээс мөн тэр хэрийн хөрөнгө, бас нөгөөгөөс нь түүний хагасын хэртэй хөрөнгө ордог. Бас цаана нь ч бий. Ер нь бас цаана нь гэсээр байтал ухаан хүрэхээ больдог. Өнгөрсөн жил түүний орлого нэг зуун сая доллар болсон бөгөөд Ротшильдтны бүх орлого нийлээд тийм хэмжээнд хүрэх бол уу үгүй бол уу? Рокефеллертны хөрөнгө зогсолтгүй өссөөр байна. Тэгэхдээ өдрөөр биш цагаар өсөж байгаа юм» гэсэн байв.




	[←64]
	 1907 он хүртэл АНУ-ыг арван нэгэн бүлэг тэргүүлдэг гэж үздэг байжээ. Гэтэл төмөр замын таван бүлэг нэг том бүлэг болж төвлөрснөөс хойш дээрх тоо цөөрсөн байна. Тийнхүү төвлөрсөн таван бүлгийг санхүү, улс төрийн тэргүүн нарын нь хамт дурдвал: 1) Баруун хойд нутгийн төмөр замыг эзэмшигч Жеймс Ж. Хилл, 2) Филадельфи хийгээд Нью-Йоркын том банкуудаас дэмжлэг авдаг бөгөөд Шифер санхүүгийн захиралтай Пенсильванийн төмөр замын бүлэг. 3) Фрик хуулийн зөвлөхтэй, Оделл, улс төрийн удирдагчтай, төв нутгийн ба номхон далайн баруун өмнөд хийгээд өмнөд эргийн төмөр замын тээврийг эзэгнэгч Гарриман, 4) Гульдтны төмөр замын бүлэг, 5) «Хадат арлын олон» гэж нэрд гарсан Мур, Рейд, Лийдс нар. Эдгээр хүчирхэг олигархууд өрсөлдөөний үед ялан товойж ирсэн бөгөөд цааш төвлөрөлтийн замд зайлшгүй орсон ажээ.




	[←65]
	 Лобби — «Ардын сонирхлыг» төлөөлөгч нар хэмээн дэвшигдсэн депутат, хууль тогтоогч зэрэг хүмүүсийг худалдан авах, айлган сүрдүүлэх, хүчирхэх зэрэг ажил зохиодог байгууллагууд байжээ.




	[←66]
	 Рокфеллерийн




	[←67]
	 Хар зуутан гэж Оросын хувьсгалын үед сөнөх тавилантай болсон түр засгийн газраас зохион байгуулж байсан харгис бүлгүүдийн нэр. Тэдгээр харгис бүлэг хувьсгалчдыг довтолдог байсны дээр хэрэгтэй цагт засгийн газар казакуудын хүчийг хэрэглэх шалтаг гаргахын тулд тэднийг дээрэмдэх, эвдэх бусниулах ажилд турхирдаг байжээ. 




	[←68]
	 Капиталист дэглэмийн үед, учир утгагүй хэр нь хямрал зайлшгүй тохиолддог байжээ. Тэгэхдээ ямагт үйлдвэрийн цэцэглэлтийн дараа үзэгддэг байжээ. Буй болсон хэрэглэгдээгүй илүүдэл орлогын улмаас ийнхүү хямрал үүсдэг байсан байна. 




	[←69]
	 Штрейбрехерүүд нэр нь өөр болохоос биш, зорилго ба үйл хэргээрээ капиталистуудын хувийн цэргүүд байжээ. Тэд хялбарчилсан зохион байгуулалттай, бүрэн зэвсэглэсэн отрядууд болдог бөгөөд улсын аль ч өнцөгт ажилчид ажил хаясан буюу эзэд нь ажилчдыг үй олноор халсан газар тусгай галт тэргээр хүрч очиход хэзээд бэлэн байдаг байжээ. Фарлийн явдал мэт үзэгдэл чухам гайхалтай сонин тэр цагт тохиолдсон байна. Тэрээр штрейбрехерүүдийн цуутай дарга байсан бөгөөд 1906 онд Сан Францискогийл трамвайн ажилчдын ажил хаялтыг дарах гэж зэвсэг хэрэглэлээр бүрэн хангагдсан хоёр түм таван мянган хүнтэй армийг толгойлон Нью-Йоркоос Сан-Францискод, бүтэн тивийн нэг захаас нөгөө зах хүртэл тусгай галт тэргээр довтолгон очиж байжээ. Энэ мэт ажиллагаа бол улсын хуу линд шууд харш байжээ. Энэ хэрэг болон ижил мянга мянган хэрэг ямар ч залхаалтгүй өнгөрч байсан нь тэр үед хууль зүй плутокрацийн бүрэн эрхэнд байсныг харуулж байна.




	[←70]
	 «Нядалгааны газар хаших» Арван есдүгээр зууны сүүлийн хагаст Идахо муж улсад болсон уурхайчдын ажил хаялтын үеэр цэргүүд, ажилчдыг мал нядалгааны газар хашжээ. Нэр томьёо, тэр аргыг хэрэглэх явдал хорьдугаар зууны үед улирсан ажээ. 




	[←71]
	 Бодит байдлаараа биш, гагцхүү нэр нь оросоос дамжин иржээ. Хар зуутан капиталистуудын тагнуул этгээдүүдээс хөлжсөн бөгөөд арван есдүгээр зууны үед болж байсан ажилчны хөдөлгөөний өргөн ашиглагдаж байсан байна. Тэр үеийн нэр хүндтэй хүний нэг, АНУ-ын хөдөлмөрийн асуудлыг эрхлэх улсын комиссар агсан Каэрол Д. Райтын бичсэн ч гэсэн дээрхийг давхар баталж байна. Түүний бичсэн «ажилчны тэмцэл» хэмээх номд «Түүхэнд нэрд гарсан том ажил хаялтуудын үед эзэд өөрсдөө зориуд өдөөн, ажилчдыг хүч хэрэглэхэд хүргэж байсан ба пүүсүүд илүүдэл таваараа үгүй хийхийн тул өдөөн, ажил хаяулдаг, төмөр замын ажилчдын ажил хаялтын үед замбараагүй байдлыг улам хөгжөөхийн тул капиталист төлөөлөгч этгээд таваарын вагоныг шатааж байсан» гэж бичсэн байна. Чухам тийм төлөөлөгчдөөс хар зуутан үүссэн ажээ. Олигарх улам хөгжин, тэднийг өдөөн хатгагчид хэмээх аюулт зэвсгээ болгон ашиглаж байсан байна.




	[←72]
	 Уол-Стрит — Нью-Йорк хотын эртний нэгэн гудамжны нэр. Энд фондын бирж байдаг бөгөөд эдийн засгийн замбараагүй байдлаар халхавч хийн улсын бүх үйлдвэр энд хууль бус арилжаагаа хийдэг байжээ.




	[←73]
	 Шинэ ертөнцийг нээсний дараа анхны колоничлогчдыг Америкт авчирсан усан онгоцнуудын нэг. Анхны колоничлогчдын удмынхан тэрхүү гаралдаа их л бахархдаг байжээ. Гэвч он жил өнгөрсөөр тэр удмынхан орон даяар тарж гүйцсэн бөгөөд одоо америкт хүн бүр өөрсдийгөө анхны колоничлогчдын үр сад гэхэд болох юм. 




	[←74]
	 Энэ шүлгийг бичсэн зохиолчийн нэр үл үлдэн гагцхүү шүлэг нь үлджээ.




	[←75]
	 диваажин




	[←76]
	 Л. Дашнямын орчуулга




	[←77]
	 Энэ үеийн ном зохиолуудад олонтоо гардаг мексик үндэстний хоол. Халуун ногоо ихтэй хоол байсан бололтой. Жор нь бидний үе хүртэл хадгалагдсангүй.




	[←78]
	 Хөл толгойгоо алдсан тэр цагт зарлан хэвлэх нь их л үнэтэй ажил байжээ. Гагцхүү жижиг хөрөнгөтнүүд өөр хоорондоо өрсөлддөг байсан тул зарлал их хэрэглэдэг байсан ажээ. Харин трестүүд өрсөлдөөнөөс онхид байсан учир зарлал хэрэглэх шаардлагагүй байжээ.




	[←79]
	 Ромын чөлөөт тариачид ч гэсэн Америкийн фермерүүд ба жижиг хөрөнгөтнүүд шиг тийм түргэн устсангүй. Үүнд гайхалтай юм алга. Эртний ромд хорьдугаар зууны үеийнх шиг эдийн засгийн хөдөлгөх хүч байсангүй. Үй олон фермийн эзэд алгын чинээн газартаа үхширтэл шүтээд эртний хүй нэгдлийн амьдралд шилжихийг зорин аливаа арилжааг устган экспроприациас зайлсхийхийг оролдож байжээ. Тэд бусдад ч юм худалдахгүй, бусдаас ч юм худалдаж авахгүй гэдэг байжээ. Тэдний дунд энэ зарчмыг баримтлах хөдөлгөөн гарч байжээ. Элдвээр хавчивч тэд цөхрөхгүй тэмцсээр эцэстээ биеэ даасан хөдөлгөөн болж ирсэн байна. Плутокраци тэднийг энгийн боловч оновчтой аргаар бут цохисон байна. Плутокраци засгийн эрхийг гартаа авч байсан тул хууль гарган татварыг нэмэгдүүлсэн бөгөөд энэ нь фермерүүдийн эмзэг газрыг хатгаж чадсан ажээ. Тэд арилжаа хийдэггүй учир мөнгөгүй бөгөөд татвар төлөхийн эрхээр эцэст нь газраа худалдсан байна.




	[←80]
	 Энэхүү нүргэлэн ойртох дуун гарсаар удсан байжээ. Христосын тооллын 1906 онд Английн лорд Эвербери лордуудын танхимд дор дурдсан мэдэгдлийг хийсэн байна. «Европт тайван биш болж, социализм дэлгэрч, анархизм эрс өсөж байгаа нь засгийн газрууд болон эрх баригч ангиудад Европын ажилчин ангийн амьдралын нөхцөл тэсэхүйеэ хүнд болсныг сануулж байна. Хувьсгалыг хазаарлахын тулд ажилчдын цалинг нэмж ажлын цагийг нь хорогдуулах хийгээд амьдралын өргөн хэрэгцээний зүйлсийн үнийг хямдруулах талаар зарим нэг алхам хийх хэрэгтэй байна» гэсэн байна. Америкийн биржийн хэвлэл «Уолл-стрит журнал» лорд Эверберийн үгийг нийтэлж түүнд зориулсан тайлбартаа «Энэ үгийг аристократ бөгөөд Европын хамгийн ахмад хуучныг баримтлагч хууль зүйн газрын гишүүн хүн хэлж байна. Энэ баримт уул үгийг улам учиртай болгож байна. Энэ үгэнд, аливаа номд гардгаас илүү үнэ цэнтэй улс төр, эдийн засгийн санаа агуулагдсан байна. Энэ бол сануулга мөн. Цэрэг, флотын яамны эрхмүүд нэгийг бодохгүй бол горьгүй нь ээ!» гэсэн байна.
Энэ үеэр Сидней Брукс гэгч америк хүн Харперс Уикли-д «Вашингтоны та нар социалистуудын тухай юу ч сонсохгүй байна. Яаж ч сонсох билээ! Улс төрийн бодлогочид бол хамар дороо болж байгаа юмыг хамгаас сүүлд мэддэг улс. Ерөнхийлөгчийн дараагийн сонгуулиар социалистууд саяас илүү санал авна шүү! гэж намайг ийнхүү баттайяа дахин давтан хэлэхэд тэд гагцхүү инээх вий» гэж бичсэн байна.




	[←81]
	 Христосын тооллын хорьдугаар зууны эхээр олон улсын социалист байгууллага удтал хэлэлцэж, дайнд хэрхэн хандах бодлогоо гаргаж тавьсан байна. Тэр бодлого товчдоо «Капиталист эздийн эрх ашгийн төлөө нэг улсын ажилчид нөгөө улсын ажилчидтай байлдах хэрэг юун!» гэсэн агуулгатай байжээ. Австри, Итали хоёр дайтах аюул гарсанд Христосын тооллын 1905 оны тавдугаар сарын 21-нд Триестэд Итали ба Австри, Венгерийн социалистууд хуралдаж, хэрэв дайн зарлавал хоёр орны ажилчид бүх нийтээрээ ажлаа хаяна гэж заналхийлсэн ажээ. Дараа жил нь «Мороккогийн хэрэгт» Франц болон Герман, Финлянд улсууд хамаарагдах аюул тулгарсанд тэдгээр орны социалистууд мөн аргыг хэрэглэсэн байна.




	[←82]
	 «Манай ивээлт феодализм» гэдэг номыг Христосын тооллын 1902 онд У. Ж. Гент бичжээ. Капиталистуудад олигарх бий болгох санааг анх Гент гаргаж өгсөн гэж үздэг. Энэ ойлголт төмөр өсгий ноёрхсон гурван зуун жил, тэр ч байтугай хүний нөхөрлөлийн эриний эхний зууны үеийн ном хэвлэлүүдэд тусгагдсан байна.




	[←83]
	 Ажилчин ангийн эрх ашигт харштай шүүхийн хэвийн шийдвэрийн хэдэн жишээг дор өгүүлье. Нүүрсний уурхайнуудад хүүхэд ажиллуулах явдал ихэд дэлгэрсэн байжээ. Христосын тооллын 1905 онд Пенсильвани муж улсын ажилчны байгууллага хүүхдийг ажилд авахад эцэг эхийн нь баталгаанаас гадна, хүүхдийн нас, боловсролын талаар албан ёсны баримтыг заавал харгалзаж байх хууль гаргуулж чадсан байна. Гэтэл Люцерн хотын шүүх уул хуулийг үндсэн хуулийн эсрэг гэж үзжээ. Үүнийгээ нэг ангийн хүмүүсийг ялгаварлан үзэж болохгүй гэсэн үндсэн хуулийг 121-р хавсралтын заалтыг зөрчлөө, тухайлбал хүүхдийг арван дөрвөөс дээш насны доош насны гэж ялгалаа гэдгээс эш татжээ. Муж улсын шүүх уул шийдвэрийг баталжээ. Христосын тооллын 1905 онд Нью-Йорк хотын шүүхийн тусгай хуралдаан болж, хүүхэд ба эмэгтэйчүүд шөнийн арван цагаас хойш фабрикт ажиллахыг хориглосон хуулийг «Ангийн чанартай» хэмээн шалтгаалж мөн үндсэн хуулийн эсрэг гэж зарласан байна. Талхны үйлдвэрийнхэн тэр үед маш олон цагаар ажилладаг байжээ. Нью-Йорк хотын хууль тогтоох чуулган талх үйлдвэрлэгчдийг ажлын цагийг арав болгон хязгаарласан хууль гаргажээ. Гэтэл АНУ-ын дээд шүүх Христосын тооллын 1906 онд тэр хуулийг үндсэн хуулийн эсрэг гэж зарласан байна. Дээд шүүхийн уул шийдвэрт «Талх үйлдвэрлэгчдийн хөдөлмөрийн цагийг хязгаарлаж хүмүүсийн чөлөөт хэлэлцээр хийх эрх буюу түүгээрээ эрх чөлөөнд нь хөндлөнгөөс халдах ямар ч үндэс байхгүй» гэж заасан байна. 




	[←84]
	 Жеймс Фарли — тэр үеийн штрейкбрекерүүдийн нэрт толгойлогч. Зарчимгүй балмад бөгөөд бас ч тэнэг гэмээргүй этгээд байжээ. Төмөр өсгийд алба хааж дэвшсэн ба сүүлдээ бүр олигархийн гишүүн болсон байна. Тэрээр 1932 онд, 30 жилийн өмнө эр нөхөр нь түүний штрейкберкерүүдийн гарт үрэгдсэн Сара Женкинод хорлогдон эцэслэжээ. 




	[←85]
	 Эверхард нийгмийн үзэгдлийг урьдчилан харахдаа хосгүй байв. Тэр томоохон үйлдвэрчний эвлэлүүдийн уналт, ажилчин анги сөнөж буй олигархын тэмцэл, ажилчин ангийн аажмаар улам улам нэмэгдэж буй задралыг эгээ л өнгөрснийг үзэх мэт харж байлаа.




	[←86]
	 Энэ бол Эверхардын нэвтэрхий хурц ухааныг гэрчлэх бас нэг баримт байна. Олигархуудын толгойд Ардис ба Асгард зэрэг гайхамшигт хотуудыг байгуулах санаа төрөөгүй байхад Эверхард тийм хотууд байгуулах хэрэгцээ гарах бөгөөд тэд ямаршуу байдалтай байхыг урьдчилан мэдэж байжээ.




	[←87]
	 Ийнхүү зөгнөн хэлснээс хойш төмөр өсгий ноёрхлын гурван зуун, хүний нөхөрлөлийн эриний дөрвөн зуун өнгөрлөө. Бид өнөөдөр олигархын үед барьж байгуулсан замуудаар зорчиж, хотуудад нь амьдран сууж байна. Бид тэдгээрээс ч сайхан гайхамшиг-хотууд байгуулж байгаа. Гэвч олигархуудын гайхамшиг-хот хэвээрээ л байна. Эдгээр мөрийг би одоо тэдний хамгийн сайхны нэг болох Ардист бичиж сууна. 




	[←88]
	 Төмөр замын бүх эвлэл олигархитай нэгдсэн байна. «Орлогын луйварт» анх христосын тооллын арван есдүгээр зууны үед төмөр замын эвлэл, тухайлбал «уурын тэрэгний машинчдын нөхөрлөл» тодорхой оролцсоныг тэмдэглэхэд сонин байна. П. М. Артур гэгч хорин жилийн турш тэрхүү нөхөрлөлийн «их удирдагч» нь байжээ. 1887 онд Пенсильваны төмөр замд ажил хаялт болж өнгөрсний дараа тэрээр өөрийнхөндөө дээд зэргийн ашигтай боловч бусад эвлэлүүдэд ашиг багатай шаардлага пүүсийнхээ өмнө тавьжээ. Маш аминчхан уул шаардлага их амжилт олжээ. Түүнээс хойш үйлдвэрчний эвлэлүүд «орлогын луйварт» оролцохыг «Артурчлах» гэдэг болсон байна. «Артурчлах» гэдэг үг удтал хэлний шинжлэлийн хүмүүсийг мунгинуулж байсан бөгөөд одоо л учир нь тодорхой боллоо гэж үзэж байна. 




	[←89]
	 Альберт Покок — тэр үеийн улайрсан штрейкбрекерүүдийн нэгэн бөгөөд үхэн үхтлээ АНУ-ын нүүрсний уурхайчдыг гартаа атгаж байжээ. Альберт Пококийг нас эцэслэхэд түүний хүү Льюс Покок үйл хэргийг нь залгамжилж авсан бөгөөд боол номхотгогч энэ бүлгийнхэн таван үеийнхээ турш америкийн нүүрсний уурхайн ажилчдыг гартаа атгаж байсан байна. Их буюу нэгдүгээр Покок «хавчиг толгойтой, буурал суусан хүрэн үстэй, товгор шанаат, хурц эрүү, зэвхий царайтай, цоггүй бор нүдтэй, цангинасан дуутай, нозоон хөдөлгөөнтэй» хүн байжээ. Нэгдүгээр Покок ядуу бүлд төрсөн бөгөөд анх шөнийн зоогийн худалдагчаар замаа эхэлсэн ажээ. Дараа нь том пүүсийн хөлсний эрэлч болсон бөгөөд түүнээс хойш дэвшсээр мэргэжлийн штрейкбрекер болжээ. Энэ бүлийн сүүлчийн штрейкбрекер болох тавдугаар Покок Индианы нутагт болсон уурхайчдын бага шиг нэгэн бослогын үед ус татах байранд бөмбөг дэлбэрэхэд өртөгдөн амь үрэгджээ. Энэ хэрэг явдал Христосын тооллын 2073 онд болсон байна. 




	[←90]
	 Эдгээр дайчин бүлгүүд оросын хувьсгалын үед ажиллаж байсан дайчин байгууллагын жишээгээр байгуулагдсан бөгөөд зогсолтгүй мөрдөгдөж байсан боловч төмөр өсгий ноёрхсон гурван зуун жилийн турш оршин тогтнож чаджээ. Дайчин бүлгүүд зорьсон хэрэгтээ хязгааргүй үнэнч, үхлээс айдаггүй чин зоригтой эрэгтэй, эмэгтэй хүмүүсээс бүрддэг байсан бөгөөд ноёрхогчдын зэрлэг харгис үйлдлүүдийг хазаарлагч их хүчин болж байсан байна. Тэдний ажил гагцхүү олигархийн нууц төлөөлөгчтэй тэмцэх тэмцлээр хязгаарлагддаггүй, олигархуудад өөрсдийн шаардлагыг тулган хүлээлгэдэг, шаардлагыг нь хүлээж аваагүй бол цээрлэл үзүүлдэг байжээ. Цэргийн зангиуд болон ажилчны явцуу хүрээний удирдагчид зэрэг олигархийн гар хөл бологч этгээдүүдтэй ийнхүү ширүүн харьцах нь ерийн хэрэг байлаа.
Тэд хатуу чанга боловч шударга бөгөөд аймшиггүй шүүдэг байжээ. Яарч сандран зүй бусаар огт шийддэггүй байв. Барьж авсан гэмт этгээддээ өөрийгөө өмгөөлөх бололцоо олгодог байлаа. Гэвч гэмт этгээд бүрийг баривчилж чаддаггүй байсан учир олон хүний хэргийг генерал Лэмптоны адил эчнээ хэлэлцэн ял оноон гүйцэтгэдэг байжээ. Генерал Лэмптоны хэрэг христосын тооллын 2138 онд болсон байна. Төмөр өсгийд үйлчилж байсан хөлсний цэргийн түүхнээ товойж гарсан тэр цуст яргачны хэргийг дайчин бүлэг эчнээ хэлэлцэн, түүнийг гэмт этгээд мөн болохыг батлан алах ял ноогдуулсан тухай мэдэгдсэн ажээ. Тэгэхдээ энэхүү ялыг түүнд пролетари нартай зүй бусаар харьцдагаа зогсоохыг гурвантаа сануулсны дараа ноогдуулжээ. Тийнхүү ял ноогдуулсныг мэдсэн генерал өөрийгөө хамгаалах гэж маш дорвитой арга хэмжээнүүд авсан байна. Он жил өнгөрсөөр байсан авч дайчин бүлгийн нөхөд тэрхүү ялын төлөвлөгөөг гүйцэтгэх гэж амь бие хайргүй тэмцэв. Удаа дараа эрэгтэй эмэгтэй олон арван хүмүүс олигархийн харгис гарт үрэгдэж байв. Чухам генерал Лэмптоныг хамгаалахын тулд цовдлох явдлыг цаазаар авах ерийн арга гэж баталж байлаа. Гэвч эцэстээ тэрхүү гэмт этгээд ноогдуулсан ялыг хүртсэн бөгөөд түүнийг гүйцэтгэх хувь арван долоохон настай бяцхан охин Мадлена Прованд оногдсон билээ. Тэрээр зорьсноо биелүүлэхийн тул генералын ордонд хоёр жилийн турш оёдолчин хийжээ. Тэр охиныг удтал аймшигтайяа тамлан алсан билээ. Гэвч түүний гэгээн дүр өнөөдөр гайхамшигт хот Серлес дахь хүний нөхөрлөлийн гарамгай хүмүүсийн шарилын газар хэзээ ч эвдэршгүй хүрэл хөшөө болон сүндэрлэж байна. Цуст яргаллын талаар хувийн туршлагагүй өнөө үеийн бид-дайчин бүлгийн баатруудыг хатуу зэмлэж болохгүй. Тэдгээр баатрууд амь биесээ хүн төрөлхтний төлөө зориулж ямар ч гарз хохирлоос айж ухраагүй юм. Бүх дэлхий цусан дунд байсан тэр эринд тэд гагцхүү гарцаагүй шаардлагын улмаас цус урсгахад хүрч байсан байна. Дайчин бүлгүүд төмөр өсгийн биеийг бүрхсэн айхтар өргөс болж байсан бөгөөд төмөр өсгий тэднээс ангижирч чадалгүй сөнөсөн билээ. Эверхард тэрхүү өвөрмөц сонин армийн эцэг нь бөгөөд гурван зууны турш тогтнон амжилттай тэмцсэн нь уул армийн үндсийг хэчнээн ухаалаг тавьсныг харуулж байна. Эдийн засаг, нийгэм судлалын талаар бүтээсэн их бүтээл хийгээд хувьсгалын удирдагчийн хувьд хийсэн асар их ажлыг нь ач холбогдлыг үл бууруулахын зэрэгцээ дайчин бүлгүүдийг үндэслэн байгуулсныг нь Эрнест Эверхардын бүтээсэн аугаа их гавьяа гэж үзвэл зохино.




	[←91]
	 Британийн эрхшээлд байсан Энэтхэг улс Христосын тооллын арван есдүгээр зууны үед иймэрхүү байдалтай байсан ажээ. Уул нутгийн хүмүүс сая саяараа өлбөрч үхэж байхад ноёрхогчид тэдний хөдөлмөрийн үр шимийг булаан авч учир зүггүй гоёл чимэглэл, эх захгүй наргиан цэнгээнд зарцуулж байжээ. Өнөөгийн соёлт үеийн бид өвгөд дээдсийнхээ үйлдэж байсан энэ хэргийн төлөө үнэхээр нүүр улайж байна. Гагцхүү гүн ухааны үүднээс л дүгнэж сэтгэлээ тайтгаруулахаас биш. Нийгмийн хөгжлийн капиталист үеийг эртний сармагчны үеийнхтэй адилтгавал зохино. Хүн бүдүүлэг биетний бузар булай амьдралаас дээшлэн хөгжихдөө тийм үе шатыг зайлшгүй дайрах жамтай байжээ. Тэдгээр бузар булай явдлууд хүнтэй удтал амь бөх зууралдаж байсан бөгөөд салж ангижрахад амаргүй байсан нь зайлшгүй. 




	[←92]
	 «Харанхуй нүхний хүмүүс» энэ нэрийг анх Христосын тооллын арван есдүгээр зууны үед амьдарч агсан нэрт зохиолч Х. Г. Уэльс гаргасан байна. Уэльс бол ухаан саруул, халуун элэгтэй, нийгэм судлалыг сонирхдог хүн байжээ. Түүний бүтээлээс нэлээд нь манай үеийг хүртэл хадгалагдаж ирсний дотор «Горьдлого», «Хүн төрөлхтөн хөгжлийнхөө замд» гэдэг хоёр том зохиол нь байна. Уэльс гайхамшиг хэмээгдэх хот байгуулалтын тухай мөн зохиолууддаа харуулсан түүнээ «цэнгэлийн хот» гэж өөр нэрээр нэрлэсэн байна. 




	[←93]
	 Эвис Эверхард энэ бичмэлээ өөрийн нь үеийн хүмүүс уншина гэж бодож байснаас тавин хоёр депутатад улсаас урвасан ял тулган зэмлэснийг үл дурдсан байна. Ер нь энэ мэт орхигдсон зүйл гар бичмэлд цөөнгүй байна. Социалист тавин хоёр депутатыг бүгдийг нь гэм буруутай гэж үзжээ. Гайхалтай нь тэдний нэгэнд ч алах ял заасангүй. Эверхард болон өөр арван нэгэн хүнд, тэдний дотор Теодор Доннельсон, Метью Кэнт нарт бүх насаар нь шоронд хорих ял, үлдсэн дөчид нь гучаас дөчин жил хорих ял заасан байлаа. Гар бичмэлд, дэлбэрэлт болох үед халуун хижигтэй хэвтэж байсан гэж гарч байгаа Артур Симптонд арван таван жил хорих ял заажээ. Уламжлагдаж ирсэн мэдээ сэлтээс үзэхэд Симптоныг ганцаарчлан хатууд хорьж турааж алсан байна. Энэ нь түүний тэрсүүд зан, харгалзагч нараа илт үзэн ядаж, эв дүйгүй харьцаж байснаас болсон байв. Тэрээр Куба цахь Кабанъяс шоронд нас баржээ. Тэр шоронд бас Симптоны гурван нөхөр хоригдож байжээ. Тавин хоёр социалист депутатуудыг АНУ-ын нутгийн энд тэнд цэргийн цайзуудад хорьж байсан байна. Эверхард Мерривезер хоёрыг хэзээнээс цэргийн шорон болсоор ирсэн, Сан-Франциско хоолойн нэгэн арал дээр байдаг Алькатрас шоронд, Дьюбуа Вуд хоёрыг Пуэрто-Рикод хорьж байсан байна. 




	[←94]
	 Энэ хэргийн нууц учрыг мэдье гэвэл Эвис Эверхардын бие олон үе төрөл арилжихгүй байх ёстой байжээ. Зуугаад жилийн өмнө буюу Эвис Эверхардын нас барснаас хойш зургаан зуу гаруй жилийн дараа Ватиканы нууц архиваас Первез гэгч нэг хүний үхэхийнхээ өмнө хийсэн наманчлал олджээ. Тэр баримт чухамдаа түүхч нарт сонирхолтой материал боловч түүнд бас бидний анхаарлыг татах нэлээд зүйл байна.
Первез франц гаралтай америкийн иргэн агсан бөгөөд Христосын тооллын 1913 онд алах ял заагдан Нью-Йоркийн тамын шоронд байжээ. Наманчлалаас нь үзэхэд тэр чухамдаа гэмт хэрэгтэн биш байсан ажээ. Тэрээр цагаан сэтгэлтэй цочир ууртай хүн байсан бөгөөд нэг удаа эхнэрээ хардан маш их уурлаж, ууртаа болоод түүнийг алж орхисон ажээ. Ингэж эхнэрээ алах нь тэр үед их тохиолддог хэрэг байсан билээ. Наманчлалаас үзэхэд Первез үхэхээс туйлын их айж, амь гарахын тулд юу ч хийхээс буцахгүй байжээ. Цагдаагийн этгээдүүд түүнд, дээд хэмжээний шийтгэл зайлшгүй ноогдоно гэж улам сүрдүүлж байжээ. Тэр үед дээд хэмжээний шийтгэл нь цахилгаан сандал байсан байна. Алагдах ялтай хүнийг тусгай хийгдсэн сандал дээр суулгаад зохих мэргэжлийн эмчийн хяналтын дор цахилгаан гүйдэл гүйлгэн хормын дотор алдаг байжээ. Ингэж алахыг «цахилгаанаар цавчих» гэж нэрлэдэг байсан бөгөөд энэ нь тэр үедээ ихэд дэлгэрсэн арга байв. Тэгээд сайн сэтгэлтэй боловч араатан шиг ууртай тэр хүнийг алах ялтай үхэхээс өөрийг бодохгүй шоронд сууж байхад нь төмөр өсгийн төлөөлөгч ирж төлөөлөгчдийн танхимд бөмбөг хаяхыг зөвлөсөн байна.
Первез наманчлалдаа уул бөмбөгийг дутуу цэнэгтэй бөгөөд хүний амь сүйтгэж чадахгүй хэмээн хэлсэн гэж тов тодорхой өгүүлсэн байна. Энэ нь уул бөмбөг дутуу цэнэгтэй байсан бөгөөд Эверхардын хөл дор унасан боловч түүнийг бүрэлгэж чадаагүй баримттай яг тохирч байна.
Первезийг Капитолийн засвартай гэж хаасан нэгэн галерейд нуусан ажээ. Өөрийн нь хэлснээр тэрээр бөмбөгөө хаях зохистой хормыг хүлээж суухдаа Эверхардын яриа, танхимд гарч байсан шуугианыг ам ангайн чагнасаар гүйцэтгэх үүргээ мартах шахсан ажээ.
Первез энэ ажлынхаа хариуд зөвхөн шоронгоос суллагдаад зогсоогүй нэг насны хоолтой болсон ажээ. Гэвч тэр хоолоо өнө удаан идэж чадсангүй. Христосын тооллын 1914 оны есдүгээр сард зүрхний хэрлэг өвчин тусаж, гурав хоноод нас баржээ. Тэгээд үхэхийнхээ өмнө католик шашны хамба лам Питер Дурбан эцэг гэгчийг авчирч түүнд нүглээ иаманчилсаи нь тэр ажээ. Первеззийн наманчлал ламд онц чухал мэт санагдсан учир тэр уул наманчлалыг бичиж аваад, цагаатгахыг тангарагласан байна. Цааш юу болсныг таахаас өөр арга алга. Чухал учраас уул баримтыг лав Ром рүү илгээсэн бөгөөд тэр нь хүчит нөлөөнд өртөгдөн тэнд дарагдсан байх. Тийм баримт байдгийг хэдэн зуун өнгөртөл ертөнц мэддэггүй байжээ. Сая өнгөрсөн зууны үед Италийн гайхамшигт эрдэмтэн Лорбиа, Ватиканыг судалж байгаад уул баримтыг санамсаргүй олжээ. Одоо үзэхэд Христосын тооллын 1913 онд төлөөлөгчдийн танхимд бөмбөг дэлбэрсний хариуцлагыг төмөр өсгий хүлээх нь гарцаагүй байна. Нөгөө талаар Первезийн наманчлал олдоогүй байлаа ч гэсэн энэ дүгнэлтэд эргэлзэх юм байхгүй. Баримт болох зүйл гэвэл тавин хоёр депутатыг шоронд хорьсон олигархи, түүнээс урьд капиталистуудын үйлдэж байсан тоогүй олон бузар хэргүүдтэй адил байна.
Гэмгүй хүмүүст бузар булай аргаар үхлийн ял зааж байсны сонгодог нэг жишээ бол христосын тооллын 19-р зууны эхээр Чикагод Хеймаркетын анархистууд гэгчийг цаазаар аваачсан явдал юм.
Гэмгүй хүмүүсийг хэрэгт оруулдаг өвөрмөц нэг арга нь капиталистууд эд агуурсаа өөрсдөө санаатайгаар галдах буюу сүйтгэх явдал байжээ. Тийм хэрэг явдлын хариуцлагыг санаандаа таараагүй шударга хүмүүст тохож, тэднийг «матаж» ялд унагадаг байсан байна.
Христосын тооллын хорьдугаар зууны эхний хагаст болж байсан ажилчны үймээний үед капиталистууд Баруун нутгийн уурхайчдын холбооны эсрэг иймэрхүү болж ирээд илүү их цус асгаруулсан тактик хэрэглэсэн байна. Индейенденс дахь төмөр замын өртөөг капиталистын төлөөлөгч этгээдүүд дэлбэлсэн ажээ. Түүний уршгаар арван гурван хүн амь үрэгдэж, олон хүн шархтжээ. Үүний дараа Колорадо муж улсын хууль, шүүхийн аппаратыг гартаа авч байсан капиталистууд уул хэргийн гэм бурууг Уурхайчдад тулгаж, тэднийг хэрэгт хийх шахаж байсан байна. Уул хэргийн хомрогд өртөгсдийн нэгэн Ромэн гэгч Канзас муж улсад Первезийн өрөөсөн болоод алагдах ялтай хоригдож байсан агаад капиталистуудын төлөөлөгчид түүнд халдсан хэрэг байжээ. Первезээс ялгаатай нь түүний наманчлал тэр даруйхнаа нийтэд мэдэгджээ.
Мөн үед ажилчин ангийн аймшиггүй зоригт, эрэлхэг хоёр удирдагч Мойер, Хейвуд нарын хэрэг үүсжээ. Тэр хоёрын нэг нь Баруун нутгийн уурхайчдын холбооны ерөнхийлөгч, нөгөө нь нарийн бичгийн дарга нь байжээ. Тэр үед Идахо муж улсын захирагч нууцаар хорлогдсон байна. Социалистууд ба уурхайчид тэр хэрэгт уурхайн эздийг зэмлэж байжээ. Хэдий тийм боловч Идахо ба Колорада муж улсын захирагчид хуйвалдаж үндэсний ба муж улсын хуулийг бүдүүлгээр зөрчин Мойер, Хейвуд хоёрыг шоронд хийлгэж дараа нь цаазаар авхуулжээ. Уул хэргийн талаар тэр үед Америкийн социалистуудын удирдагч агсан Южин В. Дэбсийн бичсэнийг үзвэл: «Биеэ худалддаггүй буюу айдаггүй ажилчны удирдагчдын эсрэг нууцаар хорлох буюу гүтгэж хэрэгт оруулан цаазаар аваачих арга хэрэглэж байна. Мойер, Хейвуд хоёрын хийсэн гэм гэвэл тэд ажилчин ангид хязгааргүй үнэнч байсан юм. Капиталистууд манай орныг луйврын аргаар эрхэндээ оруулж, манай бодлогыг гуйвуулж манай шүүх ёсыг завхруулж, биднийг зайдалж байна. Тэгээд ч зогсохгүй зэрлэг эрхшээлд нь орохгүй гэсэн хүмүүсийг яргалдаг болж байна» гэсэн байна.




	[←95]
	 Жигтэйхэн энэ явдал ноёрхогч эздийн хүний мөсгүй занг тод харуулж байна. Хүн өлсөн зовж байхад хав нохой тусгай зарцтай байдаг байжээ. Эвис Эверхардын хувьд гэвэл энэ явдал тоглоом биш, зүсээ хувилгах сайн арга байжээ. Зорьсноо биелүүлэх гэж үхэх сэхэхийн нэгийг шийдэхэд хүрсэн байна. Тийм учраас түүний өгүүлснийг бодит баримт гэж үзвэл зохино. Энэ бас тэр үеийн заншлыг тод тусгаж байгаа юм. 




	[←96]
	 Пульман тэр үеийн хамгийн гоёмсог вагон бөгөөд бүтээсэн эзний нь нэрээр нэрлэсэн ажээ.




	[←97]
	 Үхлийн аюулд байнга байсан боловч Анна Ройлстон эсэн мэнд амьдарсаар ерэн нэгэн нас хүрчээ. Пококийнхон, дайчин бүлгийнхний хонзонгоос зайлсхийж чаддаг байсан шиг тэрээр төмөр өсгийн хонзогногчдоос зайлсхийж чаддаг байжээ. Тэр гайхамшгийн авхаалжтай хүн бөгөөд өөр лүү нь чиглэсэн өчнөөн аюул заналаас эсэн мэнд мултран гарч чаддаг байсан. Анна Ройлстон «Улаан эмэгтэй» алдрыг олсон ба дайчин бүлгийн хонзогногч, хувьсгалчдын хайрлам сайхан дүрийн нэг байсан ажээ. Тэрээр жаран нэгэн настайдаа цуутай Хальклифийг бие хамгаалагчдаараа хүрээлүүлсээр атал буудан хороогоод баригдалгүй гарч байсан байна. Эцэст нь Озарын ууланд байсан хувьсгалчдын бүгэх газар амьдарч байгаад ерэн нэгэн настайдаа ертөнцийн жам ёсоор өөд болсон байна. 




	[←98]
	 Манай үеийг хүртэл хадгалагдсан бүх материалыг үзээд Биеденбахын тухай мэдээ олсонгүй. Эверхардын гар бичмэлээс өөр газар түүний тухай дурдсан юм алга. 




	[←99]
	 Хэрэв юм сонирхдог жуулчин Глен-Елленээс урагш явж үзвэл нэгэн цэцэрлэг дайралдана. Тэр бол долоон зуун жилийн өмнө байсан хөдөө зам байв. Глен-Елленээс милийн дөрөвний нэг хэртэй явж хоёр дахь гүүрээр гарахад өргөн хөндийг огтлон зурайсан модтой хэсэг толгод руу чиглэсэн гүнзгий жалга бий. Тэр жалга хувийн өмчтэй байх үед Шөве гэгчийн эдлэн дундуур гарсан эртний зам билээ. Тэрхүү Шөве алтны дон шүглэж байсан үед Калифорнийд Францаас эн тэргүүнд ирсэн хүн байжээ. Модтой толгод нь Эвис Эверхардын ярьж байгаа газар мөн. Христосын тооллын 2368 онд болсон их хөдлөлтийн үед тэдгээр толгодын нэгний хажуу нурж Эверхард нарын орогнож байсан газрыг дарсан ажээ. Гар бичмэлийг олдсоны дараа тэнд малтлага хийж жижиг байшин, хоёр нүхэн өрөө болон хүн удаан орогнож байсныг гэрчлэх хог саг олджээ. Сонирхолтой юмс цөөнгүй гарсны дотор гар бичмэлд дурдаж байгаачлан Биеденбахын үйлдсэн утааны яндан олджээ. Энэ асуудлыг сонирхож байгаа хүмүүс Арональд Бентхамын удахгүй хэвлэгдэн гарах гэж байгаа товхимлыг уншаарай. Модтой толгодоос баруун хойш миль хэрийн зайтай Зэрлэг горхи Сонома голд цутгах газрын орчим Уэик-Робинлож оршино. Зэлүүд ус нэрт горхи дээр үед Грайм Крик нэртэй байсан ба эртний газрын зураг дээр мөн тэр нэрээр тэмдэглэгдсэн байгаа. Гэвч шинэ нэр нь уламжлагдаж ирсэн ажээ. Эвис Эверхард хожим төмөр өсгийн өдөөн хатгагчийн нэр зүүж явахдаа хувьсгалын ажлаар Уик-Робинложид нэг хэсэг байжээ. Эверхардыг тэнд оршин суухыг зөвшөөрөн олгосон, энэхүү гар бичмэлд гарч байгаа жижиг олигарх Уиксоны гарын үсэгтэй бичиг хадгалагдан үлджээ.




	[←100]
	 Зүсээ хувилгахуй тэр үед жинхэнэ урлаг болж байсан байна. Бүгж байсан хувьсгалчид дор бүрээ зүсээ хувилгах сургууль хийдэг байжээ. Тэд хиймэл үс, хөмсөг, сахал зэрэг ерийн нэмэлтүүд болон жүжигчдийн хэрэглэдэг бусад аргуудыг онц хэрэгсдэггүй байжээ. Учир нь хувьсгалч байна гэдэг бол үхэж ч болох сэхэж ч болох аюултай хэрэг тул тэр арга хэрэглэвэл өөрийгөө илчлэхээс өөр юунд ч хүрэхгүй ажээ. Зус хувилгахыг гүнзгий үндэстэй бөгөөд хүн өөр төрлийг олсон мэт болтлоо үйлдэх хэрэгтэй гэдэг байжээ. «Улаан хүүхэн» энэ урлагийн гайхамшигтай хүмүүсийн нэг байсан агаад энэ нь түүний удаан хугацаанд амжилттай ажиллахад нь тус болжээ. 




	[←101]
	 Сураггүй алга болох гэдэг тэр үеийн гамшгуудын нэг билээ. Хүн сураггүй алга болсон тухай тэр үеийн ном зохиолуудад байнга дайралддаг. Энэ бол гурван зууны турш явагдсан далд тэмцлийн зайлшгүй дагуул байжээ. Сураггүй алга болох нь хувьсгалчдаар барахгүй олигарх болон ажилчны явцуу хүрээнийхэнд хүртэл нэгэн адил тохиолддог үзэгдэл байсан байна. Эрэгтэй, эмэгтэй хүмүүс тэр ч байтугай хүүхэд хүртэл гэнэт алга болж хаачсаныг нь хэн ч мэдэхгүй өнгөрдөг байжээ. 




	[←102]
	 Одоогийн Ардисын номын санч Дюбуа бол хувьсгалч тэр хосоос гаралтай хүн.




	[←103]
	 Ажилчныхаас гадна өөр нэг, тухайлбал цэргийн явцуу хүрээ гарч иржээ. Мэргэжлийн цэргүүдээс бүрдсэн бөгөөд олигарх даргатай «хөлсний цэрэг» хэмээх байнгын арми бий болсон ажээ. Энэ арми «үндэсний хамгаалах цэргийг» шинэ дэглэмийн үед хэрэглэгдэх нөхцөлгүй болоход оронд нь бий болжээ. Төмөр өсгийн байнгын тагнуулын албанаас гадна хөлсний цэргийн тагнуулын алба гэж байсан ба тэр алба цагдаа, цэрэг хоёр хүчийг холбож байжээ. 




	[←104]
	 Хоёрдугаар бослого дарагдсаны дараа «Фрискогийн улаантан» дахин бий болж хоёр үеийн турш оршин тогтножээ. Эцэст нь төмөр өсгийн нэг тагнуул гишүүнээр нь элсэж бүх нууцыг нь илрүүлж, түүний үрээр «Фрискогийн улаантан» хүйс тэмтрэгдсэн байна. Энэ хэрэг Христосын тооллын 2002 онд болжээ. Гишүүдээс нь долоо хоногт нэжгээдийг цаазаар аваачиж, хүүрийг нь Сан-Францискогийн ажилчны Геттод үзмэр болгон тавьдаг байжээ. 




	[←105]
	 Бентхарбрын бүгэх газар бол газар доорх зоорь бөгөөд орох хаалга нь худаг маягтай билээ. Тэр зоорь одоо ч гэсэн хэвээр байгаа бөгөөд юм сонирхдог аялагч хонгилуудаар нь явж чуулганы нь танхимд орж үзэж болно. Эвис Эверхардын өгүүлж байгаа хэрэг чухам тэр танхимд болж байсан нь дамжиггүй. Тэнд шорон ба цаазаар аваачих өрөөнүүд байжээ. Тэднээс цааш оршуулгын газар чулуугаар хийсэн тахир мухар галерейнууд байх бөгөөд тэдний хананы нүхнүүдэд хувьсгалчдын цогцос дээр дээрээсээ үелэн тэртээ нэгэн үед нөхөд нь оршуулсан янзаар байж байгаа. 




	[←106]
	 Олон эхнэртэй байх явдал тэр үед турк улсад дэлгэрмэл хэвээр байжээ.




	[←107]
	 Үүнийг Эвис Эверхард хэтрүүлж ярьсан хэрэг биш. Тэр үеийн урлаг, утга зохиолын сайчуул тэр чигээрээ хувьсгалчид байжээ. Ганц нэг хөгжимчин, дуучин болон цөөн тооны олигархуудаас бусад манай үеийг хүртэл нэр нь цуурайтаж ирсэн тэр үеийн суут бүтээлчид цөм хувьсгалчид байсан байна. 




	[←108]
	 Үүнээс нэлээд хожим үед ч гэсэн цөцгий, тосыг гагцхүү үнээний сүүнээс болхи аргаар ялган авдаг байсан байна. Хүнсний зүйлсийг лабораторийн аргаар бүтээх ажил хараахан эхлээгүй байжээ.




	[←109]
	 Энэ үеийн ном зохиол, бичиг сударт Рудольф Менденхоллын шүлэг гэж олонтоо гардаг. Нөхөд нь түүнийг «дөл» гэж нэрлэдэг байсан байна. Тэрээр гоц авьяаслаг яруу найрагч байсан нь гарцаагүй билээ. Гэвч бусад зохиолчдын эшлэл болгон авсан хоорондоо авцалдаагүй цөөн бадаг шүлгээс өөр юм түүний зохиолоос бидэнд уламжлагдан үлдсэнгүй. Менденхоллыг төмөр өсгий Христосын тооллын 1928 онд цаазаар аваачсан байна. 




	[←110]
	 Энэ залуугийн тухайд гайхалтай юм огт алга. Олигархийн цөөн биш залуус үнэнийг эрхэмлэх үзэлд хөтлөгдөх буюу хувьсгалын үзэл санаанд автагдан өөрсдийн амь биеийг хувьсгалын хэрэгт зориулжээ. Энэчлэн бас оросын язгууртны цөөн биш хөвүүд өөрийн орны хувьсгалын эхэн үед тодорхой үүрэг гүйцэтгэсэн байдаг. 




	[←111]
	 Төмөр өсгийн ноёрхлын сүүлийн үед хөлсний цэрэг чухал үүрэг гүйцэтгэж байв. Олигархи, ажилчин анги хоёрын эхлэл төгсгөлгүй ширүүн тэмцэл, хуйвалдаан, нууц явуулга дунд тэд гуравдагч тал нь болж, аль аль тал руу нь үсчин хутгалдаж байв. 




	[←112]
	 Олигархи, капитализмын эмх замбараагүй ёс суртахууны дотроос дэс дугаартай бөгөөд тов тодорхой, болд мэт хүнд бөгөөд хурц хамгийн балмад, шинжлэх ухааны бус мөртөө ер бишийн их үйлчлэх хүчтэй урьд өмнө нь байсан дарангуйлагч аливаа ангид байгаагүй шинэ ёс суртахууныг бий болгосон ажээ. Биологи ба хувьслын хуулийн зүй тогтлуудад харш боловч олигархууд ёс суртахуундаа итгэж байсан бөгөөд түүнийхээ хүчээр тэд хүн төрөлхтний давшилтын хүчирхэг урсгалыг гурван зуун жилийн турш хазаарлаж байжээ. Энэ нь метафизикчдын хувьд бол гүн гүнзгий бөгөөд аймшигтай, ойлгомж муутай, социалистуудын хувьд бол өөрсдийн үзлийн зарим талыг эргэцүүлэн бодох дахин хянахад хүргэсэн хэрэг мөн. 




	[←113]
	 Ардисыг Христосын тооллын 1942 онд барьж дууссан бол Асгардыг мөн тооллын 1984 онд сая дуусгажээ. Түүнийг барьж байгуулах хугацаанд ажилчны явцуу хүрээний хэдэн түмэн гишүүд, барилгын мэргэжилтэн, зураачдыг үл оролцуулан тоолбол, хагас сая боол байнга ажиллаж байжээ. 




	[←114]
	 Хувьсгалчдын дунд мэс засалч нар цөөнгүй байсан бөгөөд тэд зүс хувилгах хагалгааг гайхамшигтай сайн хийдэг байсан байна. Эвис Эверхардын хэлж байгаагаар тэд хүнийг урьдахаас нь бүр өөр болгож чаддаг байжээ. Сорви буюу бас бус өө гажгийг арилгах нь тэдний хамгийн энгийн ажил бөгөөд хагалгаа хийсний ямар ч ул мөр үлдээдэггүй байжээ. Хамар тэдний хагалгааны хамгийн сонирхолтой газар байсан ажээ. Мөн хуйх арьс шилжүүлэн суулгах хагалгаа өргөн хэрэглэдэг байжээ. Нүүрний төрхийг туйлын амархан өөрчилдөг байсан байна. Нүд, зовхи, уруул, ам чихийг бүрмөсөн өөрчилдөг байжээ. Хэл, хоолой, төвөнх ба хамрын хөндийд тусгай хагалгаа хийж дууны өнгө дуудлагыг өөрчилдөг байжээ. Ер бишийн цаг, ер бишийн хэрэглүүр бий болгодог бөгөөд хувьсгал тийм мэс засалчдыг бий болгосон ажээ. Бусад хагалгааны зэрэгцээгээр тэд бас хүний өндрийг дөрөв таван дюймээр нэмэгдүүлэх буюу нэг хоёр дюймээр намсгаж чаддаг байжээ. Энэ урлал өнөө үед орхигдсон байна. Ерөөс хэрэггүй зүйл билээ. 




	[←115]
	 Чикаго Христосын тооллын арван есдүгээр зууны үеийн үйлдвэрийн том хот байжээ. Британийн кабинетын гишүүн бөгөөд Английн ажилчны их удирдагч Жон Бьюриесийн хэлсэн сонирхолтой хошин үг бидний үед хадгалагдан үлджээ. Түүнийг АНУ-д айлчлах хугацаандаа Чикагод ирэхэд нь нэгэн сурвалжлагч хотын тухай сэтгэгдлээ хэлнэ үү гэсэнд «Чикаго бол хураангуй там юм байна» гэж хариулжээ. Хожим түүнийг нутаг буцахаар усан онгоцонд суух гэж байхад нь өөр нэгэн сурвалжлагч Чикагогийн талаарх саналаа өөрчилсөн үү гэсэнд: «Өөрчилсөн. Миний одоогийн саналаар там гэдэг бол хураангуйгаар Чикаго юм байна» гэжээ. 




	[←116]
	 Энэ галт тэрэг тэр үедээ дэлхий дээр хамгийн хурдан галт тэрэг гэгдэж байсан байна. Их л нэрд гарсан тэрэг байжээ. 




	[←117]
	 Хуурамч




	[←118]
	 Хувьсгал мандтугай! Фр. (Орч.)




	[←119]
	 Идэх юм.




	[←120]
	 Энэ үед Калифорний нутаг хүн цөөнтэй, зэрлэг амьтад ихтэй байсан бөгөөд ан амьтад нь хүн амд хор учруулдаг байжээ. Туулай авлах ажил энэ нутагт заншил болжээ. Зарлагдсан өдөр нутгийн фермийн эзэд цугларан, туулайг үргээж тусгай хашсан газар хөөн оруулахад хүүхэд багачуул болон том хүмүүс түүнийг бороохойгоор цохиж алдаг байсан ажээ. 




	[←121]
	 Өмнөд этгээдийн гетто шатсан нь санамсаргүй гарсан хэрэг, хөлсний цэрэг үйлдсэн хэрэг хоёрын алин болох нь удтал маргаантай асуудал байсан байна. Өнөө үед тэрхүү геттог хөлсний цэргүүд дээд удирдлагынхаа тушаалаар шатаасан нь эргэлзээгүй болон батлагдаж байна. 




	[←122]
	 Хувьсгалчдын эзэлсэн олон байшин долоо хоног гаруй, нэгэн байшин арван нэг хоног хүртэл тэссэн байна. Хөлсний цэрэг байшин бүрийг бэхлэгдсэн цайз адил довтолж байсны дээр давхар бүрийг нь тулалдаж байж эзэлж байжээ. Тэд бүгд үхлийн тулалдаан байсан бөгөөд аль аль тал нь хайрлаж өрөвдөхийг мэдэхгүй, гуйдаг ч үгүй байжээ. Хувьсгалчид байшингийн дээд талд байрлаж байсан нь тэдэнд давуу талтай байсан байна. Хувьсгалчид цэвэрлэгдсэн боловч гарз хохирол ганц талын биш байжээ. Чикагогийн бардам пролетари нар эцэг дээдсийнхээ уламжлалыг алдаагүй ажээ. Тэд үй олноороо алагдсан боловч түүнээс цөөнгүй дайсан сөнөсөн ажээ. 




	[←123]
	 Богино настай улангаслын энэ үе түүхийн хуудаснаа цусаар бичигдэн үлдсэн ажээ. Өшөө авах нь аллагын байгууллагуудын гишүүдийн мөрдөх хүчин зүйл болж, тэд ирээдүйг ч эс бодон, амь биеэ талаар үрж байсан байна. Анх Данитесүүд гэж Мормоны домогт гардаг өс авагч бурхдын нэрийг авсан өшөө авагчид баруун хязгаарын их ууланд үүсэж, Панамаас Аляск хүртэлх Номхон далайн эрэг дагуу газраар түгжээ. «Валькирчууд» хэмээх эмэгтэйчүүдийн байгууллага үүссэн нь дайсанд хамгийн их аймшиг төрүүлж байжээ. Тэр байгууллагад гагцхүү олигархуудын гарт ойр дотнынхоо хүнийг алдсан эмэгтэйчүүдийг авдаг байжээ. Тэд барьсан этгээдээ ёс бусаар тамладаг буруутай байсан байна. Эмэгтэйчүүдийн нэрд гарсан бас нэг байгууллага «Дайнд бэлэвсрэгсэд» байжээ. «Валькирчуудтай» төстэй «Берсеркерчууд» гэж бас нэг байгууллага байжээ. Эд, «Берсеркерчүүд» амь биеэ хайрладаггүй хатан зоригтой хүмүүс байсан ба чухам эд бум илүү хүний нь хамт хөлсний цэргийн их хот Беллоныг товрог болгосон ажээ. «Бедламитчууд», «Хэллдамитчууд» хэмээх боолчуудын ихэр хоёр байгууллагын зэрэгцээгээр төдий л урт наслаагүй «Бурхны хилэн» гэдэг бүлэглэл байжээ. Аллагын ажил эрхэлдэг бусад байгууллагуудаас «Цус нь урсаж байгаа зүрх», «Фламинго», «Гурамсан гурвалжин», «Гурван чөтгөр», «Өшөө авагчид», «Команчууд», «Эребузитчууд» зэргийг дурдахад болох юм. Тэдний ямар аймшиг учруулдаг байсан нь нэрсээсээ илэрхий байна. 




	[←124]
	 Эверхардын гар бичмэл ингээд төгсөж байна. Тэр өгүүлбэрээ ч гүйцээж чадалгүй гэнэт зогсжээ. Хөлсний цэргүүд ирж яваа мэдээг тэр лав авсан байх, алагдах буюу эсвэл баривчлагдахынхаа өмнө гар бичмэлээ найдвартай газар нууж чадсан ажээ. Тэрээр энэхүү туужаа дуусгаж чадаагүй нь бидэнд тун харамсалтай байна. Дуусгаж чадсан бол долоон зуун жил өнгөрөөд байхад оньсого хэвээрээ үлдэж байгаа Эрнест Эверхардын хэрхэн цаазлагдсан байдал тодорхой болох байсан буй заа.

